
Narayaniyam

ನಾರಾಯಣೀಯಂ

ಓಂ ನಮೋ ಭಗವತೇ ವಾಸುದೇವಾಯ .

ಓಂ ನಮೋ ನಾರಾಯಣಾಯ .

ಪಾರಾಯಣಸಂಕಲ್ಪಂ
ಶುಕ್ಲಾಂಬರಧರಂ ವಿಷ್ಣುಂ ಶಶಿವರ್ಣಂ ಚತುರ್ಭುಜಂ .

ಪ್ರಸನ್ನವದನಂ ಧ್ಯಾಯೇತ್ಸರ್ವವಿಘ್ನೋಪಶಾಂತಯೇ ..

ನಾರಾಯಣ ನಾರಾಯಣ ನಾರಾಯಣ ನಾರಾಯಣ .

ನಾರಾಯಣ ನಾರಾಯಣ ನಾರಾಯಣ ನಾರಾಯಣ ..

ಧ್ಯಾನಂ
ಪೀತಾಂಬರಂ ಕರವಿರಾಜಿತಶಂಖಚಕ್ರಕೌಮೋದಕೀಸರಸಿಜಂ ಕರುಣಾಸಮುದ್ರಂ .

ರಾಧಾಸಹಾಯಮತಿಸುಂದರಮಂದಹಾಸಂ ವಾತಾಲಯೇಶಮನಿಶಂ ಹೃದಿ
ಭಾವಯಾಮಿ ..

ಮೂಕಂ ಕರೋತಿ ವಾಚಾಲಂ ಪಂಗುಂ ಲಂಘಯತೇ ಗಿರಿಂ .

ಯತ್ಕೃಪಾ ತಮಹಂ ವಂದೇ ಪರಮಾನಂದಮಾಧವಂ ..

ವಂದೇ ನಂದವ್ರಜಸ್ತ್ರೀಣಾಂ ಪಾದರೇಣುಮಭೀಕ್ಷ್ಣಶಃ .
ಯಾಸಾಂ ಹರಿಕಥೋದ್ಗೀತಂ ಪುನಾತಿ ಭುವನತ್ರಯಂ ..

ಕೋಮಳಂ ಕೂಜಯನ್ ವೇಣುಂ ಶ್ಯಾಮಳೋಽಯಂ ಕುಮಾರಕಃ .
ವೇದವೇದ್ಯಂ ಪರಂ ಬ್ರಹ್ಮ ಭಾಸತಾಂ ಪುರತೋ ಮಮ ..

ಧ್ಯಾನಶ್ಲೋಕಾನಿ
ಓಂ ನಮಃಶ್ರೀಗಣೇಶಶಾರದಾಗುರುಭ್ಯೋ ನಮಃ .ಅವಿಘ್ನಮಸ್ತು .
ಅಗಜಾನನಪದ್ಮಾರ್ಕಂ ಗಜಾನನಮಹರ್ನಿಶಂ .

ಅನೇಕದಂತಂ ಭಕ್ತಾನಾಮೇಕದಂತಮುಪಾಸ್ಮಹೇ ..

ಶ್ರೀಮಹಾಗಣಪತಯೇ ನಮಃ .
ಗುರವೇ ಸರ್ವಲೋಕಾನಾಂ ಭಿಷಜೇ ಭವರೋಗಿಣಾಂ .

ನಿಧಯೋ ಸರ್ವವಿದ್ಯಾನಾಂ ಶ್ರೀದಕ್ಷಿಣಾಮೂರ್ತಯೇ ನಮಃ ..

ನಾರಾಯಣೀಯಂ

ಅಸ್ಮದ್ಗುರುಚರಣಾರವಿಂದಾಭ್ಯಾಂ ನಮಃ .
ಜ್ಞಾನಾನಂದಮಯಂ ದೇವಂ ನಿರ್ಮಲಸ್ಫಟಿಕಾಕೃತಿಂ .

ಆಧಾರಂ ಸರ್ವವಿದ್ಯಾನಾಂ ಹಯಗ್ರೀವಮುಪಾಸ್ಮಹೇ ..

ಶ್ರೀಹಯಗ್ರೀವಮೂರ್ತಯೇ ನಮಃ .
ಸರಸ್ವತಿ ನಮಸ್ತುಭ್ಯಂ ವರದೇ ಕಾಮರೂಪಿಣಿ .

ವಿದ್ಯಾರಂಭಂ ಕರಿಷ್ಯಾಮಿ ಸಿದ್ಧಿರ್ಭವತು ಮೇ ಸದಾ ..

ಶ್ರೀಮಹಾಸರಸ್ವತ್ಯೈ ನಮಃ .
ಉಮಾಕೋಮಳಹಸ್ತಾಬ್ಜಸಂಭಾವಿತಲಲಾಟಕಂ .

ಹಿರಣ್ಯಕುಂಡಲಂ ವಂದೇ ಕುಮಾರಂ ಪುಷ್ಕಲಸ್ರಜಂ ..

ಶಕ್ತಿಧರಶ್ರೀಸುಬ್ರಹ್ಮಣ್ಯಸ್ವಾಮಿನೇ ನಮಃ .
ಭೂತನಾಥ ಸದಾನಂದ ಸರ್ವಭೂತದಯಾಪರ .

ರಕ್ಷ ರಕ್ಷ ಮಹಾಬಾಹೋ ಶಾಸ್ತ್ರೇ ತುಭ್ಯಂ ನಮೋ ನಮಃ ..
ಸ್ವಾಮಿ ಶ್ರೀಶಬರೀಶಶಾಸ್ತಾರಂ ಶರಣಂ ಗಚ್ಛಾಮಿ .

ಕೋಮಳಂ ಕೂಜಯನ್ ವೇಣುಂ ಶ್ಯಾಮಳೋಽಯಂ ಕುಮಾರಕಃ .
ವೇದವೇದ್ಯಂ ಪರಂ ಬ್ರಹ್ಮ ಭಾಸತಾಂ ಪುರತೋ ಮಮ ..

ಯಂ ಬ್ರಹ್ಮಾ ವರುಣೇಂದ್ರರುದ್ರಮರುತಃ ಸ್ತುನ್ವಂತಿ ದಿವ್ಯೈಃ ಸ್ತವೈಃ
ವೇದೈಸ್ಸಾಂಗಪದಕ್ರಮೋಪನಿಷದೈರ್ಗಾಯಂತಿಯಂ ಸಾಮಗಾಃ .
ಧ್ಯಾನಾವಸ್ಥಿತತದ್ಗತೇನಮನಸಾ ಪಶ್ಯಂತಿ ಯಂಯೋಗಿನೋ
ಯಸ್ಯಾಂತಂ ನ ವಿದುಃ ಸುರಾಸುರಗಣಾಃ ದೇವಾಯ ತಸ್ಮೈ ನಮಃ ..
ಕೃಷ್ಣಾಯ ವಾಸುದೇವಾಯ ದೇವಕೀನಂದನಾಯ ಚ .

ನಂದಗೋಪಕುಮಾರಾಯ ಗೋವಿಂದಾಯ ನಮೋ ನಮಃ ..
ಸಾಯಂಕಾಲೇ ವನಾಂತೇ ಕುಸುಮಿತಸಮಯೇ ಸೈಕತೇ ಚಂದ್ರಿಕಾಯಾಂ
ತ್ರೈಲೋಕ್ಯಾಕರ್ಷಣಾಂಗಂ ಸುರವರಗಣಿಕಾಮೋಹನಾಪಾಂಗಮೂರ್ತಿಂ .

ಸೇವ್ಯಂ ಶೃಂಗಾರಭಾವೈರ್ನವರಸಭರಿತೈರ್ಗೋಪಕನ್ಯಾಸಹಸ್ರೈಃ
ವಂದೇಽಹಂ ರಾಸಕೇಳೀರತಮತಿಸುಭಗಂ ವಶ್ಯಗೋಪಾಲಕೃಷ್ಣಂ ..

ಆನೀಲಶ್ಲಕ್ಷ್ಣಕೇಶಂ ಜ್ವಲಿತಮಕರಸತ್ಕುಂಡಲಂ ಮಂದಹಾಸ-

ಸ್ಯಂದಾರ್ದ್ರಂ ಕೌಸ್ತುಭಶ್ರೀಪರಿಗತವನಮಾಲೋರುಹಾರಾಭಿರಾಮಂ .

ಶ್ರೀವತ್ಸಾಂಕಂ ಸುಬಾಹುಂ ಮೃದುಲಸದುದರಂ ಕಾಂಚನಚ್ಛಾಯಚೇಲಂ
ಚಾರುಸ್ನಿಗ್ಧೋರುಮಂಭೋರುಹಲಲಿತಪದಂ ಭಾವಯೇಯಂ ಭವಂತಂ ..

ಶ್ರೀಕೃಷ್ಣ ಗೋವಿಂದ ಹರೇ ಮುರಾರೇ ಶ್ರೀನಾಥ ನಾರಾಯಣ ವಾಸುದೇವ .. -

(ತ್ರಿವಾರಂ)

ನಾರಾಯಣೀಯಂ

ಸರ್ವತ್ರ ಗೋವಿಂದನಾಮಸಂಕೀರ್ತನಂ - ಗೋವಿಂದ ಗೋವಿಂದ ಗೋವಿಂದ .

ಮೋಕ್ಷಾಬ್ಧಿಸಾರಮಯಭಾಗವತಾಖ್ಯದಧ್ನೋ
ನಾರಾಯಣೀಯನವನೀತಮಹೋ ಗೃಹೀತ್ವಾ .
ಮಾಯಾಮಯೌಘಪರಿತಪ್ತಜನಾಯಯೋಗಾತ್
ನಾರಾಯಣಾವನಿಸುರಾಯ ನಮೋಽಸ್ತು ತಸ್ಮೈ ..

ಗಂಗಾ ಗೀತಾ ಚ ಗಾಯತ್ರ್ಯಪಿ ಚ ತುಲಸಿಕಾ ಗೋಪಿಕಾಚಂದನಂ ತತ್
ಸಾಲಗ್ರಾಮಾಭಿಪೂಜಾ ಪರಪುರುಷ ತಥೈಕಾದಶೀ ನಾಮವರ್ಣಾಃ .
ಏತಾನ್ಯಷ್ಟಾಪ್ಯಯತ್ನಾನ್ಯಯಿ ಕಲಿಸಮಯೇ ತ್ವತ್ಪ್ರಸಾದಪ್ರವೃದ್ಧ್ಯಾ
ಕ್ಷಿಪ್ರಂ ಮುಕ್ತಿಪ್ರದಾನೀತ್ಯಭಿದಧುರೃಷಯಸ್ತೇಷು ಮಾಂ ಸಜ್ಜಯೇಥಾಃ ..
ಸರ್ವತ್ರ ಗೋವಿಂದನಾಮಸಂಕೀರ್ತನಂ - ಗೋವಿಂದ ಗೋವಿಂದ ಗೋವಿಂದ .

After this intial prayer, chant Narayanakavacham from Shrimad

Bhagavatam (6th Skandha - Chapter 8) and then Narayaneeya

Arati as given at the end of the book, before starting the

NarayaneeyaM Stotram.

Narayaniyam

ನಾರಾಯಣೀಯಂ

ನಾರಾಯಣೀಯಂ ಸ್ತೋತ್ರಂ

ಮೇಲ್ಪತ್ತೂರ್ ನಾರಾಯಣಭಟ್ಟತಿರಿವರ್ಯವಿರಚಿತಂ
ಶ್ರೀಮನ್ನಾರಾಯಣೀಯಂ ಸ್ತೋತ್ರಂ

ಪ್ರಥಮದಶಕಂ (1)

ಭಗವತಃ ಸ್ವರೂಪಂ ತಥಾ ಮಾಹಾತ್ಮ್ಯಂ .
1 Form and Glory of the Lord

ಸಾಂದ್ರಾನಂದಾವಬೋಧಾತ್ಮಕಮನುಪಮಿತಂ ಕಾಲದೇಶಾವಧಿಭ್ಯಾಂ
ನಿರ್ಮುಕ್ತಂ ನಿತ್ಯಮುಕ್ತಂ ನಿಗಮಶತಸಹಸ್ರೇಣ ನಿರ್ಭಾಸ್ಯಮಾನಂ .

ಅಸ್ಪಷ್ಟಂ ದೃಷ್ಟಮಾತ್ರೇ ಪುನರುರುಪುರುಷಾರ್ಥಾತ್ಮಕಂ ಬ್ರಹ್ಮತತ್ತ್ವಂ
ತತ್ತಾವದ್ಭಾತಿ ಸಾಕ್ಷಾದ್ಗುರುಪವನಪುರೇ ಹಂತ ಭಾಗ್ಯಂ ಜನಾನಾಂ .. 1-1..

ಏವಂ ದುರ್ಲಭ್ಯವಸ್ತುನ್ಯಪಿ ಸುಲಭತಯಾ ಹಸ್ತಲಬ್ಧೇ ಯದನ್ಯತ್
ತನ್ವಾ ವಾಚಾ ಧಿಯಾ ವಾ ಭಜತಿ ಬತ ಜನಃ ಕ್ಷುದ್ರತೈವ ಸ್ಫುಟೇಯಂ .

ಏತೇ ತಾವದ್ವಯಂ ತು ಸ್ಥಿರತರಮನಸಾ ವಿಶ್ವಪೀಡಾಪಹತ್ಯೈ
ನಿಶ್ಶೇಷಾತ್ಮಾನಮೇನಂ ಗುರುಪವನಪುರಾಧೀಶಮೇವಾಶ್ರಯಾಮಃ .. 1-2..
ಸತ್ತ್ವಂ ಯತ್ತತ್ಪರಾಭ್ಯಾಮಪರಿಕಲನತೋ ನಿರ್ಮಲಂ ತೇನ ತಾವದ್-

ಭೂತೈರ್ಭೂತೇಂದ್ರಿಯೈಸ್ತೇ ವಪುರಿತಿ ಬಹುಶಃ ಶ್ರೂಯತೇ ವ್ಯಾಸವಾಕ್ಯಂ .

ತತ್ಸ್ವಚ್ಛತ್ವಾದ್ಯದಚ್ಛಾದಿತಪರಸುಖಚಿದ್ಗರ್ಭನಿರ್ಭಾಸರೂಪಂ
ತಸ್ಮಿನ್ ಧನ್ಯಾ ರಮಂತೇ ಶ್ರುತಿಮತಿಮಧುರೇ ಸುಗ್ರಹೇ ವಿಗ್ರಹೇ ತೇ .. 1-3..

ನಿಷ್ಕಂಪೇ ನಿತ್ಯಪೂರ್ಣೇ ನಿರವಧಿ ಪರಮಾನಂದಪೀಯೂಷರೂಪೇ
ನಿರ್ಲೀನಾನೇಕಮುಕ್ತಾವಲಿಸುಭಗತಮೇ ನಿರ್ಮಲಬ್ರಹ್ಮಸಿಂಧೌ .

ಕಲ್ಲೋಲೋಲ್ಲಾಸತುಲ್ಯಂ ಖಲು ವಿಮಲತರಂ ಸತ್ತ್ವಮಾಹುಸ್ತದಾತ್ಮಾ
ಕಸ್ಮಾನ್ನೋ ನಿಷ್ಕಲಸ್ತ್ವಂ ಸಕಲ ಇತಿ ವಚಸ್ತ್ವತ್ಕಲಾಸ್ವೇವ ಭೂಮನ್ .. 1-4..

ನಾರಾಯಣೀಯಂ

ನಿರ್ವ್ಯಾಪಾರೋಽಪಿ ನಿಷ್ಕಾರಣಮಜ ಭಜಸೇ ಯತ್ಕ್ರಿಯಾಮೀಕ್ಷಣಾಖ್ಯಾಂ
ತೇನೈವೋದೇತಿ ಲೀನಾ ಪ್ರಕೃತಿರಸತಿಕಲ್ಪಾಽಪಿ ಕಲ್ಪಾದಿಕಾಲೇ .

ತಸ್ಯಾಃ ಸಂಶುದ್ಧಮಂಶಂ ಕಮಪಿ ತಮತಿರೋಧಾಯಕಂ ಸತ್ತ್ವರೂಪಂ
ಸ ತ್ವಂ ಧೃತ್ವಾ ದಧಾಸಿ ಸ್ವಮಹಿಮವಿಭವಾಕುಂಠ ವೈಕುಂಠರೂಪಂ .. 1-5..

ತತ್ತೇ ಪ್ರತ್ಯಗ್ರಧಾರಾಧರಲಲಿತಕಲಾಯಾವಲೀಕೇಲಿಕಾರಂ
ಲಾವಣ್ಯಸ್ಯೈಕಸಾರಂ ಸುಕೃತಿಜನದೃಶಾಂ ಪೂರ್ಣಪುಣ್ಯಾವತಾರಂ .

ಲಕ್ಷ್ಮೀನಿಶ್ಶಂಕಲೀಲಾನಿಲಯನಮಮೃತಸ್ಯಂದಸಂದೋಹಮಂತಃ
ಸಿಂಚತ್ಸಂಚಿಂತಕಾನಾಂ ವಪುರನುಕಲಯೇ ಮಾರುತಾಗಾರನಾಥ .. 1-6..

ಕಷ್ಟಾ ತೇ ಸೃಷ್ಟಿಚೇಷ್ಟಾ ಬಹುತರಭವಖೇದಾವಹಾ ಜೀವಭಾಜಾ-
ಮಿತ್ಯೇವಂ ಪೂರ್ವಮಾಲೋಚಿತಮಜಿತ ಮಯಾ ನೈವಮದ್ಯಾಭಿಜಾನೇ .

ನೋ ಚೇಜ್ಜೀವಾಃ ಕಥಂ ವಾ ಮಧುರತರಮಿದಂ ತ್ವದ್ವಪುಶ್ಚಿದ್ರಸಾರ್ದ್ರಂ
ನೇತ್ರೈಃ ಶ್ರೋತ್ರೈಶ್ಚ ಪೀತ್ವಾ ಪರಮರಸಸುಧಾಂಭೋಧಿಪೂರೇ ರಮೇರನ್ .. 1-7..

ನಮ್ರಾಣಾಂ ಸನ್ನಿಧತ್ತೇ ಸತತಮಪಿ ಪುರಸ್ತೈರನಭ್ಯಾರ್ಥಿತಾನ-

ಪ್ಯರ್ಥಾನ್ ಕಾಮಾನಜಸ್ರಂ ವಿತರತಿ ಪರಮಾನಂದಸಾಂದ್ರಾಂ ಗತಿಂ ಚ .

ಇತ್ಥಂ ನಿಶ್ಶೇಷಲಭ್ಯೋ ನಿರವಧಿಕಫಲಃ ಪಾರಿಜಾತೋ ಹರೇ ತ್ವಂ
ಕ್ಷುದ್ರಂ ತಂ ಶಕ್ರವಾಟೀದ್ರುಮಮಭಿಲಷತಿ ವ್ಯರ್ಥಮರ್ಥಿವ್ರಜೋಽಯಂ .. 1-8..

ಕಾರುಣ್ಯಾತ್ಕಾಮಮನ್ಯಂ ದದತಿ ಖಲು ಪರೇ ಸ್ವಾತ್ಮದಸ್ತ್ವಂ ವಿಶೇಷಾ-
ದೈಶ್ವರ್ಯಾದೀಶತೇಽನ್ಯೇ ಜಗತಿ ಪರಜನೇ ಸ್ವಾತ್ಮನೋಽಪೀಶ್ವರಸ್ತ್ವಂ .

ತ್ವಯ್ಯುಚ್ಚೈರಾರಮಂತಿ ಪ್ರತಿಪದಮಧುರೇ ಚೇತನಾಃ ಸ್ಫೀತಭಾಗ್ಯಾಸ್-

ತ್ವಂ ಚಾತ್ಮಾರಾಮ ಏವೇತ್ಯತುಲಗುಣಗಣಾಧಾರ ಶೌರೇ ನಮಸ್ತೇ .. 1-9..

ಐಶ್ವರ್ಯಂ ಶಂಕರಾದೀಶ್ವರವಿನಿಯಮನಂ ವಿಶ್ವತೇಜೋಹರಾಣಾಂ
ತೇಜಸ್ಸಂಹಾರಿ ವೀರ್ಯಂ ವಿಮಲಮಪಿಯಶೋ ನಿಸ್ಪೃಹೈಶ್ಚೋಪಗೀತಂ .

ಅಂಗಾಸಂಗಾ ಸದಾ ಶ್ರೀರಖಿಲವಿದಸಿ ನ ಕ್ವಾಪಿ ತೇ ಸಂಗವಾರ್ತಾ
ತದ್ವಾತಾಗಾರವಾಸಿನ್ಮುರಹರ ಭಗವಚ್ಛಬ್ದಮುಖ್ಯಾಶ್ರಯೋಽಸಿ .. 1-10..

ಇತಿ ಪ್ರಥಮದಶಕಂ ಸಮಾಪ್ತಂ .

ದ್ವಿತೀಯದಶಕಂ (2)

ಭಗವತಃ ಸ್ವರೂಪಮಾಧುರ್ಯಂ ತಥಾ ಭಕ್ತಿಮಹತ್ತ್ವಂ .
2 Form of the Lord And Greatness of Devotion

ನಾರಾಯಣೀಯಂ

ಸೂರ್ಯಸ್ಪರ್ಧಿಕಿರೀಟಮೂರ್ಧ್ವತಿಲಕಪ್ರೋದ್ಭಾಸಿಫಾಲಾಂತರಂ
ಕಾರುಣ್ಯಾಕುಲನೇತ್ರಮಾರ್ದ್ರಹಸಿತೋಲ್ಲಾಸಂ ಸುನಾಸಾಪುಟಂ .

ಗಂಡೋದ್ಯನ್ಮಕರಾಭಕುಂಡಲಯುಗಂ ಕಂಠೋಜ್ಜ್ವಲತ್ಕೌಸ್ತುಭಂ
ತ್ವದ್ರೂಪಂ ವನಮಾಲ್ಯಹಾರಪಟಲಶ್ರೀವತ್ಸದೀಪ್ರಂ ಭಜೇ .. 2-1..

ಕೇಯೂರಾಂಗದಕಂಕಣೋತ್ತಮಮಹಾರತ್ನಾಂಗುಲೀಯಾಂಕಿತ-
ಶ್ರೀಮದ್ಬಾಹುಚತುಷ್ಕಸಂಗತಗದಾಶಂಖಾರಿಪಂಕೇರುಹಾಂ .

ಕಾಂಚಿತ್ಕಾಂಚನಕಾಂಚಿಲಾಂಛಿತಲಸತ್ಪೀತಾಂಬರಾಲಂಬಿನೀ-
ಮಾಲಂಬೇ ವಿಮಲಾಂಬುಜದ್ಯುತಿಪದಾಂ ಮೂರ್ತಿಂ ತವಾರ್ತಿಚ್ಛಿದಂ .. 2-2..

ಯತ್ತ್ರೈಲೋಕ್ಯಮಹೀಯಸೋಽಪಿ ಮಹಿತಂ ಸಮ್ಮೋಹನಂಮೋಹನಾತ್
ಕಾಂತಂ ಕಾಂತಿನಿಧಾನತೋಽಪಿ ಮಧುರಂ ಮಾಧುರ್ಯಧುರ್ಯಾದಪಿ .

ಸೌಂದರ್ಯೋತ್ತರತೋಽಪಿ ಸುಂದರತರಂ ತ್ವದ್ರೂಪಮಾಶ್ಚರ್ಯತೋಽ-
ಪ್ಯಾಶ್ಚರ್ಯಂ ಭುವನೇ ನ ಕಸ್ಯ ಕುತುಕಂ ಪುಷ್ಣಾತಿ ವಿಷ್ಣೋ ವಿಭೋ .. 2-3..

ತತ್ತಾದೃಙ್ಮಧುರಾತ್ಮಕಂ ತವ ವಪುಃ ಸಂಪ್ರಾಪ್ಯ ಸಂಪನ್ಮಯೀ
ಸಾ ದೇವೀ ಪರಮೋತ್ಸುಕಾ ಚಿರತರಂ ನಾಽಸ್ತೇ ಸ್ವಭಕ್ತೇಷ್ವಪಿ .

ತೇನಾಸ್ಯಾ ಬತ ಕಷ್ಟಮಚ್ಯುತ ವಿಭೋ ತ್ವದ್ರೂಪಮಾನೋಜ್ಞಕ-
ಪ್ರೇಮಸ್ಥೈರ್ಯಮಯಾದಚಾಪಲಬಲಾಚ್ಚಾಪಲ್ಯವಾರ್ತೋದಭೂತ್ .. 2-4..

ಲಕ್ಷ್ಮೀಸ್ತಾವಕರಾಮಣೀಯಕಹೃತೈವೇಯಂ ಪರೇಷ್ವಸ್ಥಿರೇ-
ತ್ಯಸ್ಮಿನ್ನನ್ಯದಪಿ ಪ್ರಮಾಣಮಧುನಾ ವಕ್ಷ್ಯಾಮಿ ಲಕ್ಷ್ಮೀಪತೇ .

ಯೇ ತ್ವದ್ಧ್ಯಾನಗುಣಾನುಕೀರ್ತನರಸಾಸಕ್ತಾ ಹಿ ಭಕ್ತಾ ಜನಾ-
ಸ್ತೇಷ್ವೇಷಾ ವಸತಿ ಸ್ಥಿರೈವ ದಯಿತಪ್ರಸ್ತಾವದತ್ತಾದರಾ .. 2-5..

ಏವಂಭೂತಮನೋಜ್ಞತಾನವಸುಧಾನಿಷ್ಯಂದಸಂದೋಹನಂ
ತ್ವದ್ರೂಪಂ ಪರಚಿದ್ರಸಾಯನಮಯಂ ಚೇತೋಹರಂ ಶೃಣ್ವತಾಂ .

ಸದ್ಯಃ ಪ್ರೇರಯತೇ ಮತಿಂ ಮದಯತೇ ರೋಮಾಂಚಯತ್ಯಂಗಕಂ
ವ್ಯಾಸಿಂಚತ್ಯಪಿ ಶೀತಬಾಷ್ಪವಿಸರೈರಾನಂದಮೂರ್ಚ್ಛೋದ್ಭವೈಃ .. 2-6..
ಏವಂಭೂತತಯಾ ಹಿ ಭಕ್ತ್ಯಭಿಹಿತೋಯೋಗಃ ಸಯೋಗದ್ವಯಾತ್
ಕರ್ಮಜ್ಞಾನಮಯಾದ್ಭೃಶೋತ್ತಮತರೋಯೋಗೀಶ್ವರೈರ್ಗೀಯತೇ .

ಸೌಂದರ್ಯೈಕರಸಾತ್ಮಕೇ ತ್ವಯಿ ಖಲು ಪ್ರೇಮಪ್ರಕರ್ಷಾತ್ಮಿಕಾ
ಭಕ್ತಿರ್ನಿಶ್ರಮಮೇವ ವಿಶ್ವಪುರುಷೈರ್ಲಭ್ಯಾ ರಮಾವಲ್ಲಭ .. 2-7..

ನಿಷ್ಕಾಮಂ ನಿಯತಸ್ವಧರ್ಮಚರಣಂಯತ್ಕರ್ಮಯೋಗಾಭಿಧಂ
ತದ್ದೂರೇತ್ಯಫಲಂಯದೌಪನಿಷದಜ್ಞಾನೋಪಲಭ್ಯಂ ಪುನಃ .
ತತ್ತ್ವವ್ಯಕ್ತತಯಾ ಸುದುರ್ಗಮತರಂ ಚಿತ್ತಸ್ಯ ತಸ್ಮಾದ್ವಿಭೋ

ತ್ವತ್ಪ್ರೇಮಾತ್ಮಕಭಕ್ತಿರೇವ ಸತತಂ ಸ್ವಾದೀಯಸೀ ಶ್ರೇಯಸೀ .. 2-8..

ಅತ್ಯಾಯಾಸಕರಾಣಿ ಕರ್ಮಪಟಲಾನ್ಯಾಚರ್ಯ ನಿರ್ಯನ್ಮಲಾಃ
ಬೋಧೇ ಭಕ್ತಿಪಥೇಽಥವಾಪ್ಯುಚಿತತಾಮಾಯಾಂತಿ ಕಿಂ ತಾವತಾ .

ಕ್ಲಿಷ್ಟ್ವಾ ತರ್ಕಪಥೇ ಪರಂ ತವ ವಪುರ್ಬ್ರಹ್ಮಾಖ್ಯಮನ್ಯೇ ಪುನ-

ಶ್ಚಿತ್ತಾರ್ದ್ರತ್ವಮೃತೇ ವಿಚಿಂತ್ಯ ಬಹುಭಿಃ ಸಿಧ್ಯಂತಿ ಜನ್ಮಾಂತರೈಃ .. 2-9..
ತ್ವದ್ಭಕ್ತಿಸ್ತು ಕಥಾರಸಾಮೃತಝರೀನಿರ್ಮಜ್ಜನೇನ ಸ್ವಯಂ
ಸಿದ್ಧ್ಯಂತೀ ವಿಮಲಪ್ರಬೋಧಪದವೀಮಕ್ಲೇಶತಸ್ತನ್ವತೀ .

ಸದ್ಯಃ ಸಿದ್ಧಿಕರೀ ಜಯತ್ಯಯಿ ವಿಭೋ ಸೈವಾಸ್ತು ಮೇ ತ್ವತ್ಪದ-

ಪ್ರೇಮಪ್ರೌಢಿರಸಾರ್ದ್ರತಾ ದ್ರುತತರಂ ವಾತಾಲಯಾಧೀಶ್ವರ .. 2-10..

ಇತಿ ದ್ವಿತೀಯದಶಕಂ ಸಮಾಪ್ತಂ .

ತೃತೀಯದಶಕಂ (3)

ಉತ್ತಮಭಕ್ತಸ್ಯ ಗುಣಾಃ .
3 The Qualities of the Perfect Devotee

ಪಠಂತೋ ನಾಮಾನಿ ಪ್ರಮದಭರಸಿಂಧೌ ನಿಪತಿತಾಃ
ಸ್ಮರಂತೋ ರೂಪಂ ತೇ ವರದ ಕಥಯಂತೋ ಗುಣಕಥಾಃ .
ಚರಂತೋ ಯೇ ಭಕ್ತಾಸ್ತ್ವಯಿ ಖಲು ರಮಂತೇ ಪರಮಮೂ-

ನಹಂ ಧನ್ಯಾನ್ಮನ್ಯೇ ಸಮಧಿಗತಸರ್ವಾಭಿಲಷಿತಾನ್ .. 3-1..

ಗದಕ್ಲಿಷ್ಟಂ ಕಷ್ಟಂ ತವ ಚರಣಸೇವಾರಸಭರೇಽ-
ಪ್ಯನಾಸಕ್ತಂ ಚಿತ್ತಂ ಭವತಿ ಬತ ವಿಷ್ಣೋ ಕುರು ದಯಾಂ .

ಭವತ್ಪಾದಾಂಭೋಜಸ್ಮರಣರಸಿಕೋ ನಾಮನಿವಹಾ-
ನಹಂ ಗಾಯಂ ಗಾಯಂ ಕುಹಚನ ವಿವತ್ಸ್ಯಾಮಿ ವಿಜನೇ .. 3-2..

ಕೃಪಾ ತೇ ಜಾತಾ ಚೇತ್ಕಿಮಿವ ನ ಹಿ ಲಭ್ಯಂ ತನುಭೃತಾಂ
ಮದೀಯಕ್ಲೇಶೌಘಪ್ರಶಮನದಶಾ ನಾಮ ಕಿಯತೀ .

ನ ಕೇ ಕೇ ಲೋಕೇಽಸ್ಮಿನ್ನನಿಶಮಯಿ ಶೋಕಾಭಿರಹಿತಾ
ಭವದ್ಭಕ್ತಾ ಮುಕ್ತಾಃ ಸುಖಗತಿಮಸಕ್ತಾ ವಿದಧತೇ .. 3-3..

ಮುನಿಪ್ರೌಢಾ ರೂಢಾ ಜಗತಿ ಖಲು ಗೂಢಾತ್ಮಗತಯೋ
ಭವತ್ಪಾದಾಂಭೋಜಸ್ಮರಣವಿರುಜೋ ನಾರದಮುಖಾಃ .

nArAyaNIyam.pdf 7



ನಾರಾಯಣೀಯಂ

ಚರಂತೀಶ ಸ್ವೈರಂ ಸತತಪರಿನಿರ್ಭಾತಪರಚಿತ್-

ಸದಾನಂದಾದ್ವೈತಪ್ರಸರಪರಿಮಗ್ನಾಃ ಕಿಮಪರಂ .. 3-4..

ಭವದ್ಭಕ್ತಿಃ ಸ್ಫೀತಾ ಭವತು ಮಮ ಸೈವ ಪ್ರಶಮಯೇ-
ದಶೇಷಕ್ಲೇಶೌಘಂ ನ ಖಲು ಹೃದಿ ಸಂದೇಹಕಣಿಕಾ .

ನ ಚೇದ್ವ್ಯಾಸಸ್ಯೋಕ್ತಿಸ್ತವ ಚ ವಚನಂ ನೈಗಮವಚೋ
ಭವೇನ್ಮಿಥ್ಯಾ ರಥ್ಯಾಪುರುಷವಚನಪ್ರಾಯಮಖಿಲಂ .. 3-5..

ಭವದ್ಭಕ್ತಿಸ್ತಾವತ್ಪ್ರಮುಖಮಧುರಾ ತ್ವದ್ಗುಣರಸಾತ್
ಕಿಮಪ್ಯಾರೂಢಾ ಚೇದಖಿಲಪರಿತಾಪಪ್ರಶಮನೀ .

ಪುನಶ್ಚಾಂತೇ ಸ್ವಾಂತೇ ವಿಮಲಪರಿಬೋಧೋದಯಮಿಲ-

ನ್ಮಹಾನಂದಾದ್ವೈತಂ ದಿಶತಿ ಕಿಮತಃ ಪ್ರಾರ್ಥ್ಯಮಪರಂ .. 3-6..

ವಿಧೂಯ ಕ್ಲೇಶಾನ್ಮೇ ಕುರು ಚರಣಯುಗ್ಮಂ ಧೃತರಸಂ
ಭವತ್ಕ್ಷೇತ್ರಪ್ರಾಪ್ತೌ ಕರಮಪಿ ಚ ತೇ ಪೂಜನವಿಧೌ .

ಭವನ್ಮೂರ್ತ್ಯಾಲೋಕೇ ನಯನಮಥ ತೇ ಪಾದತುಲಸೀ-
ಪರಿಘ್ರಾಣೇ ಘ್ರಾಣಂ ಶ್ರವಣಮಪಿ ತೇ ಚಾರುಚರಿತೇ .. 3-7..

ಪ್ರಭೂತಾಧಿವ್ಯಾಧಿಪ್ರಸಭಚಲಿತೇ ಮಾಮಕಹೃದಿ
ತ್ವದೀಯಂ ತದ್ರೂಪಂ ಪರಮಸುಖಚಿದ್ರೂಪಮುದಿಯಾತ್ .

ಉದಂಚದ್ರೋಮಾಂಚೋ ಗಲಿತಬಹುಹರ್ಷಾಶ್ರುನಿವಹೋ
ಯಥಾ ವಿಸ್ಮರ್ಯಾಸಂ ದುರುಪಶಮಪೀಡಾಪರಿಭವಾನ್ .. 3-8..

ಮರುದ್ಗೇಹಾಧೀಶ ತ್ವಯಿ ಖಲು ಪರಾಂಚೋಽಪಿ ಸುಖಿನೋ
ಭವತ್ಸ್ನೇಹೀ ಸೋಽಹಂ ಸುಬಹು ಪರಿತಪ್ಯೇ ಚ ಕಿಮಿದಂ .

ಅಕೀರ್ತಿಸ್ತೇ ಮಾ ಭೂದ್ವರದ ಗದಭಾರಂ ಪ್ರಶಮಯನ್
ಭವದ್ಭಕ್ತೋತ್ತಂಸಂಝಟಿತಿ ಕುರು ಮಾಂ ಕಂಸದಮನ .. 3-9..

ಕಿಮುಕ್ತೈರ್ಭೂಯೋಭಿಸ್ತವ ಹಿ ಕರುಣಾ ಯಾವದುದಿಯಾ-
ದಹಂ ತಾವದ್ದೇವ ಪ್ರಹಿತವಿವಿಧಾರ್ತಪ್ರಲಪಿತಃ .
ಪುರಃ ಕೢಪ್ತೇ ಪಾದೇ ವರದ ತವ ನೇಷ್ಯಾಮಿ ದಿವಸಾನ್
ಯಥಾಶಕ್ತಿ ವ್ಯಕ್ತಂ ನತಿನುತಿನಿಷೇವಾ ವಿರಚಯನ್ .. 3-10..

ಇತಿ ತೃತೀಯದಶಕಂ ಸಮಾಪ್ತಂ .

ಚತುರ್ಥದಶಕಂ (4)

ಯೋಗಾಭ್ಯಾಸಃ ತಥಾಯೋಗಸಿದ್ಧಿಃ .
4 Yoga And Its Attainment

ಕಲ್ಯತಾಂ ಮಮ ಕುರುಷ್ವ ತಾವತೀಂ ಕಲ್ಯತೇ ಭವದುಪಾಸನಂಯಯಾ .

ಸ್ಪಷ್ಟಮಷ್ಟವಿಧಯೋಗಚರ್ಯಯಾ ಪುಷ್ಟಯಾಽಽಶು ತವ ತುಷ್ಟಿಮಾಪ್ನುಯಾಂ ..

4-1..

ಬ್ರಹ್ಮಚರ್ಯದ್ರುಢತಾದಿಭಿರ್ಯಮೈರಾಪ್ಲವಾದಿನಿಯಮೈಶ್ಚ ಪಾವಿತಾಃ .
ಕುರ್ಮಹೇ ದ್ರುಢಮಮೀ ಸುಖಾಸನಂ ಪಂಕಜಾದ್ಯಮಪಿ ವಾ ಭವತ್ಪರಾಃ .. 4-2..
ತಾರಮಂತರನುಚಿಂತ್ಯ ಸಂತತಂ ಪ್ರಾಣವಾಯುಮಭಿಯಮ್ಯ ನಿರ್ಮಲಾಃ .
ಇಂದ್ರಿಯಾಣಿ ವಿಷಯಾದಥಾಪಹೃತ್ಯಾಽಽಸ್ಮಹೇ ಭವದುಪಾಸನೋನ್ಮುಖಾಃ .. 4-3..
ಅಸ್ಫುಟೇ ವಪುಷಿ ತೇ ಪ್ರಯತ್ನತೋ ಧಾರಯೇಮ ಧಿಷಣಾಂ ಮುಹುರ್ಮುಹುಃ .
ತೇನ ಭಕ್ತಿರಸಮಂತರಾರ್ದ್ರತಾಮುದ್ವಹೇಮ ಭವದಂಘ್ರಿಚಿಂತಕಾಃ .. 4-4..
ವಿಸ್ಫುಟಾವಯವಭೇದಸುಂದರಂ ತ್ವದ್ವಪುಸ್ಸುಚಿರಶೀಲನಾವಶಾತ್ .

ಅಶ್ರಮಂ ಮನಸಿ ಚಿಂತಯಾಮಹೇ ಧ್ಯಾನಯೋಗನಿರತಾಸ್ತ್ವದಾಶ್ರಯಾಃ .. 4-5..
ಧ್ಯಾಯತಾಂ ಸಕಲಮೂರ್ತಿಮೀದೃಶೀಮುನ್ಮಿಷನ್ಮಧುರತಾಹೃತಾತ್ಮನಾಂ .

ಸಾಂದ್ರಮೋದರಸರೂಪಮಾಂತರಂ ಬ್ರಹ್ಮರೂಪಮಯಿ ತೇಽವಭಾಸತೇ .. 4-6..

ತತ್ಸಮಾಸ್ವದನರೂಪಿಣೀಂ ಸ್ಥಿತಿಂ ತ್ವತ್ಸಮಾಧಿಮಯಿವಿಶ್ವನಾಯಕ .

ಆಶ್ರಿತಾಃ ಪುನರತಃ ಪರಿಚ್ಯುತಾವಾರಭೇಮಹಿಚ ಧಾರಣಾದಿಕಂ .. 4-7.. (ಪರಿಚ್ಯುತೌ
ಆರಭೇಮಹಿ)

ಇತ್ಥಮಭ್ಯಸನನಿರ್ಭರೋಲ್ಲಸತ್ತ್ವತ್ಪರಾತ್ಮಸುಖಕಲ್ಪಿತೋತ್ಸವಾಃ .
ಮುಕ್ತಭಕ್ತಕುಲಮೌಲಿತಾಂ ಗತಾಃ ಸಂಚರೇಮ ಶುಕನಾರದಾದಿವತ್ .. 4-8..

ತ್ವತ್ಸಮಾಧಿವಿಜಯೇ ತು ಯಃ ಪುನರ್ಮಂಕ್ಷುಮೋಕ್ಷರಸಿಕಃ ಕ್ರಮೇಣ ವಾ .

ಯೋಗವಶ್ಯಮನಿಲಂ ಷಡಾಶ್ರಯೈರುನ್ನಯತ್ಯಜ ಸುಷುಮ್ನಯಾ ಶನೈಃ .. 4-9..
ಲಿಂಗದೇಹಮಪಿ ಸಂತ್ಯಜನ್ನಥೋ ಲೀಯತೇ ತ್ವಯಿ ಪರೇ ನಿರಾಗ್ರಹಃ .
ಊರ್ಧ್ವಲೋಕಕುತುಕೀ ತು ಮೂರ್ಧತಸ್ಸಾರ್ಧಮೇವ ಕರಣೈರ್ನಿರೀಯತೇ .. 4-10..
ಅಗ್ನಿವಾಸರವಲರ್ಕ್ಷಪಕ್ಷಗೈರುತ್ತರಾಯಣಜುಷಾ ಚ ದೈವತೈಃ .
ಪ್ರಾಪಿತೋ ರವಿಪದಂ ಭವತ್ಪರೋ ಮೋದವಾನ್ ಧ್ರುವಪದಾಂತಮೀಯತೇ .. 4-

11..

ಆಸ್ಥಿತೋಽಥ ಮಹರಾಲಯೇಯದಾ ಶೇಷವಕ್ತ್ರದಹನೋಷ್ಮಣಾರ್ದ್ಯತೇ .

ಈಯತೇ ಭವದುಪಾಶ್ರಯಸ್ತದಾ ವೇಧಸಃ ಪದಮತಃ ಪುರೈವ ವಾ .. 4-12..

ತತ್ರ ವಾ ತವ ಪದೇಽಥವಾ ವಸನ್ ಪ್ರಾಕೃತಪ್ರಲಯ ಏತಿ ಮುಕ್ತತಾಂ .

ಸ್ವೇಚ್ಛಯಾ ಖಲು ಪುರಾ ವಿಮುಚ್ಯತೇ ಸಂವಿಭಿದ್ಯ ಜಗದಂಡಮೋಜಸಾ .. 4-13..

ತಸ್ಯ ಚ ಕ್ಷಿತಿಪಯೋಮಹೋಽನಿಲದ್ಯೋಮಹತ್ಪ್ರಕೃತಿಸಪ್ತಕಾವೃತೀಃ .
ತತ್ತದಾತ್ಮಕತಯಾ ವಿಶನ್ ಸುಖೀ ಯಾತಿ ತೇ ಪದಮನಾವೃತಂ ವಿಭೋ .. 4-14..

ಅರ್ಚಿರಾದಿಗತಿಮೀದೃಶೀಂ ವ್ರಜನ್ ವಿಚ್ಯುತಿಂ ನ ಭಜತೇ ಜಗತ್ಪತೇ .

ಸಚ್ಚಿದಾತ್ಮಕ ಭವದ್ಗುಣೋದಯಾನುಚ್ಚರಂತಮನಿಲೇಶ ಪಾಹಿ ಮಾಂ .. 4-15..

ಇತಿ ಚತುರ್ಥದಶಕಂ ಸಮಾಪ್ತಂ

ಪಂಚಮದಶಕಂ (5)

ವಿರಾಟ್-ಪುರುಷೋತ್ಪತ್ತಿಃ .
5 Cosmic Evoluion

ವ್ಯಕ್ತಾವ್ಯಕ್ತಮಿದಂ ನ ಕಿಂಚಿದಭವತ್ಪ್ರಾಕ್ಪ್ರಾಕೃತಪ್ರಕ್ಷಯೇ
ಮಾಯಾಯಾಂ ಗುಣಸಾಮ್ಯರುದ್ಧವಿಕೃತೌ ತ್ವಯ್ಯಾಗತಾಯಾಂ ಲಯಂ .

ನೋ ಮೃತ್ಯುಶ್ಚ ತದಾಮೃತಂ ಚ ಸಮಭೂನ್ನಾಹ್ನೋ ನ ರಾತ್ರೇಃ ಸ್ಥಿತಿ-
ಸ್ತತ್ರೈಕಸ್ತ್ವಮಶಿಷ್ಯಥಾಃ ಕಿಲ ಪರಾನಂದಪ್ರಕಾಶಾತ್ಮನಾ .. 5-1..

ಕಾಲಃ ಕರ್ಮಗುಣಾಶ್ಚ ಜೀವನಿವಹಾ ವಿಶ್ವಂ ಚ ಕಾರ್ಯಂ ವಿಭೋ
ಚಿಲ್ಲೀಲಾರತಿಮೇಯುಷಿ ತ್ವಯಿ ತದಾ ನಿರ್ಲೀನತಾಮಾಯಯುಃ .
ತೇಷಾಂ ನೈವ ವದಂತ್ಯಸತ್ವಮಯಿ ಭೋಃ ಶಕ್ತ್ಯಾತ್ಮನಾ ತಿಷ್ಠತಾಂ
ನೋ ಚೇತ್ ಕಿಂ ಗಗನಪ್ರಸೂನಸದೃಶಾಂ ಭೂಯೋ ಭವೇತ್ಸಂಭವಃ .. 5-2..
ಏವಂ ಚ ದ್ವಿಪರಾರ್ಧಕಾಲವಿಗತಾವೀಕ್ಷಾಂ ಸಿಸೃಕ್ಷಾತ್ಮಿಕಾಂ
ಬಿಭ್ರಾಣೇ ತ್ವಯಿ ಚುಕ್ಷುಭೇ ತ್ರಿಭುವನೀಭಾವಾಯಮಾಯಾ ಸ್ವಯಂ .

ಮಾಯಾತಃ ಖಲು ಕಾಲಶಕ್ತಿರಖಿಲಾದೃಷ್ಟಂ ಸ್ವಭಾವೋಽಪಿ ಚ
ಪ್ರಾದುರ್ಭೂಯ ಗುಣಾನ್ವಿಕಾಸ್ಯ ವಿದಧುಸ್ತಸ್ಯಾಸ್ಸಹಾಯಕ್ರಿಯಾಂ .. 5-3..

ಮಾಯಾಸನ್ನಿಹಿತೋಽಪ್ರವಿಷ್ಟವಪುಷಾ ಸಾಕ್ಷೀತಿ ಗೀತೋ ಭವಾನ್
ಭೇದೈಸ್ತಾಂ ಪ್ರತಿಬಿಂಬತೋ ವಿವಿಶಿವಾನ್ ಜೀವೋಽಪಿ ನೈವಾಪರಃ .
ಕಾಲಾದಿಪ್ರತಿಬೋಧಿತಾಽಥ ಭವತಾ ಸಂಚೋದಿತಾ ಚ ಸ್ವಯಂ
ಮಾಯಾ ಸಾ ಖಲು ಬುದ್ಧಿತತ್ತ್ವಮಸೃಜದ್ಯೋಽಸೌ ಮಹಾನುಚ್ಯತೇ .. 5-4..

ತತ್ರಾಸೌ ತ್ರಿಗುಣಾತ್ಮಕೋಽಪಿ ಚ ಮಹಾನ್ ಸತ್ತ್ವಪ್ರಧಾನಃ ಸ್ವಯಂ
ಜೀವೇಽಸ್ಮಿನ್ ಖಲು ನಿರ್ವಿಕಲ್ಪಮಹಮಿತ್ಯುದ್ಬೋಧನಿಷ್ಪಾದಕಃ .
ಚಕ್ರೇಽಸ್ಮಿನ್ ಸವಿಕಲ್ಪಬೋಧಕಮಹಂತತ್ತ್ವಂ ಮಹಾನ್ ಖಲ್ವಸೌ
ಸಂಪುಷ್ಟಂ ತ್ರಿಗುಣೈಸ್ತಮೋಽತಿಬಹುಲಂ ವಿಷ್ಣೋ ಭವತ್ಪ್ರೇರಣಾತ್ .. 5-5..

10 sanskritdocuments.org



ನಾರಾಯಣೀಯಂ

ಸೋಽಹಂ ಚ ತ್ರಿಗುಣಕ್ರಮಾತ್ತ್ರಿವಿಧತಾಮಾಸಾದ್ಯ ವೈಕಾರಿಕೋ
ಭೂಯಸ್ತೈಜಸತಾಮಸಾವಿತಿ ಭವನ್ನಾದ್ಯೇನ ಸತ್ತ್ವಾತ್ಮನಾ .

ದೇವಾನಿಂದ್ರಿಯಮಾನಿನೋಽಕೃತ ದಿಶಾವಾತಾರ್ಕಪಾಶ್ಯಶ್ವಿನೋ
ವಹ್ನೀಂದ್ರಾಚ್ಯುತಮಿತ್ರಕಾನ್ ವಿಧುವಿಧಿಶ್ರೀರುದ್ರಶಾರೀರಕಾನ್ .. 5-6..

ಭೂಮನ್ಮಾನಸಬುದ್ಧ್ಯಹಂಕೃತಿಮಿಲಚ್ಚಿತ್ತಾಖ್ಯವೃತ್ಯನ್ವಿತಂ
ತಚ್ಚಾಂತಃಕರಣಂ ವಿಭೋ ತವ ಬಲಾತ್ಸತ್ತ್ವಾಂಶ ಏವಾಸೃಜತ್ .

ಜಾತಸ್ತೈಜಸತೋ ದಶೇಂದ್ರಿಯಗಣಸ್ತತ್ತಾಮಸಾಂಶಾತ್ಪುನ-

ಸ್ತನ್ಮಾತ್ರಂ ನಭಸೋ ಮರುತ್ಪುರಪತೇ ಶಬ್ದೋಽಜನಿ ತ್ವದ್ಬಲಾತ್ .. 5-7..

ಶಬ್ದಾದ್ವ್ಯೋಮ ತತಃ ಸಸರ್ಜಿಥ ವಿಭೋ ಸ್ಪರ್ಶಂ ತತೋ ಮಾರುತಂ
ತಸ್ಮಾದ್ರೂಪಮತೋ ಮಹೋಽಥ ಚ ರಸಂ ತೋಯಂ ಚ ಗಂಧಂ ಮಹೀಂ .

ಏವಂ ಮಾಧವ ಪೂರ್ವಪೂರ್ವಕಲನಾದಾದ್ಯಾದ್ಯಧರ್ಮಾನ್ವಿತಂ
ಭೂತಗ್ರಾಮಮಿಮಂ ತ್ವಮೇವ ಭಗವನ್ ಪ್ರಾಕಾಶಯಸ್ತಾಮಸಾತ್ .. 5-8..

ಏತೇ ಭೂತಗಣಾಸ್ತಥೇಂದ್ರಿಯಗಣಾ ದೇವಾಶ್ಚ ಜಾತಾ ಪೃಥಙ್-

ನೋ ಶೇಕುರ್ಭುವನಾಂಡನಿರ್ಮಿತಿವಿಧೌ ದೇವೈರಮೀಭಿಸ್ತದಾ .

ತ್ವಂ ನಾನಾವಿಧಸೂಕ್ತಿಭಿರ್ನುತಗುಣಸ್ತತ್ತ್ವಾನ್ಯಮೂನ್ಯಾವಿಶಂ-
ಶ್ಚೇಷ್ಟಾಶಕ್ತಿಮುದೀರ್ಯ ತಾನಿ ಘಟಯನ್ ಹೈರಣ್ಯಮಂಡಂ ವ್ಯಧಾಃ .. 5-9..
ಅಂಡಂ ತತ್ಖಲು ಪೂರ್ವಸೃಷ್ಟಸಲಿಲೇಽತಿಷ್ಠತ್ಸಹಸ್ರಂ ಸಮಾಃ
ನಿರ್ಭಿಂದನ್ನಕೃಥಾಶ್ಚತುರ್ದಶಜಗದ್ರೂಪಂ ವಿರಾಡಾಹ್ವಯಂ .

ಸಾಹಸ್ರೈಃ ಕರಪಾದಮೂರ್ಧನಿವಹೈರ್ನಿಶ್ಶೇಷಜೀವಾತ್ಮಕೋ
ನಿರ್ಭಾತೋಽಸಿ ಮರುತ್ಪುರಾಧಿಪ ಸ ಮಾಂ ತ್ರಾಯಸ್ವ ಸರ್ವಾಮಯಾತ್ .. 5-10..

ಇತಿ ಪಂಚಮದಶಕಂ ಸಮಾಪ್ತಂ .

ಷಷ್ಠದಶಕಂ (6)

ವಿರಾಟ್-ಸ್ವರೂಪವರ್ಣನಂ .
6 The Cosmos as the Form of the Lord

ಏವಂ ಚತುರ್ದಶಜಗನ್ಮಯತಾಂ ಗತಸ್ಯ ಪಾತಾಲಮೀಶ ತವ ಪಾದತಲಂ ವದಂತಿ .

ಪಾದೋರ್ಧ್ವದೇಶಮಪಿದೇವರಸಾತಲಂ ತೇ ಗುಲ್ಫದ್ವಯಂಖಲುಮಹಾತಲಮದ್ಭುತಾತ್ಮನ್
.. 6-1..

ಜಂಘೇ ತಲಾತಲಮಥೋ ಸುತಲಂ ಚ ಜಾನೂ ಕಿಂಚೋರುಭಾಗಯುಗಲಂ
ವಿತಲಾತಲೇ ದ್ವೇ .

ಕ್ಷೋಣೀತಲಂ ಜಘನಮಂಬರಮಂಗ ನಾಭಿರ್ವಕ್ಷಶ್ಚ ಶಕ್ರನಿಲಯಸ್ತವ ಚಕ್ರಪಾಣೇ
.. 6-2..

ಗ್ರೀವಾ ಮಹಸ್ತವ ಮುಖಂ ಚ ಜನಸ್ತಪಸ್ತು ಭಾಲಂ ಶಿರಸ್ತವ ಸಮಸ್ತಮಯಸ್ಯ
ಸತ್ಯಂ .

ಏವಂ ಜಗನ್ಮಯತನೋ ಜಗದಾಶ್ರಿತೈರಪ್ಯನ್ಯೈರ್ನಿಬದ್ಧವಪುಷೇ ಭಗವನ್ನಮಸ್ತೇ ..

6-3..

ತ್ವದ್ಬ್ರಹ್ಮರಂಧ್ರಪದಮೀಶ್ವರ ವಿಶ್ವಕಂದ ಛಂದಾಂಸಿ ಕೇಶವ ಘನಾಸ್ತವ ಕೇಶಪಾಶಾಃ
.

ಉಲ್ಲಾಸಿಚಿಲ್ಲಿಯುಗಲಂ ದ್ರುಹಿಣಸ್ಯ ಗೇಹಂ ಪಕ್ಷ್ಮಾಣಿ ರಾತ್ರಿದಿವಸೌ ಸವಿತಾ ಚ
ನೇತ್ರೇ .. 6-4..

ನಿಶ್ಶೇಷವಿಶ್ವರಚನಾ ಚ ಕಟಾಕ್ಷಮೋಕ್ಷಃ ಕರ್ಣೌ ದಿಶೋಽಶ್ವಿಯುಗಲಂ ತವ ನಾಸಿಕೇ
ದ್ವೇ .

ಲೋಭತ್ರಪೇ ಚ ಭಗವನ್ನಧರೋತ್ತರೋಷ್ಠೌ ತಾರಾಗಣಶ್ಚ ದಶನಾಃ ಶಮನಶ್ಚ
ದಂಷ್ಟ್ರಾ .. 6-5..
ಮಾಯಾ ವಿಲಾಸಹಸಿತಂ ಶ್ವಸಿತಂ ಸಮೀರೋ ಜಿಹ್ವಾ ಜಲಂ ವಚನಮೀಶ
ಶಕುಂತಪಂಕ್ತಿಃ .
ಸಿದ್ಧಾದಯಸ್ಸ್ವರಗಣಾ ಮುಖರಂಧ್ರಮಗ್ನಿರ್ದೇವಾ ಭುಜಾಃ ಸ್ತನಯುಗಂ ತವ
ಧರ್ಮದೇವಃ .. 6-6..
ಪೃಷ್ಠಂ ತ್ವಧರ್ಮಇಹದೇವಮನಸ್ಸುಧಾಂಶುರವ್ಯಕ್ತಮೇವಹೃದಯಾಂಬುಜಮಂಬುಜಾಕ್ಷ
.

ಕುಕ್ಷಿಸ್ಸಮುದ್ರನಿವಹಾ ವಸನಂ ತು ಸಂಧ್ಯೇ ಶೇಫಃ ಪ್ರಜಾಪತಿರಸೌ ವೃಷಣೌ ಚ
ಮಿತ್ರಃ .. 6-7..
ಶ್ರೋಣೀಸ್ಥಲಂ ಮೃಗಗಣಾಃ ಪದಯೋರ್ನಖಾಸ್ತೇ ಹಸ್ತ್ಯುಷ್ಟ್ರಸೈಂಧವಮುಖಾ
ಗಮನಂ ತು ಕಾಲಃ .
ವಿಪ್ರಾದಿವರ್ಣಭವನಂವದನಾಬ್ಜಬಾಹುಚಾರೂರುಯುಗ್ಮಚರಣಂ ಕರುಣಾಂಬುಧೇ
ತೇ .. 6-8..

ಸಂಸಾರಚಕ್ರಮಯಿಚಕ್ರಧರ ಕ್ರಿಯಾಸ್ತೇ ವೀರ್ಯಂಮಹಾಸುರಗಣೋಽಸ್ಥಿಕುಲಾನಿ
ಶೈಲಾಃ .
ನಾಡ್ಯಸ್ಸರಿತ್ಸಮುದಯಸ್ತರವಶ್ಚ ರೋಮಜೀಯಾದಿದಂವಪುರನಿರ್ವಚನೀಯಮೀಶ
.. 6-9..

ಈದೃಗ್ಜಗನ್ಮಯವಪುಸ್ತವ ಕರ್ಮಭಾಜಾಂ ಕರ್ಮಾವಸಾನಸಮಯೇಸ್ಮರಣೀಯಮಾಹುಃ
.

ತಸ್ಯಾಂತರಾತ್ಮವಪುಷೇ ವಿಮಲಾತ್ಮನೇ ತೇ ವಾತಾಲಯಾಧಿಪ ನಮೋಽಸ್ತು
ನಿರುಂಧಿ ರೋಗಾನ್ .. 6-10..

ಇತಿ ಷಷ್ಠದಶಕಂ ಸಮಾಪ್ತಂ ..

ಸಪ್ತಮದಶಕಂ (7)

ಬ್ರಹ್ಮಣಃ ಜನ್ಮ, ತಪಃ ತಥಾ ವೈಕುಂಠದರ್ಶನಂ ..
7 Bahma’s Origin, Penance And Vision of Vaikuntha

ಏವಂ ದೇವ ಚತುರ್ದಶಾತ್ಮಕಜಗದ್ರೂಪೇಣ ಜಾತಃ ಪುನ-

ಸ್ತಸ್ಯೋರ್ಧ್ವಂ ಖಲು ಸತ್ಯಲೋಕನಿಲಯೇ ಜಾತೋಽಸಿ ಧಾತಾ ಸ್ವಯಂ .

ಯಂ ಶಂಸಂತಿ ಹಿರಣ್ಯಗರ್ಭಮಖಿಲತ್ರೈಲೋಕ್ಯಜೀವಾತ್ಮಕಂ
ಯೋಽಭೂತ್ ಸ್ಫೀತರಜೋವಿಕಾರವಿಕಸನ್ನಾನಾಸಿಸೃಕ್ಷಾರಸಃ .. 7-1..
ಸೋಽಯಂ ವಿಶ್ವವಿಸರ್ಗದತ್ತಹೃದಯಸ್ಸಂಪಶ್ಯಮಾನಸ್ಸ್ವಯಂ
ಬೋಧಂ ಖಲ್ವನವಾಪ್ಯ ವಿಶ್ವವಿಷಯಂ ಚಿಂತಾಕುಲಸ್ತಸ್ಥಿವಾನ್ .

ತಾವತ್ತ್ವಂ ಜಗತಾಂಪತೇ ತಪತಪೇತ್ಯೇವಂ ಹಿ ವೈಹಾಯಸೀಂ
ವಾಣೀಮೇನಮಶಿಶ್ರವಃ ಶ್ರುತಿಸುಖಾಂ ಕುರ್ವಂಸ್ತಪಃಪ್ರೇರಣಾಂ .. 7-2..

ಕೋಽಸೌ ಮಾಮವದತ್ಪುಮಾನಿತಿ ಜಲಾಪೂರ್ಣೇ ಜಗನ್ಮಂಡಲೇ
ದಿಕ್ಷೂದ್ವೀಕ್ಷ್ಯ ಕಿಮಪ್ಯನೀಕ್ಷಿತವತಾ ವಾಕ್ಯಾರ್ಥಮುತ್ಪಶ್ಯತಾ .

ದಿವ್ಯಂ ವರ್ಷಸಹಸ್ರಮಾತ್ತತಪಸಾ ತೇನ ತ್ವಮಾರಾಧಿತ-
ಸ್ತಸ್ಮೈ ದರ್ಶಿತವಾನಸಿ ಸ್ವನಿಲಯಂ ವೈಕುಂಠಮೇಕಾದ್ಭುತಂ .. 7-3..

ಮಾಯಾಯತ್ರ ಕದಾಪಿ ನೋ ವಿಕುರುತೇ ಭಾತೇ ಜಗದ್ಭ್ಯೋ ಬಹಿ-

ಶ್ಶೋಕಕ್ರೋಧವಿಮೋಹಸಾಧ್ವಸಮುಖಾ ಭಾವಾಸ್ತು ದೂರಂ ಗತಾಃ .
ಸಾಂದ್ರಾನಂದಝರೀ ಚಯತ್ರ ಪರಮಜ್ಯೋತಿಃಪ್ರಕಾಶಾತ್ಮಕೇ
ತತ್ತೇ ಧಾಮ ವಿಭಾವಿತಂ ವಿಜಯತೇ ವೈಕುಂಠರೂಪಂ ವಿಭೋ .. 7-4..

ಯಸ್ಮಿನ್ನಾಮ ಚತುರ್ಭುಜಾ ಹರಿಮಣಿಶ್ಯಾಮಾವದಾತತ್ವಿಷೋ
ನಾನಾಭೂಷಣರತ್ನದೀಪಿತದಿಶೋ ರಾಜದ್ವಿಮಾನಾಲಯಾಃ .
ಭಕ್ತಿಪ್ರಾಪ್ತತಥಾವಿಧೋನ್ನತಪದಾ ದೀವ್ಯಂತಿ ದಿವ್ಯಾ ಜನಾ-

ಸ್ತತ್ತೇ ಧಾಮ ನಿರಸ್ತಸರ್ವಶಮಲಂ ವೈಕುಂಠರೂಪಂ ಜಯೇತ್ .. 7-5..

ನಾನಾದಿವ್ಯವಧೂಜನೈರಭಿವೃತಾ ವಿದ್ಯುಲ್ಲತಾತುಲ್ಯಯಾ
ವಿಶ್ವೋನ್ಮಾದನಹೃದ್ಯಗಾತ್ರಲತಯಾ ವಿದ್ಯೋತಿತಾಶಾಂತರಾ .

ತ್ವತ್ಪಾದಾಂಬುಜಸೌರಭೈಕಕುತುಕಾಲ್ಲಕ್ಷ್ಮೀಃ ಸ್ವಯಂ ಲಕ್ಷ್ಯತೇ
ಯಸ್ಮಿನ್ ವಿಸ್ಮಯನೀಯದಿವ್ಯವಿಭವಂ ತತ್ತೇ ಪದಂ ದೇಹಿ ಮೇ .. 7-6..

ತತ್ರೈವಂ ಪ್ರತಿದರ್ಶಿತೇ ನಿಜಪದೇ ರತ್ನಾಸನಾಧ್ಯಾಸಿತಂ
ಭಾಸ್ವತ್ಕೋಟಿಲಸತ್ಕಿರೀಟಕಟಕಾದ್ಯಾಕಲ್ಪದೀಪ್ರಾಕೃತಿ .

ಶ್ರೀವತ್ಸಾಂಕಿತಮಾತ್ತಕೌಸ್ತುಭಮಣಿಚ್ಛಾಯಾರುಣಂ ಕಾರಣಂ
ವಿಶ್ವೇಷಾಂ ತವ ರೂಪಮೈಕ್ಷತ ವಿಧಿಸ್ತತ್ತೇ ವಿಭೋ ಭಾತು ಮೇ .. 7-7..

ಕಾಲಾಂಭೋದಕಲಾಯಕೋಮಲರುಚೀಚಕ್ರೇಣ ಚಕ್ರಂ ದಿಶಾ-
ಮಾವೃಣ್ವಾನಮುದಾರಮಂದಹಸಿತಸ್ಯಂದಪ್ರಸನ್ನಾನನಂ .

ರಾಜತ್ಕಂಬುಗದಾರಿಪಂಕಜಧರಶ್ರೀಮದ್ಭುಜಾಮಂಡಲಂ
ಸ್ರಷ್ಟುಸ್ತುಷ್ಟಿಕರಂ ವಪುಸ್ತವ ವಿಭೋ ಮದ್ರೋಗಮುದ್ವಾಸಯೇತ್ .. 7-8..

ದೃಷ್ಟ್ವಾ ಸಂಭೃತಸಂಭ್ರಮಃ ಕಮಲಭೂಸ್ತ್ವತ್ಪಾದಪಾಥೋರುಹೇ
ಹರ್ಷಾವೇಶವಶಂವದೋ ನಿಪತಿತಃ ಪ್ರೀತ್ಯಾ ಕೃತಾರ್ಥೀಭವನ್ .

ಜಾನಾಸ್ಯೇವ ಮನೀಷಿತಂ ಮಮ ವಿಭೋ ಜ್ಞಾನಂ ತದಾಪಾದಯ
ದ್ವೈತಾದ್ವೈತಭವತ್ಸ್ವರೂಪಪರಮಿತ್ಯಾಚಷ್ಟ ತಂ ತ್ವಾಂ ಭಜೇ .. 7-9..

ಆತಾಮ್ರೇ ಚರಣೇ ವಿನಮ್ರಮಥ ತಂ ಹಸ್ತೇನ ಹಸ್ತೇ ಸ್ಪೃಶನ್
ಬೋಧಸ್ತೇ ಭವಿತಾ ನ ಸರ್ಗವಿಧಿಭಿರ್ಬಂಧೋಽಪಿ ಸಂಜಾಯತೇ .

ಇತ್ಯಾಭಾಷ್ಯ ಗಿರಂ ಪ್ರತೋಷ್ಯ ನಿತರಾಂ ತಚ್ಚಿತ್ತಗೂಢಃ ಸ್ವಯಂ
ಸೃಷ್ಟೌ ತಂ ಸಮುದೈರಯಸ್ಸ ಭಗವನ್ನುಲ್ಲಾಸಯೋಲ್ಲಾಘತಾಂ .. 7-10..

ಇತಿ ಸಪ್ತಮದಶಕಂ ಸಮಾಪ್ತಂ .

ಅಷ್ಟಮದಶಕಂ (8)

ಪ್ರಲಯವರ್ಣನಂ .
8 Description of Pralaya

ಏವಂ ತಾವತ್ಪ್ರಾಕೃತಪ್ರಕ್ಷಯಾಂತೇ ಬ್ರಾಹ್ಮೇ ಕಲ್ಪೇ ಹ್ಯಾದಿಮೇ ಲಬ್ಧಜನ್ಮಾ .
ಬ್ರಹ್ಮಾ ಭೂಯಸ್ತ್ವತ್ತ ಏವಾಪ್ಯ ವೇದಾನ್ ಸೃಷ್ಟಿಂ ಚಕ್ರೇ ಪೂರ್ವಕಲ್ಪೋಪಮಾನಾಂ
.. 8-1..

ಸೋಽಯಂ ಚತುರ್ಯುಗಸಹಸ್ರಮಿತಾನ್ಯಹಾನಿ ತಾವನ್ಮಿತಾಶ್ಚ ರಜನೀರ್ಬಹುಶೋ
ನಿನಾಯ .

ನಿದ್ರಾತ್ಯಸೌ ತ್ವಯಿನಿಲೀಯಸಮಂಸ್ವಸೃಷ್ಟೈರ್ನೈಮಿತ್ತಿಕಪ್ರಲಯಮಾಹುರತೋಽಸ್ಯ
ರಾತ್ರಿಂ .. 8-2..

ಅಸ್ಮಾದೃಶಾಂ ಪುನರಹರ್ಮುಖಕೃತ್ಯತುಲ್ಯಾಂ ಸೃಷ್ಟಿಂ ಕರೋತ್ಯನುದಿನಂ ಸ
ಭವತ್ಪ್ರಸಾದಾತ್ .

ಪ್ರಾಗ್ಬ್ರಾಹ್ಮಕಲ್ಪಜನುಷಾಂ ಚ ಪರಾಯುಷಾಂ ತು ಸುಪ್ತಪ್ರಬೋಧನಸಮಾಽಸ್ತಿ
ತದಾಽಪಿ ಸೃಷ್ಟಿಃ .. 8-3..
ಪಂಚಾಶದಬ್ದಮಧುನಾ ಸ್ವವಯೋಽರ್ಧರೂಪಮೇಕಂ ಪರಾರ್ಧಮತಿವೃತ್ಯ ಹಿ
ವರ್ತತೇಽಸೌ .

ತತ್ರಾಂತ್ಯರಾತ್ರಿಜನಿತಾನ್ಕಥಯಾಮಿ ಭೂಮನ್ ಪಶ್ಚಾದ್ದಿನಾವತರಣೇ ಚ
ಭವದ್ವಿಲಾಸಾನ್ .. 8-4..

ದಿನಾವಸಾನೇಽಥ ಸರೋಜಯೋನಿಃ ಸುಷುಪ್ತಿಕಾಮಸ್ತ್ವಯಿ ಸನ್ನಿಲಿಲ್ಯೇ .

ಜಗಂತಿ ಚ ತ್ವಜ್ಜಠರಂ ಸಮೀಯುಸ್ತದೇದಮೇಕಾರ್ಣವಮಾಸ ವಿಶ್ವಂ .. 8-5..

ತವೈವ ವೇಷೇ ಫಣಿರಾಜಿ ಶೇಷೇ ಜಲೈಕಶೇಷೇ ಭುವನೇ ಸ್ಮ ಶೇಷೇ .

ಆನಂದಸಾಂದ್ರಾನುಭವಸ್ವರೂಪಃ ಸ್ವಯೋಗನಿದ್ರಾಪರಿಮುದ್ರಿತಾತ್ಮಾ .. 8-6..
ಕಾಲಾಖ್ಯಶಕ್ತಿಂ ಪ್ರಲಯಾವಸಾನೇ ಪ್ರಬೋಧಯೇತ್ಯಾದಿಶತಾ ಕಿಲಾದೌ .

ತ್ವಯಾ ಪ್ರಸುಪ್ತಂ ಪರಿಸುಪ್ತಶಕ್ತಿವ್ರಜೇನ ತತ್ರಾಖಿಲಜೀವಧಾಮ್ನಾ .. 8-7..
ಚತುರ್ಯುಗಾಣಾಂ ಚ ಸಹಸ್ರಮೇವಂ ತ್ವಯಿ ಪ್ರಸುಪ್ತೇ ಪುನರದ್ವಿತೀಯೇ .

ಕಾಲಾಖ್ಯಶಕ್ತಿಃ ಪ್ರಥಮಪ್ರಬುದ್ಧಾ ಪ್ರಾಬೋಧಯತ್ತ್ವಾಂ ಕಿಲ ವಿಶ್ವನಾಥ .. 8-8..

ವಿಬುಧ್ಯ ಚ ತ್ವಂ ಜಲಗರ್ಭಶಾಯಿನ್ ವಿಲೋಕ್ಯ ಲೋಕಾನಖಿಲಾನ್ಪ್ರಲೀನಾನ್ .

ತೇಷ್ವೇವ ಸೂಕ್ಷ್ಮಾತ್ಮತಯಾ ನಿಜಾಂತಃಸ್ಥಿತೇಷು ವಿಶ್ವೇಷು ದದಾಥ ದೃಷ್ಟಿಂ .. 8-9..

ತತಸ್ತ್ವದೀಯಾದಯಿ ನಾಭಿರಂಧ್ರಾದುದಂಚಿತಂ ಕಿಂಚನ ದಿವ್ಯಪದ್ಮಂ .

ನಿಲೀನನಿಶ್ಶೇಷಪದಾರ್ಥಮಾಲಾಸಂಕ್ಷೇಪರೂಪಂ ಮುಕುಲಾಯಮಾನಂ .. 8-10..

ತದೇತದಂಭೋರುಹಕುಡ್ಮಲಂ ತೇ ಕಲೇವರಾತ್ತೋಯಪಥೇ ಪ್ರರೂಢಂ .

ಬಹಿರ್ನಿರೀತಂ ಪರಿತಃ ಸ್ಫುರದ್ಭಿಃ ಸ್ವಧಾಮಭಿರ್ಧ್ವಾಂತಮಲಂ ನ್ಯಕೃಂತತ್ .. 8-11..

ಸಂಫುಲ್ಲಪತ್ರೇ ನಿತರಾಂ ವಿಚಿತ್ರೇ ತಸ್ಮಿನ್ಭವದ್ವೀರ್ಯಧೃತೇ ಸರೋಜೇ .

ಸ ಪದ್ಮಜನ್ಮಾ ವಿಧಿರಾವಿರಾಸೀತ್ ಸ್ವಯಂಪ್ರಬುದ್ಧಾಖಿಲವೇದರಾಶಿಃ .. 8-12..
ಅಸ್ಮಿನ್ಪರಾತ್ಮನ್ ನನು ಪಾದ್ಮಕಲ್ಪೇ ತ್ವಮಿತ್ಥಮುತ್ಥಾಪಿತಪದ್ಮಯೋನಿಃ .
ಅನಂತಭೂಮಾ ಮಮ ರೋಗರಾಶಿಂ ನಿರುಂಧಿ ವಾತಾಲಯವಾಸ ವಿಷ್ಣೋ .. 8-

13..

ಇತಿ ಅಷ್ಟಮದಶಕಂ ಸಮಾಪ್ತಂ ..

ನವಮದಶಕಂ (9)

ಬ್ರಹ್ಮಣಃ ತಪಃ ತಥಾ ಲೋಕಸೃಷ್ಟಿಃ .
9 Description of Creation

ಸ್ಥಿತಃ ಸ ಕಮಲೋದ್ಭವಸ್ತವ ಹಿ ನಾಭಿಪಂಕೇರುಹೇ
ಕುತಃ ಸ್ವಿದಿದಮಂಬುಧಾವುದಿತಮಿತ್ಯನಾಲೋಕಯನ್ .

ತದೀಕ್ಷಣಕುತೂಹಲಾತ್ಪ್ರತಿದಿಶಂ ವಿವೃತ್ತಾನನ-

ಶ್ಚತುರ್ವದನತಾಮಗಾದ್ವಿಕಸದಷ್ಟದೃಷ್ಟ್ಯಂಬುಜಾಂ .. 9-1..

ಮಹಾರ್ಣವವಿಘೂರ್ಣಿತಂ ಕಮಲಮೇವ ತತ್ಕೇವಲಂ
ವಿಲೋಕ್ಯ ತದುಪಾಶ್ರಯಂ ತವ ತನುಂ ತು ನಾಲೋಕಯನ್ .

ಕ ಏಷ ಕಮಲೋದರೇ ಮಹತಿ ನಿಸ್ಸಹಾಯೋ ಹ್ಯಹಂ
ಕುತಃ ಸ್ವಿದಿದಮಂಬುಜಂ ಸಮಜನೀತಿ ಚಿಂತಾಮಗಾತ್ .. 9-2..

ಅಮುಷ್ಯ ಹಿ ಸರೋರುಹಃ ಕಿಮಪಿ ಕಾರಣಂ ಸಂಭವೇ-
ದಿತಿ ಸ್ಮ ಕೃತನಿಶ್ಚಯಃ ಸ ಖಲು ನಾಲರಂಧ್ರಾಧ್ವನಾ .

ಸ್ವಯೋಗಬಲವಿದ್ಯಯಾ ಸಮವರೂಢವಾನ್ಪ್ರೌಢಧೀಃ
ತ್ವದೀಯಮತಿಮೋಹನಂ ನ ತು ಕಲೇವರಂ ದೃಷ್ಟವಾನ್ .. 9-3..

ತತಸ್ಸಕಲನಾಲಿಕಾವಿವರಮಾರ್ಗಗೋ ಮಾರ್ಗಯನ್
ಪ್ರಯಸ್ಯ ಶತವತ್ಸರಂ ಕಿಮಪಿ ನೈವ ಸಂದೃಷ್ಟವಾನ್ .

ನಿವೃತ್ಯ ಕಮಲೋದರೇ ಸುಖನಿಷಣ್ಣ ಏಕಾಗ್ರಧೀಃ
ಸಮಾಧಿಬಲಮಾದಧೇ ಭವದನುಗ್ರಹೈಕಾಗ್ರಹೀ .. 9-4..

ಶತೇನ ಪರಿವತ್ಸರೈರ್ದೃಢಸಮಾಧಿಬಂಧೋಲ್ಲಸತ್-

ಪ್ರಬೋಧವಿಶದೀಕೃತಃ ಸ ಖಲು ಪದ್ಮಿನೀಸಂಭವಃ .
ಅದೃಷ್ಟಚರಮದ್ಭುತಂ ತವ ಹಿ ರೂಪಮಂತರ್ದೃಶಾ
ವ್ಯಚಷ್ಟ ಪರಿತುಷ್ಟಧೀರ್ಭುಜಗಭೋಗಭಾಗಾಶ್ರಯಂ .. 9-5..

ಕಿರೀಟಮುಕುಟೋಲ್ಲಸತ್ಕಟಕಹಾರಕೇಯೂರಯುಙ್-

ಮಣಿಸ್ಫುರಿತಮೇಖಲಂ ಸುಪರಿವೀತಪೀತಾಂಬರಂ .

ಕಲಾಯಕುಸುಮಪ್ರಭಂ ಗಲತಲೋಲ್ಲಸತ್ಕೌಸ್ತುಭಂ
ವಪುಸ್ತದಯಿ ಭಾವಯೇ ಕಮಲಜನ್ಮನೇ ದರ್ಶಿತಂ .. 9-6..

ಶ್ರುತಿಪ್ರಕರದರ್ಶಿತಪ್ರಚುರವೈಭವ ಶ್ರೀಪತೇ

ಹರೇ ಜಯ ಜಯ ಪ್ರಭೋ ಪದಮುಪೈಷಿ ದಿಷ್ಟ್ಯಾ ದೃಶೋಃ .
ಕುರುಷ್ವ ಧಿಯಮಾಶು ಮೇ ಭುವನನಿರ್ಮಿತೌ ಕರ್ಮಠಾ-
ಮಿತಿ ದ್ರುಹಿಣವರ್ಣಿತಸ್ವಗುಣಬಂಹಿಮಾ ಪಾಹಿ ಮಾಂ .. 9-7..

ಲಭಸ್ವ ಭುವನತ್ರಯೀರಚನದಕ್ಷತಾಮಕ್ಷತಾಂ
ಗೃಹಾಣ ಮದನುಗ್ರಹಂ ಕುರು ತಪಶ್ಚ ಭೂಯೋ ವಿಧೇ .

ಭವತ್ವಖಿಲಸಾಧನೀ ಮಯಿ ಚ ಭಕ್ತಿರತ್ಯುತ್ಕಟೇ-
ತ್ಯುದೀರ್ಯ ಗಿರಮಾದಧಾ ಮುದಿತಚೇತಸಂ ವೇಧಸಂ .. 9-8..

ಶತಂ ಕೃತತಪಾಸ್ತತಃ ಸ ಖಲು ದಿವ್ಯಸಂವತ್ಸರಾ-
ನವಾಪ್ಯ ಚ ತಪೋಬಲಂ ಮತಿಬಲಂ ಚ ಪೂರ್ವಾಧಿಕಂ .

ಉದೀಕ್ಷ್ಯ ಕಿಲ ಕಂಪಿತಂ ಪಯಸಿ ಪಂಕಜಂ ವಾಯುನಾ
ಭವದ್ಬಲವಿಜೃಂಭಿತಃ ಪವನಪಾಥಸೀ ಪೀತವಾನ್ .. 9-9..

ತವೈವ ಕೃಪಯಾ ಪುನಃ ಸರಸಿಜೇನ ತೇನೈವ ಸಃ
ಪ್ರಕಲ್ಪ್ಯ ಭುವನತ್ರಯೀಂ ಪ್ರವವೃತೇ ಪ್ರಜಾನಿರ್ಮಿತೌ .

ತಥಾವಿಧಕೃಪಾಭರೋ ಗುರುಮರುತ್ಪುರಾಧೀಶ್ವರ
ತ್ವಮಾಶು ಪರಿಪಾಹಿ ಮಾಂ ಗುರುದಯೋಕ್ಷಿತೈರೀಕ್ಷಿತೈಃ .. 9-10..
ಇತಿ ನವಮದಶಕಂ ಸಮಾಪ್ತಂ ..

ದಶಮದಶಕಂ (10)

ಸೃಷ್ಟಿವೈವಿಧ್ಯಂ .
10 The Variety of Creation

ವೈಕುಂಠ ವರ್ಧಿತಬಲೋಽಥ ಭವತ್ಪ್ರಸಾದಾ-
ದಂಭೋಜಯೋನಿರಸೃಜತ್ಕಿಲ ಜೀವದೇಹಾನ್ .

ಸ್ಥಾಸ್ನೂನಿ ಭೂರುಹಮಯಾನಿ ತಥಾ ತಿರಶ್ಚಾಂ
ಜಾತೀರ್ಮನುಷ್ಯನಿವಹಾನಪಿ ದೇವಭೇದಾನ್ .. 10-1..

ಮಿಥ್ಯಾಗ್ರಹಾಸ್ಮಿಮತಿರಾಗವಿಕೋಪಭೀತಿ-
ರಜ್ಞಾನವೃತ್ತಿಮಿತಿ ಪಂಚವಿಧಾಂ ಸ ಸೃಷ್ಟ್ವಾ .

ಉದ್ದಾಮತಾಮಸಪದಾರ್ಥವಿಧಾನದೂನ-

ಸ್ತೇನೇ ತ್ವದೀಯಚರಣಸ್ಮರಣಂ ವಿಶುದ್ಧ್ಯೈ .. 10-2..

ತಾವತ್ಸಸರ್ಜ ಮನಸಾ ಸನಕಂ ಸನಂದಂ

ಭೂಯಸ್ಸನಾತನಮುನಿಂ ಚ ಸನತ್ಕುಮಾರಂ .

ತೇ ಸೃಷ್ಟಿಕರ್ಮಣಿ ತು ತೇನ ನಿಯುಜ್ಯಮಾನಾ-
ಸ್ತ್ವತ್ಪಾದಭಕ್ತಿರಸಿಕಾ ಜಗೃಹುರ್ನ ವಾಣೀಂ .. 10-3..

ತಾವತ್ಪ್ರಕೋಪಮುದಿತಂ ಪ್ರತಿರುಂಧತೋಽಸ್ಯ
ಭ್ರೂಮಧ್ಯತೋಽಜನಿ ಮೃಡೋ ಭವದೇಕದೇಶಃ .
ನಾಮಾನಿ ಮೇ ಕುರು ಪದಾನಿ ಚ ಹಾ ವಿರಿಂಚೇ-
ತ್ಯಾದೌ ರುರೋದ ಕಿಲ ತೇನ ಸ ರುದ್ರನಾಮಾ .. 10-4..

ಏಕಾದಶಾಹ್ವಯತಯಾ ಚ ವಿಭಿನ್ನರೂಪಂ
ರುದ್ರಂ ವಿಧಾಯ ದಯಿತಾ ವನಿತಾಶ್ಚ ದತ್ತ್ವಾ .

ತಾವಂತ್ಯದತ್ತ ಚ ಪದಾನಿ ಭವತ್ಪ್ರಣುನ್ನಃ
ಪ್ರಾಹ ಪ್ರಜಾವಿರಚನಾಯ ಚ ಸಾದರಂ ತಂ .. 10-5..

ರುದ್ರಾಭಿಸೃಷ್ಟಭಯದಾಕೃತಿರುದ್ರಸಂಘ-

ಸಂಪೂರ್ಯಮಾಣಾಭುವನತ್ರಯಭೀತಚೇತಾಃ .
ಮಾಮಾ ಪ್ರಜಾಃ ಸೃಜ ತಪಶ್ಚರ ಮಂಗಲಾಯೇ-
ತ್ಯಾಚಷ್ಟ ತಂ ಕಮಲಭೂರ್ಭವದೀರಿತಾತ್ಮಾ .. 10-6..
ತಸ್ಯಾಥ ಸರ್ಗರಸಿಕಸ್ಯ ಮರೀಚಿರತ್ರಿ-
ಸ್ತತ್ರಾಂಗಿರಾಃ ಕ್ರತುಮುನಿಃ ಪುಲಹಃ ಪುಲಸ್ತ್ಯಃ .
ಅಂಗಾದಜಾಯತ ಭೃಗುಶ್ಚ ವಸಿಷ್ಠದಕ್ಷೌ
ಶ್ರೀನಾರದಶ್ಚ ಭಗವನ್ ಭವದಂಘ್ರಿದಾಸಃ .. 10-7..
ಧರ್ಮಾದಿಕಾನಭಿಸೃಜನ್ನಥ ಕರ್ದಮಂ ಚ
ವಾಣೀಂ ವಿಧಾಯ ವಿಧಿರಂಗಜಸಂಕುಲೋಽಭೂತ್ .

ತ್ವದ್ಬೋಧಿತೈಃ ಸನಕದಕ್ಷಮುಖೈಸ್ತನೂಜೈ-
ರುದ್ಬೋಧಿತಶ್ಚ ವಿರರಾಮ ತಮೋ ವಿಮುಂಚನ್ .. 10-8..

ವೇದಾನ್ಪುರಾಣನಿವಹಾನಪಿ ಸರ್ವವಿದ್ಯಾಃ
ಕುರ್ವನ್ನಿಜಾನನಗಣಾಚ್ಚತುರಾನನೋಽಸೌ .

ಪುತ್ರೇಷು ತೇಷು ವಿನಿಧಾಯ ಸ ಸರ್ಗವೃದ್ಧಿ-
ಮಪ್ರಾಪ್ನುವಂಸ್ತವ ಪದಾಂಬುಜಮಾಶ್ರಿತೋಽಭೂತ್ .. 10-9..

ಜಾನನ್ನುಪಾಯಮಥ ದೇಹಮಜೋ ವಿಭಜ್ಯ
ಸ್ತ್ರೀಪುಂಸಭಾವಮಭಜನ್ಮನುತದ್ವಧೂಭ್ಯಾಂ .

ತಾಭ್ಯಾಂ ಚ ಮಾನುಷಕುಲಾನಿ ವಿವರ್ಧಯಂಸ್ತ್ವಂ
ಗೋವಿಂದ ಮಾರುತಪುರೇಶ ನಿರುಂಧಿ ರೋಗಾನ್ .. 10-10..

ಇತಿ ದಶಮದಶಕಂ ಸಮಾಪ್ತಂ ..

ಏಕಾದಶದಶಕಂ (11)

ಸನಕಾದೀನಾಂ ವೈಕುಂಠದರ್ಶನಂ .ಹಿರಣ್ಯಾಕ್ಷಸ್ಯ ತಥಾ ಹಿರಣ್ಯಕಶಿಪೋಃ ಜನನಂ .
11 - Entry of Sanaka And Others Into Vaikuntha and

Birth of Hiranyaksha And Hiranyakashipu

ಕ್ರಮೇಣ ಸರ್ಗೇ ಪರಿವರ್ಧಮಾನೇ ಕದಾಪಿ ದಿವ್ಯಾಃ ಸನಕಾದಯಸ್ತೇ .

ಭವದ್ವಿಲೋಕಾಯ ವಿಕುಂಠಲೋಕಂ ಪ್ರಪೇದಿರೇ ಮಾರುತಮಂದಿರೇಶ .. 11-1..

ಮನೋಜ್ಞನೈಶ್ರೇಯಸಕಾನನಾದ್ಯೈರನೇಕವಾಪೀಮಣಿಮಂದಿರೈಶ್ಚ .
ಅನೋಪಮಂ ತಂ ಭವತೋ ನಿಕೇತಂ ಮುನೀಶ್ವರಾಃ ಪ್ರಾಪುರತೀತಕಕ್ಷ್ಯಾಃ .. 11-2..
ಭವದ್ದಿದೃಕ್ಷೂನ್ಭವನಂ ವಿವಿಕ್ಷೂಂದ್ವಾಃಸ್ಥೌ ಜಯಸ್ತಾನ್ ವಿಜಯೋಽಪ್ಯರುಂಧಾಂ .

ತೇಷಾಂ ಚ ಚಿತ್ತೇ ಪದಮಾಪ ಕೋಪಃ ಸರ್ವಂ ಭವತ್ಪ್ರೇರಣಯೈವ ಭೂಮನ್ ..

11-3..

ವೈಕುಂಠಲೋಕಾನುಚಿತಪ್ರಚೇಷ್ಟೌ ಕಷ್ಟೌ ಯುವಾಂ ದೈತ್ಯಗತಿಂ ಭಜೇತಂ .

ಇತಿ ಪ್ರಶಪ್ತೌ ಭವದಾಶ್ರಯೌ ತೌ ಹರಿಸ್ಮೃತಿರ್ನೋಽಸ್ತ್ವಿತಿ ನೇಮತುಸ್ತಾನ್ .. 11-4..

ತದೇತದಾಜ್ಞಾಯ ಭವಾನವಾಪ್ತಃ ಸಹೈವ ಲಕ್ಷ್ಮ್ಯಾ ಬಹಿರಂಬುಜಾಕ್ಷ .

ಖಗೇಶ್ವರಾಂಸಾರ್ಪಿತಚಾರುಬಾಹುರಾನಂದಯಂಸ್ತಾನಭಿರಾಮಮೂರ್ತ್ಯಾ .. 11-5..

ಪ್ರಸಾದ್ಯ ಗೀರ್ಭಿಃ ಸ್ತುವತೋ ಮುನೀಂದ್ರಾನನನ್ಯನಾಥಾವಥ ಪಾರ್ಷದೌ ತೌ
ಸಂರಂಭಯೋಗೇನ ಭವೈಸ್ತ್ರಿಭಿರ್ಮಾಮುಪೇತಮಿತ್ಯಾತ್ತಕೃಪಂ ನ್ಯಗಾದೀಃ .. 11-6..
ತ್ವದೀಯಭೃತ್ಯಾವಥ ಕಾಶ್ಯಪಾತ್ತೌ ಸುರಾರಿವೀರಾವುದಿತೌ ದಿತೌ ದ್ವೌ .
ಸಂಧ್ಯಾಸಮುತ್ಪಾದನಕಷ್ಟಚೇಷ್ಟೌಯಮೌ ಚ ಲೋಕಸ್ಯಯಮಾವಿವಾನ್ಯೌ .. 11-7..
ಹಿರಣ್ಯಪೂರ್ವಃ ಕಶಿಪುಃ ಕಿಲೈಕಃ ಪರೋ ಹಿರಣ್ಯಾಕ್ಷ ಇತಿ ಪ್ರತೀತಃ .
ಉಭೌ ಭವನ್ನಾಥಮಶೇಷಲೋಕಂ ರುಷಾ ನ್ಯರುಂಧಾಂ ನಿಜವಾಸನಾಂಧೌ .. 11-8..

ತಯೋರ್ಹಿರಣ್ಯಾಕ್ಷಮಹಾಸುರೇಂದ್ರೋ ರಣಾಯ ಧಾವನ್ನನವಾಪ್ತವೈರೀ .

ಭವತ್ಪ್ರಿಯಾಂ ಕ್ಷ್ಮಾಂ ಸಲಿಲೇ ನಿಮಜ್ಯ ಚಚಾರ ಗರ್ವಾದ್ವಿನದನ್ಗದಾವಾನ್ .. 11-9..

ತತೋ ಜಲೇಶಾತ್ಸದೃಶಂ ಭವಂತಂ ನಿಶಮ್ಯ ಬಭ್ರಾಮ ಗವೇಷಯಂಸ್ತ್ವಾಂ .

ಭಕ್ತೈಕದೃಶ್ಯಃ ಸ ಕೃಪಾನಿಧೇ ತ್ವಂ ನಿರುಂಧಿ ರೋಗಾನ್ಮರುದಾಲಯೇಶ .. 11-10..

ಇತಿ ಏಕಾದಶದಶಕಂ ಸಮಾಪ್ತಂ ..

ದ್ವಾದಶದಶಕಂ (12)

ವರಾಹಾವತಾರಂ .
12 - The Boar Incarnation

ಸ್ವಾಯಂಭುವೋ ಮನುರಥೋ ಜನಸರ್ಗಶೀಲೋ ದೃಷ್ಟ್ವಾ ಮಹೀಮಸಮಯೇ
ಸಲಿಲೇ ನಿಮಗ್ನಾಂ .

ಸ್ರಷ್ಟಾರಮಾಪ ಶರಣಂ ಭವದಂಘ್ರಿಸೇವಾತುಷ್ಟಾಶಯಂ ಮುನಿಜನೈಃ ಸಹ
ಸತ್ಯಲೋಕೇ .. 12-1..

ಕಷ್ಟಂ ಪ್ರಜಾಃ ಸೃಜತಿ ಮಯ್ಯವನಿರ್ನಿಮಗ್ನಾ ಸ್ಥಾನಂ ಸರೋಜಭವ ಕಲ್ಪಯ
ತತ್ಪ್ರಜಾನಾಂ .

ಇತ್ಯೇವಮೇಷ ಕಥಿತೋ ಮನುನಾ ಸ್ವಯಂಭೂರಂಭೋರುಹಾಕ್ಷ ತವ
ಪಾದಯುಗಂ ವ್ಯಚಿಂತೀತ್ .. 12-2..

ಹಾ ಹಾ ವಿಭೋ ಜಲಮಹಂ ನ್ಯಪಿಬಂ ಪುರಸ್ತಾದದ್ಯಾಪಿ ಮಜ್ಜತಿ ಮಹೀ ಕಿಮಹಂ
ಕರೋಮಿ .

ಇತ್ಥಂ ತ್ವದಂಘ್ರಿಯುಗಲಂ ಶರಣಂ ಯತೋಽಸ್ಯ ನಾಸಾಪುಟಾತ್ಸಮಭವಃ
ಶಿಶುಕೋಲರೂಪೀ .. 12-3..

ಅಂಗುಷ್ಠಮಾತ್ರವಪುರುತ್ಪತಿತಃ ಪುರಸ್ತಾದ್ಭೂಯೋಽಥ ಕುಂಭಿಸದೃಶಃ ಸಮಜೃಂಭಥಾಸ್ತ್ವಂ
.

ಅಭ್ರೇ ತಥಾವಿಧಮುದೀಕ್ಷ್ಯ ಭವಂತಮುಚ್ಚೈರ್ವಿಸ್ಮೇರತಾಂ ವಿಧಿರಗಾತ್ಸಹ
ಸೂನುಭಿಃ ಸ್ವೈಃ .. 12-4..
ಕೋಽಸಾವಚಿಂತ್ಯಮಹಿಮಾಕಿಟಿರುತ್ಥಿತೋಮೇನಾಸಾಪುಟಾತ್ಕಿಮುಭವೇದಜಿತಸ್ಯ
ಮಾಯಾ .

ಇತ್ಥಂ ವಿಚಿಂತಯತಿ ಧಾತರಿ ಶೈಲಮಾತ್ರಃ ಸದ್ಯೋ ಭವನ್ಕಿಲ ಜಗರ್ಜ್ಜಿಥ
ಘೋರಘೋರಂ .. 12-5..

ತಂ ತೇ ನಿನಾದಮುಪಕರ್ಣ್ಯ ಜನಸ್ತಪಃಸ್ಥಾಃ ಸತ್ಯಸ್ಥಿತಾಶ್ಚ ಮುನಯೋ
ನುನುವುರ್ಭವಂತಂ .

ತತ್ಸ್ತೋತ್ರಹರ್ಷುಲಮನಾಃ ಪರಿಣದ್ಯಭೂಯಸ್ತೋಯಾಶಯಂವಿಪುಲಮೂರ್ತಿರವಾತರಸ್ತ್ವಂ
.. 12-6..

ಊರ್ಧ್ವಪ್ರಸಾರಿಪರಿಧೂಮ್ರವಿಧೂತರೋಮಾಪ್ರೋತ್ಕ್ಷಿಪ್ತವಾಲಧಿರವಾಙ್ಮುಖಘೋರಘೋಣಃ
.

20 sanskritdocuments.org



ನಾರಾಯಣೀಯಂ

ತೂರ್ಣಪ್ರದೀರ್ಣಜಲದಃಪರಿಘೂರ್ಣದಕ್ಷ್ಣಾ ಸ್ತೋತೄನ್ಮುನೀನ್ಶಿಶಿರಯನ್ನವತೇರಿಥ
ತ್ವಂ .. 12-7..

ಅಂತರ್ಜಲಂ ತದನು ಸಂಕುಲನಕ್ರಚಕ್ರಂ ಭ್ರಾಮ್ಯತ್ತಿಮಿಂಗಿಲಕುಲಂ ಕಲುಷೋರ್ಮಿಮಾಲಂ
.

ಆವಿಶ್ಯ ಭೀಷಣರವೇಣ ರಸಾತಲಸ್ಥಾನಾಕಂಪಯನ್ವಸುಮತೀಮಗವೇಷಯಸ್ತ್ವಂ
.. 12-8..

ದೃಷ್ಟ್ವಾಽಥದೈತ್ಯಹತಕೇನ ರಸಾತಲಾಂತೇ ಸಂವೇಶಿತಾಂಝಟಿತಿಕೂಟಕಿಟಿರ್ವಿಭೋ
ತ್ವಂ .

ಆಪಾತುಕಾನವಿಗಣಯ್ಯ ಸುರಾರಿಖೇಟಾನ್ ದಂಷ್ಟ್ರಾಂಕುರೇಣ ವಸುಧಾಮದಧಾಃ
ಸಲೀಲಂ .. 12-9..

ಅಭ್ಯುದ್ಧರನ್ನಥ ಧರಾಂ ದಶನಾಗ್ರಲಗ್ನಮುಸ್ತಾಂಕುರಾಂಕಿತ ಇವಾಧಿಕಪೀವರಾತ್ಮಾ .
ಉದ್ಧೂತಘೋರಸಲಿಲಾಜ್ಜಲಧೇರುದಂಚನ್ ಕ್ರೀಡಾವರಾಹವಪುರೀಶ್ವರ ಪಾಹಿ
ರೋಗಾತ್ .. 12-10..

ಇತಿ ದ್ವಾದಶದಶಕಂ ಸಮಾಪ್ತಂ ..

ತ್ರಯೋದಶದಶಕಂ (13)

ಹಿರಣ್ಯಾಕ್ಷವಧಂ .
13 - The Slaying of HiranyakSha

ಹಿರಣ್ಯಾಕ್ಷಂ ತಾವದ್ವರದ ಭವದನ್ವೇಷಣಪರಂ
ಚರಂತಂ ಸಾಂವರ್ತೇ ಪಯಸಿ ನಿಜಜಂಘಾಪರಿಮಿತೇ .

ಭವದ್ಭಕ್ತೋ ಗತ್ವಾ ಕಪಟಪಟುಧೀರ್ನಾರದಮುನಿಃ
ಶನೈರೂಚೇ ನಂದನ್ ದನುಜಮಪಿ ನಿಂದಂಸ್ತವ ಬಲಂ .. 13-1..

ಸ ಮಾಯಾವೀ ವಿಷ್ಣುರ್ಹರತಿ ಭವದೀಯಾಂ ವಸುಮತೀಂ
ಪ್ರಭೋ ಕಷ್ಟಂ ಕಷ್ಟಂ ಕಿಮಿದಮಿತಿ ತೇನಾಭಿಗದಿತಃ .
ನದನ್ ಕ್ವಾಸೌ ಕ್ವಾಸಾವಿತಿ ಸ ಮುನಿನಾ ದರ್ಶಿತಪಥೋ
ಭವಂತಂ ಸಂಪ್ರಾಪದ್ಧರಣಿಧರಮುದ್ಯಂತಮುದಕಾತ್ .. 13-2..

ಅಹೋ ಆರಣ್ಯೋಽಯಂ ಮೃಗ ಇತಿ ಹಸಂತಂ ಬಹುತರೈ-
ರ್ದುರುಕ್ತೈರ್ವಿಧ್ಯಂತಂ ದಿತಿಸುತಮವಜ್ಞಾಯ ಭಗವನ್ .

ಮಹೀಂ ದೃಷ್ಟ್ವಾ ದಂಷ್ಟ್ರಾಶಿರಸಿ ಚಕಿತಾಂ ಸ್ವೇನ ಮಹಸಾ

ಪಯೋಧಾವಾಧಾಯ ಪ್ರಸಭಮುದಯುಂಕ್ಥಾ ಮೃಧವಿಧೌ .. 13-3..

ಗದಾಪಾಣೌ ದೈತ್ಯೇ ತ್ವಮಪಿ ಹಿ ಗೃಹೀತೋನ್ನತಗದೋ
ನಿಯುದ್ಧೇನ ಕ್ರೀಡನ್ಘಟಘಟರವೋದ್ಘುಷ್ಟವಿಯತಾ .

ರಣಾಲೋಕೌತ್ಸುಕ್ಯಾನ್ಮಿಲತಿ ಸುರಸಂಘೇ ದ್ರುತಮಮುಂ
ನಿರುಂಧ್ಯಾಃ ಸಂಧ್ಯಾತಃ ಪ್ರಥಮಮಿತಿ ಧಾತ್ರಾ ಜಗದಿಷೇ .. 13-4..

ಗದೋನ್ಮರ್ದೇ ತಸ್ಮಿಂಸ್ತವ ಖಲು ಗದಾಯಾಂ ದಿತಿಭುವೋ
ಗದಾಘಾತಾದ್ಭೂಮೌಝಟಿತಿ ಪತಿತಾಯಾಮಹಹ !ಭೋಃ ! .
ಮೃದುಸ್ಮೇರಾಸ್ಯಸ್ತ್ವಂ ದನುಜಕುಲನಿರ್ಮೂಲನಚಣಂ
ಮಹಾಚಕ್ರಂ ಸ್ಮೃತ್ವಾ ಕರಭುವಿ ದಧಾನೋ ರುರುಚಿಷೇ .. 13-5..

ತತಃ ಶೂಲಂ ಕಾಲಪ್ರತಿಮರುಷಿ ದೈತ್ಯೇ ವಿಸೃಜತಿ
ತ್ವಯಿ ಛಿಂದತ್ಯೇನತ್ಕರಕಲಿತಚಕ್ರಪ್ರಹರಣಾತ್ .

ಸಮಾರುಷ್ಟೋ ಮುಷ್ಟ್ಯಾ ಸ ಖಲು ವಿತುದಂಸ್ತ್ವಾಂ ಸಮತನೋತ್
ಗಲನ್ಮಾಯೇ ಮಾಯಾಸ್ತ್ವಯಿ ಕಿಲ ಜಗನ್ಮೋಹನಕರೀಃ .. 13-6..
ಭವಚ್ಚಕ್ರಜ್ಯೋತಿಷ್ಕಣಲವನಿಪಾತೇನ ವಿಧುತೇ
ತತೋ ಮಾಯಾಚಕ್ರೇ ವಿತತಘನರೋಷಾಂಧಮನಸಂ .

ಗರಿಷ್ಠಾಭಿರ್ಮುಷ್ಟಿಪ್ರಹೃತಿಭಿರಭಿಘ್ನಂತಮಸುರಂ
ಸ್ವಪಾದಾಂಗುಷ್ಠೇನ ಶ್ರವಣಪದಮೂಲೇ ನಿರವಧೀಃ .. 13-7..
ಮಹಾಕಾಯಸ್ಸೋಽಯಂ ತವ ಕರಸರೋಜಪ್ರಮಥಿತೋ
ಗಲದ್ರಕ್ತೋ ವಕ್ತ್ರಾದಪತದೃಷಿಭಿಃ ಶ್ಲಾಘಿತಹತಿಃ .
ತದಾ ತ್ವಾಮುದ್ದಾಮಪ್ರಮದಭರವಿದ್ಯೋತಿಹೃದಯಾ
ಮುನೀಂದ್ರಾಸ್ಸಾಂದ್ರಾಭಿಃ ಸ್ತುತಿಭಿರನುವನ್ನಧ್ವರತನುಂ .. 13-8..

ತ್ವಚಿ ಚ್ಛಂದೋ ರೋಮಸ್ವಪಿ ಕುಶಗಣಶ್ಚಕ್ಷುಷಿ ಘೃತಂ
ಚತುರ್ಹೋತಾರೋಽಙ್ಘ್ರೌ ಸ್ರುಗಪಿ ವದನೇ ಚೋದರ ಇಡಾ .

ಗ್ರಹಾ ಜಿಹ್ವಾಯಾಂ ತೇ ಪರಪುರುಷ ಕರ್ಣೇ ಚ ಚಮಸಾ
ವಿಭೋ ಸೋಮೋ ವೀರ್ಯಂ ವರದ ಗಲದೇಶೇಽಪ್ಯುಪಸದಃ .. 13-9..
ಮುನೀಂದ್ರೈರಿತ್ಯಾದಿಸ್ತವನಮುಖರೈರ್ಮೋದಿತಮನಾ
ಮಹೀಯಸ್ಯಾ ಮೂರ್ತ್ಯಾ ವಿಮಲತರಕೀರ್ತ್ಯಾ ಚ ವಿಲಸನ್ .

ಸ್ವಧಿಷ್ಣ್ಯಂ ಸಂಪ್ರಾಪ್ತಃ ಸುಖರಸವಿಹಾರೀ ಮಧುರಿಪೋ
ನಿರುಂಧ್ಯಾ ರೋಗಂ ಮೇ ಸಕಲಮಪಿ ವಾತಾಲಯಪತೇ .. 13-10..

ಇತಿ ತ್ರಯೋದಶದಶಕಂ ಸಮಾಪ್ತಂ ..

ಚತುರ್ದಶದಶಕಂ (14)

ಕಪಿಲಾವತಾರಂ .
14 - The Kapila Incarnation

ಸಮನುಸ್ಮೃತತಾವಕಾಂಘ್ರಿಯುಗ್ಮಃ ಸ ಮನುಃ ಪಂಕಜಸಂಭವಾಂಗಜನ್ಮಾ .
ನಿಜಮಂತರಮಂತರಾಯಹೀನಂ ಚರಿತಂ ತೇ ಕಥಯನ್ಸುಖಂ ನಿನಾಯ .. 14-1..

ಸಮಯೇ ಖಲು ತತ್ರ ಕರ್ದಮಾಖ್ಯೋ ದ್ರುಹಿಣಚ್ಛಾಯಭವಸ್ತದೀಯವಾಚಾ .

ಧೃತಸರ್ಗರಸೋ ನಿಸರ್ಗರಮ್ಯಂ ಭಗವಂಸ್ತ್ವಾಮಯುತಂ ಸಮಾಃ ಸಿಷೇವೇ .. 14-

2..

ಗರುಡೋಪರಿ ಕಾಲಮೇಘಕಮ್ರಂ ವಿಲಸತ್ಕೇಲಿಸರೋಜಪಾಣಿಪದ್ಮಂ .

ಹಸಿತೋಲ್ಲಸಿತಾನನಂ ವಿಭೋ ತ್ವಂ ವಪುರಾವಿಷ್ಕುರುಷೇ ಸ್ಮ ಕರ್ದಮಾಯ .. 14-3..

ಸ್ತುವತೇ ಪುಲಕಾವೃತಾಯ ತಸ್ಮೈ ಮನುಪುತ್ರೀಂ ದಯಿತಾಂ ನವಾಪಿ ಪುತ್ರೀಃ .
ಕಪಿಲಂ ಚ ಸುತಂ ಸ್ವಮೇವ ಪಶ್ಚಾತ್ಸ್ವಗತಿಂ ಚಾಪ್ಯನುಗೃಹ್ಯ ನಿರ್ಗತೋಽಭೂಃ .. 14-
4..

ಸ ಮನುಶ್ಶತರೂಪಯಾ ಮಹಿಷ್ಯಾ ಗುಣವತ್ಯಾ ಸುತಯಾ ಚ ದೇವಹೂತ್ಯಾ .
ಭವದೀರಿತನಾರದೋಪದಿಷ್ಟಸ್ಸಮಗಾತ್ಕರ್ದಮಮಾಗತಿಪ್ರತೀಕ್ಷಂ .. 14-5..

ಮನುನೋಪಹೃತಾಂ ಚ ದೇವಹೂತಿಂ ತರುಣೀರತ್ನಮವಾಪ್ಯ ಕರ್ದಮೋಽಸೌ .

ಭವದರ್ಚನನಿರ್ವೃತೋಽಪಿ ತಸ್ಯಾಂ ದೃಢಶುಶ್ರೂಷಣಯಾ ದಧೌ ಪ್ರಸಾದಂ .. 14-6..

ಸ ಪುನಸ್ತ್ವದುಪಾಸನಪ್ರಭಾವಾದ್ದಯಿತಾಕಾಮಕೃತೇ ಕೃತೇ ವಿಮಾನೇ .

ವನಿತಾಕುಲಸಂಕುಲೋ ನವಾತ್ಮಾ ವ್ಯಹರದ್ದೇವಪಥೇಷು ದೇವಹೂತ್ಯಾ .. 14-7..
ಶತವರ್ಷಮಥ ವ್ಯತೀತ್ಯ ಸೋಽಯಂ ನವ ಕನ್ಯಾಃ ಸಮವಾಪ್ಯ ಧನ್ಯರೂಪಾಃ .
ವನಯಾನಸಮುದ್ಯತೋಽಪಿ ಕಾಂತಾಹಿತಕೃತ್ತ್ವಜ್ಜನನೋತ್ಸುಕೋ ನ್ಯವಾತ್ಸೀತ್ ..

14-8..

ನಿಜಭರ್ತೃಗಿರಾ ಭವನ್ನಿಷೇವಾ ನಿರತಾಯಾಮಥ ದೇವ ದೇವಹೂತ್ಯಾಂ .

ಕಪಿಲಸ್ತ್ವಮಜಾಯಥಾ ಜನಾನಾಂ ಪ್ರಥಯಿಷ್ಯನ್ಪರಮಾತ್ಮತತ್ತ್ವವಿದ್ಯಾಂ .. 14-9..

ವನಮೇಯುಷಿ ಕರ್ದಮೇ ಪ್ರಸನ್ನೇ ಮತಸರ್ವಸ್ವಮುಪಾದಿಶಂಜನನ್ಯೈ .

ಕಪಿಲಾತ್ಮಕ ವಾಯುಮಂದಿರೇಶ ತ್ವರಿತಂ ತ್ವಂ ಪರಿಪಾಹಿ ಮಾಂ ಗದೌಘಾತ್ .. 14-

10..

ಇತಿ ಚತುರ್ದಶದಶಕಂ ಸಮಾಪ್ತಂ ..

ಪಂಚದಶದಶಕಂ (15)

ಕಪಿಲೋಪದೇಶಂ .
15 - The Teachings of Kapila

ಮತಿರಿಹ ಗುಣಸಕ್ತಾ ಬಂಧಕೃತ್ತೇಷ್ವಸಕ್ತಾ
ತ್ವಮೃತಕೃದುಪರುಂಧೇ ಭಕ್ತಿಯೋಗಸ್ತು ಸಕ್ತಿಂ .

ಮಹದನುಗಮಲಭ್ಯಾ ಭಕ್ತಿರೇವಾತ್ರ ಸಾಧ್ಯಾ
ಕಪಿಲತನುರಿತಿ ತ್ವಂ ದೇವಹೂತ್ಯೈ ನ್ಯಗಾದೀಃ .. 15-1..
ಪ್ರಕೃತಿಮಹದಹಂಕಾರಾಶ್ಚ ಮಾತ್ರಾಶ್ಚ ಭೂತಾ-
ನ್ಯಪಿ ಹೃದಪಿ ದಶಾಕ್ಷೀ ಪೂರುಷಃ ಪಂಚವಿಂಶಃ .
ಇತಿ ವಿದಿತವಿಭಾಗೋ ಮುಚ್ಯತೇಽಸೌ ಪ್ರಕೃತ್ಯಾ
ಕಪಿಲತನುರಿತಿ ತ್ವಂ ದೇವಹೂತ್ಯೈ ನ್ಯಗಾದೀಃ .. 15-2..
ಪ್ರಕೃತಿಗತಗುಣೌಘೈರ್ನಾಜ್ಯತೇ ಪೂರುಷೋಽಯಂ
ಯದಿ ತು ಸಜತಿ ತಸ್ಯಾಂ ತದ್ಗುಣಾಸ್ತಂ ಭಜೇರನ್ .

ಮದನುಭಜನತತ್ತ್ವಾಲೋಚನೈಃ ಸಾಪ್ಯಪೇಯಾತ್
ಕಪಿಲತನುರಿತಿ ತ್ವಂ ದೇವಹೂತ್ಯೈ ನ್ಯಗಾದೀಃ .. 15-3..
ವಿಮಲಮತಿರುಪಾತ್ತೈರಾಸನಾದ್ಯೈರ್ಮದಂಗಂ
ಗರುಡಸಮಧಿರೂಢಂ ದಿವ್ಯಭೂಷಾಯುಧಾಂಕಂ .

ರುಚಿತುಲಿತತಮಾಲಂ ಶೀಲಯೇತಾನುವೇಲಂ
ಕಪಿಲತನುರಿತಿ ತ್ವಂ ದೇವಹೂತ್ಯೈ ನ್ಯಗಾದೀಃ .. 15-4..
ಮಮ ಗುಣಗಣಲೀಲಾಕರ್ಣನೈಃ ಕೀರ್ತನಾದ್ಯೈಃ
ಮಯಿ ಸುರಸರಿದೋಘಪ್ರಖ್ಯಚಿತ್ತಾನುವೃತ್ತಿಃ .
ಭವತಿ ಪರಮಭಕ್ತಿಃ ಸಾ ಹಿ ಮೃತ್ಯೋರ್ವಿಜೇತ್ರೀ
ಕಪಿಲತನುರಿತಿ ತ್ವಂ ದೇವಹೂತ್ಯೈ ನ್ಯಗಾದೀಃ .. 15-5..
ಅಹಹ ಬಹುಲಹಿಂಸಾಸಂಚಿತಾರ್ಥೈಃ ಕುಟುಂಬಂ
ಪ್ರತಿದಿನಮನುಪುಷ್ಣನ್ ಸ್ತ್ರೀಜಿತೋ ಬಾಲಲಾಲೀ .

ವಿಶತಿ ಹಿ ಗೃಹಸಕ್ತೋ ಯಾತನಾಂ ಮಯ್ಯಭಕ್ತಃ
ಕಪಿಲತನುರಿತಿ ತ್ವಂ ದೇವಹೂತ್ಯೈ ನ್ಯಗಾದೀಃ .. 15-6..
ಯುವತಿಜಠರಖಿನ್ನೋ ಜಾತಬೋಧೋಽಪ್ಯಕಾಂಡೇ
ಪ್ರಸವಗಲಿತಬೋಧಃ ಪೀಡಯೋಲ್ಲಂಘ್ಯ ಬಾಲ್ಯಂ .

24 sanskritdocuments.org



ನಾರಾಯಣೀಯಂ

ಪುನರಪಿ ಬತ ಮುಹ್ಯತ್ಯೇವ ತಾರುಣ್ಯಕಾಲೇ
ಕಪಿಲತನುರಿತಿ ತ್ವಂ ದೇವಹೂತ್ಯೈ ನ್ಯಗಾದೀಃ .. 15-7..
ಪಿತೃಸುರಗಣಯಾಜೀ ಧಾರ್ಮಿಕೋಯೋ ಗೃಹಸ್ಥಃ
ಸ ಚ ನಿಪತತಿ ಕಾಲೇ ದಕ್ಷಿಣಾಧ್ವೋಪಗಾಮೀ .

ಮಯಿನಿಹಿತಮಕಾಮಂ ಕರ್ಮ ತೂದಕ್ಪಥಾರ್ಥಂ
ಕಪಿಲತನುರಿತಿ ತ್ವಂ ದೇವಹೂತ್ಯೈ ನ್ಯಗಾದೀಃ .. 15-8..
ಇತಿ ಸುವಿದಿತವೇದ್ಯಾಂ ದೇವ ಹೇ ದೇವಹೂತಿಂ
ಕೃತನುತಿಮನುಗೃಹ್ಯ ತ್ವಂ ಗತೋಯೋಗಿಸಂಘೈಃ .
ವಿಮಲಮತಿರಥಾಽಸೌ ಭಕ್ತಿಯೋಗೇನ ಮುಕ್ತಾ
ತ್ವಮಪಿ ಜನಹಿತಾರ್ಥಂ ವರ್ತಸೇ ಪ್ರಾಗುದೀಚ್ಯಾಂ .. 15-9..

ಪರಮ ಕಿಮು ಬಹೂಕ್ತ್ಯಾ ತ್ವತ್ಪದಾಂಭೋಜಭಕ್ತಿಂ
ಸಕಲಭಯವಿನೇತ್ರೀಂ ಸರ್ವಕಾಮೋಪನೇತ್ರೀಂ .

ವದಸಿ ಖಲು ದೃಢಂ ತ್ವಂ ತದ್ವಿಧೂಯಾಮಯಾನ್ಮೇ
ಗುರುಪವನಪುರೇಶ ತ್ವಯ್ಯುಪಾಧತ್ಸ್ವ ಭಕ್ತಿಂ .. 15-10..

ಇತಿ ಪಂಚದಶದಶಕಂ ಸಮಾಪ್ತಂ ..

ಷೋಡಶದಶಕಂ (16)

ನರನಾರಾಯಣಾವತಾರಂ ತಥಾ ದಕ್ಷಯಾಗಃ .
16 - Nara Narayana And DakShayaga

ದಕ್ಷೋ ವಿರಿಂಚತನಯೋಽಥ ಮನೋಸ್ತನೂಜಾಂ ಲಬ್ಧ್ವಾ ಪ್ರಸೂತಿಮಿಹ
ಷೋಡಶ ಚಾಪ ಕನ್ಯಾಃ .
ಧರ್ಮೇ ತ್ರಯೋದಶದದೌಪಿತೃಷು ಸ್ವಧಾಂಚಸ್ವಾಹಾಂಹವಿರ್ಭುಜಿಸತೀಂ ಗಿರಿಶೇ
ತ್ವದಂಶೇ .. 16-1..

ಮೂರ್ತಿರ್ಹಿ ಧರ್ಮಗೃಹಿಣೀ ಸುಷುವೇ ಭವಂತಂ ನಾರಾಯಣಂ ನರಸಖಂ
ಮಹಿತಾನುಭಾವಂ .

ಯಜ್ಜನ್ಮನಿಪ್ರಮುದಿತಾಃ ಕೃತತೂರ್ಯಘೋಷಾಃ ಪುಷ್ಪೋತ್ಕರಾನ್ಪ್ರವವೃಷುರ್ನುನುವುಃ
ಸುರೌಘಾಃ .. 16-2..
ದೈತ್ಯಂ ಸಹಸ್ರಕವಚಂ ಕವಚೈಃ ಪರೀತಂ ಸಾಹಸ್ರವತ್ಸರತಪಸ್ಸಮರಾಭಿಲವ್ಯೈಃ .

ಪರ್ಯಾಯನಿರ್ಮಿತತಪಸ್ಸಮರೌ ಭವಂತೌ ಶಿಷ್ಟೈಕಕಂಕಟಮಮುಂ ನ್ಯಹತಾಂ
ಸಲೀಲಂ .. 16-3..

ಅನ್ವಾಚರನ್ನುಪದಿಶನ್ನಪಿಮೋಕ್ಷಧರ್ಮಂ ತ್ವಂ ಭ್ರಾತೃಮಾನ್ಬದರಿಕಾಶ್ರಮಮಧ್ಯವಾತ್ಸೀಃ
.

ಶಕ್ರೋಽಥ ತೇ ಶಮತಪೋಬಲನಿಸ್ಸಹಾತ್ಮಾ ದಿವ್ಯಾಂಗನಾಪರಿವೃತಂ ಪ್ರಜಿಘಾಯ
ಮಾರಂ .. 16-4..

ಕಾಮೋವಸಂತಮಲಯಾನಿಲಬಂಧುಶಾಲೀ ಕಾಂತಾಕಟಾಕ್ಷವಿಶಿಖೈರ್ವಿಕಸದ್ವಿಲಾಸೈಃ
.

ವಿಧ್ಯನ್ಮುಹುರ್ಮುಹುರಕಂಪಮುದೀಕ್ಷ್ಯ ಚ ತ್ವಾಂ ಭೀತಸ್ತ್ವಾಯಾಥ ಜಗದೇ
ಮೃದುಹಾಸಭಾಜಾ .. 16-5..

ಭೀತ್ಯಾಲಮಂಗಜವಸಂತಸುರಾಂಗನಾ ವೋ ಮನ್ಮಾನಸಂತ್ವಿಹ ಜುಷಧ್ವಮಿತಿ
ಬ್ರುವಾಣಃ .
ತ್ವಂವಿಸ್ಮಯೇನಪರಿತಃ ಸ್ತುವತಾಮಥೈಷಾಂಪ್ರಾದರ್ಶಯಃಸ್ವಪರಿಚಾರಕಕಾತರಾಕ್ಷೀಃ
.. 16-6..

ಸಮ್ಮೋಹನಾಯ ಮಿಲಿತಾ ಮದನಾದಯಸ್ತೇ ತ್ವದ್ದಾಸಿಕಾಪರಿಮಲೈಃ ಕಿಲ
ಮೋಹಮಾಪುಃ .
ದತ್ತಾಂ ತ್ವಯಾ ಚ ಜಗೃಹುಸ್ತ್ರಪಯೈವ ಸರ್ವಸ್ವರ್ವಾಸಿಗರ್ವಶಮನೀಂ
ಪುನರುರ್ವಶೀಂ ತಾಂ .. 16-7..

ದೃಷ್ಟ್ವೋರ್ವಶೀಂ ತವ ಕಥಾಂ ಚ ನಿಶಮ್ಯ ಶಕ್ರಃ ಪರ್ಯಾಕುಲೋಽಜನಿ
ಭವನ್ಮಹಿಮಾವಮರ್ಶಾತ್ .

ಏವಂಪ್ರಶಾಂತರಮಣೀಯತರಾವತಾತರಾತ್ತ್ವತ್ತೋಽಧಿಕೋವರದಕೃಷ್ಣತನುಸ್ತ್ವಮೇವ
.. 16-8..

ದಕ್ಷಸ್ತು ಧಾತುರತಿಲಾಲನಯಾರಜೋಽನ್ಧೋ ನಾತ್ಯಾದೃತಸ್ತ್ವಯಿಚಕಷ್ಟಮಶಾಂತಿರಾಸೀತ್
.

ಯೇನ ವ್ಯರುಂಧ ಸ ಭವತ್ತನುಮೇವ ಶರ್ವಂ ಯಜ್ಞೇ ಚ ವೈರಪಿಶುನೇ ಸ್ವಸುತಾಂ
ವ್ಯಮಾನೀತ್ .. 16-9..

ಕ್ರುದ್ಧೇ ಶಮರ್ದಿತಮಖಃ ಸ ತು ಕೃತ್ತಶೀರ್ಷೋ ದೇವಪ್ರಸಾದಿತಹರಾದಥ
ಲಬ್ಧಜೀವಃ .
ತ್ವತ್ಪೂರಿತಕ್ರತುವರಃ ಪುನರಾಪ ಶಾಂತಿಂ ಸ ತ್ವಂ ಪ್ರಶಾಂತಿಕರ ಪಾಹಿ ಮರುತ್ಪುರೇಶ
.. 16-10..

ಇತಿ ಷೋಡಶದಶಕಂ ಸಮಾಪ್ತಂ ..

ಸಪ್ತದಶದಶಕಂ (17)

ಧ್ರುವಚರಿತಂ .
17 - The Story of Dhruva

ಉತ್ತಾನಪಾದನೃಪತೇರ್ಮನುನಂದನಸ್ಯ ಜಾಯಾಬಭೂವಸುರುಚಿರ್ನಿತರಾಮಭೀಷ್ಟಾ
.

ಅನ್ಯಾ ಸುನೀತಿರಿತಿ ಭರ್ತುರನಾದೃತಾ ಸಾ ತ್ವಾಮೇವ ನಿತ್ಯಮಗತಿಃ ಶರಣಂ
ಗತಾಽಭೂತ್ .. 17-1..

ಅಂಕೇಪಿತುಃ ಸುರುಚಿಪುತ್ರಕಮುತ್ತಮಂ ತಂದೃಷ್ಟ್ವಾ ಧ್ರುವಃ ಕಿಲಸುನೀತಿಸುತೋಽಧಿರೋಕ್ಷ್ಯನ್
.

ಆಚಿಕ್ಷಿಪೇ ಕಿಲಶಿಶುಃ ಸುತರಾಂ ಸುರುಚ್ಯಾ ದುಸ್ಸಂತ್ಯಜಾಖಲುಭವದ್ವಿಮುಖೈರಸೂಯಾ
.. 17-2..

ತ್ವನ್ಮೋಹಿತೇ ಪಿತರಿ ಪಶ್ಯತಿ ದಾರವಶ್ಯೇ ದೂರಂ ದುರುಕ್ತಿನಿಹತಃ ಸ ಗತೋ
ನಿಜಾಂಬಾಂ .

ಸಾಽಪಿ ಸ್ವಕರ್ಮಗತಿಸಂತರಣಾಯ ಪುಂಸಾಂ ತ್ವತ್ಪಾದಮೇವ ಶರಣಂ ಶಿಶವೇ
ಶಶಂಸ .. 17-3..

ಆಕರ್ಣ್ಯ ಸೋಽಪಿ ಭವದರ್ಚನನಿಶ್ಚಿತಾತ್ಮಾ ಮಾನೀ ನಿರೇತ್ಯ ನಗರಾತ್ಕಿಲ
ಪಂಚವರ್ಷಃ .
ಸಂದೃಷ್ಟನಾರದನಿವೇದಿತಮಂತ್ರಮಾರ್ಗಸ್ತ್ವಾಮಾರರಾಧ ತಪಸಾಮಧುಕಾನನಾಂತೇ
.. 17-4..

ತಾತೇ ವಿಷಣ್ಣಹೃದಯೇ ನಗರೀಂ ಗತೇನ ಶ್ರೀನಾರದೇನ ಪರಿಸಾಂತ್ವಿತಚಿತ್ತವೃತ್ತೌ .
ಬಾಲಸ್ತ್ವದರ್ಪಿತಮನಾಃ ಕ್ರಮವರ್ಧಿತೇನ ನಿನ್ಯೇ ಕಠೋರತಪಸಾ ಕಿಲ ಪಂಚ
ಮಾಸಾನ್ .. 17-5..

ತಾವತ್ತಪೋಬಲನಿರುಚ್ಛ್ವಸಿತೇ ದಿಗಂತೇ ದೇವಾರ್ಥಿತಸ್ತ್ವಮುದಯತ್ಕರುಣಾರ್ದ್ರಚೇತಾಃ
.

ತ್ವದ್ರೂಪಚಿದ್ರಸನಿಲೀನಮತೇಃ ಪುರಸ್ತಾದಾವಿರ್ಬಭೂವಿಥವಿಭೋ ಗರುಡಾಧಿರೂಢಃ
.. 17-6..

ತ್ವದ್ದರ್ಶನಪ್ರಮದಭಾರತರಂಗಿತಂ ತಂ ದೃಗ್ಭ್ಯಾಂ ನಿಮಗ್ನಮಿವ ರೂಪರಸಾಯನೇ
ತೇ .

ತುಷ್ಟೂಷಮಾಣಮವಗಮ್ಯ ಕಪೋಲದೇಶೇ ಸಂಸ್ಪೃಷ್ಟವಾನಸಿ ದರೇಣ
ತಥಾಽಽದರೇಣ .. 17-7..

ತಾವದ್ವಿಬೋಧವಿಮಲಂ ಪ್ರಣುವಂತಮೇನಮಾಭಾಷಥಾಸ್ತ್ವಮವಗಮ್ಯ
ತದೀಯಭಾವಂ .

ರಾಜ್ಯಂ ಚಿರಂ ಸಮನುಭೂಯ ಭಜಸ್ವ ಭೂಯಃ ಸರ್ವೋತ್ತರಂ ಧ್ರುವ ಪದಂ
ವಿನಿವೃತ್ತಿಹೀನಂ .. 17-8..

ಇತ್ಯೂಚಿಷಿತ್ವಯಿಗತೇ ನೃಪನಂದನೋಽಸಾವಾನಂದಿತಾಖಿಲಜನೋನಗರೀಮುಪೇತಃ
.

ರೇಮೇಚಿರಂಭವದನುಗ್ರಹಪೂರ್ಣಕಾಮಸ್ತಾತೇ ಗತೇಚವನಮಾದೃತರಾಜ್ಯಭಾರಃ
.. 17-9..

ಯಕ್ಷೇಣ ದೇವ ನಿಹತೇ ಪುನರುತ್ತಮೇಽಸ್ಮಿನ್ ಯಕ್ಷೈಃ ಸ ಯುದ್ಧನಿರತೋ
ವಿರತೋ ಮನೂಕ್ತ್ಯಾ .
ಶಾಂತ್ಯಾ ಪ್ರಸನ್ನಹೃದಯಾದ್ಧನದಾದುಪೇತಾತ್ತ್ವದ್ಭಕ್ತಿಮೇವಸುದೃಢಾಮವೃಣೋನ್ಮಹಾತ್ಮಾ
.. 17-10..

ಅಂತೇ ಭವತ್ಪುರುಷನೀತವಿಮಾನಯಾತೋ ಮಾತ್ರಾ ಸಮಂ ಧ್ರುವಪದೇ
ಮುದಿತೋಽಯಮಾಸ್ತೇ .

ಏವಂ ಸ್ವಭೃತ್ಯಜನಪಾಲನಲೋಲಧೀಸ್ತ್ವಂ ವಾತಾಲಯಾಧಿಪ ನಿರುಂಧಿ
ಮಮಾಮಯೌಘಾನ್ .. 17-11..

ಇತಿ ಸಪ್ತದಶದಶಕಂ ಸಮಾಪ್ತಂ ..

ಅಷ್ಟಾದಶದಶಕಂ (18)

ಪೃಥುಚರಿತಂ .
18 - The Story of Prithu

ಜಾತಸ್ಯ ಧ್ರುವಕುಲ ಏವ ತುಂಗಕೀರ್ತೇರಂಗಸ್ಯ ವ್ಯಜನಿ ಸುತಃ ಸ ವೇನನಾಮಾ .

ತದ್ದೋಷವ್ಯಥಿತಮತಿಃ ಸ ರಾಜವರ್ಯಸ್ತ್ವತ್ಪಾದೇ ನಿಹಿತಮನಾ ವನಂ
ಗತೋಽಭೂತ್ .. 18-1..

ಪಾಪೋಽಪಿ ಕ್ಷಿತಿತಲಪಾಲನಾಯವೇನಃಪೌರಾದ್ಯೈರುಪನಿಹಿತಃ ಕಠೋರವೀರ್ಯಃ
.

ಸರ್ವೇಭ್ಯೋ ನಿಜಬಲಮೇವ ಸಂಪ್ರಶಂಸನ್ ಭೂಚಕ್ರೇ ತವ ಯಜನಾನ್ಯಯಂ
ನ್ಯರೌತ್ಸೀತ್ .. 18-2..

ಸಂಪ್ರಾಪ್ತೇ ಹಿತಕಥನಾಯ ತಾಪಸೌಘೇ ಮತ್ತೋಽನ್ಯೋ ಭುವನಪತಿರ್ನ ಕಶ್ಚನೇತಿ
.

ತ್ವನ್ನಿಂದಾವಚನಪರೋಮುನೀಶ್ವರೈಸ್ತೈಃ ಶಾಪಾಗ್ನೌ ಶಲಭದಶಾಮನಾಯಿವೇನಃ ..
18-3..

ತನ್ನಾಶಾತ್ಖಲಜನಭೀರುಕೈರ್ಮುನೀಂದ್ರೈಸ್ತನ್ಮಾತ್ರಾ ಚಿರಪರಿರಕ್ಷಿತೇ ತದಂಗೇ .

ತ್ಯಕ್ತಾಘೇಪರಿಮಥಿತಾದಥೋರುದಂಡಾದ್ದೋರ್ದಂಡೇಪರಿಮಥಿತೇ ತ್ವಮಾವಿರಾಸೀಃ
.. 18-4..

ವಿಖ್ಯಾತಃ ಪೃಥುರಿತಿ ತಾಪಸೋಪದಿಷ್ಟೈಃ ಸೂತಾದ್ಯೈಃ ಪರಿಣುತಭಾವಿಭೂರಿವೀರ್ಯಃ
.

ವೇನಾರ್ತ್ಯಾ ಕಬಲಿತಸಂಪದಂಧರಿತ್ರೀಮಾಕ್ರಾಂತಾಂ ನಿಜಧನುಷಾ ಸಮಾಮಕಾರ್ಷೀಃ
.. 18-5..

ಭೂಯಸ್ತಾಂ ನಿಜಕುಲಮುಖ್ಯವತ್ಸಯುಕ್ತೈರ್ದೇವಾದ್ಯೈಃ ಸಮುಚಿತಚಾರುಭಾಜನೇಷು
.

ಅನ್ನಾದೀನ್ಯಭಿಲಷಿತಾನಿ ಯಾನಿ ತಾನಿ ಸ್ವಚ್ಛಂದಂ ಸುರಭಿತನೂಮದೂದುಹಸ್ತ್ವಂ
.. 18-6..

ಆತ್ಮಾನಂ ಯಜತಿ ಮಖೈಸ್ತ್ವಯಿ ತ್ರಿಧಾಮನ್ನಾರಬ್ಧೇ ಶತತಮವಾಜಿಮೇಧಯಾಗೇ
.

ಸ್ಪರ್ಧಾಲುಃ ಶತಮಖ ಏತ್ಯ ನೀಚವೇಷೋ ಹೃತ್ವಾಽಶ್ವಂ ತವ ತನಯಾತ್
ಪರಾಜಿತೋಽಭೂತ್ .. 18-7..

ದೇವೇಂದ್ರಂ ಮುಹುರಿತಿ ವಾಜಿನಂ ಹರಂತಂ ವಹ್ನೌ ತಂ ಮುನಿವರಮಂಡಲೇ
ಜುಹೂಷೌ .

ರುಂಧಾನೇ ಕಮಲಭವೇ ಕ್ರತೋಃ ಸಮಾಪ್ತೌ ಸಾಕ್ಷಾತ್ತ್ವಂ ಮಧುರಿಪುಮೈಕ್ಷಥಾಃ
ಸ್ವಯಂ ಸ್ವಂ .. 18-8..

ತದ್ದತ್ತಂ ವರಮುಪಲಭ್ಯ ಭಕ್ತಿಮೇಕಾಂ ಗಂಗಾಂತೇ ವಿಹಿತಪದಃ ಕದಾಪಿ ದೇವ .

ಸತ್ರಸ್ಥಂ ಮುನಿನಿವಹಂ ಹಿತಾನಿ ಶಂಸನ್ನೈಕ್ಷಿಷ್ಠಾಃ ಸನಕಮುಖಾನ್ ಮುನೀನ್
ಪುರಸ್ತಾತ್ .. 18-9..

ವಿಜ್ಞಾನಂ ಸನಕಮುಖೋದಿತಂ ದಧಾನಃ ಸ್ವಾತ್ಮಾನಂ ಸ್ವಯಮಗಮೋ
ವನಾಂತಸೇವೀ .

ತತ್ತಾದೃಕ್ಪೃಥುವಪುರೀಶ ಸತ್ವರಂಮೇ ರೋಗೌಘಂಪ್ರಶಮಯವಾತಗೇಹವಾಸಿನ್
.. 18-10..

ಇತಿ ಅಷ್ಟಾದಶದಶಕಂ ಸಮಾಪ್ತಂ ..

ಏಕೋನವಿಂಶದಶಕಂ (19)

ಪ್ರಚೇತೄಣಾಂ ಚರಿತಂ .
19 -The Story of Pracetas

ಪೃಥೋಸ್ತು ನಪ್ತಾ ಪೃಥುಧರ್ಮಕರ್ಮಠಃ ಪ್ರಾಚೀನಬರ್ಹಿರ್ಯುವತೌ ಶತದ್ರುತೌ .

ಪ್ರಚೇತಸೋ ನಾಮ ಸುಚೇತಸಃ ಸುತಾನಜೀಜನತ್ತ್ವತ್ಕರುಣಾಂಕುರಾನಿವ .. 19-1..

ಪಿತುಃ ಸಿಸೃಕ್ಷಾನಿರತಸ್ಯ ಶಾಸನಾದ್ಭವತ್ತಪಸ್ಯಾಭಿರತಾ ದಶಾಪಿ ತೇ .

ಪಯೋನಿಧಿಂ ಪಶ್ಚಿಮಮೇತ್ಯ ತತ್ತಟೇ ಸರೋವರಂ ಸಂದದೃಶುರ್ಮನೋಹರಂ ..

19-2..

ತದಾ ಭವತ್ತೀರ್ಥಮಿದಂ ಸಮಾಗತೋ ಭವೋ ಭವತ್ಸೇವಕದರ್ಶನಾದೃತಃ .
ಪ್ರಕಾಶಮಾಸಾದ್ಯ ಪುರಃ ಪ್ರಚೇತಸಾಮುಪಾದಿಶದ್ಭಕ್ತತಮಸ್ತವಸ್ತವಂ .. 19-3..

ಸ್ತವಂ ಜಪಂತಸ್ತಮಮೀ ಜಲಾಂತರೇ ಭವಂತಮಾಸೇವಿಷತಾಯುತಂ ಸಮಾಃ .
ಭವತ್ಸುಖಾಸ್ವಾದರಸಾದಮೀಷ್ವಿಯಾನ್ಬಭೂವ ಕಾಲೋ ಧ್ರುವವನ್ನ ಶೀಘ್ರತಾ .. 19-

4..

ತಪೋಭಿರೇಷಾಮತಿಮಾತ್ರವರ್ಧಿಭಿಃ ಸಯಜ್ಞಹಿಂಸಾನಿರತೋಽಪಿ ಪಾವಿತಃ .
ಪಿತಾಽಪಿ ತೇಷಾಂ ಗೃಹಯಾತನಾರದಪ್ರದರ್ಶಿತಾತ್ಮಾ ಭವದಾತ್ಮತಾಂಯಯೌ .. 19-
5..

ಕೃಪಾಬಲೇನೈವ ಪುರಃ ಪ್ರಚೇತಸಾಂ ಪ್ರಕಾಶಮಾಗಾಃ ಪತಗೇಂದ್ರವಾಹನಃ .
ವಿರಾಜಿ ಚಕ್ರಾದಿವರಾಯುಧಾಂಶುಭಿರ್ಭುಜಾಭಿರಷ್ಟಾಭಿರುದಂಚಿತದ್ಯುತಿಃ .. 19-6..
ಪ್ರಚೇತಸಾಂ ತಾವದಯಾಚತಾಮಪಿ ತ್ವಮೇವ ಕಾರುಣ್ಯಭರಾದ್ವರಾನದಾಃ .
ಭವದ್ವಿಚಿಂತಾಽಪಿ ಶಿವಾಯ ದೇಹಿನಾಂ ಭವತ್ವಸೌ ರುದ್ರನುತಿಶ್ಚ ಕಾಮದಾ .. 19-7..

ಅವಾಪ್ಯ ಕಾಂತಾಂ ತನಯಾಂಮಹೀರುಹಾಂ ತಯಾ ರಮಧ್ವಂ ದಶಲಕ್ಷವತ್ಸರೀಂ .

ಸುತೋಽಸ್ತು ದಕ್ಷೋ ನನು ತತ್ಕ್ಷಣಾಚ್ಚಮಾಂ ಪ್ರಯಾಸ್ಯಥೇತಿ ನ್ಯಗದೋಮುದೈವ
ತಾನ್ .. 19-8..

ತತಶ್ಚ ತೇ ಭೂತಲರೋಧಿನಸ್ತರೂನ್ಕ್ರುಧಾ ದಹಂತೋ ದ್ರುಹಿಣೇನ ವಾರಿತಾಃ .
ದ್ರುಮೈಶ್ಚ ದತ್ತಾಂ ತನಯಾಮವಾಪ್ಯ ತಾಂ ತ್ವದುಕ್ತಕಾಲಂ ಸುಖಿನೋಽಭಿರೇಮಿರೇ
.. 19-9..

ಅವಾಪ್ಯ ದಕ್ಷಂ ಚ ಸುತಂ ಕೃತಾಧ್ವರಾಃ ಪ್ರಚೇತಸೋ ನಾರದಲಬ್ಧಯಾ ಧಿಯಾ .

ಅವಾಪುರಾನಂದಪದಂ ತಥಾವಿಧಸ್ತ್ವಮೀಶ ವಾತಾಲಯನಾಥ ಪಾಹಿಮಾಂ .. 19-

10..

ಇತಿ ಏಕೋನವಿಂಶದಶಕಂ ಸಮಾಪ್ತಂ ..

ವಿಂಶದಶಕಂ (20)

ಋಷಭಯೋಗೀಶ್ವರಚರಿತಂ .
20 - The Story of Rishabhayogishvara

ಪ್ರಿಯವ್ರತಸ್ಯ ಪ್ರಿಯಪುತ್ರಭೂತಾದಾಗ್ನೀಧ್ರರಾಜಾದುದಿತೋ ಹಿ ನಾಭಿಃ .
ತ್ವಾಂ ದೃಷ್ಟವಾನಿಷ್ಟದಮಿಷ್ಟಿಮಧ್ಯೇ ತವೈವ ತುಷ್ಟ್ಯೈ ಕೃತಯಜ್ಞಕರ್ಮಾ .. 20-1..

ಅಭಿಷ್ಟುತಸ್ತತ್ರ ಮುನೀಶ್ವರೈಸ್ತ್ವಂ ರಾಜ್ಞಃ ಸ್ವತುಲ್ಯಂ ಸುತಮರ್ಥ್ಯಮಾನಃ .
ಸ್ವಯಂ ಜನಿಷ್ಯೇಽಹಮಿತಿ ಬ್ರುವಾಣಸ್ತಿರೋದಧಾ ಬರ್ಹಿಷಿ ವಿಶ್ವಮೂರ್ತೇ .. 20-2..

ನಾಭಿಪ್ರಿಯಾಯಾಮಥಮೇರುದೇವ್ಯಾಂ ತ್ವಮಂಶತೋಽಭೂರೃಷಭಾಭಿಧಾನಃ .
ಅಲೋಕಸಾಮಾನ್ಯಗುಣಪ್ರಭಾವಪ್ರಭಾವಿತಾಶೇಷಜನಪ್ರಮೋದಃ .. 20-3..
ತ್ವಯಿ ತ್ರಿಲೋಕೀಭೃತಿ ರಾಜ್ಯಭಾರಂ ನಿಧಾಯ ನಾಭಿಃ ಸಹ ಮೇರುದೇವ್ಯಾ .
ತಪೋವನಂ ಪ್ರಾಪ್ಯ ಭವನ್ನಿಷೇವೀ ಗತಃ ಕಿಲಾನಂದಪದಂ ಪದಂ ತೇ .. 20-4..

ಇಂದ್ರಸ್ತ್ವದುತ್ಕರ್ಷಕೃತಾದಮರ್ಷಾದ್ವವರ್ಷ ನಾಸ್ಮಿನ್ನಜನಾಭವರ್ಷೇ .

ಯದಾ ತದಾ ತ್ವಂ ನಿಜಯೋಗಶಕ್ತ್ಯಾ ಸ್ವವರ್ಷಮೇನದ್ವ್ಯದಧಾಃ ಸುವರ್ಷಂ .. 20-5..

ಜಿತೇಂದ್ರದತ್ತಾಂ ಕಮನೀಂ ಜಯಂತೀಮಥೋದ್ವಹನ್ನಾತ್ಮರತಾಶಯೋಽಪಿ .

ಅಜೀಜನಸ್ತತ್ರ ಶತಂ ತನೂಜಾನೇಷಾಂ ಕ್ಷಿತೀಶೋ ಭರತೋಽಗ್ರಜನ್ಮಾ .. 20-6..
ನವಾಭವನ್ಯೋಗಿವರಾ ನವಾನ್ಯೇ ತ್ವಪಾಲಯನ್ಭಾರತವರ್ಷಖಂಡಾನ್ .

ಸೈಕಾ ತ್ವಶೀತಿಸ್ತವ ಶೇಷಪುತ್ರಾಸ್ತಪೋಬಲಾದ್ಭೂಸುರಭೂಯಮೀಯುಃ .. 20-7..
ಉಕ್ತ್ವಾ ಸುತೇಭ್ಯೋಽಥ ಮುನೀಂದ್ರಮಧ್ಯೇ ವಿರಕ್ತಿಭಕ್ತ್ಯನ್ವಿತಮುಕ್ತಿಮಾರ್ಗಂ .

ಸ್ವಯಂ ಗತಃ ಪಾರಮಹಂಸ್ಯವೃತ್ತಿಮಧಾ ಜಡೋನ್ಮತ್ತಪಿಶಾಚಚರ್ಯಾಂ .. 20-8..

ಪರಾತ್ಮಭೂತೋಽಪಿ ಪರೋಪದೇಶಂ ಕುರ್ವನ್ಭವಾನ್ಸರ್ವನಿರಸ್ಯಮಾನಃ .
ವಿಕಾರಹೀನೋ ವಿಚಚಾರ ಕೃತ್ಸ್ನಾಂ ಮಹೀಮಹೀನಾತ್ಮರಸಾಭಿಲೀನಃ .. 20-9..
ಶಯುವ್ರತಂ ಗೋಮೃಗಕಾಕಚರ್ಯಾಂ ಚಿರಂ ಚರನ್ನಾಪ್ಯ ಪರಂ ಸ್ವರೂಪಂ .

ದವಾಹೃತಾಂಗಃ ಕುಟಕಾಚಲೇ ತ್ವಂ ತಾಪಾನ್ಮಮಾಪಾಕುರು ವಾತನಾಥ .. 20-10..

ಇತಿ ವಿಂಶದಶಕಂ ಸಮಾಪ್ತಂ ..

ಏಕವಿಂಶದಶಕಂ (21)

ನವ ವರ್ಷಾಃ ತಥಾ ಸಪ್ತದ್ವೀಪಾಃ .ಜಂಬೂದ್ವೀಪಾದಿಷು ಉಪಾಸನಾಪದ್ಧತಿಃ .
21 - Mode of Worship In Jambudvipa Etc

ಮಧ್ಯೋದ್ಭವೇಭುವಇಲಾವೃತನಾಮ್ನಿ ವರ್ಷೇ ಗೌರೀಪ್ರಧಾನವನಿತಾಜನಮಾತ್ರಭಾಜಿ
.

ಶರ್ವೇಣ ಮಂತ್ರನುತಿಭಿಃ ಸಮುಪಾಸ್ಯಮಾನಂ ಸಂಕರ್ಷಣಾತ್ಮಕಮಧೀಶ್ವರ
ಸಂಶ್ರಯೇ ತ್ವಾಂ .. 21-1..

ಭದ್ರಾಶ್ವನಾಮಕಇಲಾವೃತಪೂರ್ವವರ್ಷೇಭದ್ರಶ್ರವೋಭಿರೃಷಿಭಿಃಪರಿಣೂಯಮಾನಂ
.

ಕಲ್ಪಾಂತಗೂಢನಿಗಮೋದ್ಧರಣಪ್ರವೀಣಂ ಧ್ಯಾಯಾಮಿ ದೇವ ಹಯಶೀರ್ಷತನುಂ
ಭವಂತಂ .. 21-2..

ಧ್ಯಾಯಾಮಿ ದಕ್ಷಿಣಗತೇ ಹರಿವರ್ಷವರ್ಷೇ ಪ್ರಹ್ಲಾದಮುಖ್ಯಪುರುಷೈಃ
ಪರಿಷೇವ್ಯಮಾಣಂ .

ಉತ್ತುಂಗಶಾಂತಧವಲಾಕೃತಿಮೇಕಶುದ್ಧಜ್ಞಾನಪ್ರದಂ ನರಹರಿಂ ಭಗವನ್ ಭವಂತಂ
.. 21-3..

ವರ್ಷೇಪ್ರತೀಚಿಲಲಿತಾತ್ಮನಿ ಕೇತುಮಾಲೇಲೀಲಾವಿಶೇಷಲಲಿತಸ್ಮಿತಶೋಭನಾಂಗಂ
.

ಲಕ್ಷ್ಮ್ಯಾ ಪ್ರಜಾಪತಿಸುತೈಶ್ಚ ನಿಷೇವ್ಯಮಾಣಂ ತಸ್ಯಾಃ ಪ್ರಿಯಾಯ ಧೃತಕಾಮತನುಂ
ಭಜೇ ತ್ವಾಂ .. 21-4..

ರಮ್ಯೇಹ್ಯುದೀಚಿಖಲು ರಮ್ಯಕನಾಮ್ನಿ ವರ್ಷೇ ತದ್ವರ್ಷನಾಥಮನುವರ್ಯಸಪರ್ಯಮಾಣಂ
.

ಭಕ್ತೈಕವತ್ಸಲಮಮತ್ಸರಹೃತ್ಸು ಭಾಂತಂ ಮತ್ಸ್ಯಾಕೃತಿಂ ಭುವನನಾಥ ಭಜೇ
ಭವಂತಂ .. 21-5..

ವರ್ಷಂಹಿರಣ್ಮಯಸಮಾಹ್ವಯಮೌತ್ತರಾಹಮಾಸೀನಮದ್ರಿಧೃತಿಕರ್ಮಠಕಾಮಠಾಂಗಂ
.

ಸಂಸೇವತೇ ಪಿತೃಗಣಪ್ರವರೋಽರ್ಯಮಾಯಂ ತಂ ತ್ವಾಂ ಭಜಾಮಿ ಭಗವನ್
ಪರಚಿನ್ಮಯಾತ್ಮನ್ .. 21-6..

ಕಿಂಚೋತ್ತರೇಷು ಕುರುಷುಪ್ರಿಯಯಾಧರಣ್ಯಾ ಸಂಸೇವಿತೋಮಹಿತಮಂತ್ರನುತಿಪ್ರಭೇದೈಃ
.

ದಂಷ್ಟ್ರಾಗ್ರಘೃಷ್ಟಘನಪೃಷ್ಠಗರಿಷ್ಠವರ್ಷ್ಮಾ ತ್ವಂ ಪಾಹಿವಿಜ್ಞನುತಯಜ್ಞವರಾಹಮೂರ್ತೇ
.. 21-7..

ಯಾಮ್ಯಾಂ ದಿಶಂ ಭಜತಿ ಕಿಂಪುರುಷಾಖ್ಯವರ್ಷೇ ಸಂಸೇವಿತೋ ಹನುಮತಾ
ದೃಢಭಕ್ತಿಭಾಜಾ .

ಸೀತಾಭಿರಾಮಪರಮಾದ್ಭುತರೂಪಶಾಲೀ ರಾಮಾತ್ಮಕಃ ಪರಿಲಸನ್ಪರಿಪಾಹಿ
ವಿಷ್ಣೋ .. 21-8..

ಶ್ರೀನಾರದೇನ ಸಹ ಭಾರತಖಂಡಮುಖ್ಯೈಸ್ತ್ವಂ ಸಾಂಖ್ಯಯೋಗನುತಿಭಿಃ
ಸಮುಪಾಸ್ಯಮಾನಃ .
ಆಕಲ್ಪಕಾಲಮಿಹ ಸಾಧುಜನಾಭಿರಕ್ಷೀ ನಾರಾಯಣೋ ನರಸಖಃ ಪರಿಪಾಹಿ
ಭೂಮನ್ .. 21-9..

ಪ್ಲಾಕ್ಷೇಽರ್ಕರೂಪಮಯಿ ಶಾಲ್ಮಲ ಇಂದುರೂಪಂ ದ್ವೀಪೇ ಭಜಂತಿ ಕುಶನಾಮನಿ
ವಹ್ನಿರೂಪಂ .

ಕ್ರೌಂಚೇಽಮ್ಬುರೂಪಮಥ ವಾಯುಮಯಂ ಚ ಶಾಕೇ ತ್ವಾಂ ಬ್ರಹ್ಮರೂಪಮಯಿ
ಪುಷ್ಕರನಾಮ್ನಿ ಲೋಕಾಃ .. 21-10..
ಸರ್ವೈರ್ಧ್ರುವಾದಿಭಿರುಡುಪ್ರಕರೈರ್ಗ್ರಹೈಶ್ಚ ಪುಚ್ಛಾದಿಕೇಷ್ವವಯವೇಷ್ವಭಿಕಲ್ಪ್ಯಮಾನೈಃ
.

ತ್ವಂ ಶಿಂಶುಮಾರವಪುಷಾ ಮಹತಾಮುಪಾಸ್ಯಃ ಸಂಧ್ಯಾಸು ರುಂಧಿ ನರಕಂ ಮಮ
ಸಿಂಧುಶಾಯಿನ್ .. 21-11..

ಪಾತಾಲಮೂಲಭುವಿಶೇಷತನುಂಭವಂತಂಲೋಲೈಕಕುಂಡಲವಿರಾಜಿಸಹಸ್ರಶೀರ್ಷಂ
.

ನೀಲಾಂಬರಂಧೃತಹಲಂಭುಜಗಾಂಗನಾಭಿರ್ಜುಷ್ಟಂಭಜೇಹರಗದಾನ್ಗುರುಗೇಹನಾಥ
.. 21-12..

ಇತಿ ಏಕವಿಂಶದಶಕಂ ಸಮಾಪ್ತಂ ..

ದ್ವಾವಿಂಶತಿದಶಕಂ (22)

ಅಜಾಮಿಲೋಪಾಖ್ಯಾನಂ .
22 - The Story of Ajamila

ಅಜಾಮಿಲೋ ನಾಮ ಮಹೀಸುರಃ ಪುರಾ ಚರನ್ವಿಭೋ ಧರ್ಮಪಥಾನ್
ಗೃಹಾಶ್ರಮೀ .

ಗುರೋರ್ಗಿರಾ ಕಾನನಮೇತ್ಯ ದೃಷ್ಟವಾನ್ಸುಧೃಷ್ಟಶೀಲಾಂ ಕುಲಟಾಂ ಮದಾಕುಲಾಂ
.. 22-1..

ಸ್ವತಃ ಪ್ರಶಾಂತೋಽಪಿ ತದಾಹೃತಾಶಯಃ ಸ್ವಧರ್ಮಮುತ್ಸೃಜ್ಯ ತಯಾ
ಸಮಾರಮನ್ .

ಅಧರ್ಮಕಾರೀ ದಶಮೀಭವನ್ಪುನರ್ದಧೌ ಭವನ್ನಾಮಯುತೇ ಸುತೇ ರತಿಂ .. 22-2..

ಸ ಮೃತ್ಯುಕಾಲೇ ಯಮರಾಜಕಿಂಕರಾನ್ ಭಯಂಕರಾಂಸ್ತ್ರೀನಭಿಲಕ್ಷಯನ್ಭಿಯಾ .

ಪುರಾಮನಾಕ್ತ್ವತ್ಸ್ಮೃತಿವಾಸನಾಬಲಾಜ್ಜುಹಾವ ನಾರಾಯಣನಾಮಕಂ ಸುತಂ .. 22-

3..

ದುರಾಶಯಸ್ಯಾಪಿ ತದಾ ತ್ವನಿರ್ಗತತ್ವದೀಯನಾಮಾಕ್ಷರಮಾತ್ರವೈಭವಾತ್ .

ಪುರೋಽಭಿಪೇತುರ್ಭವದೀಯಪಾರ್ಷದಾಶ್ಚತುರ್ಭುಜಾಪೀತಪಟಾಮನೋರಮಾಃ
.. 22-4..

ಅಮುಂಚಸಂಪಾಶ್ಯ ವಿಕರ್ಷತೋಭಟಾನ್ವಿಮುಂಚತೇತ್ಯಾರುರುಧುರ್ಬಲಾದಮೀ
.

ನಿವಾರಿತಾಸ್ತೇ ಚ ಭವಜ್ಜನೈಸ್ತದಾ ತದೀಯಪಾಪಂ ನಿಖಿಲಂ ನ್ಯವೇದಯನ್ .. 22-5..

ಭವಂತು ಪಾಪಾನಿ ಕಥಂ ತು ನಿಷ್ಕೃತೇ ಕೃತೇಽಪಿ ಭೋ ದಂಡನಮಸ್ತಿ ಪಂಡಿತಾಃ .
ನ ನಿಷ್ಕೃತಿಃ ಕಿಂ ವಿದಿತಾ ಭವಾದೃಶಾಮಿತಿ ಪ್ರಭೋ ತ್ವತ್ಪುರುಷಾ ಬಭಾಷಿರೇ .. 22-6..
ಶ್ರುತಿಸ್ಮೃತಿಭ್ಯಾಂ ವಿಹಿತಾ ವ್ರತಾದಯಃ ಪುನಂತಿ ಪಾಪಂ ನ ಲುನಂತಿ ವಾಸನಾಂ .

ಅನಂತಸೇವಾ ತು ನಿಕೃಂತತಿ ದ್ವಯೀಮಿತಿ ಪ್ರಭೋ ತ್ವತ್ಪುರುಷಾ ಬಭಾಷಿರೇ .. 22-7..
ಅನೇನ ಭೋ ಜನ್ಮಸಹಸ್ರಕೋಟಿಭಿಃ ಕೃತೇಷು ಪಾಪೇಷ್ವಪಿ ನಿಷ್ಕೃತಿಃ ಕೃತಾ .

ಯದಗ್ರಹೀನ್ನಾಮ ಭಯಾಕುಲೋ ಹರೇರಿತಿ ಪ್ರಭೋ ತ್ವತ್ಪುರುಷಾ ಬಭಾಷಿರೇ ..

22-8..

ನೃಣಾಮಬುದ್ಧ್ಯಾಪಿ ಮುಕುಂದಕೀರ್ತನಂ ದಹತ್ಯಘೌಘಾನ್ಮಹಿಮಾಸ್ಯ ತಾದೃಶಃ .
ಯಥಾಗ್ನಿರೇಧಾಂಸಿಯಥೌಷಧಂ ಗದಾನಿತಿ ಪ್ರಭೋ ತ್ವತ್ಪುರುಷಾ ಬಭಾಷಿರೇ .. 22-
9..

ಇತೀರಿತೈರ್ಯಾಮ್ಯಭಟೈರಪಾಸೃತೇ ಭವದ್ಭಟಾನಾಂ ಚ ಗಣೇ ತಿರೋಹಿತೇ .

ಭವತ್ಸ್ಮೃತಿಂ ಕಂಚನ ಕಾಲಮಾಚರನ್ಭವತ್ಪದಂ ಪ್ರಾಪಿ ಭವದ್ಭಟೈರಸೌ .. 22-10..

ಸ್ವಕಿಂಕರಾವೇದನಶಂಕಿತೋ ಯಮಸ್ತ್ವದಂಘ್ರಿಭಕ್ತೇಷು ನ ಗಮ್ಯತಾಮಿತಿ .

ಸ್ವಕೀಯಭೃತ್ಯಾನಶಿಶಿಕ್ಷದುಚ್ಚಕೈಃ ಸ ದೇವ ವಾತಾಲಯನಾಥ ಪಾಹಿಮಾಂ .. 22-11..

ಇತಿ ದ್ವಾವಿಂಶದಶಕಂ ಸಮಾಪ್ತಂ

ತ್ರಯೋವಿಂಶತಿದಶಕಂ (23)

ದಕ್ಷಚರಿತಂ ತಥಾ ಚಿತ್ರಕೇತೂಪಾಖ್ಯಾನಂ .
23 - The Stories of DakSha, Chitraketu, Etc

ಪ್ರಾಚೇತಸಸ್ತು ಭಗವನ್ನಪರೋಽಹಿ ದಕ್ಷಸ್ತ್ವತ್ಸೇವನಂ ವ್ಯಧಿತ ಸರ್ಗವಿವೃದ್ಧಿಕಾಮಃ .
ಆವಿರ್ಬಭೂವಿಥ ತದಾ ಲಸದಷ್ಟಬಾಹುಸ್ತಸ್ಮೈ ವರಂ ದದಿಥ ತಾಂ ಚ
ವಧೂಮಸಿಕ್ನೀಂ .. 23-1..

ತಸ್ಯಾತ್ಮಜಾಸ್ತ್ವಯುತಮೀಶ ಪುನಃ ಸಹಸ್ರಂ ಶ್ರೀನಾರದಸ್ಯ ವಚಸಾ ತವ
ಮಾರ್ಗಮಾಪುಃ .
ನೈಕತ್ರವಾಸಮೃಷಯೇ ಸಮುಮೋಚ ಶಾಪಂ ಭಕ್ತೋತ್ತಮಸ್ತ್ವೃಷಿರನುಗ್ನಹಮೇವ
ಮೇನೇ .. 23-2..

ಷಷ್ಟ್ಯಾ ತತೋ ದುಹಿತೃಭಿಃ ಸೃಜತಃ ಕುಲೌಘಾನ್ ದೌಹಿತ್ರಸೂನುರಥ ತಸ್ಯ ಸ
ವಿಶ್ವರೂಪಃ .
ತ್ವತ್ಸ್ತೋತ್ರವರ್ಮಿತಮಜಾಪಯದಿಂದ್ರಮಾಜೌ ದೇವ ತ್ವದೀಯಮಹಿಮಾ ಖಲು
ಸರ್ವಜೈತ್ರಃ .. 23-3..
ಪ್ರಾಕ್ಶೂರಸೇನವಿಷಯೇ ಕಿಲ ಚಿತ್ರಕೇತುಃ ಪುತ್ರಾಗ್ರಹೀ ನೃಪತಿರಂಗಿರಸಃ
ಪ್ರಭಾವಾತ್ .

ಲಬ್ಧ್ವೈಕಪುತ್ರಮಥತತ್ರ ಹತೇ ಸಪತ್ನೀಸಂಘೈರಮುಹ್ಯದವಶಸ್ತವಮಾಯಯಾಸೌ
.. 23-4..

ತಂ ನಾರದಸ್ತು ಸಮಮಂಗಿರಸಾ ದಯಾಲುಃ ಸಂಪ್ರಾಪ್ಯ ತಾವದುಪದರ್ಶ್ಯ ಸುತಸ್ಯ
ಜೀವಂ .

ಕಸ್ಯಾಸ್ಮಿ ಪುತ್ರ ಇತಿ ತಸ್ಯ ಗಿರಾ ವಿಮೋಹಂ ತ್ಯಕ್ತ್ವಾ ತ್ವದರ್ಚನವಿಧೌ ನೃಪತಿಂ
ನ್ಯಯುಂಕ್ತ .. 23-5..
ಸ್ತೋತ್ರಂ ಚ ಮಂತ್ರಮಪಿ ನಾರದತೋಽಥ ಲಬ್ಧ್ವಾ ತೋಷಾಯ ಶೇಷವಪುಷೋ
ನನು ತೇ ತಪಸ್ಯನ್ .

ವಿದ್ಯಾಧರಾಧಿಪತಿತಾಂ ಸ ಹಿ ಸಪ್ತರಾತ್ರೇ ಲಬ್ಧ್ವಾಪ್ಯಕುಂಠಮತಿರನ್ವಭಜದ್ಭವಂತಂ ..

23-6..

ತಸ್ಮೈ ಮೃಣಾಲಧವಲೇನ ಸಹಸ್ರಶೀರ್ಷ್ಣಾ ರೂಪೇಣ ಬದ್ಧನುತಿಸಿದ್ಧಗಣಾವೃತೇನ .

ಪ್ರಾದುರ್ಭವನ್ನಚಿರತೋ ನುತಿಭಿಃ ಪ್ರಸನ್ನೋ ದತ್ತ್ವಾಽಽತ್ಮತತ್ತ್ವಮನುಗೃಹ್ಯ
ತಿರೋದಧಾಥ .. 23-7..

ತ್ವದ್ಭಕ್ತಮೌಲಿರಥ ಸೋಽಪಿ ಚ ಲಕ್ಷಲಕ್ಷಂ ವರ್ಷಾಣಿ ಹರ್ಷುಲಮನಾ ಭುವನೇಷು
ಕಾಮಂ .

ಸಂಗಾಪಯನ್ಗುಣಗಣಂ ತವ ಸುಂದರೀಭಿಃ ಸಂಗಾತಿರೇಕರಹಿತೋ ಲಲಿತಂ ಚಚಾರ
.. 23-8..

ಅತ್ಯಂತಸಂಗವಿಲಯಾಯ ಭವತ್ಪ್ರಣುನ್ನೋ ನೂನಂ ಸ ರೂಪ್ಯಗಿರಿಮಾಪ್ಯ
ಮಹತ್ಸಮಾಜೇ .

ನಿಶ್ಶಂಕಮಂಕಕೃತವಲ್ಲಭಮಂಗಜಾರಿಂ ತಂ ಶಂಕರಂ ಪರಿಹಸನ್ನುಮಯಾಭಿಶೇಪೇ
.. 23-9..

ನಿಸ್ಸಂಭ್ರಮಸ್ತ್ವಯಮಯಾಚಿತಶಾಪಮೋಕ್ಷೋ ವೃತ್ರಾಸುರತ್ವಮುಪಗಮ್ಯ
ಸುರೇಂದ್ರಯೋಧೀ .

ಭಕ್ತ್ಯಾಽಽತ್ಮತತ್ತ್ವಕಥನೈಸ್ಸಮರೇ ವಿಚಿತ್ರಂ ಶತ್ರೋರಪಿ ಭ್ರಮಮಪಾಸ್ಯ ಗತಃ ಪದಂ
ತೇ .. 23-10..

ತ್ವತ್ಸೇವನೇನದಿತಿರಿಂದ್ರವಧೋದ್ಯತಾಽಪಿ ತಾನ್ಪ್ರತ್ಯುತೇಂದ್ರಸುಹೃದೋಮರುತೋಽಭಿಲೇಭೇ
.

ದುಷ್ಟಾಶಯೇಽಪಿ ಶುಭದೈವ ಭವನ್ನಿಷೇವಾ ತತ್ತಾದೃಶಸ್ತ್ವಮವ ಮಾಂ
ಪವನಾಲಯೇಶ .. 23-11..

ಇತಿ ತ್ರಯೋವಿಂಶದಶಕಂ ಸಮಾಪ್ತಂ ..

ಚತುರ್ವಿಂಶದಶಕಂ (24)

ಪ್ರಹ್ಲಾದಚರಿತಂ .
24 - The Story of Prahlada

ಹಿರಣ್ಯಾಕ್ಷೇ ಪೋತ್ರಿಪ್ರವರವಪುಷಾ ದೇವ ಭವತಾ
ಹತೇ ಶೋಕಕ್ರೋಧಗ್ಲಪಿತಘೃತಿರೇತಸ್ಯ ಸಹಜಃ .
ಹಿರಣ್ಯಪ್ರಾರಂಭಃ ಕಶಿಪುರಮರಾರಾತಿಸದಸಿ
ಪ್ರತಿಜ್ಞಾಮಾತೇನೇ ತವ ಕಿಲ ವಧಾರ್ಥಂ ಮುರರಿಪೋ .. 24-1.. ವರಿಅತಿಓನ್ -

ಮಧುರಿಪೋ
ವಿಧಾತಾರಂ ಘೋರಂ ಸ ಖಲು ತಪಸಿತ್ವಾ ನಚಿರತಃ

ಪುರಃ ಸಾಕ್ಷಾತ್ಕುರ್ವನ್ಸುರನರಮೃಗಾದ್ಯೈರನಿಧನಂ .

ವರಂ ಲಬ್ಧ್ವಾ ದೃಪ್ತೋ ಜಗದಿಹ ಭವನ್ನಾಯಕಮಿದಂ
ಪರಿಕ್ಷುಂದನ್ನಿಂದ್ರಾದಹರತ ದಿವಂ ತ್ವಾಮಗಣಯನ್ .. 24-2..

ನಿಹಂತುಂ ತ್ವಾಂ ಭೂಯಸ್ತವ ಪದಮವಾಪ್ತಸ್ಯ ಚ ರಿಪೋ-
ರ್ಬಹಿರ್ದೃಷ್ಟೇರಂತರ್ದಧಿಥ ಹೃದಯೇ ಸೂಕ್ಷ್ಮವಪುಷಾ .

ನದನ್ನುಚ್ಚೈಸ್ತತ್ರಾಪ್ಯಖಿಲಭುವನಾಂತೇ ಚ ಮೃಗಯನ್
ಭಿಯಾಯಾತಂ ಮತ್ವಾ ಸ ಖಲು ಜಿತಕಾಶೀ ನಿವವೃತೇ .. 24-3..

ತತೋಽಸ್ಯ ಪ್ರಹ್ಲಾದಃ ಸಮಜನಿ ಸುತೋ ಗರ್ಭವಸತೌ
ಮುನೇರ್ವೀಣಾಪಾಣೇರಧಿಗತಭವದ್ಭಕ್ತಿಮಹಿಮಾ .

ಸ ವೈ ಜಾತ್ಯಾ ದೈತ್ಯಃ ಶಿಶುರಪಿ ಸಮೇತ್ಯ ತ್ವಯಿ ರತಿಂ
ಗತಸ್ತ್ವದ್ಭಕ್ತಾನಾಂ ವರದ ಪರಮೋದಾಹರಣತಾಂ .. 24-4..

ಸುರಾರೀಣಾಂ ಹಾಸ್ಯಂ ತವ ಚರಣದಾಸ್ಯಂ ನಿಜಸುತೇ
ಸ ದೃಷ್ಟ್ವಾ ದುಷ್ಟಾತ್ಮಾ ಗುರುಭಿರಶಿಶಿಕ್ಷಚ್ಚಿರಮಮುಂ .

ಗುರುಪ್ರೋಕ್ತಂ ಚಾಸಾವಿದಮಿದಮಭದ್ರಾಯ ದೃಢಮಿ-

ತ್ಯಪಾಕುರ್ವನ್ ಸರ್ವಂ ತವ ಚರಣಭಕ್ತ್ಯೈವ ವವೃಧೇ .. 24-5..

ಅಧೀತೇಷು ಶ್ರೇಷ್ಠಂ ಕಿಮಿತಿ ಪರಿಪೃಷ್ಟೇಽಥ ತನಯೇ
ಭವದ್ಭಕ್ತಿಂ ವರ್ಯಾಮಭಿಗದತಿ ಪರ್ಯಾಕುಲಧೃತಿಃ .
ಗುರುಭ್ಯೋ ರೋಷಿತ್ವಾ ಸಹಜಮತಿರಸ್ಯೇತ್ಯಭಿವಿದನ್
ವಧೋಪಾಯಾನಸ್ಮಿನ್ ವ್ಯತನುತ ಭವತ್ಪಾದಶರಣೇ .. 24-6..

ಸ ಶೂಲೈರಾವಿದ್ಧಃ ಸುಬಹು ಮಥಿತೋ ದಿಗ್ಗಜಗಣೈ-
ರ್ಮಹಾಸರ್ಪೈರ್ದಷ್ಟೋಽಪ್ಯನಶನಗರಾಹಾರವಿಧುತಃ .
ಗಿರೀಂದ್ರಾವಕ್ಷಿಪ್ತೋಽಪ್ಯಹಹ ಪರಮಾತ್ಮನ್ನಯಿ ವಿಭೋ
ತ್ವಯಿ ನ್ಯಸ್ತಾತ್ಮತ್ವಾತ್ಕಿಮಪಿ ನ ನಿಪೀಡಾಮಭಜತ .. 24-7..

ತತಃ ಶಂಕಾವಿಷ್ಟಃ ಸ ಪುನರತಿದುಷ್ಟೋಽಸ್ಯ ಜನಕೋ
ಗುರೂಕ್ತ್ಯಾ ತದ್ಗೇಹೇ ಕಿಲ ವರುಣಪಾಶೈಸ್ತಮರುಣತ್ .

ಗುರೋಶ್ಚಾಸಾನ್ನಿಧ್ಯೇ ಸ ಪುನರನುಗಾಂದೈತ್ಯತನಯಾನ್
ಭವದ್ಭಕ್ತೇಸ್ತತ್ತ್ವಂ ಪರಮಮಪಿ ವಿಜ್ಞಾನಮಶಿಷತ್ .. 24-8..

ಪಿತಾ ಶೃಣ್ವನ್ಬಾಲಪ್ರಕರಮಖಿಲಂ ತ್ವತ್ಸ್ತುತಿಪರಂ
ರುಷಾಂಧಃ ಪ್ರಾಹೈನಂ ಕುಲಹತಕ ಕಸ್ತೇ ಬಲಮಿತಿ .

ಬಲಂ ಮೇ ವೈಕುಂಠಸ್ತವ ಚ ಜಗತಾಂ ಚಾಪಿ ಸ ಬಲಂ
ಸ ಏವ ತ್ರೈಲೋಕ್ಯಂ ಸಕಲಮಿತಿ ಧೀರೋಽಯಮಗದೀತ್ .. 24-9..

ಅರೇ ಕ್ವಾಸೌ ಕ್ವಾಸೌ ಸಕಲಜಗದಾತ್ಮಾ ಹರಿರಿತಿ
ಪ್ರಭಿಂತೇ ಸ್ಮ ಸ್ತಂಭಂ ಚಲಿತಕರವಾಲೋ ದಿತಿಸುತಃ .
ಅತಃ ಪಶ್ಚಾದ್ವಿಷ್ಣೋ ನ ಹಿ ವದಿತುಮೀಶೋಽಸ್ಮಿ ಸಹಸಾ
ಕೃಪಾತ್ಮನ್ ವಿಶ್ವಾತ್ಮನ್ ಪವನಪುರವಾಸಿನ್ಮೃಡಯಮಾಂ .. 24-10..

ಇತಿ ಚತುರ್ವಿಂಶದಶಕಂ ಸಮಾಪ್ತಂ ..

ಪಂಚವಿಂಶದಶಕಂ (25)

ನರಸಿಂಹಾವತಾರಂ .
25 - Incarnation As Narasimha

ಸ್ತಂಭೇ ಘಟ್ಟಯತೋ ಹಿರಣ್ಯಕಶಿಪೋಃ ಕರ್ಣೌ ಸಮಾಚೂರ್ಣಯ-

ನ್ನಾಘೂರ್ಣಜ್ಜಗದಂಡಕುಂಡಕುಹರೋ ಘೋರಸ್ತವಾಭೂದ್ರವಃ .
ಶ್ರುತ್ವಾ ಯಂ ಕಿಲ ದೈತ್ಯರಾಜಹೃದಯೇ ಪೂರ್ವಂ ಕದಾಪ್ಯಶ್ರುತಂ
ಕಂಪಃ ಕಶ್ಚನ ಸಂಪಪಾತ ಚಲಿತೋಽಪ್ಯಂಭೋಜಭೂರ್ವಿಷ್ಟರಾತ್ .. 25-1..

ದೈತ್ಯೇ ದಿಕ್ಷು ವಿಸೃಷ್ಟಚಕ್ಷುಷಿ ಮಹಾಸಂರಾಂಭಿಣಿ ಸ್ತಂಭತಃ
ಸಂಭೂತಂ ನ ಮೃಗಾತ್ಮಕಂ ನ ಮನುಜಾಕಾರಂ ವಪುಸ್ತೇ ವಿಭೋ .

ಕಿಂ ಕಿಂ ಭೀಷಣಮೇತದದ್ಭುತಮಿತಿ ವ್ಯುದ್ಭ್ರಾಂತಚಿತ್ತೇಽಸುರೇ
ವಿಸ್ಫೂರ್ಜದ್ಧವಲೋಗ್ರರೋಮವಿಕಸದ್ವರ್ಷ್ಮಾ ಸಮಾಜೃಂಭಥಾಃ .. 25-2..
ತಪ್ತಸ್ವರ್ಣಸವರ್ಣಘೂರ್ಣದತಿರೂಕ್ಷಾಕ್ಷಂ ಸಟಾಕೇಸರ-
ಪ್ರೋತ್ಕಂಪಪ್ರನಿಕುಂಬಿತಾಂಬರಮಹೋ ಜೀಯಾತ್ತವೇದಂ ವಪುಃ .
ವ್ಯಾತ್ತವ್ಯಾಪ್ತಮಹಾದರೀಸಖಮುಖಂ ಖಡ್ಗೋಗ್ರವಲ್ಗನ್ಮಹಾ-
ಜಿಹ್ವಾನಿರ್ಗಮದೃಶ್ಯಮಾನಸುಮಹಾದಂಷ್ಟ್ರಾಯುಗೋಡ್ಡಾಮರಂ .. 25-3..

ಉತ್ಸರ್ಪದ್ವಲಿಭಂಗಭೀಷಣಹನುಂ ಹ್ರಸ್ವಸ್ಥವೀಯಸ್ತರ-
ಗ್ರೀವಂ ಪೀವರದೋಶ್ಶತೋದ್ಗತನಖಕ್ರೂರಾಂಶುದೂರೋದ್ಬಣಂ .

ವ್ಯೋಮೋಲ್ಲಂಘಿಘನಾಘನೋಪಮಘನಪ್ರಧ್ವಾನನಿರ್ಧಾವಿತ-
ಸ್ಪರ್ಧಾಲುಪ್ರಕರಂ ನಮಾಮಿ ಭವತಸ್ತನ್ನಾರಸಿಂಹಂ ವಪುಃ .. 25-4..
ನೂನಂ ವಿಷ್ಣುರಯಂ ನಿಹನ್ಮ್ಯಮುಮಿತಿ ಭ್ರಾಮ್ಯದ್ಗದಾಭೀಷಣಂ
ದೈತ್ಯೇಂದ್ರಂ ಸಮುಪಾದ್ರವಂತಮಧೃಥಾ ದೋರ್ಭ್ಯಾಂ ಪೃಥುಭ್ಯಾಮಮುಂ .

ವೀರೋ ನಿರ್ಗಲಿತೋಽಥ ಖಡ್ಗಫಲಕೇ ಗೃಹ್ಣನ್ವಿಚಿತ್ರಶ್ರಮಾನ್
ವ್ಯಾವೃಣ್ವನ್ಪುನರಾಪಪಾತ ಭುವನಗ್ರಾಸೋದ್ಯತಂ ತ್ವಾಮಹೋ .. 25-5..

ಭ್ರಾಮ್ಯಂತಂ ದಿತಿಜಾಧಮಂ ಪುನರಪಿ ಪ್ರೋದ್ಗೃಹ್ಯ ದೋರ್ಭ್ಯಾಂ ಜವಾದ್-

ದ್ವಾರೇಽಥೋರುಯುಗೇ ನಿಪಾತ್ಯ ನಖರಾನ್ವ್ಯುತ್ಖಾಯ ವಕ್ಷೋಭುವಿ .

ನಿರ್ಭಿಂದನ್ನಧಿಗರ್ಭನಿರ್ಭರಗಲದ್ರಕ್ತಾಂಬು ಬದ್ಧೋತ್ಸವಂ
ಪಾಯಂ ಪಾಯಮುದೈರಯೋ ಬಹುಜಗತ್ಸಂಹಾರಿಸಿಂಹಾರವಾನ್ .. 25-6..

ತ್ಯಕ್ತ್ವಾ ತಂ ಹತಮಾಶು ರಕ್ತಲಹರೀಸಿಕ್ತೋನ್ನಮದ್ವರ್ಷ್ಮಣಿ
ಪ್ರತ್ಯುತ್ಪತ್ಯ ಸಮಸ್ತದೈತ್ಯಪಟಲೀಂ ಚಾಖಾದ್ಯಮಾನೇ ತ್ವಯಿ .

ಭ್ರಾಮ್ಯದ್ಭೂಮಿವಿಕಂಪಿತಾಂಬುಧಿಕುಲಂ ವ್ಯಾಲೋಲಶೈಲೋತ್ಕರಂ
ಪ್ರೋತ್ಸರ್ಪತ್ಖಚರಂ ಚರಾಚರಮಹೋ ದುಃಸ್ಥಾಮವಸ್ಥಾಂ ದಧೌ .. 25-7..

ತಾವನ್ಮಾಂಸವಪಾಕರಾಲವಪುಷಂ ಘೋರಾಂತ್ರಮಾಲಾಧರಂ
ತ್ವಾಂ ಮಧ್ಯೇಸಭಮಿದ್ಧರೋಷಮುಷಿತಂ ದುರ್ವಾರಗುರ್ವಾರವಂ .

ಅಭ್ಯೇತುಂ ನ ಶಶಕ ಕೋಽಪಿ ಭುವನೇ ದೂರೇ ಸ್ಥಿತಾ ಭೀರವಃ
ಸರ್ವೇ ಶರ್ವವಿರಿಂಚವಾಸವಮುಖಾಃ ಪ್ರತ್ಯೇಕಮಸ್ತೋಷತ .. 25-8..

ಭೂಯೋಽಪ್ಯಕ್ಷತರೋಷಧಾಮ್ನಿ ಭವತಿ ಬ್ರಹ್ಮಾಜ್ಞಯಾ ಬಾಲಕೇ
ಪ್ರಹ್ಲಾದೇ ಪದಯೋರ್ನಮತ್ಯಪಭಯೇ ಕಾರುಣ್ಯಭಾರಾಕುಲಃ .
ಶಾಂತಸ್ತ್ವಂ ಕರಮಸ್ಯ ಮೂರ್ಧ್ನಿ ಸಮಧಾಃ ಸ್ತೋತ್ರೈರಥೋದ್ಗಾಯತ-
ಸ್ತಸ್ಯಾಕಾಮಧಿಯೋಽಪಿ ತೇನಿಥ ವರಂ ಲೋಕಾಯ ಚಾನುಗ್ರಹಂ .. 25-9..

ಏವಂ ನಾಟಿತರೌದ್ರಚೇಷ್ಟಿತ ವಿಭೋ ಶ್ರೀತಾಪನೀಯಾಭಿಧ
ಶ್ರುತ್ಯಂತಸ್ಫುಟಗೀತಸರ್ವಮಹಿಮನ್ನತ್ಯಂತಶುದ್ಧಾಕೃತೇ .

ತತ್ತಾದೃಙ್ನಿಖಿಲೋತ್ತರಂ ಪುನರಹೋ ಕಸ್ತ್ವಾಂ ಪರೋ ಲಂಘಯೇತ್
ಪ್ರಹ್ಲಾದಪ್ರಿಯ ಹೇ ಮರುತ್ಪುರಪತೇ ಸರ್ವಾಮಯಾತ್ಪಾಹಿ ಮಾಂ .. 25-10..

ಇತಿ ಪಂಚವಿಂಶದಶಕಂ ಸಮಾಪ್ತಂ ..

ಷಡ್ವಿಂಶದಶಕಂ (26)

ಗಜೇಂದ್ರಮೋಕ್ಷಂ .
26 - The Liberation of Gajendra

ಇಂದ್ರದ್ಯುಮ್ನಃ ಪಾಂಡ್ಯಖಂಡಾಧಿರಾಜಸ್ತ್ವದ್ಭಕ್ತಾತ್ಮಾ ಚಂದನಾದ್ರೌ ಕದಾಚಿತ್ .

ತ್ವತ್ಸೇವಾಯಾಂಮಗ್ನಧೀರಾಲುಲೋಕೇ ನೈವಾಗಸ್ತ್ಯಂ ಪ್ರಾಪ್ತಮಾತಿಥ್ಯಕಾಮಂ .. 26-

1..

ಕುಂಭೋದ್ಭೂತಿಸ್ಸಂಭೃತಕ್ರೋಧಭಾರಃ ಸ್ತಬ್ಧಾತ್ಮಾ ತ್ವಂ ಹಸ್ತಿಭೂಯಂ ಭಜೇತಿ .

ಶಪ್ತ್ವಾಥೈನಂ ಪ್ರತ್ಯಗಾತ್ಸೋಽಪಿ ಲೇಭೇ ಹಸ್ತೀಂದ್ರತ್ವಂ ತ್ವತ್ಸ್ಮೃತಿವ್ಯಕ್ತಿಧನ್ಯಂ .. 26-2..

ದುಗ್ಧಾಂಭೋಧೇರ್ಮಧ್ಯಭಾಜಿ ತ್ರಿಕೂಟೇ ಕ್ರೀಡನ್ ಶೈಲೇ ಯೂಥಪೋಽಯಂ
ವಶಾಭಿಃ .
ಸರ್ವಾನ್ಜಂತೂನತ್ಯವರ್ತಿಷ್ಟ ಶಕ್ತ್ಯಾ ತ್ವದ್ಭಕ್ತಾನಾಂ ಕುತ್ರ ನೋತ್ಕರ್ಷಲಾಭಃ .. 26-3..
ಸ್ವೇನ ಸ್ಥೇಮ್ನಾ ದಿವ್ಯದೇಶತ್ವಶಕ್ತ್ಯಾ ಸೋಽಯಂ ಖೇದಾನಪ್ರಜಾನನ್ ಕದಾಚಿತ್ .

ಶೈಲಪ್ರಾಂತೇಘರ್ಮತಾಂತಃ ಸರಸ್ಯಾಂಯೂಥೈಃ ಸಾರ್ಧಂ ತ್ವತ್ಪ್ರಣುನ್ನೋಽಭಿರೇಮೇ
.. 26-4..

ಹೂಹೂಸ್ತಾವದ್ದೇವಲಸ್ಯಾಪಿ ಶಾಪದ್ಗ್ರಾಹೀಭೂತಸ್ತಜ್ಜಲೇ ವರ್ತಮಾನಃ .
ಜಗ್ರಾಹೈನಂ ಹಸ್ತಿನಂ ಪಾದದೇಶೇ ಶಾಂತ್ಯರ್ಥಂ ಹಿ ಶ್ರಾಂತಿದೋಽಸಿ ಸ್ವಕಾನಾಂ .. 26-

5..

ತ್ವತ್ಸೇವಾಯಾ ವೈಭವಾದ್ದುರ್ನಿರೋಧಂಯುಧ್ಯಂತಂ ತಂ ವತ್ಸರಾಣಾಂ ಸಹಸ್ರಂ .

ಪ್ರಾಪ್ತೇ ಕಾಲೇ ತ್ವತ್ಪದೈಕಾಗ್ರ್ಯಸಿದ್ಧ್ಯೈ ನಕ್ರಾಕ್ರಾಂತಂ ಹಸ್ತಿವರ್ಯಂ ವ್ಯಧಾಸ್ತ್ವಂ .. 26-

6..

ಆರ್ತಿವ್ಯಕ್ತಪ್ರಾಕ್ತನಜ್ಞಾನಭಕ್ತಿಃ ಶುಂಡೋತ್ಕ್ಷಿಪ್ತೈಃ ಪುಂಡರೀಕೈಸ್ಸಮರ್ಚನ್ .

ಪೂರ್ವಾಭ್ಯಸ್ತಂ ನಿರ್ವಿಶೇಷಾತ್ಮನಿಷ್ಠಂ ಸ್ತೋತ್ರಶ್ರೇಷ್ಠಂ ಸೋಽನ್ವಗಾದೀತ್ಪರಾತ್ಮನ್ ..

26-7..

ಶ್ರುತ್ವಾ ಸ್ತೋತ್ರಂ ನಿರ್ಗುಣಸ್ಥಂ ಸಮಸ್ತಂ ಬ್ರಹ್ಮೇಶಾದ್ಯೈರ್ನಾಹಮಿತ್ಯಪ್ರಯಾತೇ .

ಸರ್ವಾತ್ಮಾ ತ್ವಂ ಭೂರಿಕಾರುಣ್ಯವೇಗಾತ್ತಾರ್ಕ್ಷ್ಯಾರೂಢಃಪ್ರೇಕ್ಷಿತೋಽಭೂಃಪುರಸ್ತಾತ್
.. 26-8..

ಹಸ್ತೀಂದ್ರಂ ತಂ ಹಸ್ತಪದ್ಮೇನ ಧೃತ್ವಾ ಚಕ್ರೇಣ ತ್ವಂ ನಕ್ರವರ್ಯಂ ವ್ಯದಾರೀಃ .
ಗಂಧರ್ವೇಽಸ್ಮಿನ್ಮುಕ್ತಶಾಪೇ ಸ ಹಸ್ತೀ ತ್ವತ್ಸಾರೂಪ್ಯಂ ಪ್ರಾಪ್ಯ ದೇದೀಪ್ಯತೇ ಸ್ಮ .. 26-9..
ಏತದ್ವೃತ್ತಂ ತ್ವಾಂ ಚ ಮಾಂ ಚ ಪ್ರಗೇ ಯೋ ಗಾಯೇತ್ಸೋಽಯಂ ಭೂಯಸೇ
ಶ್ರೇಯಸೇ ಸ್ಯಾತ್ .

ಇತ್ಯುಕ್ತ್ವೈನಂ ತೇನ ಸಾರ್ಧಂ ಗತಸ್ತ್ವಂ ಧಿಷ್ಣ್ಯಂ ವಿಷ್ಣೋ ಪಾಹಿ ವಾತಾಲಯೇಶ ..

26-10..

ಇತಿ ಷಡ್ವಿಂಶದಶಕಂ ಸಮಾಪ್ತಂ ..

ಸಪ್ತವಿಂಶದಶಕಂ (27)

ಕ್ಷೀರಾಬ್ಧಿಮಥನಂ ತಥಾ ಕೂರ್ಮಾವತಾರಂ .
27 - Churning of the Milk Ocean and Tortoise Incarnation

ದುರ್ವಾಸಾಸ್ಸುರವನಿತಾಽಽಪ್ತದಿವ್ಯಮಾಲ್ಯಂ ಶಕ್ರಾಯ ಸ್ವಯಮುಪದಾಯ ತತ್ರ
ಭೂಯಃ .
ನಾಗೇಂದ್ರಪ್ರತಿಮೃದಿತೇ ಶಶಾಪ ಶಕ್ರಂ ಕಾ ಕ್ಷಾಂತಿಸ್ತ್ವದಿತರದೇವತಾಂಶಜಾನಾಂ ..

27-1..

ಶಾಪೇನ ಪ್ರಥಿತಜರೇಽಥ ನಿರ್ಜರೇಂದ್ರೇ ದೇವೇಷ್ವಪ್ಯಸುರಜಿತೇಷು ನಿಷ್ಪ್ರಭೇಷು .
ಶರ್ವಾದ್ಯಾಃ ಕಮಲಜಮೇತ್ಯ ಸರ್ವದೇವಾನಿರ್ವಾಣಪ್ರಭವಸಮಂಭವಂತಮಾಪುಃ
.. 27-2..

ಬ್ರಹ್ಮಾದ್ಯೈಃ ಸ್ತುತಮಹಿಮಾ ಚಿರಂ ತದಾನೀಂ ಪ್ರಾದುಷ್ಷನ್ವರದ ಪುರಃ ಪರೇಣ
ಧಾಮ್ನಾ .
ಹೇ ದೇವಾ ದಿತಿಜಕುಲೈರ್ವಿಧಾಯ ಸಂಧಿಂ ಪೀಯೂಷಂ ಪರಿಮಥತೇತಿ
ಪರ್ಯಶಾಸ್ತ್ವಂ .. 27-3..

ಸಂಧಾನಂ ಕೃತವತಿ ದಾನವೈಃ ಸುರೌಘೇ ಮಂಥಾನಂ ನಯತಿ ಮದೇನ
ಮಂದರಾದ್ರಿಂ .

ಭ್ರಷ್ಟೇಽಸ್ಮಿನ್ಬದರಮಿವೋದ್ವಹನ್ಖಗೇಂದ್ರೇ ಸದ್ಯಸ್ತ್ವಂವಿನಿಹಿತವಾನ್ಪಯಃಪಯೋಧೌ
.. 27-4..

ಆಧಾಯದ್ರುತಮಥ ವಾಸುಕಿಂ ವರತ್ರಾಂ ಪಾಥೋಧೌ ವಿನಿಹಿತಸರ್ವಬೀಜಜಾಲೇ
.

ಪ್ರಾರಬ್ಧೇ ಮಥನವಿಧೌ ಸುರಾಸುರೈಸ್ತೈರ್ವ್ಯಾಜಾತ್ತ್ವಂ ಭುಜಗಮುಖೇಽಕರೋಃ
ಸುರಾರೀನ್ .. 27-5..

ಕ್ಷುಬ್ಧಾದ್ರೌ ಕ್ಷುಭಿತಜಲೋದರೇ ತದಾನೀಂ ದುಗ್ಧಾಬ್ಧೌ ಗುರುತರಭಾರತೋ ನಿಮಗ್ನೇ
.

ದೇವೇಷುವ್ಯಥಿತತಮೇಷು ತತ್ಪ್ರಿಯೈಷೀಪ್ರಾಣೈಷೀಃ ಕಮಠತನುಂ ಕಠೋರಪೃಷ್ಠಾಂ
.. 27-6..

ವಜ್ರಾತಿಸ್ಥಿರತರಕರ್ಪರೇಣ ವಿಷ್ಣೋ ವಿಸ್ತಾರಾತ್ಪರಿಗತಲಕ್ಷಯೋಜನೇನ .

ಅಂಭೋಧೇಃ ಕುಹರಗತೇನ ವರ್ಷ್ಮಣಾ ತ್ವಂ ನಿರ್ಮಗ್ನಂ ಕ್ಷಿತಿಧರನಾಥಮುನ್ನಿನೇಥ
.. 27-7..

ಉನ್ಮಗ್ನೇ ಝಟಿತಿ ತದಾ ಧರಾಧರೇಂದ್ರೇ ನಿರ್ಮೇಥುರ್ದೃಢಮಿಹ ಸಮ್ಮದೇನ
ಸರ್ವೇ .

ಆವಿಶ್ಯ ದ್ವಿತಯಗಣೇಽಪಿ ಸರ್ಪರಾಜೇ ವೈವಶ್ಯಂ ಪರಿಶಮಯನ್ನವೀವೃಧಸ್ತಾನ್ ..

27-8..

ಉದ್ದಾಮಭ್ರಮಣಜವೋನ್ನಮದ್ಗಿರೀಂದ್ರನ್ಯಸ್ತೈಕಸ್ಥಿರತರಹಸ್ತಪಂಕಜಂ ತ್ವಾಂ .

ಅಭ್ರಾಂತೇವಿಧಿಗಿರಿಶಾದಯಃಪ್ರಮೋದಾದುದ್ಭ್ರಾಂತಾ ನುನುವುರುಪಾತ್ತಪುಷ್ಪವರ್ಷಾಃ
.. 27-9..

ದೈತ್ಯೌಘೇ ಭುಜಗಮುಖಾನಿಲೇನ ತಪ್ತೇ ತೇನೈವ ತ್ರಿದಶಕುಲೇಽಪಿ ಕಿಂಚಿದಾರ್ತೇ .

ಕಾರುಣ್ಯಾತ್ತವ ಕಿಲ ದೇವ ವಾರಿವಾಹಾಃ ಪ್ರಾವರ್ಷನ್ನಮರಗಣಾನ್ನ ದೈತ್ಯಸಂಘಾನ್
.. 27-10..

ಉದ್ಭ್ರಾಮ್ಯದ್ಬಹುತಿಮಿನಕ್ರಚಕ್ರವಾಲೇ ತತ್ರಾಬ್ಧೌ ಚಿರಮಥಿತೇಽಪಿ ನಿರ್ವಿಕಾರೇ .

ಏಕಸ್ತ್ವಂ ಕರಯುಗಕೃಷ್ಟಸರ್ಪರಾಜಃ ಸಂರಾಜನ್ಪವನಪುರೇಶ ಪಾಹಿ ರೋಗಾತ್
.. 27-11..

ಇತಿ ಸಪ್ತವಿಂಶದಶಕಂ ಸಮಾಪ್ತಂ ..

ಅಷ್ಟಾವಿಂಶದಶಕಂ (28)

ಲಕ್ಷ್ಮೀಸ್ವಯಂವರಂ ತಥಾ ಅಮೃತೋತ್ಪತ್ತಿಃ .
28 - Self-Choice Marriage of Lakshmi and Emergence of Nectar.

ಗರಲಂ ತರಲಾನಲಂ ಪುರಸ್ತಾಜ್ಜಲಧೇರುದ್ವಿಜಗಾಲ ಕಾಲಕೂಟಂ .

ಅಮರಸ್ತುತಿವಾದಮೋದನಿಘ್ನೋ ಗಿರಿಶಸ್ತನ್ನಿಪಪೌ ಭವತ್ಪ್ರಿಯಾರ್ಥಂ .. 28-1..

ವಿಮಥತ್ಸು ಸುರಾಸುರೇಷು ಜಾತಾ ಸುರಭಿಸ್ತಾಮೃಷಿಷು ನ್ಯಧಾಸ್ತ್ರಿಧಾಮನ್ .

ಹಯರತ್ನಮಭೂದಥೇಭರತ್ನಂ ದ್ಯುತರುಶ್ಚಾಪ್ಸರಸಃ ಸುರೇಷು ತಾನಿ .. 28-2..

ಜಗದೀಶ ಭವತ್ಪರಾ ತದಾನೀಂ ಕಮನೀಯಾ ಕಮಲಾ ಬಭೂವ ದೇವೀ .

ಅಮಲಾಮವಲೋಕ್ಯ ಯಾಂ ವಿಲೋಲಃ ಸಕಲೋಽಪಿ ಸ್ಪೃಹಯಾಂಬಭೂವ
ಲೋಕಃ .. 28-3..
ತ್ವಯಿ ದತ್ತಹೃದೇ ತದೈವ ದೇವ್ಯೈ ತ್ರಿದಶೇಂದ್ರೋ ಮಣಿಪೀಠಿಕಾಂ ವ್ಯತಾರೀತ್ .

ಸಕಲೋಪಹೃತಾಭಿಷೇಚನೀಯೈರೃಷಯಸ್ತಾಂ ಶ್ರುತಿಗೀರ್ಭಿರಭ್ಯಷಿಂಚನ್ .. 28-

4..

ಅಭಿಷೇಕಜಲಾನುಪಾತಿಮುಗ್ಧತ್ವದಪಾಂಗೈರವಭೂಷಿತಾಂಗವಲ್ಲೀಂ .

ಮಣಿಕುಂಡಲಪೀತಚೇಲಹಾರಪ್ರಮುಖೈಸ್ತಾಮಮರಾದಯೋಽನ್ವಭೂಷನ್ .. 28-

5..

ವರಣಸ್ರಜಮಾತ್ತಭೃಂಗನಾದಾಂ ದಧತೀ ಸಾ ಕುಚಕುಂಭಮಂದಯಾನಾ .

ಪದಶಿಂಜಿತಮಂಜುನೂಪುರಾ ತ್ವಾಂ ಕಲಿತವ್ರೀಲವಿಲಾಸಮಾಸಸಾದ .. 28-6..

ಗಿರಿಶದ್ರುಹಿಣಾದಿಸರ್ವದೇವಾನ್ ಗುಣಭಾಜೋಽಪ್ಯವಿಮುಕ್ತದೋಷಲೇಶಾನ್ .

ಅವಮೃಶ್ಯ ಸದೈವ ಸರ್ವರಮ್ಯೇ ನಿಹಿತಾ ತ್ವಯ್ಯನಯಾಪಿ ದಿವ್ಯಮಾಲಾ .. 28-7..

ಉರಸಾ ತರಸಾ ಮಮಾನಿಥೈನಾಂ ಭುವನಾನಾಂ ಜನನೀಮನನ್ಯಭಾವಾಂ .

ತ್ವದುರೋವಿಲಸತ್ತದೀಕ್ಷಣಶ್ರೀ ಪರಿವೃಷ್ಟ್ಯಾ ಪರಿಪುಷ್ಟಮಾಸ ವಿಶ್ವಂ .. 28-8..

ಅತಿಮೋಹನವಿಭ್ರಮಾ ತದಾನೀಂ ಮದಯಂತೀ ಖಲು ವಾರುಣೀ ನಿರಾಗಾತ್ .

ತಮಸಃ ಪದವೀಮದಾಸ್ತ್ವಮೇನಾಮತಿಸಮ್ಮಾನನಯಾ ಮಹಾಸುರೇಭ್ಯಃ .. 28-9..
ತರುಣಾಂಬುದಸುಂದರಸ್ತದಾ ತ್ವಂ ನನು ಧನ್ವಂತರಿರುತ್ಥಿತೋಽಮ್ಬುರಾಶೇಃ .
ಅಮೃತಂ ಕಲಶೇ ವಹನ್ಕರಾಭ್ಯಾಮಖಿಲಾರ್ತಿಂ ಹರ ಮಾರುತಾಲಯೇಶ .. 28-10..

ಇತಿ ಅಷ್ಟಾವಿಂಶದಶಕಂ ಸಮಾಪ್ತಂ ..

ಏಕೋನತ್ರಿಂಶದಶಕಂ (29)

ಮೋಹಿನ್ಯವತಾರಂ ಆದಿ .
29 - Mohini Incarnation, Etc

ಉದ್ಗಚ್ಛತಸ್ತವ ಕರಾದಮೃತಂ ಹರತ್ಸು ದೈತ್ಯೇಷು ತಾನಶರಣಾನನುನೀಯ
ದೇವಾನ್ .

ಸದ್ಯಸ್ತಿರೋದಧಿಥ ದೇವ ಭವತ್ಪ್ರಭಾವಾದುದ್ಯತ್ಸ್ವಯೂಥ್ಯಕಲಹಾ ದಿತಿಜಾ
ಬಭೂವುಃ .. 29-1..
ಶ್ಯಾಮಾಂ ರುಚಾಪಿವಯಸಾಪಿತನುಂ ತದಾನೀಂಪ್ರಾಪ್ತೋಽಸಿ ತುಂಗಕುಚಮಂಡಲಭಂಗುರಾಂ
ತ್ವಂ .

ಪೀಯುಷಕುಂಭಕಲಹಂಪರಿಮುಚ್ಯ ಸರ್ವೇ ತೃಷ್ಣಾಕುಲಾಃ ಪ್ರತಿಯಯುಸ್ತ್ವದುರೋಜಕುಂಭೇ
.. 29-2..

ಕಾ ತ್ವಂಮೃಗಾಕ್ಷಿವಿಭಜಸ್ವ ಸುಧಾಮಿಮಾಮಿತ್ಯಾರೂಢರಾಗವಿವಶಾನಭಿಯಾಚತೋಽಮೂನ್
.

ವಿಶ್ವಸ್ಯತೇ ಮಯಿ ಕಥಂ ಕುಲಟಾಸ್ಮಿ ದೈತ್ಯಾ ಇತ್ಯಾಲಪನ್ನಪಿ ಸುವಿಶ್ವಸಿತಾನತಾನೀಃ
.. 29-3..

ಮೋದಾತ್ಸುಧಾಕಲಶಮೇಷು ದದತ್ಸು ಸಾ ತ್ವಂ ದುಶ್ಚೇಷ್ಟಿತಂ ಮಮ ಸಹಧ್ವಮಿತಿ
ಬ್ರುವಾಣಾ .

ಪಂಕ್ತಿಪ್ರಭೇದವಿನಿವೇಶಿತದೇವದೈತ್ಯಾ ಲೀಲಾವಿಲಾಸಗತಿಭಿಃ ಸಮದಾಃ ಸುಧಾಂ
ತಾಂ .. 29-4..

ಅಸ್ಮಾಸ್ವಿಯಂ ಪ್ರಣಯಿನೀತ್ಯಸುರೇಷು ತೇಷು ಜೋಷಂ ಸ್ಥಿತೇಷ್ವಥ ಸಮಾಪ್ಯ
ಸುಧಾಂ ಸುರೇಷು .
ತ್ವಂ ಭಕ್ತಲೋಕವಶಗೋ ನಿಜರೂಪಮೇತ್ಯ ಸ್ವರ್ಭಾನುಮರ್ಧಪರಿಪೀತಸುಧಂ
ವ್ಯಲಾವೀಃ .. 29-5..
ತ್ವತ್ತಃ ಸುಧಾಹರಣಯೋಗ್ಯಫಲಂ ಪರೇಷು ದತ್ತ್ವಾ ಗತೇ ತ್ವಯಿ ಸುರೈಃ ಖಲು ತೇ
ವ್ಯಗೃಹ್ಣನ್ .

ಘೋರೇಽಥ ಮೂರ್ಛತಿ ರಣೇ ಬಲಿದೈತ್ಯಮಾಯಾವ್ಯಾಮೋಹಿತೇ ಸುರಗಣೇ
ತ್ವಮಿಹಾವಿರಾಸೀಃ .. 29-6..
ತ್ವಂ ಕಾಲನೇಮಿಮಥಮಾಲಿಮುಖಾಂಜಘಂಥಶಕ್ರೋ ಜಘಾನಬಲಿಜಂಭವಲಾನ್
ಸಪಾಕಾನ್ .

ಶುಷ್ಕಾರ್ದ್ರದುಷ್ಕರವಧೇ ನಮುಚೌ ಚ ಲೂನೇ ಫೇನೇನ ನಾರದಗಿರಾ ನ್ಯರುಣೋ
ರಣಂ ತ್ವಂ .. 29-7..

ಯೋಷಾವಪುರ್ದನುಜಮೋಹನಮಾಹಿತಂ ತೇ ಶ್ರುತ್ವಾ ವಿಲೋಕನಕುತೂಹಲವಾನ್ಮಹೇಶಃ
.

ಭೂತೈಸ್ಸಮಂ ಗಿರಿಜಯಾ ಚ ಗತಃ ಪದಂ ತೇ ಸ್ತುತ್ವಾಬ್ರವೀದಭಿಮತಂ ತ್ವಮಥೋ
ತಿರೋಧಾಃ .. 29-8..
ಆರಾಮಸೀಮನಿಚ ಕಂದುಕಘಾತಲೀಲಾಲೋಲಾಯಮಾನನಯನಾಂ ಕಮನೀಂ
ಮನೋಜ್ಞಾಂ .

ತ್ವಾಮೇಷ ವೀಕ್ಷ್ಯ ವಿಗಲದ್ವಸನಾಂ ಮನೋಭೂವೇಗಾದನಂಗರಿಪುರಂಗ
ಸಮಾಲಿಲಿಂಗ .. 29-9..

ಭೂಯೋಽಪಿವಿದ್ರುತವತೀಮುಪಧಾವ್ಯ ದೇವೋವೀರ್ಯಪ್ರಮೋಕ್ಷವಿಕಸತ್ಪರಮಾರ್ಥಬೋಧಃ
.

ತ್ವನ್ಮಾನಿತಸ್ತವ ಮಹತ್ವಮುವಾಚ ದೇವ್ಯೈ ತತ್ತಾದೃಶಸ್ತ್ವಮವ ವಾತನಿಕೇತನಾಥ ..

29-10..

ಇತಿ ಏಕೋನತ್ರಿಂಶದಶಕಂ ಸಮಾಪ್ತಂ ..

ತ್ರಿಂಶದಶಕಂ (30)

ವಾಮನಾವತಾರಂ .
30 - Vamana Incarnation

ಶಕ್ರೇಣ ಸಂಯತಿ ಹತೋಽಪಿ ಬಲಿರ್ಮಹಾತ್ಮಾ ಶುಕ್ರೇಣ ಜೀವಿತತನುಃ
ಕ್ರತುವರ್ಧಿತೋಷ್ಮಾ .
ವಿಕ್ರಾಂತಿಮಾನ್ ಭಯನಿಲೀನಸುರಾಂ ತ್ರಿಲೋಕೀಂ ಚಕ್ರೇ ವಶೇ ಸ ತವ
ಚಕ್ರಮುಖಾದಭೀತಃ .. 30-1..
ಪುತ್ರಾರ್ತಿದರ್ಶನವಶಾದದಿತಿರ್ವಿಷಣ್ಣಾ ತಂ ಕಾಶ್ಯಪಂ ನಿಜಪತಿಂ ಶರಣಂ ಪ್ರಪನ್ನಾ
.

ತ್ವತ್ಪೂಜನಂ ತದುದಿತಂ ಹಿ ಪಯೋವ್ರತಾಖ್ಯಂ ಸಾ ದ್ವಾದಶಾಹಮಚರತ್ತ್ವಯಿ
ಭಕ್ತಿಪೂರ್ಣಾ .. 30-2..

ತಸ್ಯಾವಧೌ ತ್ವಯಿ ನಿಲೀನಮತೇರಮುಷ್ಯಾಃ ಶ್ಯಾಮಶ್ಚತುರ್ಭುಜವಪುಃ
ಸ್ವಯಮಾವಿರಾಸೀಃ .
ನಮ್ರಾಂ ಚ ತಾಮಿಹ ಭವತ್ತನಯೋ ಭವೇಯಂ ಗೋಪ್ಯಂ ಮದೀಕ್ಷಣಮಿತಿ
ಪ್ರಲಪನ್ನಯಾಸೀಃ .. 30-3..
ತ್ವಂ ಕಾಶ್ಯಪೇ ತಪಸಿ ಸನ್ನಿದಧತ್ತದಾನೀಂ ಪ್ರಾಪ್ತೋಽಸಿ ಗರ್ಭಮದಿತೇಃ ಪ್ರಣುತೋ
ವಿಧಾತ್ರಾ .
ಪ್ರಾಸೂತ ಚ ಪ್ರಕಟವೈಷ್ಣವದಿವ್ಯರೂಪಂ ಸಾ ದ್ವಾದಶೀಶ್ರವಣಪುಣ್ಯದಿನೇ
ಭವಂತಂ .. 30-4..

ಪುಣ್ಯಾಶ್ರಮಂ ತಮಭಿವರ್ಷತಿ ಪುಷ್ಪವರ್ಷೈರ್ಹರ್ಷಾಕುಲೇ ಸುರಕುಲೇ
ಕೃತತೂರ್ಯಘೋಷೇ .

ಬದ್ಧ್ವಾಂಜಲಿಂ ಜಯ ಜಯೇತಿ ನುತಃ ಪಿತೃಭ್ಯಾಂ ತ್ವಂ ತತ್ಕ್ಷಣೇ ಪಟುತಮಂ
ವಟುರೂಪಮಾಧಾಃ .. 30-5..
ತಾವತ್ಪ್ರಜಾಪತಿಮುಖೈರುಪನೀಯಮೌಂಜೀದಂಡಾಜಿನಾಕ್ಷವಲಯಾದಿಭಿರರ್ಚ್ಯಮಾನಃ
.

ದೇದೀಪ್ಯಮಾನವಪುರೀಶ ಕೃತಾಗ್ನಿಕಾರ್ಯಸ್ತ್ವಂ ಪ್ರಾಸ್ಥಿಥಾ ಬಲಿಗೃಹಂ
ಪ್ರಕೃತಾಶ್ವಮೇಧಂ .. 30-6..

ಗಾತ್ರೇಣ ಭಾವಿಮಹಿಮೋಚಿತಗೌರವಂ ಪ್ರಾಗ್ವ್ಯಾವೃಣ್ವತೇವ ಧರಣೀಂ
ಚಲಯನ್ನಯಾಸೀಃ .
ಛತ್ರಂ ಪರೋಷ್ಮತಿರಣಾರ್ಥಮಿವಾದಧಾನೋ ದಂಡಂ ಚ ದಾನವಜನೇಷ್ವಿವ
ಸನ್ನಿಧಾತುಂ .. 30-7..

ತಾಂ ನರ್ಮದೋತ್ತರತಟೇ ಹಯಮೇಧಶಾಲಾಮಾಸೇದುಷಿ ತ್ವಯಿ ರುಚಾ ತವ
ರುದ್ಧನೇತ್ರೈಃ .
ಭಾಸ್ವಾನ್ಕಿಮೇಷ ದಹನೋ ನು ಸನತ್ಕುಮಾರೋ ಯೋಗೀ ನು ಕೋಽಯಮಿತಿ
ಶುಕ್ರಮುಖೈಃ ಶಶಂಕೇ .. 30-8..

ಆನೀತಮಾಶು ಭೃಗುಭಿರ್ಮಹಸಾಭಿಭೂತೈಸ್ತ್ವಾಂ ರಮ್ಯರೂಪಮಸುರಃ
ಪುಲಕಾವೃತಾಂಗಃ .
ಭಕ್ತ್ಯಾ ಸಮೇತ್ಯ ಸುಕೃತೀ ಪರಿಣಿಜ್ಯ ಪಾದೌ ತತ್ತೋಯಮನ್ವಧೃತ ಮೂರ್ಧನಿ
ತೀರ್ಥತೀರ್ಥಂ .. 30-9..

ಪ್ರಹ್ಲಾದವಂಶಜತಯಾ ಕ್ರತುಭಿರ್ದ್ವಿಜೇಷು ವಿಶ್ವಾಸತೋ ನು ತದಿದಂ ದಿತಿಜೋಽಪಿ
ಲೇಭೇ .

ಯತ್ತೇ ಪದಾಂಬು ಗಿರಿಶಸ್ಯ ಶಿರೋಭಿಲಾಲ್ಯಂ ಸ ತ್ವಂ ವಿಭೋ ಗುರುಪುರಾಲಯ
ಪಾಲಯೇಥಾಃ .. 30-10..
ಇತಿ ತ್ರಿಂಶದಶಕಂ ಸಮಾಪ್ತಂ ..

ಏಕತ್ರಿಂಶದಶಕಂ (31)

ಬಲಿದರ್ಪಹರಣಂ .
31 - Humbling of Bali

ಪ್ರೀತ್ಯಾ ದೈತ್ಯಸ್ತವ ತನುಮಹಃಪ್ರೇಕ್ಷಣಾತ್ಸರ್ವಥಾಽಪಿ
ತ್ವಾಮಾರಾಧ್ಯನ್ನಜಿತ ರಚಯನ್ನಂಜಲಿಂ ಸಂಜಗಾದ .

ಮತ್ತಃ ಕಿಂ ತೇ ಸಮಭಿಲಷಿತಂ ವಿಪ್ರಸೂನೋ ವದ ತ್ವಂ
ವಿತ್ತಂ ಭಕ್ತಂ ಭವನಮವನೀಂ ವಾಪಿ ಸರ್ವಂ ಪ್ರದಾಸ್ಯೇ .. 31-1..

ತಾಮಕ್ಷೀಣಾಂ ಬಲಿಗಿರಮುಪಾಕರ್ಣ್ಯ ಕಾರುಣ್ಯಪೂರ್ಣೋಽ-
ಪ್ಯಸ್ಯೋತ್ಸೇಕಂ ಶಮಯಿತುಮನಾ ದೈತ್ಯವಂಶಂ ಪ್ರಶಂಸನ್ .

ಭೂಮಿಂ ಪಾದತ್ರಯಪರಿಮಿತಾಂ ಪ್ರಾರ್ಥಯಾಮಾಸಿಥ ತ್ವಂ
ಸರ್ವಂ ದೇಹೀತಿ ತು ನಿಗದಿತೇ ಕಸ್ಯ ಹಾಸ್ಯಂ ನ ವಾ ಸ್ಯಾತ್ .. 31-2..

ವಿಶ್ವೇಶಂ ಮಾಂ ತ್ರಿಪದಮಿಹ ಕಿಂಯಾಚಸೇ ಬಾಲಿಶಸ್ತ್ವಂ
ಸರ್ವಾಂ ಭೂಮಿಂ ವೃಣು ಕಿಮಮುನೇತ್ಯಾಲಪತ್ತ್ವಾಂ ಸ ದೃಪ್ಯನ್ .

ಯಸ್ಮಾದ್ದರ್ಪಾತ್ತ್ರಿಪದಪರಿಪೂರ್ತ್ಯಕ್ಷಮಃ ಕ್ಷೇಪವಾದಾನ್
ಬಂಧಂ ಚಾಸಾವಗಮದತದರ್ಹೋಽಪಿ ಗಾಢೋಪಶಾಂತ್ಯೈ .. 31-3..

ಪಾದತ್ರಯ್ಯಾ ಯದಿ ನಮುದಿತೋ ವಿಷ್ಟಪೈರ್ನಾಪಿ ತುಷ್ಯೇ-
ದಿತ್ಯುಕ್ತೇಽಸ್ಮಿನ್ವರದ ಭವತೇ ದಾತುಕಾಮೇಽಥ ತೋಯಂ .

ದೈತ್ಯಾಚಾರ್ಯಸ್ತವ ಖಲು ಪರೀಕ್ಷಾರ್ಥಿನಃ ಪ್ರೇರಣಾತ್ತಂ
ಮಾ ಮಾ ದೇಯಂ ಹರಿರಯಮಿತಿ ವ್ಯಕ್ತಮೇವಾಬಭಾಷೇ .. 31-4..

46 sanskritdocuments.org



ನಾರಾಯಣೀಯಂ

ಯಾಚತ್ಯೇವಂಯದಿ ಸ ಭಗವಾನ್ಪೂರ್ಣಕಾಮೋಽಸ್ಮಿ ಸೋಽಹಂ
ದಾಸ್ಯಾಮ್ಯೇವ ಸ್ಥಿರಮಿತಿ ವದನ್ ಕಾವ್ಯಶಪ್ತೋಽಪಿ ದೈತ್ಯಃ .
ವಿಂಧ್ಯಾವಲ್ಯಾ ನಿಜದಯಿತಯಾ ದತ್ತಪಾದ್ಯಾಯ ತುಭ್ಯಂ
ಚಿತ್ರಂ ಚಿತ್ರಂ ಸಕಲಮಪಿ ಸ ಪ್ರಾರ್ಪಯತ್ತೋಯಪೂರ್ವಂ .. 31-5..

ನಿಸ್ಸಂದೇಹಂ ದಿತಿಕುಲಪತೌ ತ್ವಯ್ಯಶೇಷಾರ್ಪಣಂ ತದ್-

ವ್ಯಾತನ್ವಾನೇ ಮುಮುಚುರೃಷಯಃ ಸಾಮರಾಃ ಪುಷ್ಪವರ್ಷಂ .

ದಿವ್ಯಂ ರೂಪಂ ತವ ಚ ತದಿದಂ ಪಶ್ಯತಾಂ ವಿಶ್ವಭಾಜಾ-
ಮುಚ್ಚೈರುಚ್ಚೈರವೃಧದವಧೀಕೃತ್ಯ ವಿಶ್ವಾಂಡಭಾಂಡಂ .. 31-6..

ತ್ವತ್ಪಾದಾಗ್ರಂ ನಿಜಪದಗತಂ ಪುಂಡರೀಕೋದ್ಭವೋಽಸೌ
ಕುಂಡೀತೋಯೈರಸಿಚದಪುನಾದ್ಯಜ್ಜಲಂ ವಿಶ್ವಲೋಕಾನ್ .

ಹರ್ಷೋತ್ಕರ್ಷಾತ್ಸುಬಹು ನನೃತೇ ಖೇಚರೈರುತ್ಸವೇಽಸ್ಮಿನ್
ಭೇರೀಂ ನಿಘ್ನನ್ ಭುವನಮಚರಜ್ಜಾಂಬವಾನ್ ಭಕ್ತಿಶಾಲೀ .. 31-7..

ತಾವದ್ದೈತ್ಯಾಸ್ತ್ವನುಮತಿಮೃತೇ ಭರ್ತುರಾರಬ್ಧಯುದ್ಧಾ
ದೇವೋಪೇತೈರ್ಭವದನುಚರೈಃ ಸಂಗತಾ ಭಂಗಮಾಪನ್ .

ಕಾಲಾತ್ಮಾಯಂ ವಸತಿ ಪುರತೋ ಯದ್ವಶಾತ್ಪ್ರಾಗ್ಜಿತಾಃ ಸ್ಮಃ
ಕಿಂ ವೋ ಯುದ್ಧೈರಿತಿ ಬಲಿಗಿರಾ ತೇಽಥ ಪಾತಾಲಮಾಪುಃ .. 31-8..
ಪಾಶೈರ್ಬದ್ಧಂ ಪತಗಪತಿನಾ ದೈತ್ಯಮುಚ್ಚೈರವಾದೀ-
ಸ್ತಾರ್ತ್ತೀಯೀಕಂ ದಿಶ ಮಮ ಪದಂ ಕಿಂ ನ ವಿಶ್ವೇಶ್ವರೋಽಸಿ .

ಪಾದಂ ಮೂರ್ಧ್ನಿ ಪ್ರಣಯ ಭಗವನ್ನಿತ್ಯಕಂಪಂ ವದಂತಂ
ಪ್ರಹ್ಲಾದಸ್ತಂ ಸ್ವಯಮುಪಗತೋ ಮಾನಯನ್ನಸ್ತವೀತ್ತ್ವಾಂ .. 31-9..

ದರ್ಪೋಚ್ಛಿತ್ತ್ಯೈ ವಿಹಿತಮಖಿಲಂ ದೈತ್ಯ ಸಿದ್ಧೋಽಸಿ ಪುಣ್ಯೈ-
ರ್ಲೋಕಸ್ತೇಽಸ್ತು ತ್ರಿದಿವವಿಜಯೀ ವಾಸವತ್ವಂ ಚ ಪಶ್ಚಾತ್ .

ಮತ್ಸಾಯುಜ್ಯಂ ಭಜ ಚ ಪುನರಿತ್ಯನ್ವಗೃಹ್ಣಾ ಬಲಿಂ ತಂ
ವಿಪ್ರೈಸ್ಸಂತಾನಿತಮಖವರಃ ಪಾಹಿ ವಾತಾಲಯೇಶ .. 31-10..

ಇತಿ ಏಕತ್ರಿಂಶದಶಕಂ ಸಮಾಪ್ತಂ ..

ದ್ವಾತ್ರಿಂಶದಶಕಂ (32)

ಮತ್ಸ್ಯಾವತಾರಂ .
32 - Matsya Avatar

ಪುರಾ ಹಯಗ್ರೀವಮಹಾಸುರೇಣ ಷಷ್ಠಾಂತರಾಂತೋದ್ಯದಕಾಂಡಕಲ್ಪೇ .

ನಿದ್ರೋನ್ಮುಖಬ್ರಹ್ಮಮುಖಾದ್ಧೃತೇಷು ವೇದೇಷ್ವಧಿತ್ಸಃ ಕಿಲ ಮತ್ಸ್ಯರೂಪಂ .. 32-1..

ಸತ್ಯವ್ರತಸ್ಯ ದ್ರಮಿಲಾಧಿಭರ್ತುರ್ನದೀಜಲೇ ತರ್ಪಯತಸ್ತದಾನೀಂ .

ಕರಾಂಜಲೌ ಸಂಜ್ವಲಿತಾಕೃತಿಸ್ತ್ವಮದೃಶ್ಯಥಾಃ ಕಶ್ಚನ ಬಾಲಮೀನಃ .. 32-2..
ಕ್ಷಿಪ್ತಂ ಜಲೇ ತ್ವಾಂ ಚಕಿತಂ ವಿಲೋಕ್ಯ ನಿನ್ಯೇಽಮ್ಬುಪಾತ್ರೇಣ ಮುನಿಃ ಸ್ವಗೇಹಂ .

ಸ್ವಲ್ಪೈರಹೋಭಿಃ ಕಲಶೀಂ ಚ ಕೂಪಂ ವಾಪೀಂ ಸರಶ್ಚಾನಶಿಷೇ ವಿಭೋ ತ್ವಂ .. 32-3..

ಯೋಗಪ್ರಭಾವಾದ್ಭವದಾಜ್ಞಯೈವ ನೀತಸ್ತತಸ್ತ್ವಂ ಮುನಿನಾ ಪಯೋಧಿಂ .

ಪೃಷ್ಟೋಽಮುನಾ ಕಲ್ಪದಿದೃಕ್ಷುಮೇನಂ ಸಪ್ತಾಹಮಾಸ್ವೇತಿ ವದನ್ನಯಾಸೀಃ .. 32-4..
ಪ್ರಾಪ್ತೇ ತ್ವದುಕ್ತೇಽಹನಿ ವಾರಿಧಾರಾಪರಿಪ್ಲುತೇ ಭೂಮಿತಲೇ ಮುನೀಂದ್ರಃ .
ಸಪ್ತರ್ಷಿಭಿಃ ಸಾರ್ಧಮಪಾರವಾರಿಣ್ಯುದ್ಘೂರ್ಣಮಾನಃ ಶರಣಂ ಯಯೌ ತ್ವಾಂ ..

32-5..

ಧರಾಂ ತ್ವದಾದೇಶಕರೀಮವಾಪ್ತಾಂ ನೌರೂಪಿಣೀಮಾರುರುಹುಸ್ತದಾ ತೇ .

ತತ್ಕಂಪಕಂಪ್ರೇಷು ಚ ತೇಷು ಭೂಯಸ್ತ್ವಮಂಬುಧೇರಾವಿರಭೂರ್ಮಹೀಯಾನ್ ..

32-6..

ಝಷಾಕೃತಿಂಯೋಜನಲಕ್ಷದೀರ್ಘಾಂ ದಧಾನಮುಚ್ಚೈಸ್ತರತೇಜಸಂ ತ್ವಾಂ .

ನಿರೀಕ್ಷ್ಯ ತುಷ್ಟಾ ಮುನಯಸ್ತ್ವದುಕ್ತ್ಯಾ ತ್ವತ್ತುಂಗಶೃಂಗೇ ತರಣಿಂ ಬಬಂಧುಃ .. 32-7..
ಆಕೃಷ್ಟನೌಕೋ ಮುನಿಮಂಡಲಾಯ ಪ್ರದರ್ಶಯನ್ವಿಶ್ವಜಗದ್ವಿಭಾಗಾನ್ .

ಸಂಸ್ತೂಯಮಾನೋ ನೃವರೇಣ ತೇನ ಜ್ಞಾನಂ ಪರಂ ಚೋಪದಿಶನ್ನಚಾರೀಃ .. 32-8..
ಕಲ್ಪಾವಧೌ ಸಪ್ತಮುನೀನ್ಪುರೋವತ್ಪ್ರಸ್ಥಾಪ್ಯ ಸತ್ಯವ್ರತಭೂಮಿಪಂ ತಂ .

ವೈವಸ್ವತಾಖ್ಯಂಮನುಮಾದಧಾನಃ ಕ್ರೋಧಾದ್ಧಯಗ್ರೀವಮಭಿದ್ರುತೋಽಭೂಃ .. 32-
9..

ಸ್ವತುಂಗಶೃಂಗಕ್ಷತವಕ್ಷಸಂ ತಂ ನಿಪಾತ್ಯ ದೈತ್ಯಂ ನಿಗಮಾನ್ಗೃಹೀತ್ವಾ .
ವಿರಿಂಚಯೇ ಪ್ರೀತಹೃದೇ ದದಾನಃ ಪ್ರಭಂಜನಾಗಾರಪತೇ ಪ್ರಪಾಯಾಃ .. 32-10..
ಇತಿ ದ್ವಾತ್ರಿಂಶದಶಕಂ ಸಮಾಪ್ತಂ ..

ತ್ರಯಸ್ತ್ರಿಂಶದಶಕಂ (33)

ಅಂಬರೀಷಚರಿತಂ .
33 - The Story of Ambarisha

ನಾರಾಯಣೀಯಂ

ವೈವಸ್ವತಾಖ್ಯಮನುಪುತ್ರನಭಾಗಜಾತನಾಭಾಗನಾಮಕನರೇಂದ್ರಸುತೋಽಮ್ಬರೀಷಃ
.

ಸಪ್ತಾರ್ಣವಾವೃತಮಹೀದಯಿತೋಽಪಿ ರೇಮೇ ತ್ವತ್ಸಂಗಿಷು ತ್ವಯಿ ಚ
ಮಗ್ನಮನಾಸ್ಸದೈವ .. 33-1..

ತ್ವತ್ಪ್ರೀತಯೇ ಸಕಲಮೇವ ವಿತನ್ವತೋಽಸ್ಯ ಭಕ್ತ್ಯೈವ ದೇವ ನಚಿರಾದಭೃಥಾಃ
ಪ್ರಸಾದಂ .

ಯೇನಾಸ್ಯ ಯಾಚನಮೃತೇಽಪ್ಯಭಿರಕ್ಷಣಾರ್ಥಂ ಚಕ್ರಂ ಭವಾನ್ಪ್ರವಿತತಾರ
ಸಹಸ್ರಧಾರಂ .. 33-2..

ಸ ದ್ವಾದಶೀವ್ರತಮಥೋ ಭವದರ್ಚನಾರ್ಥಂ ವರ್ಷಂ ದಧೌ ಮಧುವನೇ
ಯಮುನೋಪಕಂಠೇ .

ಪತ್ನ್ಯಾ ಸಮಂ ಸುಮನಸಾ ಮಹತೀಂ ವಿತನ್ವನ್ ಪೂಜಾಂ ದ್ವಿಜೇಷು
ವಿಸೃಜನ್ಪಶುಷಷ್ಟಿಕೋಟಿಂ .. 33-3..

ತತ್ರಾಥ ಪಾರಣದಿನೇ ಭವದರ್ಚನಾಂತೇ ದುರ್ವಾಸಸಾಽಸ್ಯ ಮುನಿನಾ ಭವನಂ
ಪ್ರಪೇದೇ .

ಭೋಕ್ತುಂ ವೃತಶ್ಚ ಸ ನೃಪೇಣ ಪರಾರ್ತಿಶೀಲೋ ಮಂದಂ ಜಗಾಮ ಯಮುನಾಂ
ನಿಯಮಾನ್ವಿಧಾಸ್ಯನ್ .. 33-4..

ರಾಜ್ಞಾಥ ಪಾರಣಮುಹೂರ್ತಸಮಾಪ್ತಿಖೇದಾದ್ವಾರೈವ ಪಾರಣಮಕಾರಿ
ಭವತ್ಪರೇಣ .

ಪ್ರಾಪ್ತೋ ಮುನಿಸ್ತದಥ ದಿವ್ಯದೃಶಾ ವಿಜಾನನ್ ಕ್ಷಿಪ್ಯನ್ ಕ್ರುಧೋದ್ಧೃತಜಟೋ
ವಿತತಾನ ಕೃತ್ಯಾಂ .. 33-5..

ಕೃತ್ಯಾಂ ಚ ತಾಮಸಿಧರಾಂ ಭುವನಂ ದಹಂತೀಮಗ್ರೇಽಭಿವೀಕ್ಷ್ಯ ನೃಪತಿರ್ನ
ಪದಾಚ್ಚಕಂಪೇ .

ತ್ವದ್ಭಕ್ತಬಾಧಮಭಿವೀಕ್ಷ್ಯ ಸುದರ್ಶನಂ ತೇ ಕೃತ್ಯಾನಲಂ ಶಲಭಯನ್ಮುನಿಮನ್ವಧಾವೀತ್
.. 33-6..

ಧಾವನ್ನಶೇಷಭುವನೇಷು ಭಿಯಾ ಸ ಪಶ್ಯನ್ ವಿಶ್ವತ್ರ ಚಕ್ರಮಪಿ ತೇ
ಗತವಾನ್ವಿರಿಂಚಂ .

ಕಃ ಕಾಲಚಕ್ರಮತಿಲಂಘಯತೀತ್ಯಪಾಸ್ತಃ ಶರ್ವಂಯಯೌಸಚಭವಂತಮವಂದತೈವ
.. 33-7..

ಭೂಯೋ ಭವನ್ನಿಲಯಮೇತ್ಯ ಮುನಿಂ ನಮಂತಂ ಪ್ರೋಚೇ ಭವಾನಹಮೃಷೇ
ನನು ಭಕ್ತದಾಸಃ .
ಜ್ಞಾನಂ ತಪಶ್ಚ ವಿನಯಾನ್ವಿತಮೇವಮಾನ್ಯಂಯಾಹ್ಯಂಬರೀಷಪದಮೇವ ಭಜೇತಿ
ಭೂಮನ್ .. 33-8..

ತಾವತ್ಸಮೇತ್ಯಮುನಿನಾ ಸಗೃಹೀತಪಾದೋ ರಾಜಾಽಪಸೃತ್ಯ ಭವದಸ್ತ್ರಮಸಾವನೌಷೀತ್
.

ಚಕ್ರೇ ಗತೇ ಮುನಿರದಾದಖಿಲಾಶಿಷೋಽಸ್ಮೈ ತ್ವದ್ಭಕ್ತಿಮಾಗಸಿ ಕೃತೇಽಪಿ ಕೃಪಾಂ ಚ
ಶಂಸನ್ .. 33-9..

ರಾಜಾ ಪ್ರತೀಕ್ಷ್ಯ ಮುನಿಮೇಕಸಮಾಮನಾಶ್ವಾನ್ ಸಂಭೋಜ್ಯ ಸಾಧು ತಮೃಷಿಂ
ವಿಸೃಜನ್ಪ್ರಸನ್ನಂ .

ಭುಕ್ತ್ವಾ ಸ್ವಯಂ ತ್ವಯಿ ತತೋಽಪಿ ದೃಢಂ ರತೋಽಭೂತ್ ಸಾಯುಜ್ಯಮಾಪ ಚ ಸ
ಮಾಂ ಪವನೇಶ ಪಾಯಾಃ .. 33-10..
ಇತಿ ತ್ರಯಸ್ತ್ರಿಂಶದಶಕಂ ಸಮಾಪ್ತಂ ..

ಚತುಸ್ತ್ರಿಂಶದಶಕಂ (34)

ಶ್ರೀರಾಮಾವತಾರಂ-1
34 - Sri Rama Avatar-1

ಗೀರ್ವಾಣೈರರ್ಥ್ಯಮಾನೋ ದಶಮುಖನಿಧನಂ ಕೋಸಲೇಽಷ್ವೃಷ್ಯಶೃಂಗೇ
ಪುತ್ರೀಯಾಮಿಷ್ಟಿಮಿಷ್ಟ್ವಾ ದದುಷಿ ದಶರಥಕ್ಷ್ಮಾಭೃತೇ ಪಾಯಸಾಗ್ರ್ಯಂ .

ತದ್ಭುಕ್ತ್ಯಾ ತತ್ಪುರಂಧ್ರೀಷ್ವಪಿ ತಿಸೃಷು ಸಮಂ ಜಾತಗರ್ಭಾಸು ಜಾತೋ
ರಾಮಸ್ತ್ವಂ ಲಕ್ಷ್ಮಣೇನ ಸ್ವಯಮಥ ಭರತೇನಾಪಿ ಶತ್ರುಘ್ನನಾಮ್ನಾ .. 34-1..
ಕೋದಂಡೀ ಕೌಶಿಕಸ್ಯ ಕ್ರತುವರಮವಿತುಂ ಲಕ್ಷ್ಮಣೇನಾನುಯಾತೋ
ಯಾತೋಽಭೂಸ್ತಾತವಾಚಾ ಮುನಿಕಥಿತಮನುದ್ವಂದ್ವಶಾಂತಾಧ್ವಖೇದಃ .
ನೄಣಾಂ ತ್ರಾಣಾಯ ಬಾಣೈರ್ಮುನಿವಚನಬಲಾತ್ತಾಟಕಾಂ ಪಾಟಯಿತ್ವಾ
ಲಬ್ಧ್ವಾಸ್ಮಾದಸ್ತ್ರಜಾಲಂ ಮುನಿವನಮಗಮೋ ದೇವ ಸಿದ್ಧಾಶ್ರಮಾಖ್ಯಂ .. 34-2..

ಮಾರೀಚಂ ದ್ರಾವಯಿತ್ವಾ ಮಖಶಿರಸಿ ಶರೈರನ್ಯರಕ್ಷಾಂಸಿ ನಿಘ್ನನ್
ಕಲ್ಯಾಂ ಕುರ್ವನ್ನಹಲ್ಯಾಂ ಪಥಿ ಪದರಜಸಾ ಪ್ರಾಪ್ಯ ವೈದೇಹಗೇಹಂ .

ಭಿಂದಾನಶ್ಚಾಂದ್ರಚೂಡಂ ಧನುರವನಿಸುತಾಮಿಂದಿರಾಮೇವ ಲಬ್ಧ್ವಾ
ರಾಜ್ಯಂ ಪ್ರಾತಿಷ್ಠಥಾಸ್ತ್ವಂ ತ್ರಿಭಿರಪಿ ಚ ಸಮಂ ಭ್ರಾತೃವೀರೈಃ ಸದಾರೈಃ .. 34-3..
ಆರುಂಧಾನೇ ರುಷಾಂಧೇ ಭೃಗುಕುಲತಿಲಕೇ ಸಂಕ್ರಮಯ್ಯ ಸ್ವತೇಜೋ
ಯಾತೇಯಾತೋಽಸ್ಯಯೋಧ್ಯಾಂ ಸುಖಮಿಹನಿವಸನ್ಕಾಂತಯಾ ಕಾಂತಮೂರ್ತೇ
.

ಶತ್ರುಘ್ನೇನೈಕದಾಥೋ ಗತವತಿ ಭರತೇ ಮಾತುಲಸ್ಯಾಧಿವಾಸಂ
ತಾತಾರಬ್ಧೋಽಭಿಷೇಕಸ್ತವ ಕಿಲ ವಿಹತಃ ಕೇಕಯಾಧೀಶಪುತ್ರ್ಯಾ .. 34-4..

ತಾತೋಕ್ತ್ಯಾ ಯಾತುಕಾಮೋ ವನಮನುಜವಧೂಸಂಯುತಶ್ಚಾಪಧಾರಃ
ಪೌರಾನಾರುಧ್ಯ ಮಾರ್ಗೇ ಗುಹನಿಲಯಗತಸ್ತ್ವಂ ಜಟಾಚೀರಧಾರೀ .

ನಾವಾ ಸಂತೀರ್ಯ ಗಂಗಾಮಧಿಪದವಿ ಪುನಸ್ತಂ ಭರದ್ವಾಜಮಾರಾ-
ನ್ನತ್ವಾ ತದ್ವಾಕ್ಯಹೇತೋರತಿಸುಖಮವಸಶ್ಚಿತ್ರಕೂಟೇ ಗಿರೀಂದ್ರೇ .. 34-5..

ಶ್ರುತ್ವಾ ಪುತ್ರಾರ್ತಿಖಿನ್ನಂ ಖಲು ಭರತಮುಖಾತ್ಸ್ವರ್ಗಯಾತಂ ಸ್ವತಾತಂ
ತಪ್ತೋ ದತ್ತ್ವಾಂಬು ತಸ್ಮೈ ನಿದಧಿಥ ಭರತೇ ಪಾದುಕಾಂ ಮೇದಿನೀಂ ಚ .

ಅತ್ರಿಂ ನತ್ವಾಥ ಗತ್ವಾ ವನಮತಿವಿಪುಲಾಂ ದಂಡಕಂ ಚಂಡಕಾಯಂ
ಹತ್ವಾ ದೈತ್ಯಂ ವಿರಾಧಂ ಸುಗತಿಮಕಲಯಶ್ಚಾರು ಭೋಃ ಶಾರಭಂಗೀಂ .. 34-6..

ನತ್ವಾಽಗಸ್ತ್ಯಂ ಸಮಸ್ತಾಶರನಿಕರಸಪತ್ರಾಕೃತಿಂ ತಾಪಸೇಭ್ಯಃ
ಪ್ರತ್ಯಶ್ರೌಷೀಃ ಪ್ರಿಯೈಷೀ ತದನು ಚ ಮುನಿನಾ ವೈಷ್ಣವೇ ದಿವ್ಯಚಾಪೇ .

ಬ್ರಹ್ಮಾಸ್ತ್ರೇ ಚಾಪಿ ದತ್ತೇ ಪಥಿ ಪಿತೃಸುಹೃದಂ ವೀಕ್ಷ್ಯ ಭೂಯೋ ಜಟಾಯುಂ
ಮೋದಾದ್ಗೋದಾತಟಾಂತೇ ಪರಿರಮಸಿ ಪುರಾ ಪಂಚವಟ್ಯಾಂ ವಧೂಟ್ಯಾ .. 34-7..
ಪ್ರಾಪ್ತಾಯಾಃ ಶೂರ್ಪಣಖ್ಯಾ ಮದನಚಲಧೃತೇರರ್ಥನೈರ್ನಿಸ್ಸಹಾತ್ಮಾ
ತಾಂ ಸೌಮಿತ್ರೌ ವಿಸೃಜ್ಯ ಪ್ರಬಲತಮರುಷಾ ತೇನ ನಿರ್ಲೂನನಾಸಾಂ .

ದೃಷ್ಟ್ವೈನಾಂ ರುಷ್ಟಚಿತ್ತಂ ಖರಮಭಿಪತಿತಂ ದೂಷಣಂ ಚ ತ್ರಿಮೂರ್ಧಂ
ವ್ಯಾಹಿಂಸೀರಾಶರಾನಪ್ಯಯುತಸಮಧಿಕಾಂಸ್ತತ್ಕ್ಷಣಾದಕ್ಷತೋಷ್ಮಾ .. 34-8..
ಸೋದರ್ಯಾ ಪ್ರೋಕ್ತವಾರ್ತಾವಿವಶದಶಮುಖಾದಿಷ್ಟಮಾರೀಚಮಾಯಾ-
ಸಾರಂಗಂ ಸಾರಸಾಕ್ಷ್ಯಾ ಸ್ಪೃಹಿತಮನುಗತಃ ಪ್ರಾವಧೀರ್ಬಾಣಘಾತಂ .

ತನ್ಮಾಯಾಕ್ರಂದನಿರ್ಯಾಪಿತಭವದನುಜಾಂ ರಾವಣಸ್ತಾಮಹಾರ್ಷೀತ್
ತೇನಾರ್ತೋಽಪಿ ತ್ವಮಂತಃ ಕಿಮಪಿ ಮುದಮಧಾಸ್ತದ್ವಧೋಪಾಯಾಯಲಾಭಾತ್
.. 34-9..

ಭೂಯಸ್ತನ್ವೀಂ ವಿಚಿನ್ವನ್ನಹೃತ ದಶಮುಖಸ್ತ್ವದ್ವಧೂಂ ಮದ್ವಧೇನೇ-
ತ್ಯುಕ್ತ್ವಾ ಯಾತೇ ಜಟಾಯೌ ದಿವಮಥ ಸುಹೃದಃ ಪ್ರಾತನೋಃ ಪ್ರೇತಕಾರ್ಯಂ .

ಗೃಹ್ಣಾನಂ ತಂ ಕಬಂಧಂ ಜಘನಿಥ ಶಬರೀಂ ಪ್ರೇಕ್ಷ್ಯ ಪಂಪಾತಟೇ ತ್ವಂ
ಸಂಪ್ರಾಪ್ತೋ ವಾತಸೂನುಂ ಭೃಶಮುದಿತಮನಾಃ ಪಾಹಿ ವಾತಾಲಯೇಶ .. 34-10..

ಇತಿ ಚತುಸ್ತ್ರಿಂಶದಶಕಂ ಸಮಾಪ್ತಂ ..

ಪಂಚತ್ರಿಂಶದಶಕಂ (35)

ಶ್ರೀರಾಮಾವತಾರಂ-2
35 - Sri Rama Avatar contd.

ನೀತಸ್ಸುಗ್ರೀವಮೈತ್ರೀಂ ತದನು ಹನುಮತಾ ದುಂದುಭೇಃ ಕಾಯಮುಚ್ಚೈಃ
ಕ್ಷಿಪ್ತ್ವಾಂಗುಷ್ಠೇನ ಭೂಯೋ ಲುಲವಿಥಯುಗಪತ್ಪತ್ರಿಣಾ ಸಪ್ತ ಸಾಲಾನ್ .

ಹತ್ವಾ ಸುಗ್ರೀವಘಾತೋದ್ಯತಮತುಲಬಲಂ ವಾಲಿನಂ ವ್ಯಾಜವೃತ್ತ್ಯಾ
ವರ್ಷಾವೇಲಾಮನೈಷೀರ್ವಿರಹತರಲಿತಸ್ತ್ವಂ ಮತಂಗಾಶ್ರಮಾಂತೇ .. 35-1..

ಸುಗ್ರೀವೇಣಾನುಜೋಕ್ತ್ಯಾ ಸಭಯಮಭಿಯತಾ ವ್ಯೂಹಿತಾಂ ವಾಹಿನೀಂ ತಾ-
ಮೃಕ್ಷಾಣಾಂ ವೀಕ್ಷ್ಯ ದಿಕ್ಷು ದ್ರುತಮಥ ದಯಿತಾಮಾರ್ಗಣಾಯಾವನಮ್ರಾಂ .

ಸಂದೇಶಂ ಚಾಂಗುಲೀಯಂ ಪವನಸುತಕರೇ ಪ್ರಾದಿಶೋಮೋದಶಾಲೀ
ಮಾರ್ಗೇ ಮಾರ್ಗೇ ಮಮಾರ್ಗೇ ಕಪಿಭಿರಪಿ ತದಾ ತ್ವತ್ಪ್ರಿಯಾ ಸಪ್ರಯಾಸೈಃ .. 35-2..
ತ್ವದ್ವಾರ್ತಾಕರ್ಣನೋದ್ಯದ್ಗರುದುರುಜವಸಂಪಾತಿಸಂಪಾತಿವಾಕ್ಯ-
ಪ್ರೋತ್ತೀರ್ಣಾರ್ಣೋಧಿರಂತರ್ನಗರಿ ಜನಕಜಾಂ ವೀಕ್ಷ್ಯ ದತ್ತ್ವಾಽಙ್ಗುಲೀಯಂ .

ಪ್ರಕ್ಷುದ್ಯೋದ್ಯಾನಮಕ್ಷಕ್ಷಪಣಚಣರಣಃ ಸೋಢಬಂಧೋ ದಶಾಸ್ಯಂ
ದೃಷ್ಟ್ವಾ ಪ್ಲುಷ್ಟ್ವಾ ಚ ಲಂಕಾಂ ಝಟಿತಿ ಸ ಹನುಮಾನ್ಮೌಲಿರತ್ನಂ ದದೌ ತೇ .. 35-3..

ತ್ವಂ ಸುಗ್ರೀವಾಂಗದಾದಿಪ್ರಬಲಕಪಿಚಮೂಚಕ್ರವಿಕ್ರಾಂತಭೂಮೀ-
ಚಕ್ರೋಽಭಿಕ್ರಮ್ಯ ಪಾರೇಜಲಧಿ ನಿಶಿಚರೇಂದ್ರಾನುಜಾಶ್ರೀಯಮಾಣಃ .
ತತ್ಪ್ರೋಕ್ತಾಂ ಶತ್ರುವಾರ್ತಾಂ ರಹಸಿ ನಿಶಮಯನ್ಪ್ರಾರ್ಥನಾಪಾರ್ಥ್ಯರೋಷ-

ಪ್ರಾಸ್ತಾಗ್ನೇಯಾಸ್ತ್ರತೇಜಸ್ತ್ರಸದುದಧಿಗಿರಾ ಲಬ್ಧವಾನ್ಮಧ್ಯಮಾರ್ಗಂ .. 35-4..

ಕೀಶೈರಾಶಾಂತರೋಪಾಹೃತಗಿರಿನಿಕರೈಃ ಸೇತುಮಾಧಾಪ್ಯ ಯಾತೋ
ಯಾತೂನ್ಯಾಮರ್ದ್ಯ ದಂಷ್ಟ್ರಾನಖಶಿಖರಿಶಿಲಾಸಾಲಶಸ್ತ್ರೈಃ ಸ್ವಸೈನ್ಯೈಃ .
ವ್ಯಾಕುರ್ವನ್ಸಾನುಜಸ್ತ್ವಂ ಸಮರಭುವಿ ಪರಂ ವಿಕ್ರಮಂ ಶಕ್ರಜೇತ್ರಾ
ವೇಗಾನ್ನಾಗಾಸ್ತ್ರಬದ್ಧಃ ಪತಗಪತಿಗರುನ್ಮಾರುತೈರ್ಮೋಚಿತೋಽಭೂಃ .. 35-5..
ಸೌಮಿತ್ರಿಸ್ತ್ವತ್ರ ಶಕ್ತಿಪ್ರಹೃತಿಗಲದಸುರ್ವಾತಜಾನೀತಶೈಲ-

ಘ್ರಾಣಾತ್ಪ್ರಣಾನುಪೇತೋ ವ್ಯಕೃಣುತ ಕುಸೃತಿಶ್ಲಾಘಿನಂ ಮೇಘನಾದಂ .

ಮಾಯಾಕ್ಷೋಭೇಷು ವೈಭೀಷಣವಚನಹೃತಸ್ತಂಭನಃ ಕುಂಭಕರ್ಣಂ
ಸಂಪ್ರಾಪ್ತಂ ಕಂಪಿತೋರ್ವೀತಲಮಖಿಲಚಮೂಭಕ್ಷಿಣಂ ವ್ಯಕ್ಷಿಣೋಸ್ತ್ವಂ .. 34-6..

ಗೃಹ್ಣನ್ ಜಂಭಾರಿಸಂಪ್ರೇಷಿತರಥಕವಚೌ ರಾವಣೇನಾಭಿಯುಧ್ಯನ್
ಬ್ರಹ್ಮಾಸ್ತ್ರೇಣಾಸ್ಯ ಭಿಂದನ್ ಗಲತತಿಮಬಲಾಮಗ್ನಿಶುದ್ಧಾಂ ಪ್ರಗೃಹ್ಣನ್ .

ದೇವಶ್ರೇಣೀವರೋಜ್ಜೀವಿತಸಮರಮೃತೈರಕ್ಷತೈರೃಕ್ಷಸಂಘೈ-
ರ್ಲಂಕಾಭರ್ತ್ರಾ ಚ ಸಾಕಂ ನಿಜನಗರಮಗಾಃ ಸಪ್ರಿಯಃ ಪುಷ್ಪಕೇಣ .. 35-7..

ಪ್ರೀತೋ ದಿವ್ಯಾಭಿಷೇಕೈರಯುತಸಮಧಿಕಾನ್ವತ್ಸರಾನ್ಪರ್ಯರಂಸೀ-
ರ್ಮೈಥಿಲ್ಯಾಂ ಪಾಪವಾಚಾ ಶಿವ ಶಿವ ಕಿಲ ತಾಂ ಗರ್ಭಿಣೀಮಭ್ಯಹಾಸೀಃ .
ಶತ್ರುಘ್ನೇನಾರ್ದಯಿತ್ವಾ ಲವಣನಿಶಿಚರಂ ಪ್ರಾರ್ದಯಃ ಶೂದ್ರಪಾಶಂ
ತಾವದ್ವಾಲ್ಮೀಕಿಗೇಹೇ ಕೃತವಸತಿರುಪಾಸೂತ ಸೀತಾ ಸುತೌ ತೇ .. 35-8..

ವಾಲ್ಮೀಕೇಸ್ತ್ವತ್ಸುತೋದ್ಗಾಪಿತಮಧುರಕೃತೇರಾಜ್ಞಯಾಯಜ್ಞವಾಟೇ
ಸೀತಾಂ ತ್ವಯ್ಯಾಪ್ತುಕಾಮೇ ಕ್ಷಿತಿಮವಿಶದಸೌ ತ್ವಂ ಚ ಕಾಲಾರ್ಥಿತೋಽಭೂಃ .
ಹೇತೋಃ ಸೌಮಿತ್ರಿಘಾತೀ ಸ್ವಯಮಥ ಸರಯೂಮಗ್ನನಿಶ್ಶೇಷಭೃತ್ಯೈಃ
ಸಾಕಂ ನಾಕಂ ಪ್ರಯಾತೋ ನಿಜಪದಮಗಮೋ ದೇವ ವೈಕುಂಠಮಾದ್ಯಂ .. 35-9..

ಸೋಽಯಂ ಮರ್ತ್ಯಾವತಾರಸ್ತವ ಖಲು ನಿಯತಂ ಮರ್ತ್ಯಶಿಕ್ಷಾರ್ಥಮೇವಂ
ವಿಶ್ಲೇಷಾರ್ತಿರ್ನಿರಾಗಸ್ತ್ಯಜನಮಪಿ ಭವೇತ್ಕಾಮಧರ್ಮಾತಿಸಕ್ತ್ಯಾ .
ನೋ ಚೇತ್ಸ್ವಾತ್ಮಾನುಭೂತೇಃ ಕ್ವನು ತವ ಮನಸೋ ವಿಕ್ರಿಯಾ ಚಕ್ರಪಾಣೇ
ಸ ತ್ವಂ ಸತ್ತ್ವೈಕಮೂರ್ತೇ ಪವನಪುರಪತೇ ವ್ಯಾಧುನು ವ್ಯಾಧಿತಾಪಾನ್ .. 35-10..

ಇತಿ ಪಂಚತ್ರಿಂಶದಶಕಂ ಸಮಾಪ್ತಂ ..

ಷಟ್ತ್ರಿಂಶದಶಕಂ (36)

ಪರಶುರಾಮಾವತಾರಂ .
36 - Parasurama Avatar

ಅತ್ರೇಃ ಪುತ್ರತಯಾ ಪುರಾ ತ್ವಮನಸೂಯಾಯಾಂ ಹಿ ದತ್ತಾಭಿಧೋ
ಜಾತಃ ಶಿಷ್ಯನಿಬಂಧತಂದ್ರಿತಮನಾಃ ಸ್ವಸ್ಥಶ್ಚರನ್ಕಾಂತಯಾ .

ದೃಷ್ಟೋ ಭಕ್ತತಮೇನ ಹೇಹಯಮಹೀಪಾಲೇನ ತಸ್ಮೈ ವರಾ-
ನಷ್ಟೈಶ್ವರ್ಯಮುಖಾನ್ಪ್ರದಾಯ ದದಿಥ ಸ್ವೇನೈವ ಚಾಂತೇ ವಧಂ .. 36-1..

ಸತ್ಯಂ ಕರ್ತುಮಥಾರ್ಜುನಸ್ಯ ಚ ವರಂ ತಚ್ಛಕ್ತಿಮಾತ್ರಾನತಂ
ಬ್ರಹ್ಮದ್ವೇಷಿ ತದಾಖಿಲಂ ನೃಪಕುಲಂ ಹಂತುಂ ಚ ಭೂಮೇರ್ಭರಂ .

ಸಂಜಾತೋ ಜಮದಗ್ನಿತೋ ಭೃಗುಕುಲೇ ತ್ವಂ ರೇಣುಕಾಯಾಂ ಹರೇ
ರಾಮೋ ನಾಮ ತದಾತ್ಮಜೇಷ್ವವರಜಃ ಪಿತ್ರೋರಧಾಃ ಸಮ್ಮದಂ .. 36-2..

ಲಬ್ಧಾಮ್ನಾಯಗಣಶ್ಚತುರ್ದಶವಯಾ ಗಂಧರ್ವರಾಜೇ ಮನಾ-
ಗಾಸಕ್ತಾಂ ಕಿಲ ಮಾತರಂ ಪ್ರತಿ ಪಿತುಃ ಕ್ರೋಧಾಕುಲಸ್ಯಾಜ್ಞಯಾ .

ತಾತಾಜ್ಞಾತಿಗಸೋದರೈಃ ಸಮಮಿಮಾಂ ಛಿತ್ವಾಥ ಶಾಂತಾತ್ಪಿತು-
ಸ್ತೇಷಾಂ ಜೀವನಯೋಗಮಾಪಿಥ ವರಂ ಮಾತಾ ಚ ತೇಽದಾದ್ವರಾನ್ .. 36-3..

ಪಿತ್ರಾ ಮಾತೃಮುದೇ ಸ್ತವಾಹೃತವಿಯದ್ಧೇನೋರ್ನಿಜಾದಾಶ್ರಮಾತ್
ಪ್ರಸ್ಥಾಯಾಥ ಭೃಗೋರ್ಗಿರಾ ಹಿಮಗಿರಾವಾರಾಧ್ಯ ಗೌರೀಪತಿಂ .

ಲಬ್ಧ್ವಾ ತತ್ಪರಶುಂ ತದುಕ್ತದನುಜಚ್ಛೇದೀ ಮಹಾಸ್ತ್ರಾದಿಕಂ
ಪ್ರಾಪ್ತೋ ಮಿತ್ರಮಥಾಕೃತವ್ರಣಮುನಿಂ ಪ್ರಾಪ್ಯಾಗಮಃ ಸ್ವಾಶ್ರಮಂ .. 36-4..

ಆಖೇಟೋಪಗತೋಽರ್ಜುನಃ ಸುರಗವೀಸಂಪ್ರಾಪ್ತಸಂಪದ್ಗಣೈ-
ಸ್ತ್ವತ್ಪಿತ್ರಾ ಪರಿಪೂಜಿತಃ ಪುರಗತೋ ದುರ್ಮಂತ್ರಿವಾಚಾ ಪುನಃ .
ಗಾಂ ಕ್ರೇತುಂ ಸಚಿವಂ ನ್ಯಯುಂಕ್ತ ಕುಧಿಯಾ ತೇನಾಪಿ ರುಂಧನ್ಮುನಿ-

ಪ್ರಾಣಕ್ಷೇಪಸರೋಷಗೋಹತಚಮೂಚಕ್ರೇಣ ವತ್ಸೋ ಹೃತಃ .. 36-5..
ಶುಕ್ರೋಜ್ಜೀವಿತತಾತವಾಕ್ಯಚಲಿತಕ್ರೋಧೋಽಥ ಸಖ್ಯಾ ಸಮಂ
ಬಿಭ್ರದ್ಧ್ಯಾತಮಹೋದರೋಪನಿಹಿತಂ ಚಾಪಂ ಕುಠಾರಂ ಶರಾನ್ .

ಆರೂಢಃ ಸಹವಾಹಯಂತೃಕರಥಂ ಮಾಹಿಷ್ಮತೀಮಾವಿಶನ್
ವಾಗ್ಭಿರ್ವತ್ಸಮದಾಶುಷಿ ಕ್ಷಿತಿಪತೌ ಸಂಪ್ರಾಸ್ತುಥಾಃ ಸಂಗರಂ .. 36-6..

ಪುತ್ರಾಣಾಮಯುತೇನ ಸಪ್ತದಶಭಿಶ್ಚಾಕ್ಷೌಹಿಣೀಭಿರ್ಮಹಾ-
ಸೇನಾನೀಭಿರನೇಕಮಿತ್ರನಿವಹೈರ್ವ್ಯಾಜೃಂಭಿತಾಯೋಧನಃ .
ಸದ್ಯಸ್ತ್ವತ್ಕಕುಠಾರಬಾಣವಿದಲನ್ನಿಶ್ಶೇಷಸೈನ್ಯೋತ್ಕರೋ
ಭೀತಿಪ್ರದ್ರುತನಷ್ಟಶಿಷ್ಟನಯಸ್ತ್ವಾಮಾಪತದ್ಧೇಹಯಃ .. 36-7.. (ಆಪತತ್
ಹೇಯಯಃ)
ಲೀಲಾವಾರಿತನರ್ಮದಾಜಲವಲಲ್ಲಂಕೇಶಗರ್ವಾಪಹ-

ಶ್ರೀಮದ್ಬಾಹುಸಹಸ್ರಮುಕ್ತಬಹುಶಸ್ತ್ರಾಸ್ತ್ರಂ ನಿರುಂಧನ್ನಮುಂ .

ಚಕ್ರೇ ತ್ವಯ್ಯಥ ವೈಷ್ಣವೇಽಪಿ ವಿಫಲೇ ಬುದ್ಧ್ವಾ ಹರಿಂ ತ್ವಾಂ ಮುದಾ
ಧ್ಯಾಯಂತಂ ಛಿತಸರ್ವದೋಷಮವಧೀಃ ಸೋಽಗಾತ್ಪರಂ ತೇ ಪದಂ .. 36-8..

ಭೂಯೋಽಮರ್ಷಿತಹೇಹಯಾತ್ಮಜಗಣೈಸ್ತಾತೇ ಹತೇ ರೇಣುಕಾ-
ಮಾಘ್ನಾನಾಂ ಹೃದಯಂ ನಿರೀಕ್ಷ್ಯ ಬಹುಶೋ ಘೋರಾಂ ಪ್ರತಿಜ್ಞಾಂ ವಹನ್ .

ಧ್ಯಾನಾನೀತರಥಾಯುಧಸ್ತ್ವಮಕೃಥಾ ವಿಪ್ರದ್ರುಹಃ ಕ್ಷತ್ರಿಯಾನ್
ದಿಕ್ಚಕ್ರೇಷು ಕುಠಾರಯನ್ವಿಶಿಖಯನ್ ನಿಃಕ್ಷಾತ್ರಿಯಾಂ ಮೇದಿನೀಂ .. 36-9..

ತಾತೋಜ್ಜೀವನಕೃನ್ನೃಪಾಲಕಕುಲಂ ತ್ರಿಃಸಪ್ತಕೃತ್ವೋ ಜಯನ್
ಸಂತರ್ಪ್ಯಾಥ ಸಮಂತಪಂಚಕಮಹಾರಕ್ತಹೃದೌಘೇ ಪಿತೄನ್ .

ಯಜ್ಞೇ ಕ್ಷ್ಮಾಮಪಿ ಕಾಶ್ಯಪಾದಿಷು ದಿಶನ್ ಸಾಲ್ವೇನ ಯುಧ್ಯನ್ ಪುನಃ

ಕೃಷ್ಣೋಽಮುಂ ನಿಹನಿಷ್ಯತೀತಿ ಶಮಿತೋಯುದ್ಧಾತ್ ಕುಮಾರೈರ್ಭವಾನ್ .. 36-10..

ವರ್ - ಕುಠಾರೈರ್ಭವಾನ್
ನ್ಯಸ್ಯಾಸ್ತ್ರಾಣಿ ಮಹೇಂದ್ರಭೂಭೃತಿ ತಪಸ್ತನ್ವನ್ಪುನರ್ಮಜ್ಜಿತಾಂ
ಗೋಕರ್ಣಾವಧಿ ಸಾಗರೇಣ ಧರಣೀಂ ದೃಷ್ಟ್ವಾರ್ಥಿತಸ್ತಾಪಸೈಃ .
ಧ್ಯಾತೇಷ್ವಾಸಧೃತಾನಲಾಸ್ತ್ರಚಕಿತಂ ಸಿಂಧುಂ ಸ್ರುವಕ್ಷೇಪಣಾ-
ದುತ್ಸಾರ್ಯೋದ್ಧೃತಕೇರಲೋ ಭೃಗುಪತೇ ವಾತೇಶ ಸಂರಕ್ಷ ಮಾಂ .. 36-11..

ಇತಿ ಷಟ್ತ್ರಿಂಶದಶಕಂ ಸಮಾಪ್ತಂ .

ಇತಿ ನವಮಸ್ಕಂಧಂ ಸಮಾಪ್ತಂ .

ದಶಮಸ್ಕಂಧಂ .

ಸಪ್ತತ್ರಿಂಶದಶಕಂ (37)

ಶ್ರೀಕೃಷ್ಣಾವತಾರೋಪಕ್ರಮಂ .
37 - Prelude To the Incarnation As Krishna

ಸಾಂದ್ರಾನಂದತನೋ ಹರೇ ನನು ಪುರಾ ದೈವಾಸುರೇ ಸಂಗರೇ
ತ್ವತ್ಕೃತ್ತಾ ಅಪಿ ಕರ್ಮಶೇಷವಶತೋ ಯೇ ತೇ ನಯಾತಾ ಗತಿಂ .

ತೇಷಾಂ ಭೂತಲಜನ್ಮನಾಂ ದಿತಿಭುವಾಂ ಭಾರೇಣ ದುರಾರ್ದಿತಾ
ಭೂಮಿಃ ಪ್ರಾಪ ವಿರಿಂಚಮಾಶ್ರಿತಪದಂ ದೇವೈಃ ಪುರೈವಾಗತೈಃ .. 37-1..
ಹಾ ಹಾ ದುರ್ಜನಭೂರಿಭಾರಮಥಿತಾಂ ಪಾಥೋನಿಧೌ ಪಾತುಕಾ-
ಮೇತಾಂ ಪಾಲಯ ಹಂತ ಮೇ ವಿವಶತಾಂ ಸಂಪೃಚ್ಛ ದೇವಾನಿಮಾನ್ .

ಇತ್ಯಾದಿಪ್ರಚುರಪ್ರಲಾಪವಿವಶಾಮಾಲೋಕ್ಯ ಧಾತಾ ಮಹೀಂ
ದೇವಾನಾಂ ವದನಾನಿ ವೀಕ್ಷ್ಯ ಪರಿತೋ ದಧ್ಯೌ ಭವಂತಂ ಹರೇ .. 37-2..

ಊಚೇ ಚಾಂಬುಜಭೂರಮೂನಯಿ ಸುರಾಃ ಸತ್ಯಂ ಧರಿತ್ರ್ಯಾ ವಚೋ
ನನ್ವಸ್ಯಾ ಭವತಾಂ ಚ ರಕ್ಷಣವಿಧೌ ದಕ್ಷೋ ಹಿ ಲಕ್ಷ್ಮೀಪತಿಃ .
ಸರ್ವೇ ಶರ್ವಪುರಸ್ಸರಾ ವಯಮಿತೋ ಗತ್ವಾ ಪಯೋವಾರಿಧಿಂ
ನತ್ವಾ ತಂ ಸ್ತುಮಹೇ ಜವಾದಿತಿಯಯುಃ ಸಾಕಂ ತವಾಕೇತನಂ .. 37-3..

ತೇ ಮುಗ್ಧಾನಿಲಶಾಲಿದುಗ್ಧಜಲಧೇಸ್ತೀರಂ ಗತಾಃ ಸಂಗತಾ
ಯಾವತ್ತ್ವತ್ಪದಚಿಂತನೈಕಮನಸಸ್ತಾವತ್ಸ ಪಾಥೋಜಭೂಃ .
ತ್ವದ್ವಾಚಂ ಹೃದಯೇ ನಿಶಮ್ಯ ಸಕಲಾನಾನಂದಯನ್ನೂಚಿವಾ-

ನಾಖ್ಯಾತಃ ಪರಮಾತ್ಮನಾ ಸ್ವಯಮಹಂ ವಾಕ್ಯಂ ತದಾಕರ್ಣ್ಯತಾಂ .. 37-4..

ಜಾನೇ ದೀನದಶಾಮಹಂ ದಿವಿಷದಾಂ ಭೂಮೇಶ್ಚ ಭೀಮೈರ್ನೃಪೈ-
ಸ್ತತ್ಕ್ಷೇಪಾಯ ಭವಾಮಿಯಾದವಕುಲೇ ಸೋಽಹಂ ಸಮಗ್ರಾತ್ಮನಾ .

ದೇವಾ ವೃಷ್ಣಿಕುಲೇ ಭವಂತು ಕಲಯಾ ದೇವಾಂಗನಾಶ್ಚಾವನೌ
ಮತ್ಸೇವಾರ್ಥಮಿತಿ ತ್ವದೀಯವಚನಂ ಪಾಥೋಜಭೂರೂಚಿವಾನ್ .. 37-5..

ಶ್ರುತ್ವಾ ಕರ್ಣರಸಾಯನಂ ತವ ವಚಃ ಸರ್ವೇಷು ನಿರ್ವಾಪಿತ-
ಸ್ವಾಂತೇಷ್ವೀಶ ಗತೇಷು ತಾವಕಕೃಪಾಪೀಯೂಷತೃಪ್ತಾತ್ಮಸು .
ವಿಖ್ಯಾತೇ ಮಥುರಾಪುರೇ ಕಿಲ ಭವತ್ಸಾನ್ನಿಧ್ಯಪುಣ್ಯೋತ್ತರೇ
ಧನ್ಯಾಂ ದೇವಕನಂದನಾಮುದ್ವಹದ್ರಾಜಾ ಸ ಶೂರಾತ್ಮಜಃ .. 37-6..
ಉದ್ವಾಹಾವಸಿತೌ ತದೀಯಸಹಜಃ ಕಂಸೋಽಥ ಸಮ್ಮಾನಯ-

ನ್ನೇತೌ ಸೂತತಯಾ ಗತಃ ಪಥಿ ರಥೇ ವ್ಯೋಮೋತ್ಥಯಾ ತ್ವದ್ಗಿರಾ .

ಅಸ್ಯಾಸ್ತ್ವಾಮತಿದುಷ್ಟಮಷ್ಟಮಸುತೋ ಹಂತೇತಿ ಹಂತೇರಿತಃ
ಸಂತ್ರಾಸಾತ್ಸ ತು ಹಂತುಮಂತಿಕಗತಾಂ ತನ್ವೀಂ ಕೃಪಾಣೀಮಧಾತ್ .. 37-7..

ಗೃಹ್ಣಾನಶ್ಚಿಕುರೇಷು ತಾಂ ಖಲಮತಿಃ ಶೌರೇಶ್ಚಿರಂ ಸಾಂತ್ವನೈ-
ರ್ನೋ ಮುಂಚನ್ಪುನರಾತ್ಮಜಾರ್ಪಣಗಿರಾ ಪ್ರೀತೋಽಥಯಾತೋ ಗೃಹಾನ್ .

ಆದ್ಯಂ ತ್ವತ್ಸಹಜಂ ತಥಾರ್ಪಿತಮಪಿ ಸ್ನೇಹೇನ ನಾಹನ್ನಸೌ
ದುಷ್ಟಾನಾಮಪಿ ದೇವ ಪುಷ್ಟಕರುಣಾ ದೃಷ್ಟಾ ಹಿ ಧೀರೇಕದಾ .. 37-8..

ತಾವತ್ತ್ವನ್ಮನಸೈವ ನಾರದಮುನಿಃ ಪ್ರೋಚೇ ಸ ಭೋಜೇಶ್ವರಂ
ಯೂಯಂ ನನ್ವಸುರಾಃ ಸುರಾಶ್ಚ ಯದವೋ ಜಾನಾಸಿ ಕಿಂ ನ ಪ್ರಭೋ .

ಮಾಯಾವೀ ಸ ಹರಿರ್ಭವದ್ವಧಕೃತೇ ಭಾವೀ ಸುರಪ್ರಾರ್ಥನಾ-
ದಿತ್ಯಾಕರ್ಣ್ಯ ಯದೂನದೂಧುನದಸೌ ಶೌರೇಶ್ಚ ಸೂನೂನಹನ್ .. 37-9..

ಪ್ರಾಪ್ತೇ ಸಪ್ತಮಗರ್ಭತಾಮಹಿಪತೌ ತ್ವತ್ಪ್ರೇರಣಾನ್ಮಾಯಯಾ
ನೀತೇ ಮಾಧವ ರೋಹಿಣೀಂ ತ್ವಮಪಿ ಭೋಃ ಸಚ್ಚಿತ್ಸುಖೈಕಾತ್ಮಕಃ .
ದೇವಕ್ಯಾ ಜಠರಂ ವಿವೇಶಿಥ ವಿಭೋ ಸಂಸ್ತೂಯಮಾನಸ್ಸುರೈಃ
ಸ ತ್ವಂ ಕೃಷ್ಣ ವಿಧೂಯ ರೋಗಪಟಲೀಂ ಭಕ್ತಿಂ ಪರಾಂ ದೇಹಿ ಮೇ .. 37-10..

ಇತಿ ಸಪ್ತತ್ರಿಂಶದಶಕಂ ಸಮಾಪ್ತಂ .

ಅಷ್ಟಾತ್ರಿಂಶದಶಕ (38)

ಶ್ರೀಕೃಷ್ಣಾವತಾರಂ .

38 - Incarnation of Sri Krishna

ಆನಂದರೂಪ ಭಗವನ್ನಯಿ ತೇಽವತಾರೇ
ಪ್ರಾಪ್ತೇ ಪ್ರದೀಪ್ತಭವದಂಗನಿರೀಯಮಾಣೈಃ .
ಕಾಂತಿವ್ರಜೈರಿವ ಘನಾಘನಮಂಡಲೈರ್ದ್ಯಾ-
ಮಾವೃಣ್ವತೀ ವಿರುರುಚೇ ಕಿಲ ವರ್ಷವೇಲಾ .. 38-1..

ಆಶಾಸು ಶೀತಲತರಾಸು ಪಯೋದತೋಯೈ-
ರಾಶಾಸಿತಾಪ್ತಿವಿವಶೇಷು ಚ ಸಜ್ಜನೇಷು .
ನೈಶಾಕರೋದಯವಿಧೌ ನಿಶಿ ಮಧ್ಯಮಾಯಾಂ
ಕ್ಲೇಶಾಪಹಸ್ತ್ರಿಜಗತಾಂ ತ್ವಮಿಹಾಽವಿರಾಸೀಃ .. 38-2..
ಬಾಲ್ಯಸ್ಪೃಶಾಪಿ ವಪುಷಾ ದಧುಷಾ ವಿಭೂತೀ-
ರುದ್ಯತ್ಕಿರೀಟಕಟಕಾಂಗದಹಾರಭಾಸಾ .

ಶಂಖಾರಿವಾರಿಜಗದಾಪರಿಭಾಸಿತೇನ
ಮೇಘಾಸಿತೇನ ಪರಿಲೇಸಿಥ ಸೂತಿಗೇಹೇ .. 38-3..

ವಕ್ಷಃಸ್ಥಲೀಸುಖನಿಲೀನವಿಲಾಸಿಲಕ್ಷ್ಮೀ-
ಮಂದಾಕ್ಷಲಕ್ಷಿತಕಟಾಕ್ಷವಿಮೋಕ್ಷಭೇದೈಃ .
ತನ್ಮಂದಿರಸ್ಯ ಖಲಕಂಸಕೃತಾಮಲಕ್ಷ್ಮೀ-
ಮುನ್ಮಾರ್ಜಯನ್ನಿವ ವಿರೇಜಿಥ ವಾಸುದೇವ .. 38-4..

ಶೌರಿಸ್ತು ಧೀರಮುನಿಮಂಡಲಚೇತಸೋಽಪಿ
ದೂರಸ್ಥಿತಂ ವಪುರುದೀಕ್ಷ್ಯ ನಿಜೇಕ್ಷಣಾಭ್ಯಾಂ .

ಆನಂದಬಾಷ್ಪಪುಲಕೋದ್ಗಮಗದ್ಗದಾರ್ದ್ರ-
ಸ್ತುಷ್ಟಾವ ದೃಷ್ಟಿಮಕರಂದರಸಂ ಭವಂತಂ .. 38-5..

ದೇವ ಪ್ರಸೀದ ಪರಪೂರುಷ ತಾಪವಲ್ಲೀ-
ನಿರ್ಲೂನದಾತ್ರ ಸಮನೇತ್ರ ಕಲಾವಿಲಾಸಿನ್ .

ಖೇದಾನಪಾಕುರು ಕೃಪಾಗುರುಭಿಃ ಕಟಾಕ್ಷೈ-
ರಿತ್ಯಾದಿ ತೇನ ಮುದಿತೇನ ಚಿರಂ ನುತೋಽಭೂಃ .. 38-6..
ಮಾತ್ರಾ ಚ ನೇತ್ರಸಲಿಲಾಸ್ತೃತಗಾತ್ರವಲ್ಲ್ಯಾ
ಸ್ತೋತ್ರೈರಭಿಷ್ಟುತಗುಣಃ ಕರುಣಾಲಯಸ್ತ್ವಂ .

ಪ್ರಾಚೀನಜನ್ಮಯುಗಲಂ ಪ್ರತಿಬೋಧ್ಯ ತಾಭ್ಯಾಂ
ಮಾತುರ್ಗಿರಾ ದಧಿಥ ಮಾನುಷಬಾಲವೇಷಂ .. 38-7..

ತ್ವತ್ಪ್ರೇರಿಸ್ತತದನು ನಂದತನೂಜಯಾ ತೇ
ವ್ಯತ್ಯಾಸಮಾರಚಯಿತುಂ ಸ ಹಿ ಶೂರಸೂನುಃ .

ತ್ವಾಂ ಹಸ್ತಯೋರಧೃತ ಚಿತ್ತವಿಧಾರ್ಯಮಾರ್ಯೈ-
ರಂಭೋರುಹಸ್ಥಕಲಹಂಸಕಿಶೋರರಮ್ಯಂ .. 38-8..

ಜಾತಾ ತದಾ ಪಶುಪಸದ್ಮನಿಯೋಗನಿದ್ರಾ
ನಿದ್ರಾವಿಮುದ್ರಿತಮಥಾಕೃತ ಪೌರಲೋಕಂ .

ತ್ವತ್ಪ್ರೇರಣಾತ್ಕಿಮಿಹ ಚಿತ್ರಮಚೇತನೈರ್ಯದ್-

ದ್ವಾರೈಃ ಸ್ವಯಂ ವ್ಯಘಟಿ ಸಂಘಟಿತೈಸ್ಸುಗಾಢಂ .. 38-9..

ಶೇಷೇಣ ಭೂರಿಫಣವಾರಿತವಾರಿಣಾಽಥ
ಸ್ವೈರಂ ಪ್ರದರ್ಶಿತಪಥೋ ಮಣಿದೀಪಿತೇನ .

ತ್ವಾಂ ಧಾರಯನ್ ಸ ಖಲು ಧನ್ಯತಮಃ ಪ್ರತಸ್ಥೇ
ಸೋಽಯಂ ತ್ವಮೀಶ ಮಮ ನಾಶಯ ರೋಗವೇಗಾನ್ .. 38-10..

ಇತಿ ಅಷ್ಟಾತ್ರಿಂಶದಶಕಂ ಸಮಾಪ್ತಂ .

ಏಕೋನಚತ್ವಾರಿಂಶದಶಕಂ (39)

ಯೋಗಮಾಯಾ ಪ್ರಾದುರ್ಭಾವಂ ತಥಾ ಗೋಕುಲೇ ಕೃಷ್ಣಜನ್ಮೋತ್ಸವಂ ..
39 - Manifestation of Yogamaya and Celebration of Birth of Shrikrishna at Gokula

ಭವಂತಮಯಮುದ್ವಹನ್ಯದುಕುಲೋದ್ವಹೋ ನಿಸ್ಸರನ್
ದದರ್ಶ ಗಗನೋಚ್ಚಲಜ್ಜಲಭರಾಂ ಕಲಿಂದಾತ್ಮಜಾಂ .

ಅಹೋ ಸಲಿಲಸಂಚಯಃ ಸ ಪುನರೈಂದ್ರಜಾಲೋದಿತೋ
ಜಲೌಘ ಇವ ತತ್ಕ್ಷಣಾತ್ಪ್ರಪದಮೇಯತಾಮಾಯಯೌ .. 39-1..

ಪ್ರಸುಪ್ತಪಶುಪಾಲಿಕಾಂ ನಿಭೃತಮಾರುದದ್ಬಾಲಿಕಾ-
ಮಪಾವೃತಕವಾಟಿಕಾಂ ಪಶುಪವಾಟಿಕಾಮಾವಿಶನ್ .

ಭವಂತಮಯಮರ್ಪಯನ್ ಪ್ರಸವತಲ್ಪಕೇ ತತ್ಪದಾ-
ದ್ವಹನ್ ಕಪಟಕನ್ಯಕಾಂ ಸ್ವಪುರಮಾಗತೋ ವೇಗತಃ .. 39-2..
ತತಸ್ತ್ವದನುಜಾರವಕ್ಷಪಿತನಿದ್ರವೇಗದ್ರವ-

ದ್ಭಟೋತ್ಕರನಿವೇದಿತಪ್ರಸವವಾರ್ತಯೈವಾರ್ತಿಮಾನ್ .

ವಿಮುಕ್ತಚಿಕುರೋತ್ಕರಸ್ತ್ವರಿತಮಾಪತನ್ ಭೋಜರಾ-
ಡತುಷ್ಟ ಇವ ದೃಷ್ಟವಾನ್ ಭಗಿನಿಕಾಕರೇ ಕನ್ಯಕಾಂ .. 39-3..

ಧ್ರುವಂ ಕಪಟಶಾಲಿನೋ ಮಧುಹರಸ್ಯ ಮಾಯಾ ಭವೇ-
ದಸಾವಿತಿ ಕಿಶೋರಿಕಾಂ ಭಗಿನಿಕಾಕರಾಲಿಂಗಿತಾಂ .

ದ್ವಿಪೋ ನಲಿನಿಕಾಂತರಾದಿವ ಮೃಣಾಲಿಕಾಮಾಕ್ಷಿಪ-

ನ್ನಯಂ ತ್ವದನುಜಾಮಜಾಮುಪಲಪಟ್ಟಕೇ ಪಿಷ್ಟವಾನ್ .. 39-4..

ತತೋ ಭವದುಪಾಸಕೋಝಟಿತಿ ಮೃತ್ಯುಪಾಶಾದಿವ
ಪ್ರಮುಚ್ಯ ತರಸೈವ ಸಾ ಸಮಧಿರೂಢರೂಪಾಂತರಾ .

ಅಧಸ್ತಲಮಜಗ್ಮುಷೀ ವಿಕಸದಷ್ಟಬಾಹುಸ್ಫುರನ್-

ಮಹಾಯುಧಮಹೋ ಗತಾ ಕಿಲ ವಿಹಾಯಸಾ ದಿದ್ಯುತೇ .. 39-5..

ನೃಶಂಸತರ ಕಂಸ ತೇ ಕಿಮು ಮಯಾ ವಿನಿಷ್ಪಿಷ್ಟಯಾ
ಬಭೂವ ಭವದಂತಕಃ ಕ್ವಚನ ಚಿಂತ್ಯತಾಂ ತೇ ಹಿತಂ .

ಇತಿ ತ್ವದನುಜಾ ವಿಭೋ ಖಲಮುದೀರ್ಯ ತಂ ಜಗ್ಮುಷೀ
ಮರುದ್ಗಣಪಣಾಯಿತಾ ಭುವಿ ಚ ಮಂದಿರಾಣ್ಯೇಯುಷೀ .. 39-6..

ಪ್ರಗೇ ಪುನರಗಾತ್ಮಜಾವಚನಮೀರಿತಾ ಭೂಭುಜಾ
ಪ್ರಲಂಬಬಕಪೂತನಾಪ್ರಮುಖದಾನವಾ ಮಾನಿನಃ .
ಭವನ್ನಿಧನಕಾಮ್ಯಯಾ ಜಗತಿ ಬಭ್ರಮುರ್ನಿರ್ಭಯಾಃ
ಕುಮಾರಕವಿಮಾರಕಾಃ ಕಿಮಿವ ದುಷ್ಕರಂ ನಿಷ್ಕೃಪೈಃ .. 39-7..
ತತಃ ಪಶುಪಮಂದಿರೇ ತ್ವಯಿಮುಕುಂದ ನಂದಪ್ರಿಯಾ-
ಪ್ರಸೂತಿಶಯನೇಶಯೇ ರುದತಿ ಕಿಂಚಿದಂಚತ್ಪದೇ .

ವಿಬುಧ್ಯ ವನಿತಾಜನೈಸ್ತನಯಸಂಭವೇ ಘೋಷಿತೇ
ಮುದಾ ಕಿಮು ವದಾಮ್ಯಹೋ ಸಕಲಮಾಕುಲಂ ಗೋಕುಲಂ .. 39-8..

ಅಹೋ ಖಲು ಯಶೋದಯಾ ನವಕಲಾಯಚೇತೋಹರಂ
ಭವಂತಮಲಮಂತಿಕೇ ಪ್ರಥಮಮಾಪಿಬಂತ್ಯಾ ದೃಶಾ .

ಪುನಃ ಸ್ತನಭರಂ ನಿಜಂ ಸಪದಿ ಪಾಯಯಂತ್ಯಾ ಮುದಾ
ಮನೋಹರತನುಸ್ಪೃಶಾ ಜಗತಿ ಪುಣ್ಯವಂತೋ ಜಿತಾಃ .. 39-9..
ಭವತ್ಕುಶಲಕಾಮ್ಯಯಾ ಸ ಖಲು ನಂದಗೋಪಸ್ತದಾ
ಪ್ರಮೋದಭರಸಂಕುಲೋ ದ್ವಿಜಕುಲಾಯ ಕಿಂ ನಾದದಾತ್ .

ತಥೈವ ಪಶುಪಾಲಕಾಃ ಕಿಮು ನ ಮಂಗಲಂ ತೇನಿರೇ
ಜಗತ್ರಿತಯಮಂಗಲ ತ್ವಮಿಹ ಪಾಹಿ ಮಾಮಾಮಯಾತ್ .. 39-10..

ಇತಿ ಏಕೋನಚತ್ವಾರಿಂಶದಶಕಂ ಸಮಾಪ್ತಂ .

ಚತ್ವಾರಿಂಶದಶಕಂ (40)

ಪೂತನಾಮೋಕ್ಷಂ .
40 - Salvation of Putana

ತದನು ನಂದಮಮಂದಶುಭಾಸ್ಪದಂ ನೃಪಪುರೀಂ ಕರದಾನಕೃತೇ ಗತಂ .

ಸಮವಲೋಕ್ಯ ಜಗಾದ ಭವತ್ಪಿತಾ ವಿದಿತಕಂಸಸಹಾಯಜನೋದ್ಯಮಃ .. 40-1..
ಅಯಿ ಸಖೇ ತವ ಬಾಲಕಜನ್ಮ ಮಾಂ ಸುಖಯತೇಽದ್ಯ ನಿಜಾತ್ಮಜಜನ್ಮವತ್ .

ಇತಿ ಭವತ್ಪಿತೃತಾಂ ವ್ರಜನಾಯಕೇ ಸಮಧಿರೋಪ್ಯ ಶಶಂಸ ತಮಾದರಾತ್ .. 40-2..

ಇಹ ಚ ಸಂತ್ಯನಿಮಿತ್ತಶತಾನಿ ತೇ ಕಟಕಸೀಮ್ನಿ ತತೋ ಲಘು ಗಮ್ಯತಾಂ .

ಇತಿ ಚ ತದ್ವಚಸಾ ವ್ರಜನಾಯಕೋ ಭವದಪಾಯಭಿಯಾ ದ್ರುತಮಾಯಯೌ .. 40-
3..

ಅವಸರೇ ಖಲು ತತ್ರ ಚ ಕಾಚನ ವ್ರಜಪದೇ ಮಧುರಾಕೃತಿರಂಗನಾ .

ತರಲಷಟ್ಪದಲಾಲಿತಕುಂತಲಾ ಕಪಟಪೋತಕ ತೇ ನಿಕಟಂ ಗತಾ .. 40-4..

ಸಪದಿ ಸಾ ಹೃತಬಾಲಕಚೇತನಾ ನಿಶಿಚರಾನ್ವಯಜಾ ಕಿಲ ಪೂತನಾ .

ವ್ರಜವಧೂಷ್ವಿಹ ಕೇಯಮಿತಿ ಕ್ಷಣಂ ವಿಮೃಶತೀಷು ಭವಂತಮುಪಾದದೇ .. 40-5..

ಲಲಿತಭಾವವಿಲಾಸಹೃತಾತ್ಮಭಿರ್ಯುವತಿಭಿಃ ಪ್ರತಿರೋದ್ಧುಮಪಾರಿತಾ .

ಸ್ತನಮಸೌ ಭವನಾಂತನಿಷೇದುಷೀ ಪ್ರದದುಷೀ ಭವತೇ ಕಪಟಾತ್ಮನೇ .. 40-6..

ಸಮಧಿರುಹ್ಯ ತದಂಕಮಶಂಕಿತಸ್ತ್ವಮಥ ಬಾಲಕಲೋಪನರೋಷಿತಃ .
ಮಹದಿವಾಮ್ರಫಲಂ ಕುಚಮಂಡಲಂ ಪ್ರತಿಚುಚೂಷಿಥದುರ್ವಿಷದೂಷಿತಂ .. 40-7..

ಅಸುಭಿರೇವ ಸಮಂ ಧಯತಿ ತ್ವಯಿ ಸ್ತನಮಸೌ ಸ್ತನಿತೋಪಮನಿಸ್ವನಾ .

ನಿರಪತದ್ಭಯದಾಯಿ ನಿಜಂ ವಪುಃ ಪ್ರತಿಗತಾ ಪ್ರವಿಸಾರ್ಯ ಭುಜಾವುಭೌ .. 40-8..

ಭಯದಘೋಷಣಭೀಷಣವಿಗ್ರಹಶ್ರವಣದರ್ಶನಮೋಹಿತವಲ್ಲವೇ .

ವ್ರಜಪದೇ ತದುರಃಸ್ಥಲಖೇಲನಂ ನನು ಭವಂತಮಗೃಹ್ಣತ ಗೋಪಿಕಾಃ .. 40-9..
ಭುವನಮಂಗಲನಾಮಭಿರೇವ ತೇ ಯುವತಿಭಿರ್ಬಹುಧಾ ಕೃತರಕ್ಷಣಃ .
ತ್ವಮಯಿ ವಾತನಿಕೇತನನಾಥ ಮಾಮಗದಯನ್ ಕುರು ತಾವಕಸೇವಕಂ .. 40-10..

ಇತಿ ಚತ್ವಾರಿಂಶದಶಕಂ ಸಮಾಪ್ತಂ .

ಏಕಚತ್ವಾರಿಂಶದಶಕಂ (41)

ಪೂತನಾದಹನಂ ತಥಾ ಕೃಷ್ಣಲಾಳನಾಹ್ಲಾದಂ .
41 - Cremation of Putana and Joy of Caressing Krishna

ವ್ರಜೇಶ್ವರಃ ಶೌರಿವಚೋ ನಿಶಮ್ಯ ಸಮಾವ್ರಜನ್ನಧ್ವನಿ ಭೀತಚೇತಾಃ .
ನಿಷ್ಪಿಷ್ಟನಿಶ್ಶೇಷತರುಂ ನಿರೀಕ್ಷ್ಯ ಕಂಚಿತ್ಪದಾರ್ಥಂ ಶರಣಂ ಗತಸ್ತ್ವಾಂ .. 41-1..

ನಿಶಮ್ಯ ಗೋಪೀವಚನಾದುದಂತಂ ಸರ್ವೇಽಪಿ ಗೋಪಾ ಭಯವಿಸ್ಮಯಾಂಧಾಃ .
ತ್ವತ್ಪಾತಿತಂ ಘೋರಪಿಶಾಚದೇಹಂ ದೇಹುರ್ವಿದೂರೇಽಥ ಕುಠಾರಕೃತ್ತಂ .. 41-2..

ತ್ವತ್ಪೀತಪೂತಸ್ತನತಚ್ಛರೀರಾತ್ಸಮುಚ್ಚಲನ್ನುಚ್ಚತರೋ ಹಿ ಧೂಮಃ .
ಶಂಕಾಮಧಾದಾಗರವಃ ಕಿಮೇಷ ಕಿಂ ಚಾಂದನೋ ಗೌಲ್ಗುಲವೋಽಥವೇತಿ .. 41-3..

ಮದಂಗಸಂಗಸ್ಯ ಫಲಂ ನ ದೂರೇ ಕ್ಷಣೇನ ತಾವದ್ಭವತಾಮಪಿ ಸ್ಯಾತ್ .

ಇತ್ಯುಲ್ಲಪನ್ವಲ್ಲವತಲ್ಲಜೇಭ್ಯಸ್ತ್ವಂ ಪೂತನಾಮಾತನುಥಾಸ್ಸುಗಂಧಿಂ .. 41-4..

ಚಿತ್ರಂ ಪಿಶಾಚ್ಯಾ ನ ಹತಃ ಕುಮಾರಶ್ಚಿತ್ರಂ ಪುರೈವಾಕಥಿ ಶೌರಿಣೇದಂ .

ಇತಿ ಪ್ರಶಂಸನ್ಕಿಲ ಗೋಪಲೋಕೋ ಭವನ್ಮುಖಾಲೋಕರಸೇ ನ್ಯಮಾಂಕ್ಷೀತ್ .. 41-

5..

ದಿನೇ ದಿನೇಽಥ ಪ್ರತಿವೃದ್ಧಲಕ್ಷ್ಮೀರಕ್ಷೀಣಮಾಂಗಲ್ಯಶತೋ ವ್ರಜೋಽಯಂ .

ಭವನ್ನಿವಾಸಾದಯಿ ವಾಸುದೇವ ಪ್ರಮೋದಸಾಂದ್ರಃ ಪರಿತೋ ವಿರೇಜೇ .. 41-6..

ಗೃಹೇಷು ತೇ ಕೋಮಲರೂಪಹಾಸಮಿಥಃ ಕಥಾಸಂಕುಲಿತಾಃ ಕಮನ್ಯಃ .
ವೃತ್ತೇಷು ಕೃತ್ಯೇಷು ಭವನ್ನಿರೀಕ್ಷಾಸಮಾಗತಾಃ ಪ್ರತ್ಯಹಮತ್ಯನಂದನ್ .. 41-7..

ಅಹೋ ಕುಮಾರೋ ಮಯಿ ದತ್ತದೃಷ್ಟಿಃ ಸ್ಮಿತಂ ಕೃತಂ ಮಾಂ ಪ್ರತಿ ವತ್ಸಕೇನ .

ಏಹ್ಯೇಹಿ ಮಾಮಿತ್ಯುಪಸಾರ್ಯ ಪಾಣಿಂ ತ್ವಯೀಶ ಕಿಂ ಕಿಂ ನ ಕೃತಂ ವಧೂಭಿಃ ..

41-8..

ಭವದ್ವಪುಃಸ್ಪರ್ಶನಕೌತುಕೇನ ಕರಾತ್ಕರಂ ಗೋಪವಧೂಜನೇನ .

ನೀತಸ್ತ್ವಮಾತಾಮ್ರಸರೋಜಮಾಲಾವ್ಯಾಲಂಬಿಲೋಲಂಬತುಲಾಮಲಾಸೀಃ .. 41-
9..

ನಿಪಾಯಯಂತೀ ಸ್ತನಮಂಕಗಂ ತ್ವಾಂ ವಿಲೋಕಯಂತೀ ವದನಂ ಹಸಂತೀ .

ದಶಾಂಯಶೋದಾ ಕತಮಾನ್ನ ಭೇಜೇ ಸ ತಾದೃಶಃ ಪಾಹಿಹರೇ ಗದಾನ್ಮಾಂ .. 41-10..

ಇತಿ ಏಕಚತ್ವಾರಿಂಶದಶಕಂ ಸಮಾಪ್ತಂ ..

ದ್ವಿಚತ್ವಾರಿಂಶದಶಕಂ (42)

ಶಕಟಾಸುರವಧಂ .
42 - Slaying of Shakatasura

ಕದಾಪಿ ಜನ್ಮರ್ಕ್ಷದಿನೇ ತವ ಪ್ರಭೋ ನಿಮಂತ್ರಿತಜ್ಞಾತಿವಧೂಮಹೀಸುರಾ .

ಮಹಾನಸಸ್ತ್ವಾಂ ಸವಿಧೇ ನಿಧಾಯ ಸಾಮಹಾನಸಾದೌ ವವೃತೇ ವ್ರಜೇಶ್ವರೀ .. 42-
1..

ತತೋ ಭವತ್ತ್ರಾಣನಿಯುಕ್ತಬಾಲಕಪ್ರಭೀತಿಸಂಕ್ರಂದನಸಂಕುಲಾರವೈಃ .
ವಿಮಿಶ್ರಮಶ್ರಾವಿ ಭವತ್ಸಮೀಪತಃ ಪರಿಸ್ಫುಟದ್ದಾರುಚಟಚ್ಚಟಾರವಃ .. 42-2..
ತತಸ್ತದಾಕರ್ಣನಸಂಭ್ರಮಶ್ರಮಪ್ರಕಂಪಿವಕ್ಷೋಜಭರಾ ವ್ರಜಾಂಗನಾಃ .
ಭವಂತಮಂತರ್ದದೃಶುಃ ಸಮಂತತೋ ವಿನಿಷ್ಪತದ್ದಾರುಣದಾರುಮಧ್ಯಗಂ .. 42-3..

ಶಿಶೋರಹೋ ಕಿಂ ಕಿಮಭೂದಿತಿ ದ್ರುತಂ ಪ್ರಧಾವ್ಯ ನಂದಃ ಪಶುಪಾಶ್ಚ ಭೂಸುರಾಃ .
ಭವಂತಮಾಲೋಕ್ಯಯಶೋದಯಾಧೃತಂ ಸಮಾಶ್ವಸನ್ನಶ್ರುಜಲಾರ್ದ್ರಲೋಚನಾಃ
.. 42-4..

ಕಸ್ಕೋ ನು ಕೌತಸ್ಕುತ ಏಷ ವಿಸ್ಮಯೋ ವಿಶಂಕಟಂಯಚ್ಛಕಟಂ ವಿಪಾಟಿತಂ .

ನ ಕಾರಣಂ ಕಿಂಚಿದಿಹೇತಿ ತೇ ಸ್ಥಿತಾಃ ಸ್ವನಾಸಿಕಾದತ್ತಕರಾಸ್ತ್ವದೀಕ್ಷಕಾಃ .. 42-5..
ಕುಮಾರಕಸ್ಯಾಸ್ಯ ಪಯೋಧರಾರ್ಥಿನಃ ಪ್ರರೋದನೇ ಲೋಲಪದಾಂಬುಜಾಹತಂ .

ಮಯಾಮಯಾ ದೃಷ್ಟಮನೋ ವಿಪರ್ಯಗಾದಿತೀಶ ತೇ ಪಾಲಕಬಾಲಕಾ ಜಗುಃ ..
42-6..

ಭಿಯಾ ತದಾ ಕಿಂಚಿದಜಾನತಾಮಿದಂ ಕುಮಾರಕಾಣಾಮತಿದುರ್ಘಟಂ ವಚಃ .
ಭವತ್ಪ್ರಭಾವಾವಿದುರೈರಿತೀರಿತಂ ಮನಾಗಿವಾಶಂಕ್ಯತ ದೃಷ್ಟಪೂತನೈಃ .. 42-7..
ಪ್ರವಾಲತಾಮ್ರಂ ಕಿಮಿದಂ ಪದಂ ಕ್ಷತಂ ಸರೋಜರಮ್ಯೌ ನು ಕರೌ ವಿರೋಜಿತೌ .

ಇತಿ ಪ್ರಸರ್ಪತ್ಕರುಣಾತರಂಗಿತಾಸ್ತ್ವದಂಗಮಾಪಸ್ಪೃಶುರಂಗನಾಜನಾಃ .. 42-8..
ಅಯೇ ಸುತಂ ದೇಹಿ ಜಗತ್ಪತೇಃ ಕೃಪಾತರಂಗಪಾತಾತ್ಪರಿಪಾತಮದ್ಯ ಮೇ .

ಇತಿ ಸ್ಮ ಸಂಗೃಹ್ಯ ಪಿತಾ ತ್ವದಂಗಕಂಮುಹುರ್ಮುಹುಃ ಶ್ಲಿಷ್ಯತಿ ಜಾತಕಂಟಕಃ .. 42-9..
ಅನೋನಿಲೀನಃ ಕಿಲ ಹಂತುಮಾಗತಃ ಸುರಾರಿರೇವಂ ಭವತಾ ವಿಹಿಂಸಿತಃ .
ರಜೋಽಪಿ ನೋ ದೃಷ್ಟಮಮುಷ್ಯ ತತ್ಕಥಂ ಸ ಶುದ್ಧಸತ್ತ್ವೇ ತ್ವಯಿ ಲೀನವಾಂಧ್ರುವಂ
.. 42-10..

ಪ್ರಪೂಜಿತೈಸ್ತತ್ರ ತತೋ ದ್ವಿಜಾತಿಭಿರ್ವಿಶೇಷತೋ ಲಂಭಿತಮಂಗಲಾಶಿಷಃ .
ವ್ರಜಂ ನಿಜೈರ್ಬಾಲ್ಯರಸೈರ್ವಿಮೋಹಯನ್ಮರುತ್ಪುರಾಧೀಶ ರುಜಾಂ ಜಹೀಹಿ ಮೇ ..

42-11..

ಇತಿ ದ್ವಿಚತ್ವಾರಿಂಶದಶಕಂ ಸಮಾಪ್ತಂ .

ತ್ರಿಚತ್ವಾರಿಂಶದಶಕಂ (43)

ತೃಣಾವರ್ತವಧಂ .
43 - The Slaying of Trinavarta

ತ್ವಾಮೇಕದಾ ಗುರುಮರುತ್ಪುರನಾಥ ವೋಢುಂ
ಗಾಢಾಧಿರೂಢಗರಿಮಾಣಮಪಾರಯಂತೀ .

ಮಾತಾ ನಿಧಾಯ ಶಯನೇ ಕಿಮಿದಂ ಬತೇತಿ
ಧ್ಯಾಯಂತ್ಯಚೇಷ್ಟತ ಗೃಹೇಷು ನಿವಿಷ್ಟಶಂಕಾ .. 43-1..

ತಾವದ್ವಿದೂರಮುಪಕರ್ಣಿತಘೋರಘೋಷ-

ವ್ಯಾಜೃಂಭಿಪಾಂಸುಪಟಲೀಪರಿಪೂರಿತಾಶಃ .
ವಾತ್ಯಾವಪುಃ ಸ ಕಿಲ ದೈತ್ಯವರಸ್ತೃಣಾವ-

ರ್ತಾಖ್ಯೋ ಜಹಾರ ಜನಮಾನಸಹಾರಿಣಂ ತ್ವಾಂ .. 43-2..

ಉದ್ದಾಮಪಾಂಸುತಿಮಿರಾಹತದೃಷ್ಟಿಪಾತೇ
ದ್ರಷ್ಟುಂ ಕಿಮಪ್ಯಕುಶಲೇ ಪಶುಪಾಲಲೋಕೇ .

ಹಾ ಬಾಲಕಸ್ಯ ಕಿಮಿತಿ ತ್ವದುಪಾಂತಮಾಪ್ತಾ
ಮಾತಾ ಭವಂತಮವಿಲೋಕ್ಯ ಭೃಶಂ ರುರೋದ .. 43-3..

ತಾವತ್ಸ ದಾನವವರೋಽಪಿ ಚ ದೀನಮೂರ್ತಿ-
ರ್ಭಾವತ್ಕಭಾರಪರಿಧಾರಣಲೂನವೇಗಃ .
ಸಂಕೋಚಮಾಪ ತದನು ಕ್ಷತಪಾಂಸುಘೋಷೇ
ಘೋಷೇ ವ್ಯತಾಯತ ಭವಜ್ಜನನೀನಿನಾದಃ .. 43-4..
ರೋದೋಪಕರ್ಣನವಶಾದುಪಗಮ್ಯ ಗೇಹಂ
ಕ್ರಂದತ್ಸು ನಂದಮುಖಗೋಪಕುಲೇಷು ದೀನಃ .
ತ್ವಾಂ ದಾನವಸ್ತ್ವಖಿಲಮುಕ್ತಿಕರಂ ಮುಮುಕ್ಷು-
ಸ್ತ್ವಯ್ಯಪ್ರಮುಂಚತಿ ಪಪಾತ ವಿಯತ್ಪ್ರದೇಶಾತ್ .. 43-5..

ರೋದಾಕುಲಾಸ್ತದನು ಗೋಪಗಣಾ ಬಹಿಷ್ಠ-
ಪಾಷಾಣಪೃಷ್ಠಭುವಿ ದೇಹಮತಿಸ್ಥವಿಷ್ಠಂ .

ಪ್ರೈಕ್ಷಂತ ಹಂತ ನಿಪತಂತಮಮುಷ್ಯ ವಕ್ಷ-
ಸ್ಯಕ್ಷೀಣಮೇವ ಚ ಭವಂತಮಲಂ ಹಸಂತಂ .. 43-6..

ಗ್ರಾವಪ್ರಪಾತಪರಿಪಿಷ್ಟಗರಿಷ್ಠದೇಹ-

ಭ್ರಷ್ಟಾಸುದುಷ್ಟದನುಜೋಪರಿ ಧೃಷ್ಟಹಾಸಂ .

ಆಘ್ನಾನಮಂಬುಜಕರೇಣ ಭವಂತಮೇತ್ಯ

ಗೋಪಾ ದಧುರ್ಗಿರಿವರಾದಿವ ನೀಲರತ್ನಂ .. 43-7..

ಏಕೈಕಮಾಶು ಪರಿಗೃಹ್ಯ ನಿಕಾಮನಂದ-

ನ್ನಂದಾದಿಗೋಪಪರಿರಬ್ಧವಿಚುಂಬಿತಾಂಗಂ .

ಆದಾತುಕಾಮಪರಿಶಂಕಿತಗೋಪನಾರೀ-
ಹಸ್ತಾಂಬುಜಪ್ರಪತಿತಂ ಪ್ರಣುಮೋ ಭವಂತಂ .. 43-8..

ಭೂಯೋಽಪಿ ಕಿನ್ನು ಕೃಣುಮಃ ಪ್ರಣತಾರ್ತಿಹಾರೀ
ಗೋವಿಂದ ಏವ ಪರಿಪಾಲಯತಾತ್ಸುತಂ ನಃ .
ಇತ್ಯಾದಿ ಮಾತರಪಿತೃಪ್ರಮುಖೈಸ್ತದಾನೀಂ
ಸಂಪ್ರಾರ್ಥಿತಸ್ತ್ವದವನಾಯ ವಿಭೋ ತ್ವಮೇವ .. 43-9..

ವಾತಾತ್ಮಕಂ ದನುಜಮೇವಮಯಿಪ್ರಧೂನ್ವನ್
ವಾತೋದ್ಭವಾನ್ಮಮ ಗದಾನ್ಕಿಮು ನೋ ಧುನೋಷಿ .

ಕಿಂ ವಾ ಕರೋಮಿ ಪುರನಪ್ಯನಿಲಾಲಯೇಶ
ನಿಶ್ಶೇಷರೋಗಶಮನಂ ಮುಹುರರ್ಥಯೇ ತ್ವಾಂ .. 43-10..

ಇತಿ ತ್ರಿಚತ್ವಾರಿಂಶದಶಕಂ ಸಮಾಪ್ತಂ .

ಚತುಶ್ಚತ್ವಾರಿಂಶದಶಕಂ (44)

ನಾಮಕರಣಸಂಸ್ಕಾರಾದಿ .
44 - Naming Ceremony Etc

ಗೂಢಂ ವಸುದೇವಗಿರಾ ಕರ್ತುಂ ತೇ ನಿಷ್ಕ್ರಿಯಸ್ಯ ಸಂಸ್ಕಾರಾನ್ .

ಹೃದ್ಗತಹೋರಾತತ್ವೋ ಗರ್ಗಮುನಿಸ್ತ್ವದ್ಗೃಹಂ ವಿಭೋ ಗತವಾನ್ .. 44-1..

ನಂದೋಽಥ ನಂದಿತಾತ್ಮಾ ವೃಂದಿಷ್ಟಂ ಮಾನಯನ್ನಮುಂ ಯಮಿನಾಂ .

ಮಂದಸ್ಮಿತಾರ್ದ್ರಮೂಚೇ ತ್ವತ್ಸಂಸ್ಕಾರಾನ್ ವಿಧಾತುಮುತ್ಸುಕಧೀಃ .. 44-2..
ಯದುವಂಶಾಚಾರ್ಯತ್ವಾತ್ಸುನಿಭೃತಮಿದಮಾರ್ಯ ಕಾರ್ಯಮಿತಿ ಕಥಯನ್ .

ಗರ್ಗೋ ನಿರ್ಗತಪುಲಕಶ್ಚಕ್ರೇ ತವ ಸಾಗ್ರಜಸ್ಯ ನಾಮಾನಿ .. 44-3..

ಕಥಮಸ್ಯ ನಾಮ ಕುರ್ವೇ ಸಹಸ್ರನಾಮ್ನೋ ಹ್ಯನಂತನಾಮ್ನೋ ವಾ .

ಇತಿ ನೂನಂ ಗರ್ಗಮುನಿಶ್ಚಕ್ರೇ ತವ ನಾಮ ನಾಮ ರಹಸಿ ವಿಭೋ .. 44-4..

ಕೃಷಿಧಾತುಣಕಾರಾಭ್ಯಾಂ ಸತ್ತಾನಂದಾತ್ಮತಾಂ ಕಿಲಾಭಿಲಪತ್ .

ಜಗದಘಕರ್ಷಿತ್ವಂ ವಾ ಕಥಯದೃಷಿಃ ಕೃಷ್ಣನಾಮ ತೇ ವ್ಯತನೋತ್ .. 44-5..

ಅನ್ಯಾಂಶ್ಚ ನಾಮಭೇದಾನ್ ವ್ಯಾಕುರ್ವನ್ನಗ್ರಜೇ ಚ ರಾಮಾದೀನ್ .

ಅತಿಮಾನುಷಾನುಭಾವಂ ನ್ಯಗದತ್ತ್ವಾಮಪ್ರಕಾಶಯನ್ಪಿತ್ರೇ .. 44-6..

ಸ್ನಿಹ್ಯತಿ ಯಸ್ತವ ಪುತ್ರೇ ಮುಹ್ಯತಿ ಸ ನ ಮಾಯಿಕೈಃ ಪುನಶ್ಶೋಕೈಃ .
ದ್ರುಹ್ಯತಿ ಯಸ್ಸ ತು ನಶ್ಯೇದಿತ್ಯವದತ್ತೇ ಮಹತ್ತ್ವಮೃಷಿವರ್ಯಃ .. 44-7..
ಜೇಷ್ಯತಿ ಬಹುತರದೈತ್ಯಾನ್ ನೇಷ್ಯತಿ ನಿಜಬಂಧುಲೋಕಮಮಲಪದಂ .

ಶ್ರೋಷ್ಯತಿ ಸುವಿಮಲಕೀರ್ತೀರಸ್ಯೇತಿ ಭವದ್ವಿಭೂತಿಮೃಷಿರೂಚೇ .. 44-8..

ಅಮುನೈವ ಸರ್ವದುರ್ಗಂ ತರಿತಾಸ್ಥ ಕೃತಾಸ್ಥಮತ್ರ ತಿಷ್ಠಧ್ವಂ .

ಹರಿರೇವೇತ್ಯನಭಿಲಪನ್ನಿತ್ಯಾದಿ ತ್ವಾಮವರ್ಣಯತ್ಸ ಮುನಿಃ .. 44-9..
ಗರ್ಗೇಽಥ ನಿರ್ಗತೇಽಸ್ಮಿನ್ ನಂದಿತನಂದಾದಿನಂದ್ಯಮಾನಸ್ತ್ವಂ .

ಮದ್ಗದಮುದ್ಗತಕರುಣೋ ನಿರ್ಗಮಯ ಶ್ರೀಮರುತ್ಪುರಾಧೀಶ .. 44-10..

ಇತಿ ಚತುಶ್ಚತ್ವಾರಿಂಶದಶಕಂ ಸಮಾಪ್ತಂ .

ಪಂಚಚತ್ವಾರಿಂಶದಶಕಂ (45)

ಶ್ರೀಕೃಷ್ಣಸ್ಯ ಬಾಲಲೀಲಾಃ .
45 - Krishna’s Childhood Pranks

ಅಯಿ ಸಬಲಮುರಾರೇ ಪಾಣಿಜಾನುಪ್ರಚಾರೈಃ
ಕಿಮಪಿ ಭವನಭಾಗಾನ್ ಭೂಷಯಂತೌ ಭವಂತೌ .

ಚಲಿತಚರಣಕಂಜೌ ಮಂಜುಮಂಜೀರಶಿಂಜಾ-
ಶ್ರವಣಕುತುಕಭಾಜೌ ಚೇರತುಶ್ಚಾರು ವೇಗಾತ್ .. 45-1..

ಮೃದು ಮೃದು ವಿಹಸಂತಾವುನ್ಮಿಷದ್ದಂತವಂತೌ
ವದನಪತಿತಕೇಶೌ ದೃಶ್ಯಪಾದಾಬ್ಜದೇಶೌ .

ಭುಜಗಲಿತಕರಾಂತವ್ಯಾಲಗತ್ಕಂಕಣಾಂಕೌ
ಮತಿಮಹರತಮುಚ್ಚೈಃ ಪಶ್ಯತಾಂ ವಿಶ್ವನೄಣಾಂ .. 45-2..

ಅನುಸರತಿ ಜನೌಘೇ ಕೌತುಕವ್ಯಾಕುಲಾಕ್ಷೇ
ಕಿಮಪಿ ಕೃತನಿನಾದಂ ವ್ಯಾಹಸಂತೌ ದ್ರವಂತೌ .

ವಲಿತವದನಪದ್ಮಂ ಪೃಷ್ಠತೋ ದತ್ತದೃಷ್ಟೀ
ಕಿಮಿವ ನ ವಿದಧಾಥೇ ಕೌತುಕಂ ವಾಸುದೇವ .. 45-3..

ದ್ರುತಗತಿಷು ಪತಂತಾವುತ್ಥಿತೌ ಲಿಪ್ತಪಂಕೌ
ದಿವಿ ಮುನಿಭಿರಪಂಕೈಃ ಸಸ್ಮಿತಂ ವಂದ್ಯಮಾನೌ .

ದ್ರುತಮಥ ಜನನೀಭ್ಯಾಂ ಸಾನುಕಂಪಂ ಗೃಹೀತೌ

ಮುಹುರಪಿ ಪರಿರಬ್ಧೌ ದ್ರಾಗ್ಯುವಾಂ ಚುಂಬಿತೌ ಚ .. 45-4..

ಸ್ನುತಕುಚಭರಮಂಕೇ ಧಾರಯಂತೀ ಭವಂತಂ
ತರಲಮತಿಯಶೋದಾ ಸ್ತನ್ಯದಾ ಧನ್ಯಧನ್ಯಾ .
ಕಪಟಪಶುಪ ಮಧ್ಯೇ ಮುಗ್ಧಹಾಸಾಂಕುರಂ ತೇ
ದಶನಮುಕುಲಹೃದ್ಯಂ ವೀಕ್ಷ್ಯ ವಕ್ತ್ರಂ ಜಹರ್ಷ .. 45-5..

ತದನು ಚರಣಚಾರೀ ದಾರಕೈಃ ಸಾಕಮಾರಾ-
ನ್ನಿಲಯತತಿಷು ಖೇಲನ್ ಬಾಲಚಾಪಲ್ಯಶಾಲೀ .

ಭವನಶುಕಬಿಡಾಲಾನ್ ವತ್ಸಕಾಂಶ್ಚಾನುಧಾವನ್
ಕಥಮಪಿ ಕೃತಹಾಸೈರ್ಗೋಪಕೈರ್ವಾರಿತೋಽಭೂಃ .. 45-6..
ಹಲಧರಸಹಿತಸ್ತ್ವಂ ಯತ್ರ ಯತ್ರೋಪಯಾತೋ
ವಿವಶಪತಿತನೇತ್ರಾಸ್ತತ್ರ ತತ್ರೈವ ಗೋಪ್ಯಃ .
ವಿಗಲಿತಗೃಹಕೃತ್ಯಾ ವಿಸ್ಮೃತಾಪತ್ಯಭೃತ್ಯಾ
ಮುರಹರ ಮುಹುರತ್ಯಂತಾಕುಲಾ ನಿತ್ಯಮಾಸನ್ .. 45-7..

ಪ್ರತಿನವನವನೀತಂ ಗೋಪಿಕಾದತ್ತಮಿಚ್ಛನ್
ಕಲಪದಮುಪಗಾಯನ್ ಕೋಮಲಂ ಕ್ವಾಪಿ ನೃತ್ಯನ್ .

ಸದಯಯುವತಿಲೋಕೈರರ್ಪಿತಂ ಸರ್ಪಿರಶ್ನನ್
ಕ್ವಚನ ನವವಿಪಕ್ವಂ ದುಗ್ಧಮಪ್ಯಾಪಿಬಸ್ತ್ವಂ .. 45-8..

ಮಮಖಲು ಬಲಿಗೇಹೇ ಯಾಚನಂ ಜಾತಮಾಸ್ತಾ-
ಮಿಹ ಪುನರಬಲಾನಾಮಗ್ರತೋ ನೈವ ಕುರ್ವೇ .

ಇತಿ ವಿಹಿತಮತಿಃ ಕಿಂ ದೇವ ಸಂತ್ಯಜ್ಯ ಯಾಚ್ಞಾಂ
ದಧಿಘೃತಮಹರಸ್ತ್ವಂ ಚಾರುಣಾ ಚೋರಣೇನ .. 45-9..

ತವ ದಧಿಘೃತಮೋಷೇ ಘೋಷಯೋಷಾಜನಾನಾ-
ಮಭಜತ ಹೃದಿ ರೋಷೋ ನಾವಕಾಶಂ ನ ಶೋಕಃ .
ಹೃದಯಮಪಿಮುಷಿತ್ವಾ ಹರ್ಷಸಿಂಧೌ ನ್ಯಧಾಸ್ತ್ವಂ
ಸ ಮಮ ಶಮಯ ರೋಗಾನ್ವಾತಗೇಹಾಧಿನಾಥ .. 45-10..

ಇತಿ ಪಂಚಚತ್ವಾರಿಂಶದಶಕಂ ಸಮಾಪ್ತಂ .

ಷಟ್ಚತ್ವಾರಿಂಶದಶಕಂ (46)

ವಿಶ್ವರೂಪದರ್ಶನಂ .

46 - Revelation of the Cosmic Form

ಅಯಿ ದೇವ ಪುರಾ ಕಿಲ ತ್ವಯಿ ಸ್ವಯಮುತ್ತಾನಶಯೇ ಸ್ತನಂಧಯೇ .

ಪರಿಜೃಂಭಣತೋ ವ್ಯಪಾವೃತೇ ವದನೇ ವಿಶ್ವಮಚಷ್ಟ ವಲ್ಲವೀ .. 46-1..

ಪುನರಪ್ಯಥ ಬಾಲಕೈಃ ಸಮಂ ತ್ವಯಿ ಲೀಲಾನಿರತೇ ಜಗತ್ಪತೇ .

ಫಲಸಂಚಯವಂಚನಕೃಧಾ ತವ ಮೃದ್ಭೋಜನಮೂಚುರರ್ಭಕಾಃ .. 46-2..
ಅಯಿ ತೇ ಪ್ರಲಯಾವಧೌ ವಿಭೋ ಕ್ಷಿತಿತೋಯಾದಿಸಮಸ್ತಭಕ್ಷಿಣಃ .
ಮೃದುಪಾಶನತೋ ರುಜಾ ಭವೇದಿತಿ ಭೀತಾ ಜನನೀ ಚುಕೋಪ ಸಾ .. 46-3..

ಅಯಿ ದುರ್ವಿನಯಾತ್ಮಕ ತ್ವಯಾ ಕಿಮು ಮೃತ್ಸಾ ಬತ ವತ್ಸ ಭಕ್ಷಿತಾ .

ಇತಿ ಮಾತೃಗಿರಂ ಚಿರಂ ವಿಭೋ ವಿತಥಾಂ ತ್ವಂ ಪ್ರತಿಜಜ್ಞಿಷೇ ಹಸನ್ .. 46-4..

ಅಯಿ ತೇ ಸಕಲೈರ್ವಿನಿಶ್ಚಿತೇ ವಿಮತಿಶ್ಚೇದ್ವದನಂ ವಿದಾರ್ಯತಾಂ .

ಇತಿ ಮಾತೃವಿಭರ್ತ್ಸಿತೋ ಮುಖಂ ವಿಕಸತ್ಪದ್ಮನಿಭಂ ವ್ಯದಾರಯಃ .. 46-5..
ಅಪಿಮೃಲ್ಲವದರ್ಶನೋತ್ಸುಕಾಂ ಜನನೀಂ ತಾಂ ಬಹು ತರ್ಪಯನ್ನಿವ .

ಪೃಥಿವೀಂ ನಿಖಿಲಾಂ ನ ಕೇವಲಂ ಭುವನಾನ್ಯಪ್ಯಖಿಲಾನ್ಯದೀದೃಶಃ .. 46-6..
ಕುಹಚಿದ್ವನಮಂಬುಧಿಃ ಕ್ವಚಿತ್ ಕ್ವಚಿದಭ್ರಂ ಕುಹಚಿದ್ರಸಾತಲಂ .

ಮನುಜಾ ದನುಜಾಃ ಕ್ವಚಿತ್ಸುರಾ ದದೃಶೇ ಕಿಂ ನ ತದಾ ತ್ವದಾನನೇ .. 46-7..

ಕಲಶಾಂಬುಧಿಶಾಯಿನಂ ಪುನಃ ಪರವೈಕುಂಠಪದಾಧಿವಾಸಿನಂ .

ಸ್ವಪುರಶ್ಚ ನಿಜಾರ್ಭಕಾತ್ಮಕಂ ಕತಿಧಾ ತ್ವಾಂ ನ ದದರ್ಶ ಸಾ ಮುಖೇ .. 46-8..

ವಿಕಸದ್ಭುವನೇ ಮುಖೋದರೇ ನನು ಭೂಯೋಽಪಿ ತಥಾವಿಧಾನನಃ .
ಅನಯಾ ಸ್ಫುಟಮೀಕ್ಷಿತೋ ಭವಾನನವಸ್ಥಾಂ ಜಗತಾಂ ಬತಾತನೋತ್ .. 46-9..

ಧೃತತತ್ತ್ವಧಿಯಂ ತದಾ ಕ್ಷಣಂ ಜನನೀಂ ತಾಂ ಪ್ರಣಯೇನಮೋಹಯನ್ .

ಸ್ತನಮಂಬ ದಿಶೇತ್ಯುಪಾಸಜನ್ ಭಗವನ್ನದ್ಭುತಬಾಲ ಪಾಹಿ ಮಾಂ .. 46-10..

ಇತಿ ಷಟ್ಚತ್ವಾರಿಂಶದಶಕಂ ಸಮಾಪ್ತಂ .

ಸಪ್ತಚತ್ವಾರಿಂಶದಶಕಂ (47)

ಉಲೂಖಲಬಂಧನಂ .
47 - Tying Krishna To the Mortar

ಏಕದಾ ದಧಿವಿಮಾಥಕಾರಿಣೀಂ ಮಾತರಂ ಸಮುಪಸೇದಿವಾನ್ ಭವಾನ್ .

ಸ್ತನ್ಯಲೋಲುಪತಯಾ ನಿವಾರಯನ್ನಂಕಮೇತ್ಯ ಪಪಿವಾನ್ಪಯೋಧರೌ .. 47-1..

ಅರ್ಧಪೀತಕುಚಕುಡ್ಮಲೇ ತ್ವಯಿ ಸ್ನಿಗ್ಧಹಾಸಮಧುರಾನನಾಂಬುಜೇ .

ದುಗ್ಧಮೀಶ ದಹನೇ ಪರಿಸ್ರುತಂ ಧರ್ತುಮಾಶು ಜನನೀ ಜಗಾಮ ತೇ .. 47-2..

ಸಾಮಿಪೀತರಸಭಂಗಸಂಗತಕ್ರೋಧಭಾರಪರಿಭೂತಚೇತಸಾ .

ಮಂಥದಂಡಮುಪಗೃಹ್ಯ ಪಾಟಿತಂ ಹಂತ ದೇವ ದಧಿಭಾಜನಂ ತ್ವಯಾ .. 47-3..

ಉಚ್ಚಲದ್ಧ್ವನಿತಮುಚ್ಚಕೈಸ್ತದಾ ಸನ್ನಿಶಮ್ಯ ಜನನೀ ಸಮಾದೃತಾ .

ತ್ವದ್ಯಶೋವಿಸರವದ್ದದರ್ಶ ಸಾ ಸದ್ಯ ಏವ ದಧಿ ವಿಸ್ತೃತಂ ಕ್ಷಿತೌ .. 46-4..

ವೇದಮಾರ್ಗಪರಿಮಾರ್ಗಿತಂ ರುಷಾ ತ್ವಾಮವೀಕ್ಷ್ಯ ಪರಿಮಾರ್ಗಯಂತ್ಯಸೌ .

ಸಂದದರ್ಶ ಸುಕೃತಿನ್ಯುಲೂಖಲೇ ದೀಯಮಾನನವನೀತಮೋತವೇ .. 46-5..

ತ್ವಾಂ ಪ್ರಗೃಹ್ಯ ಬತ ಭೀತಿಭಾವನಾಭಾಸುರಾನನಸರೋಜಮಾಶು ಸಾ .

ರೋಷರೂಷಿತಮುಖೀ ಸಖೀಪುರೋ ಬಂಧನಾಯ ರಶನಾಮುಪಾದದೇ .. 47-6..

ಬಂಧುಮಿಚ್ಛತಿ ಯಮೇವ ಸಜ್ಜನಸ್ತಂ ಭವಂತಮಯಿ ಬಂಧುಮಿಚ್ಛತಿ .

ಸಾ ನಿಯುಜ್ಯ ರಶನಾಗುಣಾನ್ಬಹೂನ್ ದ್ವ್ಯಂಗುಲೋನಮಖಿಲಂ ಕಿಲೈಕ್ಷತ .. 47-7..

ವಿಸ್ಮಿತೋತ್ಸ್ಮಿತಸಖೀಜನೇಕ್ಷಿತಾಂ ಸ್ವಿನ್ನಸನ್ನವಪುಷಂ ನಿರೀಕ್ಷ್ಯ ತಾಂ .

ನಿತ್ಯಮುಕ್ತವಪುರಪ್ಯಹೋ ಹರೇ ಬಂಧಮೇವ ಕೃಪಯಾನ್ವಮನ್ಯಥಾಃ .. 47-8..
ಸ್ಥೀಯತಾಂ ಚಿರಮುಲೂಖಲೇ ಖಲೇತ್ಯಾಗತಾ ಭವನಮೇವ ಸಾಯದಾ .

ಪ್ರಾಗುಲೂಖಲಬಿಲಾಂತರೇ ತದಾ ಸರ್ಪಿರರ್ಪಿತಮದನ್ನವಾಸ್ಥಿತಾಃ .. 47-9..
ಯದ್ಯಪಾಶಸುಗಮೋ ಭವಾನ್ವಿಭೋ ಸಂಯತಃ ಕಿಮು ಸಪಾಶಯಾನಯಾ .

ಏವಮಾದಿ ದಿವಿಜೈರಭಿಷ್ಟುತೋ ವಾತನಾಥ ಪರಿಪಾಹಿ ಮಾಂ ಗದಾತ್ .. 47-10..

ಇತಿ ಸಪ್ತಚತ್ವಾರಿಂಶದಶಕಂ ಸಮಾಪ್ತಂ .

ಅಷ್ಟಚತ್ವಾರಿಂಶದಶಕಂ (48)

ನಳಕೂಬರ-ಮಣಿಗ್ರೀವಯೋಃ ಶಾಪಮೋಕ್ಷಂ .
48 - Redemption of Nalakubara And Manigriva

ಮುದಾ ಸುರೌಘೈಸ್ತ್ವಮುದಾರಸಮ್ಮದೈರುದೀರ್ಯ ದಾಮೋದರ ಇತ್ಯಭಿಷ್ಟುತಃ .
ಮೃದೂದರಃ ಸ್ವೈರಮುಲೂಖಲೇ ಲಗನ್ನದೂರತೋ ದ್ವೌ ಕಕುಭಾವುದೈಕ್ಷಥಾಃ .. 48-
1..

ಕುಬೇರಸೂನುರ್ನಲಕೂಬರಾಭಿಧಃ ಪರೋ ಮಣಿಗ್ರೀವ ಇತಿ ಪ್ರಥಾಂ ಗತಃ .
ಮಹೇಶಸೇವಾಧಿಗತಶ್ರಿಯೋನ್ಮದೌ ಚಿರಂ ಕಿಲ ತ್ವದ್ವಿಮುಖಾವಖೇಲತಾಂ .. 48-2..

ಸುರಾಪಗಾಯಾಂ ಕಿಲ ತೌ ಮದೋತ್ಕಟೌ ಸುರಾಪಗಾಯದ್ಬಹುಯೌವತಾವೃತೌ .

ವಿವಾಸಸೌ ಕೇಲಿಪರೌ ಸ ನಾರದೋ ಭವತ್ಪದೈಕಪ್ರವಣೋ ನಿರೈಕ್ಷತ .. 48-3..

ಭಿಯಾ ಪ್ರಿಯಾಲೋಕಮುಪಾತ್ತವಾಸಸಂ ಪುರೋ ನಿರೀಕ್ಷ್ಯಾಪಿಮದಾಂಧಚೇತಸೌ
.

ಇಮೌ ಭವದ್ಭಕ್ತ್ಯುಪಶಾಂತಿಸಿದ್ಧಯೇ ಮುನಿರ್ಜಗೌ ಶಾಂತಿಮೃತೇ ಕುತಸ್ಸುಖಂ .. 48-

4..

ಯುವಾಮವಾಪ್ತೌ ಕಕುಭಾತ್ಮತಾಂ ಚಿರಂ ಹರಿಂ ನಿರೀಕ್ಷ್ಯಾಥ ಪದಂ ಸ್ವಮಾಪ್ನುತಂ .

ಇತೀರಿತೌ ತೌ ಭವದೀಕ್ಷಣಸ್ಪೃಹಾಂ ಗತೌ ವ್ರಜಾಂತೇ ಕಕುಭೌ ಬಭೂವತುಃ .. 48-5..
ಅತಂದ್ರಮಿಂದ್ರದ್ರುಯುಗಂ ತಥಾವಿಧಂ ಸಮೇಯುಷಾಮಂಥರಗಾಮಿನಾ ತ್ವಯಾ
.

ತಿರಾಯಿತೋಲೂಖಲರೋಧನಿರ್ಧುತೌ ಚಿರಾಯ ಜೀರ್ಣೌ ಪರಿಪಾತಿತೌ ತರೂ ..

48-6..

ಅಭಾಜಿ ಶಾಖಿದ್ವಿತಯಂಯದಾ ತ್ವಯಾ ತದೈವ ತದ್ಗರ್ಭತಲಾನ್ನಿರೇಯುಷಾ .

ಮಹಾತ್ವಿಷಾ ಯಕ್ಷಯುಗೇನ ತತ್ಕ್ಷಣಾದಭಾಜಿ ಗೋವಿಂದ ಭವಾನಪಿ ಸ್ತವೈಃ .. 48-
7..

ಇಹಾನ್ಯಭಕ್ತೋಽಪಿ ಸಮೇಷ್ಯತಿ ಕ್ರಮಾದ್ಭವಂತಮೇತೌ ಖಲು ರುದ್ರಸೇವಕೌ .

ಮುನಿಪ್ರಸಾದಾದ್ಭವದಂಘ್ರಿಮಾಗತೌ ಗತೌ ವೃಣಾನೌ ಖಲು ಭಕ್ತಿಮುತ್ತಮಾಂ .. 48-

8..

ತತಸ್ತರೂದ್ದಾರಣದಾರುಣಾರವಪ್ರಕಂಪಿಸಂಪಾತಿನಿ ಗೋಪಮಂಡಲೇ .

ವಿಲಜ್ಜಿತತ್ವಜ್ಜನನೀಮುಖೇಕ್ಷಿಣಾ ವ್ಯಮೋಕ್ಷಿ ನಂದೇನ ಭವಾನ್ವಿಮೋಕ್ಷದಃ .. 48-9..
ಮಹೀರುಹೋರ್ಮಧ್ಯಗತೋಬತಾರ್ಭಕೋಹರೇಃ ಪ್ರಭಾವಾದಪರಿಕ್ಷತೋಽಧುನಾ
.

ಇತಿ ಬ್ರುವಾಣೈರ್ಗಮಿತೋ ಗೃಹಂ ಭವಾನ್ಮರುತ್ಪುರಾಧೀಶ್ವರ ಪಾಹಿ ಮಾಂ ಗದಾತ್
.. 48-10..

ಇತಿ ಅಷ್ಟಚತ್ವಾರಿಂಶದಶಕಂ ಸಮಾಪ್ತಂ .

ಏಕೋನಪಂಚಾಶತ್ತಮದಶಕಂ (49)

ವೃಂದಾವನಪ್ರವೇಶಂ .
49 - Journey To Vrindavana

ಭವತ್ಪ್ರಭಾವಾವಿದುರಾ ಹಿ ಗೋಪಾಸ್ತರುಪ್ರಪಾತಾದಿಕಮತ್ರ ಗೋಷ್ಠೇ .

ಅಹೇತುಮುತ್ಪಾತಗಣಂ ವಿಶಂಕ್ಯ ಪ್ರಯಾತುಮನ್ಯತ್ರ ಮನೋ ವಿತೇನುಃ .. 49-1..
ತತ್ರೋಪನಂದಾಭಿಧಗೋಪವರ್ಯೋ ಜಗೌ ಭವತ್ಪ್ರೇರಣಯೈವ ನೂನಂ .

ಇತಃ ಪ್ರತೀಚ್ಯಾಂ ವಿಪಿನಂ ಮನೋಜ್ಞಂ ವೃಂದಾವನಂ ನಾಮ ವಿರಾಜತೀತಿ .. 49-2..

ಬೃಹದ್ವನಂ ತತ್ಖಲು ನಂದಮುಖ್ಯಾ ವಿಧಾಯ ಗೌಷ್ಠೀನಮಥ ಕ್ಷಣೇನ .

ತ್ವದನ್ವಿತತ್ವಜ್ಜನನೀನಿವಿಷ್ಟಗರಿಷ್ಠಯಾನಾನುಗತಾ ವಿಚೇಲುಃ .. 49-3..
ಅನೋಮನೋಜ್ಞಧ್ವನಿಧೇನುಪಾಲೀಖುರಪ್ರಣಾದಾಂತರತೋ ವಧೂಭಿಃ .
ಭವದ್ವಿನೋದಾಲಪಿತಾಕ್ಷರಾಣಿ ಪ್ರಪೀಯ ನಾಜ್ಞಾಯತಮಾರ್ಗದೈರ್ಘ್ಯಂ .. 49-4..

ನಿರೀಕ್ಷ್ಯ ವೃಂದಾವನಮೀಶ ನಂದತ್ಪ್ರಸೂನಕುಂದಪ್ರಮುಖದ್ರುಮೌಘಂ .

ಅಮೋದಥಾಶ್ಶಾದ್ವಲಸಾಂದ್ರಲಕ್ಷ್ಮ್ಯಾ ಹರಿನ್ಮಣೀಕುಟ್ಟಿಮಪುಷ್ಟಶೋಭಂ .. 49-5..

ನವಾಕನಿರ್ವ್ಯೂಢನಿವಾಸಭೇದೇಷ್ವಶೇಷಗೋಪೇಷು ಸುಖಾಸಿತೇಷು .
ವನಶ್ರಿಯಂ ಗೋಪಕಿಶೋರಪಾಲೀವಿಮಿಶ್ರಿತಃ ಪರ್ಯವಲೋಕಥಾಸ್ತ್ವಂ .. 49-6..

ಅರಾಲಮಾರ್ಗಾಗತನಿರ್ಮಲಾಪಾಂ ಮರಾಲಕುಜಾಕೃತನರ್ಮಲಾಪಾಂ .

ನಿರಂತರಸ್ಮೇರಸರೋಜವಕ್ತ್ರಾಂ ಕಲಿಂದಕನ್ಯಾಂ ಸಮಲೋಕಯಸ್ತ್ವಂ .. 49-7..

ಮಯೂರಕೇಕಾಶತಲೋಭನೀಯಂ ಮಯೂಖಮಾಲಶಬಲಂ ಮಣೀನಾಂ .

ವಿರಿಂಚಲೋಕಸ್ಪೃಶಮುಚ್ಚಶೃಂಗೈರ್ಗಿರಿಂ ಚ ಗೋವರ್ಧನಮೈಕ್ಷಥಾಸ್ತ್ವಂ .. 49-8..

ಸಮಂ ತತೋ ಗೋಪಕುಮಾರಕೈಸ್ತ್ವಂ ಸಮಂತತೋ ಯತ್ರ ವನಾಂತಮಾಗಾಃ .
ತತಸ್ತತಸ್ತಾಂ ಕೃಟಿಲಾಮಪಶ್ಯಃ ಕಲಿಂದಜಾಂ ರಾಗವತೀಮಿವೈಕಾಂ .. 49-9..

ತಥಾವಿಧೇಽಸ್ಮಿನ್ವಿಪಿನೇ ಪಶವ್ಯೇ ಸಮುತ್ಸುಕೋ ವತ್ಸಗಣಪ್ರಚಾರೇ .

ಚರನ್ಸರಾಮೋಽಥ ಕುಮಾರಕೈಸ್ತ್ವಂ ಸಮೀರಗೇಹಾಧಿಪಪಾಹಿರೋಗಾತ್ .. 49-10..

ಇತಿ ಏಕೋನಪಂಚಾಶತ್ತಮದಶಕಂ ಸಮಾಪ್ತಂ .

ಪಂಚಾಶತ್ತಮದಶಕಂ (50)

ವತ್ಸಾಸುರ-ಬಕಾಸುರಯೋಃ ವಧಂ .
50 - Slaying of VatsAsura And BakAsura

ತರಲಮಧುಕೃದ್ವೃಂದೇ ವೃಂದಾವನೇಽಥ ಮನೋಹರೇ
ಪಶುಪಶಿಶುಭಿಸ್ಸಾಕಂ ವತ್ಸಾನುಪಾಲನಲೋಲುಪಃ .
ಹಲಧರಸಖೋ ದೇವ ಶ್ರೀಮನ್ ವಿಚೇರಿಥ ಧಾರಯನ್

ಗವಲಮುರಲೀವೇತ್ರಂ ನೇತ್ರಾಭಿರಾಮತನುದ್ಯುತಿಃ .. 50-1..
ವಿಹಿತಜಗತೀರಕ್ಷಂ ಲಕ್ಷ್ಮೀಕರಾಂಬುಜಲಾಲಿತಂ
ದದತಿ ಚರಣದ್ವಂದ್ವಂ ವೃಂದಾವನೇ ತ್ವಯಿ ಪಾವನೇ .

ಕಿಮಿವ ನ ಬಭೌ ಸಂಪತ್ಸಂಪೂರಿತಂ ತರುವಲ್ಲರೀ-
ಸಲಿಲಧರಣೀಗೋತ್ರಕ್ಷೇತ್ರಾದಿಕಂ ಕಮಲಾಪತೇ .. 50-2..

ವಿಲಸದುಲಪೇ ಕಾಂತಾರಾಂತೇ ಸಮೀರಣಶೀತಲೇ
ವಿಪುಲಯಮುನಾತೀರೇ ಗೋವರ್ಧನಾಚಲಮೂರ್ಧಸು .
ಲಲಿತಮುರಲೀನಾದಸ್ಸಂಚಾರಯನ್ಖಲು ವಾತ್ಸಕಂ
ಕ್ವಚನ ದಿವಸೇ ದೈತ್ಯಂ ವತ್ಸಾಕೃತಿಂ ತ್ವಮುದೈಕ್ಷಥಾಃ .. 50-3..
ರಭಸವಿಲಸತ್ಪುಚ್ಛಂ ವಿಚ್ಛಾಯತೋಽಸ್ಯ ವಿಲೋಕಯನ್
ಕಿಮಪಿ ವಲಿತಸ್ಕಂಧಂ ರಂಧ್ರಪ್ರತೀಕ್ಷಮುದೀಕ್ಷಿತಂ .

ತಮಥ ಚರಣೇ ಬಿಭ್ರದ್ವಿಭ್ರಾಮಯನ್ಮುಹುರುಚ್ಚಕೈಃ
ಕುಹಚನ ಮಹಾವೃಕ್ಷೇ ಚಿಕ್ಷೇಪಿಥ ಕ್ಷತಜೀವಿತಂ .. 50-4..

ನಿಪತತಿ ಮಹಾದೈತ್ಯೇ ಜಾತ್ಯಾ ದುರಾತ್ಮನಿ ತತ್ಕ್ಷಣಂ
ನಿಪತನಜವಕ್ಷುಣ್ಣಕ್ಷೋಣೀರುಹಕ್ಷತಕಾನನೇ .

ದಿವಿ ಪರಿಮಿಲದ್ವೃಂದಾ ವೃಂದಾರಕಾಃ ಕುಸುಮೋತ್ಕರೈಃ
ಶಿರಸಿ ಭವತೋ ಹರ್ಷಾದ್ವರ್ಷಂತಿ ನಾಮ ತದಾ ಹರೇ .. 50-5..

ಸುರಭಿಲತಮಾ ಮೂರ್ಧನ್ಯೂರ್ಧ್ವಂ ಕುತಃ ಕುಸುಮಾವಲೀ
ನಿಪತತಿ ತವೇತ್ಯುಕ್ತೋ ಬಾಲೈಃ ಸಹೇಲಮುದೈರಯಃ .
ಝಟಿತಿ ದನುಜಕ್ಷೇಪೇಣೋರ್ಧ್ವಂ ಗತಸ್ತರುಮಂಡಲಾತ್
ಕುಸುಮನಿಕರಸ್ಸೋಽಯಂ ನೂನಂ ಸಮೇತಿ ಶನೈರಿತಿ .. 50-6..

ಕ್ವಚನ ದಿವಸೇ ಭೂಯೋ ಭೂಯಸ್ತರೇ ಪರುಷಾತಪೇ
ತಪನತನಯಾಪಾಥಃ ಪಾತುಂ ಗತಾ ಭವದಾದಯಃ .
ಚಲಿತಗರುತಂ ಪ್ರೇಕ್ಷಾಮಾಸುರ್ಬಕಂ ಖಲು ವಿಸ್ಮೃತಂ
ಕ್ಷಿತಿಧರಗರುಚ್ಛೇದೇ ಕೈಲಾಸಶೈಲಮಿವಾಪರಂ .. 50-7..

ಪಿಬತಿ ಸಲಿಲಂ ಗೋಪವ್ರಾತೇ ಭವಂತಮಭಿದ್ರುತಃ
ಸ ಕಿಲ ನಿಗಿಲನ್ನಗ್ನಿಪ್ರಖ್ಯಂ ಪುನರ್ದ್ರುತಮುದ್ವಮನ್ .

ದಲಯಿತುಮಗಾತ್ತ್ರೋಟ್ಯಾಃ ಕೋಟ್ಯಾ ತದಾ ತು ಭವಾನ್ವಿಭೋ
ಖಲಜನಭಿದಾ ಚುಂಚುಶ್ಚಂಚೂ ಪ್ರಗೃಹ್ಯ ದದಾರ ತಂ .. 50-8..

ಸಪದಿ ಸಹಜಾಂ ಸಂದ್ರಷ್ಟುಂ ವಾ ಮೃತಾಂ ಖಲು ಪೂತನಾ-
ಮನುಜಮಘಮಪ್ಯಗ್ರೇ ಗತ್ವಾ ಪ್ರತೀಕ್ಷಿತುಮೇವ ವಾ .

ಶಮನನಿಲಯಂಯಾತೇ ತಸ್ಮಿನ್ಬಕೇ ಸುಮನೋಗಣೇ

ಕಿರತಿ ಸುಮನೋವೃಂದಂ ವೃಂದಾವನಾದ್ಗೃಹಮೈಯಥಾಃ .. 50-9..
ಲಲಿತಮುರಲೀನಾದಂ ದೂರಾನ್ನಿಶಮ್ಯ ವಧೂಜನೈ-
ಸ್ತ್ವರಿತಮುಪಗಮ್ಯಾರಾದಾರೂಢಮೋದಮುದೀಕ್ಷಿತಃ .
ಜನಿತಜನನೀನಂದಾನಂದಸ್ಸಮೀರಣಮಂದಿರ-
ಪ್ರಥಿತವಸತೇ ಶೌರೇ ದೂರೀಕುರುಷ್ವ ಮಮಾಮಯಾನ್ .. 50-10..

ಇತಿ ಪಂಚಾಶತ್ತಮಶಕಂ ಸಮಾಪ್ತಂ

ಏಕಪಂಚಾಶತ್ತಮಶಕಂ (51)

ಅಘಾಸುರವಧಂ .
51 - Slaying of AghAsura

ಕದಾಚನ ವ್ರಜಶಿಶುಭಿಃ ಸಮಂ ಭವಾನ್ ವನಾಶನೇ ವಿಹಿತಮತಿಃ ಪ್ರಗೇತರಾಂ .

ಸಮಾವೃತೋಬಹುತರವತ್ಸಮಂಡಲೈಃ ಸತೇಮನೈರ್ನಿರಗಮದೀಶಜೇಮನೈಃ .. 51-
1..

ವಿನಿರ್ಯತಸ್ತವ ಚರಣಾಂಬುಜದ್ವಯಾದುದಂಚಿತಂ ತ್ರಿಭುವನಪಾವನಂ ರಜಃ .
ಮಹರ್ಷಯಃ ಪುಲಕಧರೈಃ ಕಲೇವರೈರುದೂಹಿರೇ ಧೃತಭವದೀಕ್ಷಣೋತ್ಸವಾಃ .. 51-
2..

ಪ್ರಚಾರಯತ್ಯವಿರಲಶಾದ್ವಲೇ ತಲೇ ಪಶೂನ್ವಿಭೋ ಭವತಿ ಸಮಂ ಕುಮಾರಕೈಃ .
ಅಘಾಸುರೋ ನ್ಯರುಣದಘಾಯ ವರ್ತನೀಂ ಭಯಾನಕಃ ಸಪದಿ ಶಯಾನಕಾಕೃತಿಃ
.. 51-3..

ಮಹಾಚಲಪ್ರತಿಮತನೋರ್ಗುಹಾನಿಭಪ್ರಸಾರಿತಪ್ರಥಿತಮುಖಸ್ಯ ಕಾನನೇ .

ಮುಖೋದರಂ ವಿಹರಣಕೌತುಕಾದ್ಗತಾಃ ಕುಮಾರಕಾಃ ಕಿಮಪಿವಿದೂರಗೇ ತ್ವಯಿ ..

51-4..

ಪ್ರಮಾದತಃ ಪ್ರವಿಶತಿ ಪನ್ನಗೋದರಂ ಕ್ವಥತ್ತನೌ ಪಶುಪಕುಲೇ ಸವಾತ್ಸಕೇ .

ವಿದನ್ನಿದಂ ತ್ವಮಪಿ ವಿವೇಶಿಥ ಪ್ರಭೋ ಸುಹೃಜ್ಜನಂ ವಿಶರಣಮಾಶು ರಕ್ಷಿತುಂ .. 51-

5..

ಗಲೋದರೇ ವಿಪುಲಿತವರ್ಷ್ಮಣಾ ತ್ವಯಾ ಮಹೋರಗೇ ಲುಠತಿ ನಿರುದ್ಧಮಾರುತೇ
.

ದ್ರುತಂ ಭವಾನ್ವಿದಲಿತಕಂಠಮಂಡಲೋ ವಿಮೋಚಯನ್ಪಶುಪಪಶೂನ್
ವಿನಿರ್ಯಯೌ .. 51-6..

ಕ್ಷಣಂ ದಿವಿ ತ್ವದುಪಗಮಾರ್ಥಮಾಸ್ಥಿತಂ ಮಹಾಸುರಪ್ರಭವಮಹೋ ಮಹೋ
ಮಹತ್ .

ವಿನಿರ್ಗತೇ ತ್ವಯಿ ತು ನಿಲೀನಮಂಜಸಾ ನಭಃಸ್ಥಲೇ ನನೃತುರಥೋ ಜಗುಸ್ಸುರಾಃ ..
51-7..

ಸವಿಸ್ಮಯೈಃ ಕಮಲಭವಾದಿಭಿಃ ಸುರೈರನುದ್ರುತಸ್ತದನು ಗತಃ ಕುಮಾರಕೈಃ .
ದಿನೇ ಪುನಸ್ತರುಣದಶಾಮುಪೇಯುಷಿ ಸ್ವಕೈರ್ಭವಾನತನುತ ಭೋಜನೋತ್ಸವಂ ..

51-8..

ವಿಷಾಣಿಕಾಮಪಿಮುರಲೀಂ ನಿತಂಬಕೇ ನಿವೇಶಯನ್ಕಬಲಧರಃ ಕರಾಂಬುಜೇ .

ಪ್ರಹಾಸಯನ್ಕಲವಚನೈಃ ಕುಮಾರಕಾನ್ ಬುಭೋಜಿಥ ತ್ರಿದಶಗಣೈರ್ಮುದಾ ನುತಃ
.. 51-9..

ಸುಖಾಶನಂ ತ್ವಿಹ ತವ ಗೋಪಮಂಡಲೇಮಖಾಶನಾತ್ಪ್ರಿಯಮಿವ ದೇವಮಂಡಲೇ
.

ಇತಿ ಸ್ತುತಸ್ತ್ರಿದಶವರೈರ್ಜಗತ್ಪತೇಮರುತ್ಪುರೀನಿಲಯಗದಾತ್ಪ್ರಪಾಹಿಮಾಂ .. 51-10..

ಇತಿ ಏಕಪಂಚಾಶತ್ತಮದಶಕಂ ಸಮಾಪ್ತಂ .

ದ್ವಿಪಂಚಾಶತ್ತಮದಶಕಂ (52)

ವತ್ಸಸ್ತೇಯಂ ತಥಾ ಬ್ರಹ್ಮಗರ್ವಶಮನಂ .
52 - The Stealing of the Calves By Brahma And Humbling of Brahma’s Pride.

ಅನ್ಯಾವತಾರನಿಕರೇಷ್ವನಿರೀಕ್ಷಿತಂ ತೇ ಭೂಮಾತಿರೇಕಮಭಿವೀಕ್ಷ್ಯ ತದಾಘಮೋಕ್ಷೇ
.

ಬ್ರಹ್ಮಾ ಪರೀಕ್ಷಿತುಮನಾಃ ಸ ಪರೋಕ್ಷಭಾವಂ ನಿನ್ಯೇಽಥ ವತ್ಸಕಗಣಾನ್ಪ್ರವಿತತ್ಯ
ಮಾಯಾಂ .. 52-1..

ವತ್ಸಾನವೀಕ್ಷ್ಯವಿವಶೇಪಶುಪೋತ್ಕರೇ ತಾನಾನೇತುಕಾಮಇವಧಾತೃಮತಾನುವರ್ತೀ
.

ತ್ವಂ ಸಾಮಿಭುಕ್ತಕಬಲೋ ಗತವಾಂಸ್ತದಾನೀಂ ಭುಕ್ತಾಂಸ್ತಿರೋಧಿತ ಸರೋಜಭವಃ
ಕುಮಾರಾನ್ .. 52-2..

ವತ್ಸಾಯಿತಸ್ತದನು ಗೋಪಗಣಾಯಿತಸ್ತ್ವಂ ಶಿಕ್ಯಾದಿಭಾಂಡಮುರಲೀಗವಲಾದಿರೂಪಃ
.

ಪ್ರಾಗ್ವದ್ವಿಹೃತ್ಯ ವಿಪಿನೇಷು ಚಿರಾಯ ಸಾಯಂ ತ್ವಂ ಮಾಯಯಾಥ ಬಹುಧಾ
ವ್ರಜಮಾಯಯಾಥ .. 52-3..

ತ್ವಾಮೇವಶಿಕ್ಯಾಗವಲಾದಿಮಯಂದಧಾನೋಭೂಯಸ್ತ್ವಮೇವಪಶುವತ್ಸಕಬಾಲರೂಪಃ
.

ಗೋರೂಪಿಣೀಭಿರಪಿಗೋಪವಧೂಮಯೀಭಿರಾಸಾದಿತೋಽಸಿಜನನೀಭಿರತಿಪ್ರಹರ್ಷಾತ್
.. 52-4..

ಜೀವಂ ಹಿ ಕಂಚಿದಭಿಮಾನವಶಾತ್ಸ್ವಕೀಯಂ ಮತ್ವಾ ತನೂಜ ಇತಿ ರಾಗಭರಂ
ವಹಂತ್ಯಃ .
ಆತ್ಮಾನಮೇವ ತು ಭವಂತಮವಾಪ್ಯ ಸೂನುಂ ಪ್ರೀತಿಂ ಯಯುರ್ನ ಕಿಯತೀಂ
ವನಿತಾಶ್ಚ ಗಾವಃ .. 52-5..
ಏವಂ ಪ್ರತಿಕ್ಷಣವಿಜೃಂಭಿತಹರ್ಷಭಾರನಿಶ್ಶೇಷಗೋಪಗಣಲಾಲಿತಭೂರಿಮೂರ್ತಿಂ .

ತ್ವಾಮಗ್ರಜೋಽಪಿಬುಬುಧೇ ಕಿಲವತ್ಸರಾಂತೇಬ್ರಹ್ಮಾತ್ಮನೋರಪಿಮಹಾನ್ಯುವಯೋರ್ವಿಶೇಷಃ
.. 52-6..

ವರ್ಷಾವಧೌ ನವಪುರಾತನವತ್ಸಪಾಲಾನ್ ದೃಷ್ಟ್ವಾ ವಿವೇಕಮಸೃಣೇ ದ್ರುಹಿಣೇ
ವಿಮೂಢೇ .

ಪ್ರಾದೀದೃಶಃ ಪ್ರತಿನವಾನ್ಮಕುಟಾಂಗದಾದಿಭೂಷಾಂಶ್ಚತುರ್ಭುಜಯುಜಃ ಸಜಲಾಂಬುದಾಭಾನ್
.. 52-7..

ಪ್ರತ್ಯೇಕಮೇವಕಮಲಾಪರಿಲಾಲಿತಾಂಗಾನ್ಭೋಗೀಂದ್ರಭೋಗಶಯನಾನ್ನಯನಾಭಿರಾಮಾನ್
.

ಲೀಲಾನಿಮೀಲಿತದೃಶಃ ಸನಕಾದಿಯೋಗಿವ್ಯಾಸೇವಿತಾನ್ಕಮಲಭೂರ್ಭವತೋ
ದದರ್ಶ .. 52-8..

ನಾರಾಯಣಾಕೃತಿಮಸಂಖ್ಯತಮಾಂ ನಿರೀಕ್ಷ್ಯ ಸರ್ವತ್ರ ಸೇವಕಮಪಿ ಸ್ವಮವೇಕ್ಷ್ಯ
ಧಾತಾ .

ಮಾಯಾನಿಮಗ್ನಹೃದಯೋ ವಿಮುಮೋಹ ಯಾವದೇಕೋ ಬಭೂವಿಥ ತದಾ
ಕಬಲಾರ್ಧಪಾಣಿಃ .. 52-9..
ನಶ್ಯನ್ಮದೇ ತದನು ವಿಶ್ವಪತಿಂ ಮುಹುಸ್ತ್ವಾಂ ನತ್ವಾ ಚ ನೂತವತಿ ಧಾತರಿ ಧಾಮ
ಯಾತೇ .

ಪೋತೈಃ ಸಮಂ ಪ್ರಮುದಿತೈಃ ಪ್ರವಿಶನ್ನಿಕೇತಂ ವಾತಾಲಯಾಧಿಪ ವಿಭೋ
ಪರಿಪಾಹಿ ರೋಗಾತ್ .. 52-10..

ಇತಿ ದ್ವಿಪಂಚಾಶತ್ತಮದಶಕಂ ಸಮಾಪ್ತಂ

ತ್ರಿಪಂಚಾಶತ್ತಮದಶಕಂ (53)

ಧೇನುಕಾಸುರವಧಂ .
53 - Slaying of Dhenukasura

ಅತೀತ್ಯ ಬಾಲ್ಯಂ ಜಗತಾಂ ಪತೇ ತ್ವಮುಪೇತ್ಯ ಪೌಗಂಡವಯೋಮನೋಜ್ಞಂ .

ಉಪೇಕ್ಷ್ಯ ವತ್ಸಾವನಮುತ್ಸವೇನ ಪ್ರಾವರ್ತಥಾ ಗೋಗಣಪಾಲನಾಯಾಂ .. 53-1..

ಉಪಕ್ರಮಸ್ಯಾನುಗುಣೈವ ಸೇಯಂ ಮರುತ್ಪುರಾಧೀಶ ತವ ಪ್ರವೃತ್ತಿಃ .
ಗೋತ್ರಾಪರಿತ್ರಾಣಕೃತೇಽವತೀರ್ಣಸ್ತದೇವ ದೇವಾರಭಥಾಸ್ತದಾ ಯತ್ .. 53-2..

ಕದಾಪಿ ರಾಮೇಣ ಸಮಂ ವನಾಂತೇ ವನಶ್ರಿಯಂ ವೀಕ್ಷ್ಯ ಚರನ್ಸುಖೇನ .

ಶ್ರೀದಾಮನಾಮ್ನಃ ಸ್ವಸಖಸ್ಯ ವಾಚಾಮೋದಾದಗಾ ಧೇನುಕಕಾನನಂ ತ್ವಂ .. 53-3..

ಉತ್ತಾಲತಾಲೀನಿವಹೇ ತ್ವದುಕ್ತ್ಯಾ ಬಲೇನ ಧೂತೇಽಥ ಬಲೇನ ದೋರ್ಭ್ಯಾಂ .

ಮೃದುಃ ಖರಶ್ಚಾಭ್ಯಪತತ್ಪುರಸ್ತಾತ್ ಫಲೋತ್ಕರೋ ಧೇನುಕದಾನವೋಽಪಿ .. 53-4..

ಸಮುದ್ಯತೋ ಧೈನುಕಪಾಲನೇಽಹಂ ವಧಂ ಕಥಂ ಧೈನುಕಮದ್ಯ ಕುರ್ವೇ .

ಇತೀವ ಮತ್ವಾ ಧ್ರುವಮಗ್ರಜೇನ ಸುರೌಘಯೋದ್ಧಾರಮಜೀಘತಸ್ತ್ವಂ .. 53-5..

ತದೀಯಭೃತ್ಯಾನಪಿ ಜಂಬುಕತ್ವೇನೋಪಾಗತಾನಗ್ರಜಸಂಯುತಸ್ತ್ವಂ .

ಜಂಬೂಫಲಾನೀವ ತದಾ ನಿರಾಸ್ಥಸ್ತಾಲೇಷು ಖೇಲನ್ಭಗವನ್ ನಿರಾಸ್ಥಃ .. 53-6..
ವಿನಿಘ್ನತಿ ತ್ವಯ್ಯಥ ಜಂಬುಕೌಘಂ ಸನಾಮಕತ್ವಾದ್ವರುಣಸ್ತದಾನೀಂ .

ಭಯಾಕುಲೋ ಜಂಬುಕನಾಮಧೇಯಂ ಶ್ರುತಿಪ್ರಸಿದ್ಧಂ ವ್ಯಧಿತೇತಿ ಮನ್ಯೇ .. 53-7..

ತವಾವತಾರಸ್ಯ ಫಲಂ ಮುರಾರೇ ಸಂಜಾತಮದ್ಯೇತಿ ಸುರೈರ್ನುತಸ್ತ್ವಂ .

ಸತ್ಯಂ ಫಲಂ ಜಾತಮಿಹೇತಿ ಹಾಸೀ ಬಾಲೈಃ ಸಮಂ ತಾಲಫಲಾನ್ಯಭುಂಕ್ಥಾಃ .. 53-8..
ಮಧುದ್ರವಸ್ರುಂತಿ ಬೃಹಂತಿ ತಾನಿ ಫಲಾನಿ ಮೇದೋಭರಭೃಂತಿ ಭುಕ್ತ್ವಾ .

ತೃಪ್ತೈಶ್ಚ ದೃಪ್ತೈರ್ಭವನಂ ಫಲೌಘಂ ವಹದ್ಭಿರಾಗಾಃ ಖಲು ಬಾಲಕೈಸ್ತ್ವಂ .. 53-9..

ಹತೋ ಹತೋ ಧೇನುಕ ಇತ್ಯುಪೇತ್ಯ ಫಲಾನ್ಯದದ್ಭಿರ್ಮಧುರಾಣಿ ಲೋಕೈಃ .
ಜಯೇತಿ ಜೀವೇತಿ ನುತೋ ವಿಭೋ ತ್ವಂ ಮರುತ್ಪುರಾಧೀಶ್ವರ ಪಾಹಿ ರೋಗಾತ್ ..

53-10..

ಇತಿ ತ್ರಿಪಂಚಾಶತ್ತಮದಶಕಂ ಸಮಾಪ್ತಂ .

ಚತುಃಪಂಚಾಶತ್ತಮದಶಕಂ (54)

ಕಾಲಿಯಸ್ಯ ಕಾಲಿಂದೀಪ್ರಾಪ್ತಿಃ ತಥಾ ವಿಷಬಾಧಾ
54 - Reason For Kaliya Coming To the Yamuna And Affliction by Poison.

ತ್ವತ್ಸೇವೋತ್ಕಃ ಸೌಭರಿರ್ನಾಮ ಪೂರ್ವಂ ಕಾಲಿಂದ್ಯಂತರ್ದ್ವಾದಶಾಬ್ದಂ ತಪಸ್ಯನ್ .

ಮೀನವ್ರಾತೇ ಸ್ನೇಹವಾನ್ಭೋಗಲೋಲೇ ತಾರ್ಕ್ಷ್ಯಂ ಸಾಕ್ಷಾದೈಕ್ಷತಾಗ್ರೇ ಕದಾಚಿತ್ .. 54-

1..

ತ್ವದ್ವಾಹಂ ತಂ ಸಕ್ಷುಧಂ ತೃಕ್ಷಸೂನುಂ ಮೀನಂ ಕಂಚಿಜ್ಜಕ್ಷತಂ ಲಕ್ಷಯನ್ ಸಃ .
ತಪ್ತಶ್ಚಿತ್ತೇ ಶಪ್ತವಾನತ್ರ ಚೇತ್ತ್ವಂ ಜಂತೂನ್ ಭೋಕ್ತಾ ಜೀವಿತಂ ಚಾಪಿ ಮೋಕ್ತಾ ..
54-2..

ತಸ್ಮಿನ್ಕಾಲೇ ಕಾಲಿಯಃ ಕ್ಷ್ವೇಲದರ್ಪಾತ್ಸರ್ಪಾರಾತೇಃ ಕಲ್ಪಿತಂ ಭಾಗಮಶ್ನನ್ .

ತೇನ ಕ್ರೋಧಾತ್ತ್ವತ್ಪದಾಂಭೋಜಭಾಜಾ ಪಕ್ಷಕ್ಷಿಪ್ತಸ್ತದ್ದುರಾಪಂ ಪಯೋಽಗಾತ್ .. 54-

3..

ಘೋರೇ ತಸ್ಮಿನ್ಸೂರಜಾನೀರವಾಸೇ ತೀರೇ ವೃಕ್ಷಾ ವಿಕ್ಷತಾಃ ಕ್ಷ್ವೇಲವೇಗಾತ್ .

ಪಕ್ಷಿವ್ರಾತಾಃ ಪೇತುರಭ್ರೇ ಪತಂತಃ ಕಾರುಣ್ಯಾರ್ದ್ರಂ ತ್ವನ್ಮನಸ್ತೇನ ಜಾತಂ .. 54-4..

ಕಾಲೇ ತಸ್ಮಿನ್ನೇಕದಾ ಸೀರಪಾಣಿಂ ಮುಕ್ತ್ವಾ ಯಾತೇ ಯಾಮುನಂ ಕಾನನಾಂತಂ .

ತ್ವಯ್ಯುದ್ದಾಮಗ್ರೀಷ್ಮಭೀಷ್ಮೋಷ್ಮತಪ್ತಾ ಗೋಗೋಪಾಲಾವ್ಯಾಪಿಬನ್ಕ್ಷ್ವೇಲತೋಯಂ
.. 54-5..

ನಶ್ಯಜ್ಜೀವಾನ್ ವಿಚ್ಯುತಾನ್ ಕ್ಷ್ಮಾತಲೇ ತಾನ್ ವಿಶ್ವಾನ್ ಪಶ್ಯನ್ನಚ್ಯುತ ತ್ವಂ
ದಯಾರ್ದ್ರಃ .
ಪ್ರಾಪ್ಯೋಪಾಂತಂ ಜೀವಯಾಮಾಸಿಥ ದ್ರಾಕ್ ಪೀಯೂಷಾಂಭೋವರ್ಷಿಭಿಃ
ಶ್ರೀಕಟಾಕ್ಷೈಃ .. 54-6..
ಕಿಂ ಕಿಂ ಜಾತೋ ಹರ್ಷವರ್ಷಾತಿರೇಕಃ ಸರ್ವಾಂಗೇಷ್ವಿತ್ಯುತ್ಥಿತಾ ಗೋಪಸಂಘಾಃ .
ದೃಷ್ಟ್ವಾಽಗ್ರೇ ತ್ವಾಂ ತ್ವತ್ಕೃತಂ ತದ್ವಿದಂತಸ್ತ್ವಾಮಾಲಿಂಗನ್ ದೃಷ್ಟನಾನಾಪ್ರಭಾವಾಃ ..
54-7..

ಗಾವಶ್ಚೈವಂ ಲಬ್ಧಜೀವಾಃ ಕ್ಷಣೇನ ಸ್ಫೀತಾನಂದಾಸ್ತ್ವಾಂ ಚ ದೃಷ್ಟ್ವಾ ಪುರಸ್ತಾತ್ .

ದ್ರಾಗಾವವ್ರುಃ ಸರ್ವತೋಹರ್ಷಬಾಷ್ಪಂ ವ್ಯಾಮುಂಚಂತ್ಯೋಮಂದಮುದ್ಯನ್ನಿನಾದಾಃ
.. 54-8..

ರೋಮಾಂಚೋಽಯಂಸರ್ವತೋ ನಃ ಶರೀರೇಭೂಯಸ್ಯಂತಃ ಕಾಚಿದಾನಂದಮೂರ್ಛಾ
.

ಆಶ್ಚರ್ಯೋಽಯಂ ಕ್ಷ್ವೇಲವೇಗೋ ಮುಕುಂದೇತ್ಯುಕ್ತೋ ಗೋಪೈರ್ನಂದಿತೋ
ವಂದಿತೋಽಭೂಃ .. 54-9..
ಏವಂ ಭಕ್ತಾನ್ಮುಕ್ತಜೀವಾನಪಿ ತ್ವಂ ಮುಗ್ಧಾಪಾಂಕೈರಸ್ತರೋಗಾಂಸ್ತನೋಷಿ .

ತಾದೃಗ್ಭೂತಸ್ಫೀತಕಾರುಣ್ಯಭೂಮಾ ರೋಗಾತ್ಪಾಯಾ ವಾಯುಗೇಹಾಧಿನಾಥ .. 54-

10..

ಇತಿ ಚತುಃಪಂಚಾಶತ್ತಮದಶಕಂ ಸಮಾಪ್ತಂ .

ಪಂಚಪಂಚಾಶತ್ತಮದಶಕಂ (55)

ಕಾಲಿಯನರ್ತನಂ .
55 - Krishna’s Dance On Kaliya

ಅಥ ವಾರಿಣಿ ಘೋರತರಂ ಫಣಿನಂ ಪ್ರತಿವಾರಯಿತುಂ ಕೃತಧೀರ್ಭಗವನ್ .

ದ್ರುತಮಾರಿಥ ತೀರಗನೀಪತರುಂ ವಿಷಮಾರುತಶೋಷಿತಪರ್ಣಚಯಂ .. 55-1..

ಅಧಿರುಹ್ಯ ಪದಾಂಬುರುಹೇಣ ಚ ತಂ ನವಪಲ್ಲವತುಲ್ಯಮೋಜ್ಞರುಚಾ .

ಹ್ರದವಾರಿಣಿ ದೂರತರಂ ನ್ಯಪತಃ ಪರಿಘೂರ್ಣಿತಘೋರತರಂಗಗಣೇ .. 55-2..

ಭುವನತ್ರಯಭಾರಭೃತೋ ಭವತೋ ಗುರುಭಾರವಿಕಂಪಿವಿಜೃಂಭಿಜಲಾ .

ಪರಿಮಜ್ಜಯತಿ ಸ್ಮ ಧನುಃಶತಕಂ ತಟಿನೀಝಟಿತಿ ಸ್ಫುಟಘೋಷವತೀ .. 55-3..

ಅಥ ದಿಕ್ಷು ವಿದಿಕ್ಷು ಪರಿಕ್ಷುಭಿತಭ್ರಮಿತೋದರವಾರಿನಿನಾದಭರೈಃ .
ಉದಕಾದುದಗಾದುರಗಾಧಿಪತಿಸ್ತ್ವದುಪಾಂತಮಶಾಂತರುಷಾಂಧಮನಾಃ .. 55-4..
ಫಣಶೃಂಗಸಹಸ್ರವಿನಿಸ್ಸೃಮರಜ್ವಲದಗ್ನಿಕಣೋಗ್ರವಿಷಾಂಬುಧರಂ .

ಪುರತಃ ಫಣಿನಂ ಸಮಲೋಕಯಥಾ ಬಹುಶೃಂಗಿಣಮಂಜನಶೈಲಮಿವ .. 55-5..

ಜ್ವಲದಕ್ಷಿಪರಿಕ್ಷರದುಗ್ರವಿಷಶ್ವಸನೋಷ್ಮಭರಃ ಸ ಮಹಾಭುಜಗಃ .
ಪರಿದಂಶ್ಯ ಭವಂತಮನಂತಬಲಂ ಸಮವೇಷ್ಟಯದಸ್ಫುಟಚೇಷ್ಟಮಹೋ .. 55-6..

ಅವಿಲೋಕ್ಯ ಭವಂತಮಥಾಕುಲಿತೇ ತಟಗಾಮಿನಿ ಬಾಲಕಧೇನುಗಣೇ .

ವ್ರಜಗೇಹತಲೇಽಪ್ಯನಿಮಿತ್ತಶತಂ ಸಮುದೀಕ್ಷ್ಯ ಗತಾಯಮುನಾಂಪಶುಪಾಃ .. 55-7..
ಅಖಿಲೇಷು ವಿಭೋ ಭವದೀಯದಶಾಮವಲೋಕ್ಯ ಜಿಹಾಸುಷು ಜೀವಭರಂ .

ಫಣಿಬಂಧನಮಾಶು ವಿಮುಚ್ಯ ಜವಾದುದಗಮ್ಯತ ಹಾಸಜುಷಾ ಭವತಾ .. 55-8..

ಅಧಿರುಹ್ಯ ತತಃ ಫಣಿರಾಜಫಣಾನ್ನನೃತೇ ಭವತಾ ಮೃದುಪಾದರುಚಾ .

ಕಲಶಿಂಚಿತನೂಪುರಮಂಚುಮಿಲತ್ಕರಕಂಕಣಸಂಕುಲಸಂಕ್ವಣಿತಂ .. 55-9..

ಜಹೃಷುಃ ಪಶುಪಾಸ್ತುತುಷುರ್ಮುನಯೋ ವವೃಷುಃ ಕುಸುಮಾನಿ ಸುರೇಂದ್ರಗಣಾಃ
.

ತ್ವಯಿ ನೃತ್ಯತಿ ಮಾರುತಗೇಹಪತೇ ಪರಿಪಾಹಿ ಸ ಮಾಂ ತ್ವಮದಾಂತಗದಾತ್ .. 55-

10..

ಇತಿ ಪಂಚಪಂಚಾತ್ತಮದಶಕಂ ಸಮಾಪ್ತಂ .

ಷಟ್ಪಂಚಾಶತ್ತಮದಶಕಂ (56)

ಕಾಲಿಯಗರ್ವಶಮನಂ ತಥಾ ಭಗವದನುಗ್ರಹಂ .
56 - Humbling of Kalia’s Pride And Lord Blessing Kaliya

ರುಚಿರಕಂಪಿತಕುಂಡಲಮಂಡಲಃ ಸುಚಿರಮೀಶ ನನರ್ತಿಥ ಪನ್ನಗೇ .

ಅಮರತಾಡಿತದುಂದುಭಿಸುಂದರಂ ವಿಯತಿ ಗಾಯತಿ ದೈವತಯೌವತೇ .. 56-1..

ನಮತಿಯದ್ಯದಮುಷ್ಯ ಶಿರೋ ಹರೇ ಪರಿವಿಹಾಯ ತದುನ್ನತಮುನ್ನತಂ .

ಪರಿಮಥನ್ಪದಪಂಕರುಹಾ ಚಿರಂ ವ್ಯಹರಥಾಃ ಕರತಾಲಮನೋಹರಂ .. 56-2..

ತ್ವದವಭಗ್ನವಿಭುಗ್ನಫಣಾಗಣೇ ಗಲಿತಶೋಣಿತಶೋಣಿತಪಾಥಸಿ .

ಫಣಿಪತಾವವಸೀದತಿ ಸನ್ನತಾಸ್ತದಬಲಾಸ್ತವ ಮಾಧವ ಪಾದಯೋಃ .. 56-3..
ಅಯಿ ಪುರೈವ ಚಿರಾಯ ಪರಿಶ್ರುತತ್ವದನುಭಾವವಿಲೀನಹೃದೋ ಹಿ ತಾಃ .
ಮುನಿಭಿರಪ್ಯನವಾಪ್ಯಪಥೈಃ ಸ್ತವೈರ್ನುನುವುರೀಶ ಭವಂತಮಯಂತ್ರಿತಂ .. 56-4..

ಫಣಿವಧೂಜನಭಕ್ತಿವಿಲೋಕನಪ್ರವಿಕಸತ್ಕರುಣಾಕುಲಚೇತಸಾ .

ಫಣಿಪತಿರ್ಭವತಾಚ್ಯುತ ಜೀವಿತಸ್ತ್ವಯಿ ಸಮರ್ಪಿತಮೂರ್ತಿರವಾನಮತ್ .. 56-5..

ರಮಣಕಂ ವ್ರಜ ವಾರಿಧಿಮಧ್ಯಗಂ ಫಣಿರಿಪುರ್ನ ಕರೋತಿ ವಿರೋಧಿತಾಂ .

ಇತಿ ಭವದ್ವಚನಾನ್ಯತಿಮಾನಯನ್ ಫಣಿಪತಿರ್ನಿರಗಾದುರಗೈಃ ಸಮಂ .. 56-6..

ಫಣಿವಧೂಜನದತ್ತಮಣಿವ್ರಜಜ್ವಲಿತಹಾರದುಕೂಲವಿಭೂಷಿತಃ .
ತಟಗತೈಃ ಪ್ರಮದಾಶ್ರುವಿಮಿಶ್ರಿತೈಃ ಸಮಗಥಾಃ ಸ್ವಜನೈರ್ದಿವಸಾವಧೌ .. 56-7..

ನಿಶಿ ಪುನಸ್ತಮಸಾ ವ್ರಜಮಂದಿರಂ ವ್ರಜಿತುಮಕ್ಷಮ ಏವ ಜನೋತ್ಕರೇ .

ಸ್ವಪತಿ ತತ್ರ ಭವಚ್ಚರಣಾಶ್ರಯೇ ದವಕೃಶಾನುರರುಂಧ ಸಮಂತತಃ .. 56-8..
ಪ್ರಬುಧಿತಾನಥ ಪಾಲಯ ಪಾಲಯೇತ್ಯುದಯದಾರ್ತರವಾನ್ ಪಶುಪಾಲಕಾನ್ .

ಅವಿತುಮಾಶು ಪಪಾಥ ಮಹಾನಲಂ ಕಿಮಿಹ ಚಿತ್ರಮಯಂ ಖಲು ತೇ ಮುಖಂ ..

56-9..

ಶಿಖಿನ ವರ್ಣತ ಏವ ಹಿ ಪೀತತಾ ಪರಿಲಸತ್ಯುಧನಾ ಕ್ರಿಯಯಾಽಪ್ಯಸೌ .

ಇತಿ ನುತಃ ಪಶುಪೈರ್ಮುದಿತೈರ್ವಿಭೋ ಹರ ಹರೇ ದುರಿತೈಃ ಸಹ ಮೇ ಗದಾನ್ ..

56-10..

ಇತಿ ಷಟ್ಪಂಚಾಶತ್ತಮದಶಕಂ ಸಮಾಪ್ತಂ

ಸಪ್ತಪಂಚಾಶತ್ತಮದಶಕಂ (57)

ಪ್ರಲಂಬಾಸುರವಧಂ .
57 - Slaying of Pralambasura

ರಾಮಸಖಃ ಕ್ವಾಪಿ ದಿನೇ ಕಾಮದ ಭಗವನ್ ಗತೋ ಭವಾನ್ವಿಪಿನಂ .

ಸೂನುಭಿರಪಿ ಗೋಪಾನಾಂ ಧೇನುಭಿರಭಿಸಂವೃತೋ ಲಸದ್ವೇಷಃ .. 57-1..
ಸಂದರ್ಶಯನ್ಬಲಾಯ ಸ್ವೈರಂ ವೃಂದಾವನಶ್ರಿಯಂ ವಿಮಲಾಂ .

ಕಾಂಡೀರೈಃ ಸಹ ಬಾಲೈರ್ಭಾಂಡೀರಕಮಾಗಮೋ ವಟಂ ಕ್ರೀಡನ್ .. 57-2..

ತಾವತ್ತಾವಕನಿಧನಸ್ಪೃಹಯಾಲುರ್ಗೋಪಮೂರ್ತಿರದಯಾಲುಃ .
ದೈತ್ಯಃ ಪ್ರಲಂಬನಾಮಾ ಪ್ರಲಂಬಬಾಹುಂ ಭವಂತಮಾಪೇದೇ .. 57-3..

ಜಾನನ್ನಪ್ಯವಿಜಾನನ್ನಿವ ತೇನ ಸಮಂ ನಿಬದ್ಧಸೌಹಾರ್ದಃ .
ವಟನಿಕಟೇ ಪಟುಪಶುಪವ್ಯಾಬದ್ಧಂ ದ್ವಂದ್ವಯುದ್ಧಮಾರಬ್ಧಾಃ .. 57-4..
ಗೋಪಾನ್ವಿಭಜ್ಯ ತನ್ವನ್ಸಂಘಂ ಬಲಭದ್ರಕಂ ಭವತ್ಕಮಪಿ .

ತ್ವದ್ಬಲಭೀರುಂ ದೈತ್ಯಂ ತ್ವದ್ಬಲಗತಮನ್ವಮನ್ಯಥಾ ಭಗವನ್ .. 57-5..

ಕಲ್ಪಿತವಿಜೇತೃವಹನೇ ಸಮರೇ ಪರಯೂಥಗಂ ಸ್ವದಯಿತತರಂ .

ಶ್ರೀದಾಮಾನಮಧತ್ಥಾಃ ಪರಾಜಿತೋ ಭಕ್ತದಾಸತಾಂ ಪ್ರಥಯನ್ .. 57-6..

ಏವಂ ಬಹುಷು ವಿಭೂಮನ್ ಬಾಲೇಷು ವಹತ್ಸು ವಾಹ್ಯಮಾನೇಷು .
ರಾಮವಿಜಿತಃ ಪ್ರಲಂಬೋ ಜಹಾರ ತಂ ದೂರತೋ ಭವದ್ಭೀತ್ಯಾ .. 57-7..
ತ್ವದ್ದೂರಂ ಗಮಯಂತಂ ತಂ ದೃಷ್ಟ್ವಾ ಹಲಿನಿ ವಿಹಿತಗರಿಮಭರೇ .

ದೈತ್ಯಃ ಸ್ವರೂಪಮಾಗಾದ್ಯದ್ರೂಪಾತ್ಸ ಹಿ ಬಲೋಽಪಿ ಚಕಿತೋಽಭೂತ್ .. 57-8..

ಉಚ್ಚತಯಾ ದೈತ್ಯತನೋಸ್ತ್ವನ್ಮುಖಮಾಲೋಕ್ಯ ದೂರತೋ ರಾಮಃ .
ವಿಗತಭಯೋ ದೃಢಮುಷ್ಟ್ಯಾ ಭೃಶದುಷ್ಟಂ ಸಪದಿ ಪಿಷ್ಟವಾನೇನಂ .. 57-9..

ಹತ್ವಾ ದಾನವವೀರಂ ಪ್ರಾಪ್ತಂ ಬಲಮಾಲಿಲಿಂಗಿಥ ಪ್ರೇಮ್ಣಾ .
ತಾವನ್ಮಿಲತೋರ್ಯುವಯೋಃ ಶಿರಸಿ ಕೃತಾ ಪುಷ್ಪವೃಷ್ಟಿರಮರಗಣೈಃ .. 57-10..
ಆಲಂಬೋ ಭುವನಾನಾಂ ಪ್ರಾಲಂಬಂ ನಿಧನಮೇವಮಾರಚಯನ್ .

ಕಾಲಂ ವಿಹಾಯ ಸದ್ಯೋ ಲೋಲಂಬರುಚೇ ಹರೇ ಹರ ಕ್ಲೇಶಾನ್ .. 57-11..

ಇತಿ ಸಪ್ತಪಂಚಾಶತ್ತಮದಶಕಂ ಸಮಾಪ್ತಂ

ಅಷ್ಟಪಂಚಾಶತ್ತಮದಶಕಂ (58)

ದಾವಾಗ್ನಿಸಂರಕ್ಷಣಂ ತಥಾ ಋತುವರ್ಣನಂ .
58 - Rescue From Forest Fire and Description of Seasons

ತ್ವಯಿ ವಿಹರಣಲೋಲೇ ಬಾಲಜಾಲೈಃ ಪ್ರಲಂಬ-

ಪ್ರಮಥನಸವಿಲಂಬೇ ಧೇನವಃ ಸ್ವೈರಚಾರಾಃ .
ತೃಣಕುತುಕನಿವಿಷ್ಟಾ ದೂರದೂರಂ ಚರಂತ್ಯಃ
ಕಿಮಪಿ ವಿಪಿನಮೈಷೀಕಾಖ್ಯಮೀಷಾಂಬಭೂವುಃ .. 58-1..
ಅನಧಿಗತನಿದಾಘಕ್ರೌರ್ಯವೃಂದಾವನಾಂತಾತ್
ಬಹಿರಿದಮುಪಯಾತಾಃ ಕಾನನಂ ಧೇನವಸ್ತಾಃ .
ತವ ವಿರಹವಿಷಣ್ಣಾಊಷ್ಮಲಗ್ರೀಷ್ಮತಾಪ-

ಪ್ರಸರವಿಸರದಂಭಸ್ಯಾಕುಲಾಃ ಸ್ತಂಭಮಾಪುಃ .. 58-2..
ತದನು ಸಹ ಸಹಾಯೈರ್ದೂರಮನ್ವಿಷ್ಯ ಶೌರೇ
ಗಲಿತಸರಣಿಮುಂಜಾರಣ್ಯಸಂಜಾತಖೇದಂ .

ಪಶುಕುಲಮಭಿವೀಕ್ಷ್ಯ ಕ್ಷಿಪ್ರಮಾನೇತುಮಾರಾತ್
ತ್ವಯಿ ಗತವತಿ ಹೀ ಹೀ ಸರ್ವತೋಽಗ್ನಿರ್ಜಜೃಂಭೇ .. 58-3..

ಸಕಲಹರಿತಿ ದೀಪ್ತೇ ಘೋರಭಾಂಕಾರಭೀಮೇ
ಶಿಖಿನಿ ವಿಹತಮಾರ್ಗಾ ಅರ್ಧದಗ್ಧಾ ಇವಾರ್ತಾಃ .
ಅಹಹ ಭುವನಬಂಧೋ ಪಾಹಿ ಪಾಹೀತಿ ಸರ್ವೇ
ಶರಣಮುಪಗತಾಸ್ತ್ವಾಂ ತಾಪಹರ್ತಾರಮೇಕಂ .. 58-4..

ಅಲಮಲಮತಿಭೀತ್ಯ ಸರ್ವತೋ ಮೀಲಯಧ್ವಂ
ಭೃಶಮಿತಿ ತವ ವಾಚಾ ಮೀಲಿತಾಕ್ಷೇಷು ತೇಷು .
ಕ್ವನು ದವದಹನೋಽಸೌ ಕುತ್ರ ಮುಂಜಾಟವೀ ಸಾ
ಸಪದಿ ವವೃತಿರೇ ತೇ ಹಂತ ಭಂಡೀರದೇಶೇ .. 58-5..

ಜಯ ಜಯ ತವಮಾಯಾ ಕೇಯಮೀಶೇತಿ ತೇಷಾಂ
ನುತಿಭಿರುದಿತಹಾಸೋ ಬದ್ಧನಾನಾವಿಲಾಸಃ .
ಪುನರಪಿ ವಿಪಿನಾಂತೇ ಪ್ರಾಚರಃ ಪಾಟಲಾದಿ-

80 sanskritdocuments.org



ನಾರಾಯಣೀಯಂ

ಪ್ರಸವನಿಕರಮಾತ್ರಗ್ರಾಹ್ಯಘರ್ಮಾನುಭಾವೇ .. 58-6..

ತ್ವಯಿ ವಿಮುಖವಿಮೋಚ್ಚೈಸ್ತಾಪಭಾರಂ ವಹಂತಂ
ತವ ಭಜನವದಂತಃ ಪಂಕಮುಚ್ಛೋಷಯಂತಂ .

ತವ ಭುಜವದುದಂಚದ್ಭೂರಿತೇಜಃಪ್ರವಾಹಂ
ತಪಸಮಯಮನೈಷೀರ್ಯಾಮುನೇಷು ಸ್ಥಲೇಷು .. 58-7..
ತದನು ಜಲದಜಾಲೈಸ್ತ್ವದ್ವಪುಸ್ತುಲ್ಯಭಾಭಿ-

ರ್ವಿಕಸದಮಲವಿದ್ಯುತ್ಪೀತವಾಸೋವಿಲಾಸೈಃ .
ಸಕಲಭುವನಭಾಜಾಂ ಹರ್ಷದಾಂ ವರ್ಷವೇಲಾಂ
ಕ್ಷಿತಿಧರಕುಹರೇಷು ಸ್ವೈರವಾಸೀ ವ್ಯನೈಷೀಃ .. 58-8..
ಕುಹರತಲನಿವಿಷ್ಟಂ ತ್ವಾಂ ಗರಿಷ್ಠಂ ಗಿರೀಂದ್ರಃ
ಶಿಖಿಕುಲನವಕೇಕಾಕಾಕುಭಿಃ ಸ್ತೋತ್ರಕಾರೀ .

ಸ್ಫುಟಕುಟಜಕದಂಬಸ್ತೋಮಪುಷ್ಪಾಂಜಲಿಂ ಚ
ಪ್ರವಿದಧದನುಭೇಜೇ ದೇವ ಗೋವರ್ಧನೋಽಸೌ .. 58-9..

ಅಥ ಶರದಮುಪೇತಾಂ ತಾಂ ಭವದ್ಭಕ್ತಚೇತೋ-
ವಿಮಲಸಲಿಲಪೂರಾಂ ಮಾನಯನ್ಕಾನನೇಷು .
ತೃಣಮಮಲವನಾಂತೇ ಚಾರು ಸಂಚಾರಯನ್ ಗಾಃ
ಪವನಪುರಪತೇ ತ್ವಂ ದೇಹಿ ಮೇ ದೇಹಸೌಖ್ಯಂ .. 58-10..

ಇತಿ ಅಷ್ಟಪಂಚಾಶತ್ತಮದಶಕಂ ಸಮಾಪ್ತಂ .

ಏಕೋನಷಷ್ಟಿತಮದಶಕಂ (59)

ವೇಣುಗಾನವರ್ಣನಂ .
59 - Krishna Playing the Flute

ತ್ವದ್ವಪುರ್ನವಕಲಾಯಕೋಮಲಂ ಪ್ರೇಮದೋಹನಮಶೇಷಮೋಹನಂ .

ಬ್ರಹ್ಮತತ್ತ್ವಪರಚಿನ್ಮುದಾತ್ಮಕಂ ವೀಕ್ಷ್ಯ ಸಮ್ಮುಮುಹುರನ್ವಹಂ ಸ್ತ್ರಿಯಃ .. 59-1..
ಮನ್ಮಥೋನ್ಮಥಿತಮಾನಸಾಃ ಕ್ರಮಾತ್ತ್ವದ್ವಿಲೋಕನರತಾಸ್ತತಸ್ತತಃ .
ಗೋಪಿಕಾಸ್ತವ ನ ಸೇಹಿರೇ ಹರೇ ಕಾನನೋಪಗತಿಮಪ್ಯಹರ್ಮುಖೇ .. 59-2..

ನಿರ್ಗತೇ ಭವತಿ ದತ್ತದೃಷ್ಟಯಸ್ತ್ವದ್ಗತೇನ ಮನಸಾ ಮೃಗೇಕ್ಷಣಾಃ .
ವೇಣುನಾದಮುಪಕರ್ಣ್ಯ ದೂರತಸ್ತ್ವದ್ವಿಲಾಸಕಥಯಾಭಿರೇಮಿರೇ .. 59-3..

ಕಾನನಾಂತಮಿತವಾನ್ಭವಾನಪಿ ಸ್ನಿಗ್ಧಪಾದಪತಲೇ ಮನೋರಮೇ .

ವ್ಯತ್ಯಯಾಕಲಿತಪಾದಮಾಸ್ಥಿತಃ ಪ್ರತ್ಯಪೂರಯತ ವೇಣುನಾಲಿಕಾಂ .. 59-4..

ಮಾರಬಾಣಧುತಖೇಚರೀಕುಲಂ ನಿರ್ವಿಕಾರಪಶುಪಕ್ಷಿಮಂಡಲಂ .

ದ್ರಾವಣಂ ಚ ದೃಷದಾಮಪಿ ಪ್ರಭೋ ತಾವಕಂ ವ್ಯಜನಿ ವೇಣುಕೂಜಿತಂ .. 59-5..

ವೇಣುರಂಧ್ರತರಲಾಂಗುಲೀದಲಂ ತಾಲಸಂಚಲಿತಪಾದಪಲ್ಲವಂ .

ತತ್ಸ್ಥಿತಂ ತವ ಪರೋಕ್ಷಮಪ್ಯಹೋ ಸಂವಿಚಿಂತ್ಯ ಮುಮುಹುರ್ವ್ರಜಾಂಗನಾಃ .. 59-
6..

ನಿರ್ವಿಶಂಕಭವದಂಗದರ್ಶಿನೀಃ ಖೇಚರೀಃ ಖಗಮೃಗಾನ್ಪಶೂನಪಿ .

ತ್ವತ್ಪದಪ್ರಣಯಿ ಕಾನನಂ ಚ ತಾಃ ಧನ್ಯಧನ್ಯಮಿತಿ ನನ್ವಮಾನಯನ್ .. 59-7..

ಆಪಿಬೇಯಮಧರಾಮೃತಂ ಕದಾ ವೇಣುಭುಕ್ತರಸಶೇಷಮೇಕದಾ .

ದೂರತೋ ಬತ ಕೃತಂ ದುರಾಶಯೇತ್ಯಾಕುಲಾ ಮುಹುರಿಮಾಃ ಸಮಾಮುಹನ್ ..

59-8..

ಪ್ರತ್ಯಹಂ ಚ ಪುನರಿತ್ಥಮಂಗನಾಶ್ಚಿತ್ತಯೋನಿಜನಿತಾದನುಗ್ರಹಾತ್ .

ಬದ್ಧರಾಗವಿವಶಾಸ್ತ್ವಯಿ ಪ್ರಭೋ ನಿತ್ಯಮಾಪುರಿಹ ಕೃತ್ಯಮೂಢತಾಂ .. 59-9..

ರಾಗಸ್ತಾವಜ್ಜಾಯತೇ ಹಿ ಸ್ವಭಾವಾನ್ಮೋಕ್ಷೋಪಾಯೋಯತ್ನತಃ ಸ್ಯಾನ್ನ ವಾ ಸ್ಯಾತ್
.

ತಾಸಾಂ ತ್ವೇಕಂ ತದ್ವಯಂ ಲಬ್ಧಮಾಸೀದ್ಭಾಗ್ಯಂ ಭಾಗ್ಯಂ ಪಾಹಿ ಮಾಂ ಮಾರುತೇಶ
.. 59-10..

ಇತಿ ಏಕೋನಷಷ್ಟಿತಮದಶಕಂ ಸಮಾಪ್ತಂ .

ಷಷ್ಟಿತಮದಶಕಂ (60)

ಗೋಪೀವಸ್ತ್ರಾಪಹರಣಂ .
60 - Stealing the Clothes of the Gopikas

ಮದನಾತುರಚೇತಸೋಽನ್ವಹಂ ಭವದಂಘ್ರಿದ್ವಯದಾಸ್ಯಕಾಮ್ಯಯಾ .

ಯಮುನಾತಟಸೀಮ್ನಿ ಸೈಕತೀಂ ತರಲಾಕ್ಷ್ಯೋ ಗಿರಿಜಾಂ ಸಮಾರ್ಚಿಚನ್ .. 60-1..

ತವ ನಾಮಕಥಾರತಾಃ ಸಮಂ ಸುದೃಶಃ ಪ್ರಾತರುಪಾಗತಾ ನದೀಂ .

ಉಪಹಾರಶತೈರಪೂಜಯನ್ ದಯಿತೋ ನಂದಸುತೋ ಭವೇದಿತಿ .. 60-2..

ಇತಿ ಮಾಸಮುಪಾಹಿತವ್ರತಾಸ್ತರಲಾಕ್ಷೀರಭಿವೀಕ್ಷ್ಯ ತಾ ಭವಾನ್ .

ಕರುಣಾಮೃದುಲೋ ನದೀತಟಂ ಸಮಯಾಸೀತ್ತದನುಗ್ರಹೇಚ್ಛಯಾ .. 60-3..

ನಿಯಮಾವಸಿತೌ ನಿಜಾಂಬರಂ ತಟಸೀಮನ್ಯವಮುಚ್ಯ ತಾಸ್ತದಾ .

ಯಮುನಾಜಲಖೇಲನಾಕುಲಾಃ ಪುರತಸ್ತ್ವಾಮವಲೋಕ್ಯ ಲಜ್ಜಿತಾಃ .. 60-4..
ತ್ರಪಯಾ ನಮಿತಾನನಾಸ್ವಥೋ ವನಿತಾಸ್ವಂಬರಜಾಲಮಂತಿಕೇ .

ನಿಹಿತಂ ಪರಿಗೃಹ್ಯ ಭೂರುಹೋ ವಿಟಪಂ ತ್ವಂ ತರಸಾಧಿರೂಢವಾನ್ .. 60-5..

ಇಹ ತಾವದುಪೇತ್ಯ ನೀಯತಾಂ ವಸನಂ ವಃ ಸುದೃಶೋ ಯಥಾಯಥಂ .

ಇತಿ ನರ್ಮಮೃದುಸ್ಮಿತೇ ತ್ವಯಿ ಬ್ರುವತಿ ವ್ಯಾಮುಮುಹೇ ವಧೂಜನೈಃ .. 60-6..
ಅಯಿ ಜೀವ ಚಿರಂ ಕಿಶೋರ ನಸ್ತವ ದಾಸೀರವಶೀಕರೋಷಿ ಕಿಂ .

ಪ್ರದಿಶಾಂಬರಮಂಬುಜೇಕ್ಷಣೇತ್ಯುದಿತಸ್ತ್ವಂ ಸ್ಮಿತಮೇವ ದತ್ತವಾನ್ .. 60-7..

ಅಧಿರುಹ್ಯ ತಟಂ ಕೃತಾಂಜಲೀಃ ಪರಿಶುದ್ಧಾಃ ಸ್ವಗತೀರ್ನಿರೀಕ್ಷ್ಯ ತಾಃ .
ವಸನಾನ್ಯಖಿಲಾನ್ಯನುಗ್ರಹಂ ಪುನರೇವಂ ಗಿರಮಪ್ಯದಾ ಮುದಾ .. 60-8..

ವಿದಿತಂ ನನು ವೋ ಮನೀಷಿತಂ ವದಿತಾರಸ್ತ್ವಿಹಯೋಗ್ಯಮುತ್ತರಂ .

ಯಮುನಾಪುಲಿನೇ ಸಚಂದ್ರಿಕಾಃ ಕ್ಷಣದಾ ಇತ್ಯಬಲಾಸ್ತ್ವಮೂಚಿವಾನ್ .. 60-9..

ಉಪಕರ್ಣ್ಯ ಭವನ್ಮುಖಚ್ಯುತಂ ಮಧುನಿಷ್ಯಂದಿ ವಚೋ ಮೃಗೀದೃಶಃ .
ಪ್ರಣಯಾದಯಿ ವೀಕ್ಷ್ಯ ವೀಕ್ಷ್ಯ ತೇ ವದನಾಬ್ಜಂ ಶನಕೈರ್ಗೃಹಂ ಗತಾಃ .. 60-10..
ಇತಿ ನನ್ವನುಗೃಹ್ಯ ವಲ್ಲವೀರ್ವಿಪಿನಾಂತೇಷು ಪುರೇವ ಸಂಚರನ್ .

ಕರುಣಾಶಿಶಿರೋ ಹರೇ ಹರ ತ್ವರಯಾ ಮೇ ಸಕಲಾಮಯಾವಲಿಂ .. 60-11..

ಇತಿ ಷಷ್ಟಿತಮದಶಕಂ ಸಮಾಪ್ತಂ

ಏಕಷಷ್ಟಿತಮದಶಕಂ (61)

ವಿಪ್ರಪತ್ನ್ಯನುಗ್ರಹಂ .
61 - Blessing the Wives of the Performers of Vedic Sacrifices

ತತಶ್ಚ ವೃಂದಾವನತೋಽತಿದೂರತೋ ವನಂ ಗತಸ್ತ್ವಂ ಖಲು ಗೋಪಗೋಕುಲೈಃ .
ಹೃದಂತರೇ ಭಕ್ತತರದ್ವಿಜಾಂಗನಾಕದಂಬಕಾನುಗ್ರಹಣಾಗ್ರಹಂ ವಹನ್ .. 61-1..

ತತೋ ನಿರೀಕ್ಷ್ಯಾಶರಣೇ ವನಾಂತರೇ ಕಿಶೋರಲೋಕಂ ಕ್ಷುಧಿತಂ ತೃಷಾಕುಲಂ .

ಅದೂರತೋ ಯಜ್ಞಪರಾನ್ ದ್ವಿಜಾನ್ಪ್ರತಿ ವ್ಯಸರ್ಜಯೋ ದೀದಿವಿಯಾಚನಾಯ
ತಾನ್ .. 61-2..

ಗತೇಷ್ವಥೋ ತೇಷ್ವಭಿಧಾಯ ತೇಽಭಿಧಾಂ ಕುಮಾರಕೇಷ್ವೋದನಯಾಚಿಷು
ಪ್ರಭೋ .

nArAyaNIyam.pdf 83



ನಾರಾಯಣೀಯಂ

ಶ್ರುತಿಸ್ಥಿರಾ ಅಪ್ಯಭಿನಿನ್ಯುರಶ್ರುತಿಂ ನ ಕಿಂಚಿದೂಚುಶ್ಚಮಹೀಸುರೋತ್ತಮಾಃ .. 61-3..
ಅನಾದರಾತ್ಖಿನ್ನಧಿಯೋ ಹಿ ಬಾಲಕಾಃ ಸಮಾಯಯುರ್ಯುಕ್ತಮಿದಂ ಹಿ ಯಜ್ವಸು
.

ಚಿರಾದಭಕ್ತಾಃ ಖಲು ತೇ ಮಹೀಸುರಾಃ ಕಥಂ ಹಿ ಭಕ್ತಂ ತ್ವಯಿ ತೈಃ ಸಮರ್ಪ್ಯತೇ ..

61-4..

ನಿವೇದಯಧ್ವಂ ಗೃಹಿಣೀಜನಾಯಮಾಂ ದಿಶೇಯುರನ್ನಂ ಕರುಣಾಕುಲಾ ಇಮಾಃ .
ಇತಿ ಸ್ಮಿತಾರ್ದ್ರಂ ಭವತೇರಿತಾ ಗತಾಸ್ತೇ ದಾರಕಾ ದಾರಜನಂಯಯಾಚಿರೇ .. 61-5..

ಗೃಹೀತನಾಮ್ನಿ ತ್ವಯಿ ಸಂಭ್ರಮಾಕುಲಾಶ್ಚತುರ್ವಿಧಂ ಭೋಜ್ಯರಸಂ ಪ್ರಗೃಹ್ಯ ತಾಃ .
ಚಿರಂ ಧೃತತ್ವತ್ಪ್ರವಿಲೋಕನಾಗ್ರಹಾಃ ಸ್ವಕೈರ್ನಿರುದ್ಧಾ ಅಪಿ ತೂರ್ಣಮಾಯಯುಃ ..
61-6..

ವಿಲೋಲಪಿಂಛಂ ಚಿಕುರೇ ಕಪೋಲಯೋಃ ಸಮುಲ್ಲಸತ್ಕುಂಡಲಮಾರ್ದ್ರಮೀಕ್ಷಿತೇ
.

ನಿಧಾಯ ಬಾಹುಂ ಸುಹೃದಂಸಸೀಮನಿ ಸ್ಥಿತಂ ಭವಂತಂ ಸಮಲೋಕಯಂತ ತಾಃ
.. 61-7..

ತದಾ ಚ ಕಾಚಿತ್ತ್ವದುಪಾಗಮೋದ್ಯತಾ ಗೃಹೀತಹಸ್ತಾ ದಯಿತೇನಯಜ್ವನಾ .

ತದೈವ ಸಂಚಿಂತ್ಯ ಭವಂತಮಂಜಸಾ ವಿವೇಶ ಕೈವಲ್ಯಮಹೋ ಕೃತಿನ್ಯಸೌ .. 61-8..

ಆದಾಯ ಭೋಜ್ಯಾನ್ಯನುಗೃಹ್ಯ ತಾಃ ಪುನಸ್ತ್ವದಂಗಸಂಗಸ್ಪೃಹಯೋಜ್ಝತೀರ್ಗೃಹಂ
.

ವಿಲೋಕ್ಯ ಯಜ್ಞಾಯ ವಿಸರ್ಜಯನ್ನಿಮಾಶ್ಚಕರ್ಥ ಭರ್ತೄನಪಿ ತಾಸ್ವಗರ್ಹಣಾನ್ ..

61-9..

ನಿರೂಪ್ಯ ದೋಷಂ ನಿಜಮಂಗನಾಜನೇ ವಿಲೋಕ್ಯ ಭಕ್ತಿಂ ಚ ಪುನರ್ವಿಚಾರಿಭಿಃ .
ಪ್ರಬುದ್ಧತತ್ತ್ವೈಸ್ತ್ವಮಭಿಷ್ಟುತೋ ದ್ವಿಜೈರ್ಮರುತ್ಪುರಾಧೀಶ ನಿರುಂಧಿ ಮೇ ಗದಾನ್
.. 61-10..

ಇತಿ ಏಕಷಷ್ಟಿತಮದಶಕಂ ಸಮಾಪ್ತಂ .

ದ್ವಿಷಷ್ಟಿತಮದಶಕಂ (62)

ಇಂದ್ರಯಜ್ಞನಿರೋಧನಂ ತಥಾ ಗೋವರ್ಧನಯಾಗಂ .
62 - Blocking of the Sacrifice To Indra And Performance of Sacrifice to Govardhana

ಕದಾಚಿದ್ಗೋಪಾಲಾನ್ ವಿಹಿತಮಖಸಂಭಾರವಿಭವಾನ್

ನಿರೀಕ್ಷ್ಯ ತ್ವಂ ಶೌರೇ ಮಘವಮದಮುಧ್ವಂಸಿತುಮನಾಃ .
ವಿಜಾನನ್ನಪ್ಯೇತಾನ್ ವಿನಯಮೃದು ನಂದಾದಿಪಶುಪಾ-
ನಪೃಚ್ಛಃ ಕೋ ವಾಯಂ ಜನಕ ಭವತಾಮುದ್ಯಮ ಇತಿ .. 62-1..

ಬಭಾಷೇ ನಂದಸ್ತ್ವಾಂ ಸುತ ನನು ವಿಧೇಯೋಮಘವತೋ
ಮಖೋ ವರ್ಷೇ ವರ್ಷೇ ಸುಖಯತಿ ಸ ವರ್ಷೇಣ ಪೃಥಿವೀಂ .

ನೃಣಾಂ ವರ್ಷಾಯತ್ತಂ ನಿಖಿಲಮುಪಜೀವ್ಯಂ ಮಹಿತಲೇ
ವಿಶೇಷಾದಸ್ಮಾಕಂ ತೃಣಸಲಿಲಜೀವಾ ಹಿ ಪಶವಃ .. 62-2..
ಇತಿ ಶ್ರುತ್ವಾ ವಾಚಂ ಪಿತುರಯಿ ಭವಾನಾಹ ಸರಸಂ
ಧಿಗೇತನ್ನೋ ಸತ್ಯಂ ಮಘವಜನಿತಾ ವೃಷ್ಟಿರಿತಿ ಯತ್ .

ಅದೃಷ್ಟಂ ಜೀವಾನಾಂ ಸೃಜತಿ ಖಲು ವೃಷ್ಟಿಂ ಸಮುಚಿತಾಂ
ಮಹಾರಣ್ಯೇ ವೃಕ್ಷಾಃ ಕಿಮಿವ ಬಲಿಮಿಂದ್ರಾಯ ದದತೇ .. 62-3..

ಇದಂ ತಾವತ್ಸತ್ಯಂ ಯದಿಹ ಪಶವೋ ನಃ ಕುಲಧನಂ
ತದಾಜೀವ್ಯಾಯಾಸೌ ಬಲಿರಚಲಭರ್ತ್ರೇ ಸಮುಚಿತಃ .
ಸುರೇಭ್ಯೋಽಪ್ಯುತ್ಕೃಷ್ಟಾ ನನು ಧರಣಿದೇವಾಃ ಕ್ಷಿತಿತಲೇ
ತತಸ್ತೇಽಪ್ಯಾರಾಧ್ಯಾ ಇತಿ ಜಗದಿಥ ತ್ವಂ ನಿಜಜನಾನ್ .. 62-4..

ಭವದ್ವಾಚಂ ಶ್ರುತ್ವಾ ಬಹುಮತಿಯುತಾಸ್ತೇಽಪಿ ಪಶುಪಾ
ದ್ವಿಜೇಂದ್ರಾನರ್ಚಂತೋ ಬಲಿಮದದುರುಚ್ಚೈಃ ಕ್ಷಿತಿಭೃತೇ .

ವ್ಯಧುಃ ಪ್ರಾದಕ್ಷಿಣ್ಯಂ ಸುಭೃಶಮನಮನ್ನಾದರಯುತಾ-
ಸ್ತ್ವಮಾದಃ ಶೈಲಾತ್ಮಾ ಬಲಿಮಖಿಲಮಾಭೀರಪುರತಃ .. 62-5..
ಅವೋಚಶ್ಚೈವಂ ತಾನ್ಕಿಮಿಹ ವಿತಥಂ ಮೇ ನಿಗದಿತಂ
ಗಿರೀಂದ್ರೋ ನನ್ವೇಷು ಸ್ವಬಲಿಮುಪಭೂಂಕ್ತೇ ಸ್ವವಪುಷಾ .

ಅಯಂ ಗೋತ್ರೋ ಗೋತ್ರದ್ವಿಷಿ ಚ ಕುಪಿತೇ ರಕ್ಷಿತುಮಲಂ
ಸಮಸ್ತಾನಿತ್ಯುಕ್ತಾ ಜಹೃಷುರಖಿಲಾ ಗೋಕುಲಜುಷಃ .. 62-6..
ಪರಿಪ್ರೀತಾ ಯಾತಾಃ ಖಲು ಭವದುಪೇತಾ ವ್ರಜಜುಷೋ
ವ್ರಜಂ ಯಾವತ್ತಾವನ್ನಿಜಮಖವಿಭಂಗಂ ನಿಶಮಯನ್ .

ಭವಂತಂ ಜಾನನ್ನಪ್ಯಧಿಕರಜಸಾಽಽಕ್ರಾಂತಹೃದಯೋ
ನ ಸೇಹೇ ದೇವೇಂದ್ರಸ್ತ್ವದುಪರಚಿತಾತ್ಮೋನ್ನತಿರಪಿ .. 62-7..

ಮನುಷ್ಯತ್ವಂ ಯಾತೋ ಮಧುಭಿದಪಿ ದೇವೇಷ್ವವಿನಯಂ
ವಿಧತ್ತೇ ಚೇನ್ನಷ್ಟಸ್ತ್ರಿದಶಸದಸಾಂ ಕೋಽಪಿ ಮಹಿಮಾ .

ತತಶ್ಚ ಧ್ವಂಸಿಷ್ಯೇ ಪಶುಪಹತಕಸ್ಯ ಶ್ರಿಯಮಿತಿ
ಪ್ರವೃತ್ತಸ್ತ್ವಾಂ ಜೇತುಂ ಸ ಕಿಲ ಮಘವಾ ದುರ್ಮದನಿಧಿಃ .. 62-8..

ತ್ವದಾವಾಸಂ ಹಂತುಂ ಪ್ರಲಯಜಲದಾನಂಬರಭುವಿ
ಪ್ರಹಿಣ್ವನ್ ಬಿಭ್ರಾಣಃ ಕುಲಿಶಮಯಮಭ್ರೇಭಗಮನಃ .
ಪ್ರತಸ್ಥೇಽನ್ಯೈರಂತರ್ದಹನಮರುದಾದ್ಯೈರ್ವಿಹಸಿತೋ
ಭವನ್ಮಾಯಾ ನೈವ ತ್ರಿಭುವನಪತೇಮೋಹಯತಿ ಕಂ .. 62-9..

ಸುರೇಂದ್ರಃ ಕ್ರುದ್ಧಶ್ಚೇದ್ವಿಜಕರುಣಯಾ ಶೈಲಕೃಪಯಾ-
ಪ್ಯನಾತಂಕೋಽಸ್ಮಾಕಂ ನಿಯತ ಇತಿ ವಿಶ್ವಾಸ್ಯ ಪಶುಪಾನ್ .

ಅಹೋ ಕಿಂ ನಾಯಾತೋ ಗಿರಿಭಿದಿತಿ ಸಂಚಿಂತ್ಯ ನಿವಸನ್
ಮರುದ್ಗೇಹಾಧೀಶ ಪ್ರಣುದ ಮುರವೈರಿನ್ಮಮ ಗದಾನ್ .. 62-10..

ಇತಿ ದ್ವಿಷಷ್ಟಿತಮದಶಕಂ ಸಮಾಪ್ತಂ .

ತ್ರಿಷಷ್ಟಿತಮದಶಕಂ (63)

ಗೋವರ್ಧನೋದ್ಧಾರಣಂ .
63 - Holding Up the Govardhana Mountain

ದದೃಶಿರೇ ಕಿಲ ತತ್ಕ್ಷಣಮಕ್ಷತಸ್ತನಿತಜೃಂಭಿತಕಂಪಿತದಿಕ್ತಟಾಃ .
ಸುಷಮಯಾ ಭವದಂಗತುಲಾಂ ಗತಾ ವ್ರಜಪದೋಪರಿ ವಾರಿಧರಾಸ್ತ್ವಯಾ .. 63-

1..

ವಿಪುಲಕರಕಮಿಶ್ರೈಸ್ತೋಯಧಾರಾನಿಪಾತೈ-
ರ್ದಿಶಿ ದಿಶಿ ಪಶುಪಾನಾಂ ಮಂಡಲೇ ದಂಡ್ಯಮಾನೇ .

ಕುಪಿತಹರಿಕೃತಾನ್ನಃ ಪಾಹಿ ಪಾಹೀತಿ ತೇಷಾಂ
ವಚನಮಜಿತ ಶ್ರುಣ್ವನ್ಮಾ ಬಿಭೀತೇತ್ಯಭಾಣೀಃ .. 63-2..
ಕುಲ ಇಹ ಖಲು ಗೋತ್ರೋ ದೈವತಂ ಗೋತ್ರಶತ್ರೋ-
ರ್ವಿಹತಿಮಿಹ ಸ ರುಂಧ್ಯಾತ್ಕೋ ನುಃ ವಃ ಸಂಶಾಯೋಽಸ್ಮಿನ್ .

ಇತಿ ಸಹಸಿತವಾದೀ ದೇವ ಗೋವರ್ಧನಾದ್ರಿಂ
ತ್ವರಿತಮುದಮುಮೂಲೋ ಮೂಲತೋ ಬಾಲದೋರ್ಭ್ಯಾಂ .. 63-3..

ತದನು ಗಿರಿವರಸ್ಯ ಪ್ರೋದ್ಧೃತಸ್ಯಾಸ್ಯ ತಾವತ್
ಸಿಕತಿಲಮೃದುದೇಶೇ ದೂರತೋ ವಾರಿತಾಪೇ .

ಪರಿಕರಪರಿಮಿಶ್ರಾಂಧೇನುಗೋಪಾನಧಸ್ತಾ-
ದುಪನಿದಧದಧತ್ಥಾ ಹಸ್ತಪದ್ಮೇನ ಶೈಲಂ .. 63-4..

ಭವತಿ ವಿಧೃತಶೈಲೇ ಬಾಲಿಕಾಭಿರ್ವಯಸ್ಯೈ-
ರಪಿ ವಿಹಿತವಿಲಾಸಂ ಕೇಲಿಲಾಪಾದಿಲೋಲೇ .

ಸವಿಧಮಿಲಿತಧೇನೂರೇಕಹಸ್ತೇನ ಕಂಡೂ-

ಯತಿ ಸತಿ ಪಶುಪಾಲಾಸ್ತೋಷಮೈಷಂತ ಸರ್ವೇ .. 63-5..

ಅತಿಮಹಾನ್ ಗಿರಿರೇಷ ತು ವಾಮಕೇ ಕರಸರೋರುಹಿ ತಂ ಧರತೇ ಚಿರಂ .

ಕಿಮಿದಮದ್ಭುತಮದ್ರಿಬಲನ್ವಿತಿ ತ್ವದವಲೋಕಿಭಿರಾಕಥಿ ಗೋಪಕೈಃ .. 63-6..
ಅಹಹ ಧಾರ್ಷ್ಟ್ಯಮಮುಷ್ಯ ವಟೋರ್ಗಿರಿಂ ವ್ಯಥಿತಬಾಹುರಸಾವವರೋಪಯೇತ್
.

ಇತಿ ಹರಿಸ್ತ್ವಯಿ ಬದ್ಧವಿಗರ್ಹಣೋ ದಿವಸಸಪ್ತಕಮುಗ್ರಮವರ್ಷಯತ್ .. 63-7..

ಅಚಲತಿ ತ್ವಯಿ ದೇವ ಪದಾತ್ಪದಂ ಗಲಿತಸರ್ವಜಲೇ ಚ ಘನೋತ್ಕರೇ .

ಅಪಹೃತೇ ಮರುತಾ ಮರುತಾಂ ಪತಿಸ್ತ್ವದಭಿಶಂಕಿತಧೀಃ ಸಮುಪಾದ್ರವತ್ .. 63-8..

ಶಮಮುಪೇಯುಷಿ ವರ್ಷಭರೇ ತದಾ ಪಶುಪಧೇನುಕುಲೇ ಚ ವಿನಿರ್ಗತೇ .

ಭುವಿ ವಿಭೋ ಸಮುಪಾಹಿತಭೂಧರಃ ಪ್ರಮುದಿತೈಃ ಪಶುಪೈಃ ಪರಿರೇಭಿಷೇ .. 63-9..
ಧರಣಿಮೇವ ಪುರಾ ಧೃತವಾನಸಿ ಕ್ಷಿತಿಧರೋದ್ಧರಣೇ ತವ ಕಃ ಶ್ರಮಃ .
ಇತಿ ನುತಸ್ತ್ರಿದಶೈಃ ಕಮಲಾಪತೇ ಗುರುಪುರಾಲಯ ಪಾಲಯಮಾಂ ಗದಾತ್ .. 63-

10..

ಇತಿ ತ್ರಿಷಷ್ಟಿತಮದಶಕಂ ಸಮಾಪ್ತಂ .

ಚತುಃಷಷ್ಟಿತಮದಶಕಂ (64)

ಗೋವಿಂದಪಟ್ಟಾಭಿಷೇಕಂ .
64 - Crowning As Govinda

ಆಲೋಕ್ಯ ಶೈಲೋದ್ಧರಣಾದಿರೂಪಂ ಪ್ರಭಾವಮುಚ್ಚೈಸ್ತವ ಗೋಪಲೋಕಾಃ .
ವಿಶ್ವೇಶ್ವರಂ ತ್ವಾಮಭಿಮತ್ಯ ವಿಶ್ವೇ ನಂದಂ ಭವಜ್ಜಾತಕಮನ್ವಪೃಚ್ಛನ್ .. 64-1..

ಗರ್ಗೋದಿತೋ ನಿರ್ಗದಿತೋ ನಿಜಾಯ ವರ್ಗಾಯ ತಾತೇನ ತವ ಪ್ರಭಾವಃ .
ಪೂರ್ವಾಧಿಕಸ್ತ್ವಯ್ಯನುರಾಗ ಏಷಾಮೈಧಿಷ್ಟ ತಾವದ್ಬಹುಮಾನಭಾರಃ .. 64-2..
ತತೋಽವಮಾನೋದಿತತತ್ತ್ವಬೋಧಃ ಸುರಾಧಿರಾಜಃ ಸಹ ದಿವ್ಯಗವ್ಯಾ .
ಉಪೇತ್ಯ ತುಷ್ಟಾವ ಸ ನಷ್ಟಗರ್ವಃ ಸ್ಪೃಷ್ಟ್ವಾ ಪದಾಬ್ಜಂ ಮಣಿಮೌಲಿನಾ ತೇ .. 64-3..
ಸ್ನೇಹಸ್ನುತೈಸ್ತ್ವಾಂ ಸುರಭಿಃ ಪಯೋಭಿರ್ಗೋವಿಂದನಾಮಾಂಕಿತಮಭ್ಯಷಿಂಚತ್ .

ಐರಾವತೋಪಾಹೃತದಿವ್ಯಗಂಗಾಪಾಥೋಭಿರಿಂದ್ರೋಽಪಿ ಚ ಜಾತಹರ್ಷಃ .. 64-4..
ಜಗತ್ತ್ರಯೇಶೇ ತ್ವಯಿ ಗೋಕುಲೇಶೇ ತಥಾಽಭಿಷಿಕ್ತೇ ಸತಿ ಗೋಪವಾಟಃ .
ನಾಕೇಽಪಿ ವೈಕುಂಠಪದೇಽಪ್ಯಲಭ್ಯಾಂ ಶ್ರಿಯಂ ಪ್ರಪೇದೇ ಭವತಃ ಪ್ರಭಾವಾತ್ .. 64-

5..

ಕದಾಚಿದಂತರ್ಯಮುನಂ ಪ್ರಭಾತೇ ಸ್ನಾಯನ್ ಪಿತಾ ವಾರುಣಪೂರುಷೇಣ .

ನೀತಸ್ತಮಾನೇತುಮಗಾಃ ಪುರೀಂ ತ್ವಂ ತಾಂ ವಾರುಣೀಂ ಕಾರಣಮರ್ತ್ಯರೂಪಃ ..

64-6..

ಸಸಂಭ್ರಮಂ ತೇನ ಜಲಾಧಿಪೇನ ಪ್ರಪೂಜಿತಸ್ತ್ವಂ ಪ್ರತಿಗೃಹ್ಯ ತಾತಂ .

ಉಪಾಗತಸ್ತತ್ಕ್ಷಣಮಾತ್ಮಗೇಹಂ ಪಿತಾಽವದತ್ತಚ್ಚರಿತಂ ನಿಜೇಭ್ಯಃ .. 64-7..
ಹರಿಂ ವಿನಿಶ್ಚಿತ್ಯ ಭವಂತಮೇತಾನ್ ಭವತ್ಪದಾಲೋಕನಬದ್ಧತೃಷ್ಣಾನ್ .

ನಿರೀಕ್ಷ್ಯ ವಿಷ್ಣೋ ಪರಮಂ ಪದಂ ತದ್ದುರಾಪಮನ್ಯೈಸ್ತ್ವಮದೀದೃಶಸ್ತಾನ್ .. 64-8..

ಸ್ಫುರತ್ಪರಾನಂದರಸಪ್ರವಾಹಪ್ರಪೂರ್ಣಕೈವಲ್ಯಮಹಾಪಯೋಧೌ .

ಚಿರಂ ನಿಮಗ್ನಾಃ ಖಲು ಗೋಪಸಂಘಾಸ್ತ್ವಯೈವ ಭೂಮನ್ ಪುನರುದ್ಧೃತಾಸ್ತೇ ..

64-9..

ಕರಬದರವದೇವಂ ದೇವ ಕುತ್ರಾವತಾರೇ
ನಿಜಪದಮನವಾಪ್ಯಂ ದರ್ಶಿತಂ ಭಕ್ತಿಭಾಜಾಂ .

ತದಿಹ ಪಶುಪರೂಪೀ ತ್ವಂ ಹಿ ಸಾಕ್ಷಾತ್ಪರಾತ್ಮಾ
ಪವನಪುರನಿವಾಸಿನ್ ಪಾಹಿ ಮಾಮಾಮಯೇಭ್ಯಃ .. 64-10..
ಇತಿ ಚತುಃಷಷ್ಟಿತಮದಶಕಂ ಸಮಾಪ್ತಂ .

ಪಂಚಷಷ್ಟಿತಮದಶಕಂ (65)

ಗೋಪಿಕಾನಾಂ ಭಗವತ್ಸಾಮೀಪ್ಯಪ್ರಾಪ್ತಿಃ .
65 - Gopikas’ Coming To Krishna

ಗೋಪೀಜನಾಯ ಕಥಿತಂ ನಿಯಮಾವಸಾನೇ
ಮಾರೋತ್ಸವಂ ತ್ವಮಥ ಸಾಧಯಿತುಂ ಪ್ರವೃತ್ತಃ .
ಸಾಂದ್ರೇಣ ಚಾಂದ್ರಮಹಸಾ ಶಿಶಿರೀಕೃತಾಶೇ
ಪ್ರಾಪೂರಯೋಮುರಲಿಕಾಂ ಯಮುನಾವನಾಂತೇ .. 65-1..

ಸಮ್ಮೂರ್ಛನಾಭಿರುದಿತಸ್ವರಮಂಡಲಾಭಿಃ
ಸಮ್ಮೂರ್ಛಯಂತಮಖಿಲಂ ಭುವನಾಂತರಾಲಂ .

88 sanskritdocuments.org



ನಾರಾಯಣೀಯಂ

ತ್ವದ್ವೇಣುನಾದಮುಪಕರ್ಣ್ಯ ವಿಭೋ ತರುಣ್ಯ-
ಸ್ತತ್ತಾದೃಶಂ ಕಮಪಿ ಚಿತ್ತವಿಮೋಹಮಾಪುಃ .. 65-2..
ತಾ ಗೇಹಕೃತ್ಯನಿರತಾಸ್ತನಯಪ್ರಸಕ್ತಾಃ
ಕಾಂತೋಪಸೇವನಪರಾಶ್ಚ ಸರೋರುಹಾಕ್ಷ್ಯಃ .
ಸರ್ವಂ ವಿಸೃಜ್ಯ ಮುರಲೀರವಮೋಹಿತಾಸ್ತೇ
ಕಾಂತಾರದೇಶಮಯಿ ಕಾಂತತನೋ ಸಮೇತಾಃ .. 65-3..
ಕಾಶ್ಚಿನ್ನಿಜಾಂಗಪರಿಭೂಷಣಮಾದಧಾನಾ
ವೇಣುಪ್ರಣಾದಮುಪಕರ್ಣ್ಯ ಕೃತಾರ್ಧಭೂಷಾಃ .
ತ್ವಾಮಾಗತಾ ನನು ತಥೈವ ವಿಭೂಷಿತಾಭ್ಯ-
ಸ್ತಾ ಏವ ಸಂರುರುಚಿರೇ ತವ ಲೋಚನಾಯ .. 65-4..

ಹಾರಂ ನಿತಂಬಭೂವಿ ಕಾಚನ ಧಾರಯಂತೀ
ಕಾಂಚೀಂ ಚ ಕಂಠಭುವಿ ದೇವ ಸಮಾಗತಾ ತ್ವಾಂ .

ಹಾರಿತ್ವಮಾತ್ಮಜಘನಸ್ಯ ಮುಕುಂದ ತುಭ್ಯಂ
ವ್ಯಕ್ತಂ ಬಭಾಷ ಇವ ಮುಗ್ಧಮುಖೀ ವಿಶೇಷಾತ್ .. 65-5..

ಕಾಚಿತ್ಕುಚೇ ಪುನರಸಜ್ಜಿತಕಂಚುಲೀಕಾ
ವ್ಯಾಮೋಹತಃ ಪರವಧೂಭಿರಲಕ್ಷ್ಯಮಾಣಾ .

ತ್ವಾಮಾಯಯೌ ನಿರುಪಮಪ್ರಣಯಾತಿಭಾರ-
ರಾಜ್ಯಾಭಿಷೇಕವಿಧಯೇ ಕಲಶೀಧರೇವ .. 65-6..

ಕಾಶ್ಚಿದ್ಗೃಹಾತ್ಕಿಲ ನಿರೇತುಮಪಾರಯಂತ್ಯ-
ಸ್ತ್ವಾಮೇವ ದೇವ ಹೃದಯೇ ಸುದೃಢಂ ವಿಭಾವ್ಯ .
ದೇಹಂ ವಿಧೂಯ ಪರಚಿತ್ಸುಖರೂಪಮೇಕಂ
ತ್ವಾಮಾವಿಶನ್ಪರಮಿಮಾ ನನು ಧನ್ಯಧನ್ಯಾಃ .. 65-7..
ಜಾರಾತ್ಮನಾ ನ ಪರಮಾತ್ಮತಯಾ ಸ್ಮರಂತ್ಯೋ
ನಾರ್ಯೋ ಗತಾಃ ಪರಮಹಂಸಗತಿಂ ಕ್ಷಣೇನ .

ತತ್ತ್ವಾಂ ಪ್ರಕಾಶಪರಮಾತ್ಮತನುಂ ಕಥಂಚಿ-

ಚ್ಚಿತ್ತೇ ವಹನ್ನಮೃತಮಶ್ರಮಮಶ್ನುವೀಯ .. 65-8..

ಅಭ್ಯಾಗತಾಭಿರಭಿತೋ ವ್ರಜಸುಂದರೀಭಿ-

ರ್ಮುಗ್ಧಸ್ಮಿತಾರ್ದ್ರವದನಃ ಕರುಣಾವಲೋಕೀ .

ನಿಸ್ಸೀಮಕಾಂತಿಜಲಧಿಸ್ತ್ವಮವೇಕ್ಷ್ಯಮಾಣೋ
ವಿಶ್ವೈಕಹೃದ್ಯ ಹರ ಮೇ ಪರಮೇಶ ರೋಗಾನ್ .. 65-9..

ಇತಿ ಪಂಚಷಷ್ಟಿತಮದಶಕಂ ಸಮಾಪ್ತಂ .

ಷಟ್ಷಷ್ಟಿತಮದಶಕಂ (66)

ಗೋಪೀಜನಾಹ್ಲಾದನಂ .
66 - Delighting the Gopikas

ಉಪಯಾತಾನಾಂ ಸುದೃಶಾಂ ಕುಸುಮಾಯುಧಬಾಣಪಾತವಿವಶಾನಾಂ .

ಅಭಿವಾಂಛಿತಂ ವಿಧಾತುಂ ಕೃತಮತಿರಪಿ ತಾ ಜಗಾಥ ವಾಮಮಿವ .. 66-1..

ಗಗನಗತಂ ಮುನಿನಿವಹಂ ಶ್ರಾವಯಿತುಂ ಜಗಿಥ ಕುಲವಧೂಧರ್ಮಂ .

ಧರ್ಮ್ಯಂ ಖಲು ತೇ ವಚನಂ ಕರ್ಮ ತು ನೋ ನಿರ್ಮಲಸ್ಯ ವಿಶ್ವಾಸ್ಯಂ .. 66-2..

ಆಕರ್ಣ್ಯ ತೇ ಪ್ರತೀಪಾಂ ವಾಣೀಮೇಣೀದೃಶಃ ಪರಂ ದೀನಾಃ .
ಮಾಮಾ ಕರುಣಾಸಿಂಧೋ ಪರಿತ್ಯಜೇತ್ಯತಿಚಿರಂ ವಿಲೇಪುಸ್ತಾಃ .. 66-3..
ತಾಸಾಂ ರುದಿತೈರ್ಲಪಿತೈಃ ಕರುಣಾಕುಲಮಾನಸೋ ಮುರಾರೇ ತ್ವಂ .

ತಾಭಿಃ ಸಮಂ ಪ್ರವೃತ್ತೋ ಯಮುನಾಪುಲಿನೇಷು ಕಾಮಮಭಿರಂತುಂ .. 66-4..

ಚಂದ್ರಕರಸ್ಯಂದಲಸತ್ಸುಂದರಯಮುನಾತಟಾಂತವೀಥೀಷು .
ಗೋಪೀಜನೋತ್ತರೀಯೈರಾಪಾದಿತಸಂಸ್ತರೋ ನ್ಯಷೀದಸ್ತ್ವಂ .. 66-5..

ಸುಮಧುರನರ್ಮಾಲಪನೈಃ ಕರಸಂಗ್ರಹಣೈಶ್ಚ ಚುಂಬನೋಲ್ಲಾಸೈಃ .
ಗಾಢಾಲಿಂಗನಸಂಗೈಸ್ತ್ವಮಂಗನಾಲೋಕಮಾಕುಲೀಚಕೃಷೇ .. 66-6..

ವಾಸೋಹರಣದಿನೇ ಯದ್ವಾಸೋಹರಣಂ ಪ್ರತಿಶ್ರುತಂ ತಾಸಾಂ .

ತದಪಿ ವಿಭೋ ರಸವಿವಶಸ್ವಾಂತಾನಾಂ ಕಾಂತಸುಭ್ರುವಾಮದಧಾಃ .. 66-7..
ಕಂದಲಿತಘರ್ಮಲೇಶಂ ಕುಂದಮೃದುಸ್ಮೇರವಕ್ತ್ರಪಾಥೋಜಂ .

ನಂದಸುತ ತ್ವಾಂ ತ್ರಿಜಗತ್ಸುಂದರಮುಪಗೂಹ್ಯ ನಂದಿತಾ ಬಾಲಾಃ .. 66-8..
ವಿರಹೇಷ್ವಂಗಾರಮಯಃ ಶೃಂಗಾರಮಯಶ್ಚ ಸಂಗಮೇಽಪಿ ತ್ವಂ .

ನಿತರಾಮಂಗಾರಮಯಸ್ತತ್ರ ಪುನಃ ಸಂಗಮೇಽಪಿ ಚಿತ್ರಮಿದಂ .. 66-9..

ರಾಧಾತುಂಗಪಯೋಧರಸಾಧುಪರೀರಂಭಲೋಲುಪಾತ್ಮಾನಂ .

ಆರಾಧಯೇ ಭವಂತಂ ಪವನಪುರಾಧೀಶ ಶಮಯ ಸಕಲಗದಾನ್ .. 66-10..

ಇತಿ ಷಟ್ಷಷ್ಟಿತಮದಶಕಂ ಸಮಾಪ್ತಂ .

ಸಪ್ತಷಷ್ಟಿತಮದಶಕಂ (67)

ಶ್ರೀಕೃಷ್ಣತಿರೋಧಾನಂ ತಥಾ ಪುನಃ ಪ್ರತ್ಯಕ್ಷೀಭೂಯ ಗೋಪಿಕಾಃ ಪ್ರೀಣನಂ .
67 - Disappearance of the Lord and Reappearance, Etc

ಸ್ಫುರತ್ಪರಾನಂದರಸಾತ್ಮಕೇನ ತ್ವಯಾ ಸಮಾಸಾದಿತಭೋಗಲೀಲಾಃ .
ಅಸೀಮಮಾನಂದಭರಂ ಪ್ರಪನ್ನಾ ಮಹಾಂತಮಾಪುರ್ಮದಮಂಬುಜಾಕ್ಷ್ಯಃ .. 67-

1..

ನಿಲೀಯತೇಽಸೌ ಮಯಿಮಯ್ಯಮಾಯಂ ರಮಾಪತಿರ್ವಿಶ್ವಮನೋಭಿರಾಮಃ .
ಇತಿಸ್ಮ ಸರ್ವಾಃ ಕಲಿತಾಭಿಮಾನಾ ನಿರೀಕ್ಷ್ಯ ಗೋವಿಂದ ತಿರೋಹಿತೋಽಭೂಃ .. 67-
2..

ರಾಧಾಭಿಧಾಂ ತಾವದಜಾತಗರ್ವಾಮತಿಪ್ರಿಯಾಂ ಗೋಪವಧೂಂ ಮುರಾರೇ .

ಭವಾನುಪಾದಾಯ ಗತೋ ವಿದೂರಂ ತಯಾ ಸಹ ಸ್ವೈರವಿಹಾರಕಾರೀ .. 67-3..

ತಿರೋಹಿತೇಽಥ ತ್ವಯಿ ಜಾತತಾಪಾಃ ಸಮಂ ಸಮೇತಾಃ ಕಮಲಾಯತಾಕ್ಷ್ಯಃ .
ವನೇ ವನೇ ತ್ವಾಂ ಪರಿಮಾರ್ಗಯಂತ್ಯೋ ವಿಷಾದಮಾಪುರ್ಭಗವನ್ನಪಾರಂ .. 67-4..

ಹಾ ಚೂತ ಹಾ ಚಂಪಕ ಕರ್ಣಿಕಾರ ಹಾ ಮಲ್ಲಿಕೇ ಮಾಲತಿ ಬಾಲವಲ್ಲ್ಯಃ .
ಕಿಂ ವೀಕ್ಷಿತೋ ನೋ ಹೃದಯೈಕಚೋರ ಇತ್ಯಾದಿ ತಾಸ್ತ್ವತ್ಪ್ರವಣಾ ವಿಲೇಪುಃ .. 67-5..
ನಿರೀಕ್ಷಿತೋಽಯಂ ಸಖಿ ಪಂಕಜಾಕ್ಷಃ ಪುರೋ ಮಮೇತ್ಯಾಕುಲಮಾಲಪಂತೀ .

ತ್ವಾಂ ಭಾವನಾಚಕ್ಷುಷಿ ವೀಕ್ಷ್ಯ ಕಾಚಿತ್ತಾಪಂ ಸಖೀನಾಂ ದ್ವಿಗುಣೀಚಕಾರ .. 67-6..

ತ್ವದಾತ್ಮಿಕಾಸ್ತಾ ಯಮುನಾತಟಾಂತೇ ತವಾನುಚಕ್ರುಃ ಕಿಲ ಚೇಷ್ಟಿತಾನಿ .

ವಿಚಿತ್ಯ ಭೂಯೋಽಪಿ ತಥೈವ ಮಾನಾತ್ತ್ವಯಾ ವಿಯುಕ್ತಾಂ ದದೃಶುಶ್ಚ ರಾಧಾಂ ..

67-7..

ತತಃ ಸಮಂ ತಾ ವಿಪಿನೇ ಸಮಂತಾತ್ತಮೋವತಾರಾವಧಿ ಮಾರ್ಗಯಂತ್ಯಃ .
ಪುನರ್ವಿಮಿಶ್ರಾಯಮುನಾತಟಾಂತೇ ಭೃಶಂ ವಿಲೇಪುಶ್ಚ ಜಗುರ್ಗುಣಾಂಸ್ತೇ .. 67-8..
ತಥಾವ್ಯಥಾಸಂಕುಲಮಾನಸಾನಾಂ ವ್ರಜಾಂಗನಾನಾಂ ಕರುಣೈಕಸಿಂಧೋ .

ಜಗತ್ತ್ರಯೀಮೋಹನಮೋಹನಾತ್ಮಾ ತ್ವಂ ಪ್ರಾದುರಾಸೀರಯಿಮಂದಹಾಸೀ .. 67-9..
ಸಂದಿಗ್ಧಸಂದರ್ಶನಮಾತ್ಮಕಾಂತಂ ತ್ವಾಂ ವೀಕ್ಷ್ಯ ತನ್ವ್ಯಸ್ಸಹಸಾ ತದಾನೀಂ .

ಕಿಂ ಕಿಂ ನ ಚಕ್ರುಃ ಪ್ರಮದಾತಿಭಾರಾತ್ಸ ತ್ವಂ ಗದಾತ್ಪಾಲಯಮಾರುತೇಶ .. 67-10..

ಇತಿ ಸಪ್ತಷಷ್ಟಿತಮದಶಕಂ ಸಮಾಪ್ತಂ .

ಅಷ್ಟಷಷ್ಟಿತಮದಶಕಂ (68)

ಗಪಿಕಾನಾಂ ಆಹ್ಲಾದಪ್ರಕಟನಂ .
68 - Gopikas In the Lord’s Joyous Company

ತವ ವಿಲೋಕನಾದ್ಗೋಪಿಕಾಜನಾಃ ಪ್ರಮದಸಂಕುಲಾಃ ಪಂಕಜೇಕ್ಷಣ .

ಅಮೃತಧಾರಯಾ ಸಂಪ್ಲುತಾ ಇವ ಸ್ತಿಮಿತತಾಂ ದಧುಸ್ತ್ವತ್ಪುರೋಗತಾಃ .. 68-1..
ತದನು ಕಾಚನ ತ್ವತ್ಕರಾಂಬುಜಂ ಸಪದಿ ಗೃಹ್ಣತೀ ನಿರ್ವಿಶಂಕಿತಂ .

ಘನಪಯೋಧರೇ ಸಂವಿಧಾಯ ಸಾ ಪುಲಕಸಂವೃತಾ ತಸ್ಥುಷೀ ಚಿರಂ .. 68-2..

ತವ ವಿಭೋ ಪುರಾ ಕೋಮಲಂ ಭುಜಂ ನಿಜಗಲಾಂತರೇ ಪರ್ಯವೇಷ್ಟಯತ್ .

ಗಲಸಮುದ್ಗತಂ ಪ್ರಾಣಮಾರುತಂ ಪ್ರತಿನಿರುಂಧತೀವಾತಿಹರ್ಷುಲಾ .. 68-3..

ಅಪಗತತ್ರಪಾ ಕಾಪಿ ಕಾಮಿನೀ ತವ ಮುಖಾಂಬುಜಾತ್ಪೂಗಚರ್ವಿತಂ .

ಪ್ರತಿಗೃಹಯ್ಯ ತದ್ವಕ್ತ್ರಪಂಕಜೇ ನಿದಧತೀ ಗತಾ ಪೂರ್ಣಕಾಮತಾಂ .. 68-4..

ವಿಕರುಣೋ ವನೇ ಸಂವಿಹಾಯಮಾಮಪಗತೋಽಸಿ ಕಾ ತ್ವಾಮಿಹ ಸ್ಪೃಶೇತ್ .

ಇತಿ ಸರೋಷಯಾ ತಾವದೇಕಯಾ ಸಜಲಲೋಚನಂ ವೀಕ್ಷಿತೋ ಭವಾನ್ .. 68-5..

ಇತಿ ಮುದಾಕುಲೈರ್ವಲ್ಲವೀಜನೈಃ ಸಮಮುಪಾಗತೋ ಯಾಮುನೇ ತಟೇ .

ಮೃದುಕುಚಾಂಬರೈಃ ಕಲ್ಪಿತಾಸನೇ ಘುಸೃಣಭಾಸುರೇ ಪರ್ಯಶೋಭಥಾಃ .. 68-6..
ಕತಿವಿಧಾ ಕೃಪಾ ಕೇಽಪಿ ಸರ್ವತೋ ಧೃತದಯೋದಯಾಃ ಕೇಚಿದಾಶ್ರಿತೇ .

ಕತಿಚಿದೀದೃಶಾ ಮಾದೃಶೇಷ್ವಪೀತ್ಯಭಿಹಿತೋ ಭವಾನ್ವಲ್ಲವೀಜನೈಃ .. 68-7..
ಅಯಿ ಕುಮಾರಿಕಾ ನೈವ ಶಂಕ್ಯತಾಂ ಕಠಿನತಾ ಮಯಿ ಪ್ರೇಮಕಾತರೇ .

ಮಯಿ ತು ಚೇತಸೋ ವೋಽನುವೃತ್ತಯೇ ಕೃತಮಿದಂ ಮಯೇತ್ಯೂಚಿವಾನ್ಭವಾನ್
.. 68-8..

ಅಯಿ ನಿಶಮ್ಯತಾಂ ಜೀವವಲ್ಲಭಾಃ ಪ್ರಿಯತಮೋ ಜನೋ ನೇದೃಶೋ ಮಮ .

ತದಿಹ ರಮ್ಯತಾಂ ರಮ್ಯಯಾಮಿನೀಷ್ವನುಪರೋಧಮಿತ್ಯಾಲಪೋ ವಿಭೋ .. 68-9..
ಇತಿ ಗಿರಾಧಿಕಂಮೋದಮೇದುರೈರ್ವ್ರಜವಧೂಜನೈಃ ಸಾಕಮಾರಮನ್ .

ಕಲಿತಕೌತುಕೋ ರಾಸಖೇಲನೇ ಗುರುಪುರೀಪತೇ ಪಾಹಿ ಮಾಂ ಗದಾತ್ .. 68-10..

ಇತಿ ಅಷ್ಟಷಷ್ಟಿತಮದಶಕಂ ಸಮಾಪ್ತಂ .

ಏಕೋನಸಪ್ತತಿತಮದಶಕಂ (69)

ರಾಸಕ್ರೀಡಾ .
69 - Rasakreeda

ಕೇಶಪಾಶಧೃತಪಿಂಛಿಕಾವಿತತಿ ಸಂಚಲನ್ಮಕರಕುಂಡಲಂ
ಹಾರಜಾಲವನಮಾಲಿಕಾಲಲಿತಮಂಗರಾಗಘನಸೌರಭಂ .

ಪೀತಚೇಲಧೃತಕಾಂಚಿಕಾಂಚಿತಮುದಂಚದಂಶುಮಣಿನೂಪುರಂ
ರಾಸಕೇಲಿಪರಿಭೂಷಿತಂ ತವ ಹಿ ರೂಪಮೀಶ ಕಲಯಾಮಹೇ .. 69-1..

ತಾವದೇವ ಕೃತಮಂಡನೇ ಕಲಿತಕಂಚುಲೀಕಕುಚಮಂಡಲೇ
ಗಂಡಲೋಲಮಣಿಕುಂಡಲೇ ಯುವತಿಮಂಡಲೇಽಥ ಪರಿಮಂಡಲೇ .

ಅಂತರಾ ಸಕಲಸುಂದರೀಯುಗಲಮಿಂದಿರಾರಮಣ ಸಂಚರನ್
ಮಂಜುಲಾಂ ತದನು ರಾಸಕೇಲಿಮಯಿ ಕಂಜನಾಭ ಸಮುಪಾದಧಾಃ .. 69-2..
ವಾಸುದೇವ ತವ ಭಾಸಮಾನಮಿಹ ರಾಸಕೇಲಿರಸಸೌರಭಂ
ದೂರತೋಽಪಿ ಖಲು ನಾರದಾಗದಿತಮಾಕಲಯ್ಯ ಕುತುಕಾಕುಲಾಃ .
ವೇಷಭೂಷಣವಿಲಾಸಪೇಶಲವಿಲಾಸಿನೀಶತಸಮಾವೃತಾ
ನಾಕತೋ ಯುಗಪದಾಗತಾ ವಿಯತಿ ವೇಗತೋಽಥ ಸುರಮಂಡಲೀ .. 69-3..

ವೇಣುನಾದಕೃತತಾನದಾನಕಲಗಾನರಾಗಗತಿಯೋಜನಾ-
ಲೋಭನೀಯಮೃದುಪಾದಪಾತಕೃತತಾಲಮೇಲನಮನೋಹರಂ .

ಪಾಣಿಸಂಕ್ವಣಿತಕಂಕಣಂ ಚ ಮುಹುರಂಸಲಂಬಿತಕರಾಂಬುಜಂ
ಶ್ರೋಣಿಬಿಂಬಚಲದಂಬರಂ ಭಜತ ರಾಸಕೇಲಿರಸಡಂಬರಂ .. 69-4..

ಶ್ರದ್ಧಯಾ ವಿರಚಿತಾನುಗಾನಕೃತತಾರತಾರಮಧುರಸ್ವರೇ
ನರ್ತನೇಽಥ ಲಲಿತಾಂಗಹಾರಲುಲಿತಾಂಗಹಾರಮಣಿಭೂಷಣೇ .

ಸಮ್ಮದೇನ ಕೃತಪುಷ್ಪವರ್ಷಮಲಮುನ್ಮಿಷದ್ದಿವಿಷದಾಂ ಕುಲಂ
ಚಿನ್ಮಯೇ ತ್ವಯಿ ನಿಲೀಯಮಾನಮಿವ ಸಮ್ಮುಮೋಹ ಸವಧೂಕುಲಂ .. 69-5..

ಸ್ವಿನ್ನಸನ್ನತನುವಲ್ಲರೀ ತದನು ಕಾಪಿ ನಾಮ ಪಶುಪಾಂಗನಾ
ಕಾಂತಮಂಸಮವಲಂಬತೇ ಸ್ಮ ತವ ತಾಂತಿಭಾರಮುಕುಲೇಕ್ಷಣಾ .

ಕಾಚಿದಾಚಲಿತಕುಂತಲಾ ನವಪಟೀರಸಾರನವಸೌರಭಂ
ವಂಚನೇನ ತವ ಸಂಚುಚುಂಬ ಭುಜಮಂಚಿತೋರುಪುಲಕಾಂಕುರಂ .. 69-6..

ಕಾಪಿ ಗಂಡಭುವಿ ಸನ್ನಿಧಾಯ ನಿಜಗಂಡಮಾಕುಲಿತಕುಂಡಲಂ
ಪುಣ್ಯಪೂರನಿಧಿರನ್ವವಾಪ ತವ ಪೂಗಚರ್ವಿತರಸಾಮೃತಂ .

ಇಂದಿರಾವಿಹೃತಿಮಂದಿರಂ ಭುವನಸುಂದರಂ ಹಿ ನಟನಾಂತರೇ
ತ್ವಾಮವಾಪ್ಯ ದಧುರಂಗನಾಃ ಕಿಮು ನ ಸಮ್ಮದೋನ್ಮದದಶಾಂತರಂ .. 69-7..

ಗಾನಮೀಶ ವಿರತಂ ಕ್ರಮೇಣ ಕಿಲ ವಾದ್ಯಮೇಲನಮುಪಾರತಂ
ಬ್ರಹ್ಮಸಮ್ಮದರಸಾಕುಲಾಃ ಸದಸಿ ಕೇವಲಂ ನನೃತುರಂಗನಾಃ .

ನಾವಿದನ್ನಪಿ ಚ ನೀವಿಕಾಂ ಕಿಮಪಿ ಕುಂತಲೀಮಪಿ ಚ ಕಂಚುಲೀಂ
ಜ್ಯೋತಿಷಾಮಪಿ ಕದಂಬಕಂ ದಿವಿ ವಿಲಂಬಿತಂ ಕಿಮಪರಂ ಬ್ರುವೇ .. 69-8..

ಮೋದಸೀಮ್ನಿ ಭುವನಂ ವಿಲಾಪ್ಯ ವಿಹೃತಿಂ ಸಮಾಪ್ಯ ಚ ತತೋ ವಿಭೋ
ಕೇಲಿಸಮ್ಮೃದಿತನಿರ್ಮಲಾಂಗನವಘರ್ಮಲೇಶಸುಭಗಾತ್ಮನಾಂ .

ಮನ್ಮಥಾಸಹನಚೇತಸಾಂ ಪಶುಪಯೋಷಿತಾಂ ಸುಕೃತಚೋದಿತ-
ಸ್ತಾವದಾಕಲಿತಮೂರ್ತಿರಾದಧಿಥ ಮಾರವೀರಪರಮೋತ್ಸವಾನ್ .. 69-9..

ಕೇಲಿಭೇದಪರಿಲೋಲಿತಾಭಿರತಿಲಾಲಿತಾಭಿರಬಲಾಲಿಭಿಃ
ಸ್ವೈರಮೀಶ ನನು ಸೂರಜಾಪಯಸಿ ಚಾರು ನಾಮ ವಿಹೃತಿಂ ವ್ಯಧಾಃ .
ಕಾನನೇಽಪಿ ಚ ವಿಸಾರಿಶೀತಲಕಿಶೋರಮಾರುತಮನೋಹರೇ
ಸೂನಸೌರಭಮಯೇ ವಿಲೇಸಿಥ ವಿಲಾಸಿನೀಶತವಿಮೋಹನಂ .. 69-10..

ಕಾಮಿನೀರಿತಿ ಹಿಯಾಮಿನೀಷು ಖಲು ಕಾಮನೀಯಕನಿಧೇ ಭವಾನ್
ಪೂರ್ಣಸಮ್ಮದರಸಾರ್ಣವಂ ಕಮಪಿಯೋಗಿಗಮ್ಯಮನುಭಾವಯನ್ .

ಬ್ರಹ್ಮಶಂಕರಮುಖಾನಪೀಹ ಪಶುಪಾಂಗನಾಸು ಬಹುಮಾನಯನ್
ಭಕ್ತಲೋಕಗಮನೀಯರೂಪ ಕಮನೀಯ ಕೃಷ್ಣ ಪರಿಪಾಹಿ ಮಾಂ .. 69-11..

ಇತಿ ಏಕೋನಸಪ್ತತಿತಮದಶಕಂ ಸಮಾಪ್ತಂ

ಸಪ್ತತಿತಮದಶಕಂ (70)

ಸುದರ್ಶನಶಾಪಮೋಕ್ಷಂ ತಥಾ ಶಂಖಚೂಡ-ಅರಿಷ್ಟವಧಂ .
70 - Salvation of Sudarsana And Slaying of Shankhachuda And Arishta

ಇತಿ ತ್ವಯಿ ರಸಾಕುಲಂ ರಮಿತವಲ್ಲಭೇ ವಲ್ಲವಾಃ
ಕದಾಪಿ ಪುನರಂಬಿಕಾಕಮಿತುರಂಬಿಕಾಕಾನನೇ .

ಸಮೇತ್ಯ ಭವತಾ ಸಮಂ ನಿಶಿ ನಿಷೇವ್ಯ ದಿವ್ಯೋತ್ಸವಂ
ಸುಖಂ ಸುಷುಪುರಗ್ರಸೀದ್ವ್ರಜಪಮುಗ್ರನಾಗಸ್ತದಾ .. 70-1..

ಸಮುನ್ಮುಖಮಥೋಲ್ಮುಕೈರಭಿಹತೇಽಪಿ ತಸ್ಮಿನ್ಬಲಾ-
ದಮುಂಚತಿ ಭವತ್ಪದೇ ನ್ಯಪತಿ ಪಾಹಿ ಪಾಹೀತಿ ತೈಃ .
ತದಾ ಖಲು ಪದಾ ಭವಾನ್ಸಮುಪಗಮ್ಯ ಪಸ್ಪರ್ಶ ತಂ
ಬಭೌ ಸ ಚ ನಿಜಾಂ ತನುಂ ಸಮುಪಸಾದ್ಯ ವೈದ್ಯಾಧರೀಂ .. 70-2..

ಸುದರ್ಶನಧರ ಪ್ರಭೋ ನನು ಸುದರ್ಶನಾಖ್ಯೋಽಸ್ಮ್ಯಹಂ
ಮುನೀನ್ಕ್ವಚಿದಪಾಹಸಂ ತ ಇಹ ಮಾಂ ವ್ಯಧುರ್ವಾಹಸಂ .

ಭವತ್ಪದಸಮರ್ಪಣಾದಮಲತಾಂ ಗತೋಽಸ್ಮೀತ್ಯಸೌ
ಸ್ತುವನ್ನಿಜಪದಂಯಯೌ ವ್ರಜಪದಂ ಚ ಗೋಪಾ ಮುದಾ .. 70-3..

ಕದಾಪಿ ಖಲು ಸೀರಿಣಾ ವಿಹರತಿ ತ್ವಯಿ ಸ್ತ್ರೀಜನೈ-
ರ್ಜಹಾರ ಧನದಾನುಗಃ ಸ ಕಿಲ ಶಂಖಚೂಡೋಽಬಲಾಃ .
ಅತಿದ್ರುತಮನುದ್ರುತಸ್ತಮಥ ಮುಕ್ತನಾರೀಜನಂ
ರುರೋಜಿಥ ಶಿರೋಮಣಿಂ ಹಲಭೃತೇ ಚ ತಸ್ಯಾದದಾಃ .. 70-4..
ದಿನೇಷು ಚ ಸುಹೃಜ್ಜನೈಃ ಸಹ ವನೇಷು ಲೀಲಾಪರಂ
ಮನೋಭವಮನೋಹರಂ ರಸಿತವೇಣುನಾದಾಮೃತಂ .

ಭವಂತಮಮರೀದೃಶಾಮಮೃತಪಾರಣಾದಾಯಿನಂ
ವಿಚಿಂತ್ಯ ಕಿಮು ನಾಲಪನ್ ವಿರಹತಾಪಿತಾ ಗೋಪಿಕಾಃ .. 70-5..
ಭೋಜರಾಜಭೃತಕಸ್ತ್ವಥ ಕಶ್ಚಿತ್ಕಷ್ಟದುಷ್ಟಪಥದೃಷ್ಟಿರರಿಷ್ಟಃ .
ನಿಷ್ಠುರಾಕೃತಿರಪಷ್ಠುನಿನಾದಸ್ತಿಷ್ಠತೇ ಸ್ಮ ಭವತೇ ವೃಷರೂಪೀ .. 70-6..

ಶಾಕ್ವರೋಽಥ ಜಗತೀಧೃತಿಹಾರೀ ಮೂರ್ತಿಮೇಷ ಬೃಹತೀಂ ಪ್ರದಧಾನಃ .
ಪಂಕ್ತಿಮಾಶು ಪರಿಘೂರ್ಣ್ಯ ಪಶೂನಾಂ ಛಂದಸಾಂ ನಿಧಿಮವಾಪ ಭವಂತಂ .. 70-

7..

ತುಂಗಶೃಂಗಮುಖಮಾಶ್ವಭಿಯಂತಂ ಸಂಗೃಹಯ್ಯ ರಭಸಾದಭಿಯಂ ತಂ .

ಭದ್ರರೂಪಮಪಿ ದೈತ್ಯಮಭದ್ರಂ ಮರ್ದಯನ್ನಮದಯಃ ಸುರಲೋಕಂ .. 70-8..

ಚಿತ್ರಮದ್ಯ ಭಗವನ್ ವೃಷಘಾತಾತ್ಸುಸ್ಥಿರಾಜನಿ ವೃಷಸ್ಥಿತಿರುರ್ವ್ಯಾಂ .

ವರ್ಧತೇ ಚ ವೃಷಚೇತಸಿ ಭೂಯಾನ್ಮೋದ ಇತ್ಯಭಿನುತೋಽಸಿ ಸುರೈಸ್ತ್ವಂ .. 70-9..

ಔಕ್ಷಕಾಣಿ ಪರಿಧಾವತ ದೂರಂ ವೀಕ್ಷ್ಯತಾಮಯಮಿಹೋಕ್ಷವಿಭೇದೀ .

ಇತ್ಥಮಾತ್ತಹಸಿತೈಃ ಸಹ ಗೋಪೈರ್ಗೇಹಗಸ್ತ್ವಮವ ವಾತಪುರೇಶ .. 70-10..

ಇತಿ ಸಪ್ತತಿತಮದಶಕಂ ಸಮಾಪ್ತಂ

ಏಕಸಪ್ತತಿತಮದಶಕಂ (71)

ಕೇಶೀ ತಥಾ ವ್ಯೋಮಾಸುರವಧಂ .
71 - Slaying of Kesi And Vyomasura

ಯತ್ನೇಷು ಸರ್ವೇಷ್ವಪಿ ನಾವಕೇಶೀ ಕೇಶೀ ಸ ಭೋಜೇಶಿತುರಿಷ್ಟಬಂಧುಃ .
ತ್ವಂ ಸಿಂಧುಜಾವಾಪ್ಯ ಇತೀವ ಮತ್ವಾ ಸಂಪ್ರಾಪ್ತವಾನ್ಸಿಂಧುಜವಾಜಿರೂಪಃ .. 71-1..
ಗಂಧರ್ವತಾಮೇಷ ಗತೋಽಪಿ ರೂಕ್ಷೈರ್ನಾದೈಃ ಸಮುದ್ವೇಜಿತಸರ್ವಲೋಕಃ .

ಭವದ್ವಿಲೋಕಾವಧಿ ಗೋಪವಾಟೀಂ ಪ್ರಮರ್ದ್ಯ ಪಾಪಃ ಪುನರಾಪತತ್ತ್ವಾಂ .. 71-2..

ತಾರ್ಕ್ಷ್ಯಾರ್ಪಿತಾಂಘ್ರೇಸ್ತವ ತಾರ್ಕ್ಷ್ಯ ಏಷ ಚಿಕ್ಷೇಪ ವಕ್ಷೋಭುವಿ ನಾಮ ಪಾದಂ .

ಭೃಗೋಃ ಪದಾಘಾತಕಥಾಂ ನಿಶಮ್ಯ ಸ್ವೇನಾಪಿ ಶಕ್ಯಂ ತದಿತೀವಮೋಹಾತ್ .. 71-3..

ಪ್ರವಂಚಯನ್ನಸ್ಯ ಖುರಾಂಚಲಂ ದ್ರಾಗಮುಂ ಚ ಚಿಕ್ಷೇಪಿಥ ದೂರದೂರಂ .

ಸಮ್ಮೂರ್ಛಿತೋಽಪಿಹ್ಯತಿಮೂರ್ಛಿತೇನ ಕ್ರೋಧೋಷ್ಮಣಾಖಾದಿತುಮಾದ್ರುತಸ್ತ್ವಾಂ
.. 71-4..

ತ್ವಂ ವಾಹದಂಡೇ ಕೃತಧೀಶ್ಚ ಬಾಹಾದಂಡಂ ನ್ಯಧಾಸ್ತಸ್ಯ ಮುಖೇ ತದಾನೀಂ .

ತದ್ವೃದ್ಧಿರುದ್ಧಶ್ವಸನೋ ಗತಾಸುಃ ಸಪ್ತೀಭವನ್ನಪ್ಯಯಮೈಕ್ಯಮಾಗಾತ್ .. 71-5..

ಆಲಂಭಮಾತ್ರೇಣ ಪಶೋಃ ಸುರಾಣಾಂ ಪ್ರಸಾದಕೇ ನೂತ್ನ ಇವಾಶ್ವಮೇಧೇ .

ಕೃತೇ ತ್ವಯಾ ಹರ್ಷವಶಾತ್ಸುರೇಂದ್ರಾಸ್ತ್ವಾಂ ತುಷ್ಟುವುಃ ಕೇಶವನಾಮಧೇಯಂ .. 71-

6..

ಕಂಸಾಯ ತೇ ಶೌರಿಸುತತ್ವಮುಕ್ತ್ವಾ ತಂ ತದ್ವಧೋತ್ಕಂ ಪ್ರತಿರುಧ್ಯ ವಾಚಾ .

ಪ್ರಾಪ್ತೇನ ಕೇಶಿಕ್ಷಪಣಾವಸಾನೇ ಶ್ರೀನಾರದೇನ ತ್ವಮಭಿಷ್ಟುತೋಽಭೂಃ .. 71-7..
ಕದಾಪಿ ಗೋಪೈಃ ಸಹ ಕಾನನಾಂತೇ ನಿಲಾಯನಕ್ರೀಡನಲೋಲುಪಂ ತ್ವಾಂ .

ಮಯಾತ್ಮಜಃ ಪ್ರಾಪದುರಂತಮಾಯೋವ್ಯೋಮಾಭಿಧೋವ್ಯೋಮಚರೋಪರೋಧೀ
.. 71-8..

ಸ ಚೋರಪಾಲಾಯಿತವಲ್ಲವೇಷು ಚೋರಾಯಿತೋ ಗೋಪಶಿಶೂನ್ಪಶೂಂಶ್ಚ .
ಗುಹಾಸು ಕೃತ್ವಾ ಪಿದಧೇ ಶಿಲಾಭಿಸ್ತ್ವಯಾ ಚ ಬುದ್ಧ್ವಾ ಪರಿಮರ್ದಿತೋಽಭೂತ್ ..

71-9..

ಏವಂವಿಧೈಶ್ಚಾದ್ಭುತಕೇಲಿಭೇದೈರಾನಂದಮೂರ್ಛಾಮತುಲಾಂ ವ್ರಜಸ್ಯ .
ಪದೇ ಪದೇ ನೂತನಯನ್ನಸೀಮಾಂ ಪರಾತ್ಮರೂಪಿನ್ಪವನೇಶಪಾಯಾಃ .. 71-10..
ಇತಿ ಏಕಚತ್ವಾರಿಂಶದಶಕಂ ಸಮಾಪ್ತಂ .

ದ್ವಿಸಪ್ತತಿತಮದಶಕಂ (72)

ಅಕ್ರೂರಗೋಕುಲಯಾತ್ರಾ .
72 - Akrura’s Journey To Gokula

ಕಂಸೋಽಥ ನಾರದಗಿರಾ ವ್ರಜವಾಸಿನಂ ತ್ವಾ-
ಮಾಕರ್ಣ್ಯ ದೀರ್ಣಹೃದಯಃ ಸ ಹಿ ಗಾಂದಿನೇಯಂ .

ಆಹೂಯ ಕಾರ್ಮುಕಮಖಚ್ಛಲತೋ ಭವಂತ-

ಮಾನೇತುಮೇನಮಹಿನೋದಹಿನಾಥಶಾಯಿನ್ .. 72-1..

ಅಕ್ರೂರ ಏಷ ಭವದಂಘ್ರಿಪರಶ್ಚಿರಾಯ
ತ್ವದ್ದರ್ಶನಾಕ್ಷಮಮನಾಃ ಕ್ಷಿತಿಪಾಲಭೀತ್ಯಾ .
ತಸ್ಯಾಜ್ಞಯೈವ ಪುನರೀಕ್ಷಿತುಮುದ್ಯತಸ್ತ್ವಾ-
ಮಾನಂದಭಾರಮತಿಭೂರಿತರಂ ಬಭಾರ .. 72-2..

ಸೋಽಯಂ ರಥೇನ ಸುಕೃತೀ ಭವತೋ ನಿವಾಸಂ
ಗಚ್ಛನ್ಮನೋರಥಗಣಾಂಸ್ತ್ವಯಿ ಧಾರ್ಯಮಾಣಾನ್ .

ಆಸ್ವಾದಯನ್ಮುಹುರಪಾಯಭಯೇನ ದೈವಂ
ಸಂಪ್ರಾರ್ಥಯನ್ಪಥಿ ನ ಕಿಂಚಿದಪಿ ವ್ಯಜಾನಾತ್ .. 72-3..

ದ್ರಕ್ಷ್ಯಾಮಿ ವೇದಶತಗೀತಗತಿಂ ಪುಮಾಂಸಂ
ಸ್ಪ್ರಕ್ಷ್ಯಾಮಿ ಕಿಂಸ್ವಿದಪಿನಾಮ ಪರಿಷ್ವಜೇಯಂ .

ಕಿಂ ವಕ್ಷ್ಯತೇ ಸ ಖಲು ಮಾಂ ಕ್ವನು ವೀಕ್ಷಿತಃ ಸ್ಯಾ-
ದಿತ್ಥಂ ನಿನಾಯ ಸ ಭವನ್ಮಯಮೇವ ಮಾರ್ಗಂ .. 72-4..

ಭೂಯಃ ಕ್ರಮಾದಭಿವಿಶನ್ಭವದಂಘ್ರಿಪೂತಂ
ವೃಂದಾವನಂ ಹರವಿರಿಂಚಸುರಾಭಿವಂದ್ಯಂ .

ಆನಂದಮಗ್ನ ಇವ ಲಗ್ನ ಇವ ಪ್ರಮೋಹೇ
ಕಿಂ ಕಿಂ ದಶಾಂತರಮವಾಪ ನ ಪಂಕಜಾಕ್ಷ .. 72-5..

ಪಶ್ಯನ್ನವಂದತ ಭವದ್ವಿಹೃತಿಸ್ಥಲಾನಿ
ಪಾಂಸುಷ್ವವೇಷ್ಟತ ಭವಚ್ಚರಣಾಂಕಿತೇಷು .
ಕಿಂ ಬ್ರೂಮಹೇ ಬಹುಜನಾ ಹಿ ತದಾಪಿ ಜಾತಾ
ಏವಂ ತು ಭಕ್ತಿತರಲಾ ವಿರಲಾಃ ಪರಾತ್ಮನ್ .. 72-6..

ಸಾಯಂ ಸ ಗೋಪಭವನಾನಿ ಭವಚ್ಚರಿತ್ರ-
ಗೀತಾಮೃತಪ್ರಸೃತಕರ್ಣರಸಾಯನಾನಿ .

ಪಶ್ಯನ್ಪ್ರಮೋದಸರಿದೇವ ಕಿಲೋಹ್ಯಮಾನೋ
ಗಚ್ಛನ್ಭವದ್ಭವನಸನ್ನಿಧಿಮನ್ವಯಾಸೀತ್ .. 72-7..

ತಾವದ್ದದರ್ಶ ಪಶುದೋಹವಿಲೋಕಲೋಲಂ
ಭಕ್ತೋತ್ತಮಾಗತಿಮಿವ ಪ್ರತಿಪಾಲಯಂತಂ .

ಭೂಮನ್ ಭವಂತಮಯಮಗ್ರಜವಂತಮಂತ-
ರ್ಬ್ರಹ್ಮಾನುಭೂತಿರಸಸಿಂಧುಮಿವೋದ್ವಮಂತಂ .. 72-8..

ಸಾಯಂತನಾಪ್ಲವವಿಶೇಷವಿವಿಕ್ತಗಾತ್ರೌ
ದ್ವೌ ಪೀತನೀಲರುಚಿರಾಂಬರಲೋಭನೀಯೌ .

ನಾತಿಪ್ರಪಂಚಧೃತಭೂಷಣಚಾರುವೇಷೌ

ಮಂದಸ್ಮಿತಾರ್ದ್ರವದನೌ ಸಯುವಾಂ ದದರ್ಶ .. 72-9..

ದೂರಾದ್ರಥಾತ್ಸಮವರುಹ್ಯ ನಮಂತಮೇನ-

ಮುತ್ಥಾಪ್ಯ ಭಕ್ತಕುಲಮೌಲಿಮಥೋಪಗೂಹನ್ .

ಹರ್ಷಾನ್ಮಿತಾಕ್ಷರಗಿರಾ ಕುಶಲಾನುಯೋಗೀ
ಪಾಣಿಂ ಪ್ರಗೃಹ್ಯ ಸಬಲೋಽಥ ಗೃಹಂ ನಿನೇಥ .. 72-10..

ನಂದೇನ ಸಾಕಮಮಿತಾದರಮರ್ಚಯಿತ್ವಾ
ತಂ ಯಾದವಂ ತದುದಿತಾಂ ನಿಶಮಯ್ಯ ವಾರ್ತಾಂ .

ಗೋಪೇಷು ಭೂಪತಿನಿದೇಶಕಥಾಂ ನಿವೇದ್ಯ
ನಾನಾಕಥಾಭಿರಿಹ ತೇನ ನಿಶಾಮನೈಷೀಃ .. 72-11..
ಚಂದ್ರಾಗೃಹೇ ಕಿಮುತ ಚಂದ್ರಭಗಾಗೃಹೇ ನು
ರಾಧಾಗೃಹೇ ನು ಭವನೇ ಕಿಮು ಮೈತ್ರವಿಂದೇ .

ಧೂರ್ತ್ತೋ ವಿಲಂಬತ ಇತಿ ಪ್ರಮದಾಭಿರುಚ್ಚೈ-
ರಾಶಂಕಿತೋ ನಿಶಿ ಮರುತ್ಪುರನಾಥ ಪಾಯಾಃ .. 72-12..
ಇತಿ ದ್ವಿಸಪ್ತತಿತಮದಶಕಂ ಸಮಾಪ್ತಂ .

ತ್ರಿಸಪ್ತತಿತಮದಶಕಂ (73)

ಶ್ರೀಕೃಷ್ಣಸ್ಯ ಮಥುರಾಯಾತ್ರಾ .
73 - The Lord Leaving For Mathura

ನಿಶಮಯ್ಯ ತವಾಥಯಾನವಾರ್ತಾಂ ಭೃಶಮಾರ್ತಾಃ ಪಶುಪಾಲಬಾಲಿಕಾಸ್ತಾಃ .
ಕಿಮಿದಂ ಕಿಮಿದಂ ಕಥನ್ನ್ವಿತೀಮಾಃ ಸಮವೇತಾಃ ಪರಿದೇವಿತಾನ್ಯಕುರ್ವನ್ .. 73-1..

ಕರುಣಾನಿಧಿರೇಷ ನಂದಸೂನುಃ ಕಥಮಸ್ಮಾನ್ವಿಸೃಜೇದನನ್ಯನಾಥಾಃ .
ಬತ ನಃ ಕಿಮು ದೈವಮೇವಮಾಸೀದಿತಿ ತಾಸ್ತ್ವದ್ಗತಮಾನಸಾ ವಿಲೇಪುಃ .. 73-2..
ಚರಮಪ್ರಹರೇ ಪ್ರತಿಷ್ಠಮಾನಃ ಸಹ ಪಿತ್ರಾ ನಿಜಮಿತ್ರಮಂಡಲೈಶ್ಚ .
ಪರಿತಾಪಭರಂ ನಿತಂಬಿನೀನಾಂ ಶಮಯಿಷ್ಯನ್ ವ್ಯಮುಚಸ್ಸಖಾಯಮೇಕಂ .. 73-

3..

ಅಚಿರಾದುಪಯಾಮಿ ಸನ್ನಿಧಿಂ ವೋ ಭವಿತಾ ಸಾಧು ಮಯೈವ ಸಂಗಮಶ್ರೀಃ .
ಅಮೃತಾಂಬುನಿಧೌ ನಿಮಜ್ಜಯಿಷ್ಯೇ ದ್ರುತಮಿತ್ಯಾಶ್ವಸಿತಾ ವಧೂರಕಾರ್ಷೀಃ .. 73-4..
ಸವಿಷಾದಭರಂ ಸಯಾಚ್ಞಮುಚ್ಚೈರತಿದೂರಂ ವನಿತಾಭಿರೀಕ್ಷ್ಯಮಾಣಃ .

ಮೃದು ತದ್ದಿಶಿ ಪಾತಯನ್ನಪಾಂಗಾನ್ ಸಬಲೋಽಕ್ರೂರರಥೇನ ನಿರ್ಗತೋಽಭೂಃ ..
73-5..

ಅನಸಾ ಬಹುಲೇನ ವಲ್ಲವಾನಾಂ ಮನಸಾ ಚನುಗತೋಽಥ ವಲ್ಲಭಾನಾಂ .

ವನಮಾರ್ತಮೃಗಂ ವಿಷಣ್ಣವೃಕ್ಷಂ ಸಮತೀತೋಯಮುನಾತಟೀಮಯಾಸೀಃ .. 73-
6..

ನಿಯಮಾಯ ನಿಮಜ್ಯ ವಾರಿಣಿ ತ್ವಾಮಭಿವೀಕ್ಷ್ಯಾಥ ರಥೇಽಪಿ ಗಾಂದಿನೇಯಃ .
ವಿವಶೋಽಜನಿ ಕಿನ್ನ್ವಿದಂ ವಿಭೋಸ್ತೇ ನನು ಚಿತ್ರಂ ತ್ವವಲೋಕನಂ ಸಮಂತಾತ್ ..

73-7..

ಪುನರೇಷ ನಿಮಜ್ಯ ಪುಣ್ಯಶಾಲೀ ಪುರುಷಂ ತ್ವಾಂ ಪರಮಂ ಭುಜಂಗಭೋಗೇ .

ಅರಿಕಂಬುಗದಾಂಬುಜೈಃ ಸ್ಫುರಂತಂ ಸುರಸಿದ್ಧೌಘಪರೀತಮಾಲುಲೋಕೇ .. 73-8..

ಸ ತದಾ ಪರಮಾತ್ಮಸೌಖ್ಯಸಿಂಧೌ ವಿನಿಮಗ್ನಃ ಪ್ರಣುವನ್ಪ್ರಕಾರಭೇದೈಃ .
ಅವಿಲೋಕ್ಯ ಪುನಶ್ಚ ಹರ್ಷಸಿಂಧೋರನುವೃತ್ಯಾ ಪುಲಕಾವೃತೋ ಯಯೌ ತ್ವಾಂ ..

73-9..

ಕಿಮು ಶೀತಲಿಮಾ ಮಹಾನ್ ಜಲೇಯತ್ಪುಲಕೋಽಸಾವಿತಿ ಚೋದಿತೇನ ತೇನ .

ಅತಿಹರ್ಷನಿರುತ್ತರೇಣ ಸಾರ್ಧಂ ರಥವಾಸೀ ಪವನೇಶ ಪಾಹಿ ಮಾಂ ತ್ವಂ .. 73-10..

ಇತಿ ತ್ರಿಸಪ್ತತಿತಮದಶಕಂ ಸಮಾಪ್ತಂ .

ಚತುಃಸಪ್ತತಿತಮದಶಕಂ (74)

ಭಗವತಃ ಮಥುರಾಪುರೀಪ್ರವೇಶಂ .
74 - Entry of the Lord Into Mathura

ಸಂಪ್ರಾಪ್ತೋ ಮಥುರಾಂ ದಿನಾರ್ಧವಿಗಮೇ ತತ್ರಾಂತರಸ್ಮಿನ್ವಸ-

ನ್ನಾರಾಮೇ ವಿಹಿತಾಶನಃ ಸಖಿಜನೈರ್ಯಾತಃ ಪುರೀಮೀಕ್ಷಿತುಂ .

ಪ್ರಾಪೋ ರಾಜಪಥಂ ಚಿರಶ್ರುತಿಧೃತವ್ಯಾಲೋಕಕೌತೂಹಲ-

ಸ್ತ್ರೀಪುಂಸೋದ್ಯದಗಣ್ಯಪುಣ್ಯನಿಗಲೈರಾಕೃಷ್ಯಮಾಣೋ ನು ಕಿಂ .. 74-1..

ತ್ವತ್ಪಾದದ್ಯುತಿವತ್ಸರಾಗಸುಭಗಾಸ್ತ್ವನ್ಮೂರ್ತಿವದ್ಯೋಷಿತಃ
ಸಂಪ್ರಾಪ್ತಾ ವಿಲಸತ್ಪಯೋಧರರುಚೋ ಲೋಲಾ ಭವದ್ದೃಷ್ಟಿವತ್ .

ಹಾರಿಣ್ಯಸ್ತ್ವದುರಸ್ಸ್ಥಲೀವದಯಿ ತೇ ಮಂದಸ್ಮಿತಪ್ರೌಢಿವ-

ನ್ನೈರ್ಮಲ್ಯೋಲ್ಲಸಿತಾಃ ಕಚೌಘರುಚಿವದ್ರಾಜತ್ಕಲಾಪಾಶ್ರಿತಾಃ .. 74-2..
ತಾಸಾಮಾಕಲಯನ್ನಪಾಂಗವಲನೈರ್ಮೋದಂ ಪ್ರಹರ್ಷಾದ್ಭುತ-

nArAyaNIyam.pdf 99



ನಾರಾಯಣೀಯಂ

ವ್ಯಾಲೋಲೇಷು ಜನೇಷು ತತ್ರ ರಜಕಂ ಕಂಚಿತ್ಪಟೀಂ ಪ್ರಾರ್ಥಯನ್ .

ಕಸ್ತೇ ದಾಸ್ಯತಿ ರಾಜಕೀಯವಸನಂಯಾಹೀತಿ ತೇನೋದಿತಃ
ಸದ್ಯಸ್ತಸ್ಯ ಕರೇಣ ಶೀರ್ಷಮಹೃಥಾಃ ಸೋಽಪ್ಯಾಪ ಪುಣ್ಯಾಂ ಗತಿಂ .. 74-3..

ಭೂಯೋ ವಾಯಕಮೇಕಮಾಯತಮತಿಂ ತೋಷೇಣ ವೇಷೋಚಿತಂ
ದಾಶ್ವಾಂಸಂ ಸ್ವಪದಂ ನಿನೇಥ ಸುಕೃತಂ ಕೋ ವೇದ ಜೀವಾತ್ಮನಾಂ .

ಮಾಲಾಭಿಃ ಸ್ತಬಕೈಃ ಸ್ತವೈರಪಿ ಪುನರ್ಮಾಲಾಕೃತಾ ಮಾನಿತೋ
ಭಕ್ತಿಂ ತೇನ ವೃತಾಂ ದಿದೇಶಿಥ ಪರಾಂ ಲಕ್ಷ್ಮೀಂ ಚ ಲಕ್ಷ್ಮೀಪತೇ .. 74-4..

ಕುಬ್ಜಾಮಬ್ಜವಿಲೋಚನಾಂ ಪಥಿ ಪುನರ್ದೃಷ್ಟ್ವಾಂಗರಾಗೇ ತಯಾ
ದತ್ತೇ ಸಾಧು ಕಿಲಾಂಗರಾಗಮದದಾಸ್ತಸ್ಯಾ ಮಹಾಂತಂ ಹೃದಿ .

ಚಿತ್ತಸ್ಥಾಮೃಜುತಾಮಥ ಪ್ರಥಯಿತುಂ ಗಾತ್ರೇಽಪಿ ತಸ್ಯಾಃ ಸ್ಫುಟಂ
ಗೃಹ್ಣನ್ಮಂಜುಕರೇಣ ತಾಮುದನಯಸ್ತಾವಜ್ಜಗತ್ಸುಂದರೀಂ .. 74-5..

ತಾವನ್ನಿಶ್ಚಿತವೈಭವಾಸ್ತವ ವಿಭೋ ನಾತ್ಯಂತಪಾಪಾ ಜನಾ
ಯತ್ಕಿಂಚಿದ್ದದತೇ ಸ್ಮ ಶಕ್ತ್ಯನುಗುಣಂ ತಾಂಬೂಲಮಾಲ್ಯಾದಿಕಂ .

ಗೃಹ್ಣಾನಃ ಕುಸುಮಾದಿ ಕಿಂಚನ ತದಾ ಮಾರ್ಗೇ ನಿಬದ್ಧಾಂಜಲಿ-

ರ್ನಾತಿಷ್ಠಂ ಬತ ಹಾ ಯತೋಽದ್ಯ ವಿಪುಲಾಮಾರ್ತಿಂ ವ್ರಜಾಮಿ ಪ್ರಭೋ .. 74-6..

ಏಷ್ಯಾಮೀತಿ ವಿಮುಕ್ತಯಾಪಿ ಭಗವನ್ನಾಲೇಪದಾತ್ರ್ಯಾ ತಯಾ
ದೂರಾತ್ಕಾತರಯಾ ನಿರೀಕ್ಷಿತಗತಿಸ್ತ್ವಂ ಪ್ರಾವಿಶೋ ಗೋಪುರಂ .

ಆಘೋಷಾನುಮಿತತ್ವದಾಗಮಮಹಾಹರ್ಷೋಲ್ಲಲದ್ದೇವಕೀ-
ವಕ್ಷೋಜಪ್ರಗಲತ್ಪಯೋರಸಮಿಷಾತ್ತ್ವತ್ಕೀರ್ತಿರಂತರ್ಗತಾ .. 74-7..

ಆವಿಷ್ಟೋ ನಗರೀಂ ಮಹೋತ್ಸವವತೀಂ ಕೋದಂಡಶಾಲಾಂ ವ್ರಜನ್
ಮಾಧುರ್ಯೇಣ ನು ತೇಜಸಾ ನು ಪುರುಷೈರ್ದೂರೇಣ ದತ್ತಾಂತರಃ .
ಸ್ರಗ್ಭಿರ್ಭೂಷಿತಮರ್ಚಿತಂ ವರಧನುರ್ಮಾಮೇತಿ ವಾದಾತ್ಪುರಃ
ಪ್ರಾಗೃಹ್ಣಾಃ ಸಮರೋಪಯಃ ಕಿಲ ಸಮಾಕ್ರಾಕ್ಷೀರಭಾಂಕ್ಷೀರಪಿ .. 74-8..

ಶ್ವಃ ಕಂಸಕ್ಷಪಣೋತ್ಸವಸ್ಯ ಪುರತಃ ಪ್ರಾರಂಭತೂರ್ಯೋಪಮ-

ಶ್ಚಾಪಧ್ವಂಸಮಹಾಧ್ವನಿಸ್ತವ ವಿಭೋ ದೇವಾನರೋಮಾಂಚಯತ್ .

ಕಂಸಸ್ಯಾಪಿ ಚ ವೇಪಥುಸ್ತದುದಿತಃ ಕೋದಂಡಖಂಡದ್ವಯೀ-
ಚಂಡಾಭ್ಯಾಹತರಕ್ಷಿಪೂರುಷರವೈರುತ್ಕೂಲಿತೋಽಭೂತ್ತ್ವಯಾ .. 74-9..

ಶಿಷ್ಟೈರ್ದುಷ್ಟಜನೈಶ್ಚ ದೃಷ್ಟಮಹಿಮಾ ಪ್ರೀತ್ಯಾ ಚ ಭೀತ್ಯಾ ತತಃ
ಸಂಪಶ್ಯನ್ಪುರಸಂಪದಂ ಪ್ರವಿಚರನ್ಸಾಯಂ ಗತೋ ವಾಟಿಕಾಂ .

ಶ್ರೀದಾಮ್ನಾ ಸಹ ರಾಧಿಕಾವಿರಹಜಂ ಖೇದಂ ವದನ್ಪ್ರಸ್ವಪ-

ನ್ನಾನಂದನ್ನವತಾರಕಾರ್ಯಘಟನಾದ್ವಾತೇಶ ಸಂರಕ್ಷ ಮಾಂ .. 74-10..

ಇತಿ ಚತುಃಸಪ್ತತಿತಮದಶಕಂ ಸಮಾಪ್ತಂ .

ಪಂಚಸಪ್ತತಿತಮದಶಕಂ (75)

ಕಂಸವಧಂ .
75 - Slaying of Kamsa

ಪ್ರಾತಃ ಸಂತ್ರಸ್ತಭೋಜಕ್ಷಿತಿಪತಿವಚಸಾ ಪ್ರಸ್ತುತೇ ಮಲ್ಲತೂರ್ಯೇ
ಸಂಘೇ ರಾಜ್ಞಾಂ ಚ ಮಂಚಾನಭಿಯಯುಷಿ ಗತೇ ನಂದಗೋಪೇಽಪಿ ಹರ್ಮ್ಯಂ .

ಕಂಸೇ ಸೌಧಾಧಿರೂಢೇ ತ್ವಮಪಿ ಸಹಬಲಃ ಸಾನುಗಶ್ಚಾರುವೇಷೋ
ರಂಗದ್ವಾರಂ ಗತೋಽಭೂಃ ಕುಪಿತಕುವಲಯಾಪೀಡನಾಗಾವಲೀಢಂ .. 75-1..

ಪಾಪಿಷ್ಠಾಪೇಹಿ ಮಾರ್ಗಾದ್ದ್ರುತಮಿತಿ ವಚಸಾ ನಿಷ್ಠುರಕ್ರುದ್ಧಬುದ್ಧೇ-
ರಂಬಷ್ಠಸ್ಯ ಪ್ರಣೋದಾದಧಿಕಜವಜುಷಾ ಹಸ್ತಿನಾ ಗೃಹ್ಯಮಾಣಃ .
ಕೇಲೀಮುಕ್ತೋಽಥ ಗೋಪೀಕುಚಕಲಶಚಿರಸ್ಪರ್ಧಿನಂ ಕುಂಭಮಸ್ಯ
ವ್ಯಾಹತ್ಯಾಲೀಯಥಾಸ್ತ್ವಂ ಚರಣಭುವಿ ಪುನರ್ನಿರ್ಗತೋ ವಲ್ಗುಹಾಸೀ .. 75-2..

ಹಸ್ತಪ್ರಾಪ್ಯೋಽಪ್ಯಗಮ್ಯೋ ಝಟಿತಿ ಮುನಿಜನಸ್ಯೇವ ಧಾವನ್ಗಜೇಂದ್ರಂ
ಕ್ರೀಡನ್ನಾಪತ್ಯ ಭೂಮೌ ಪುನರಭಿಪತತಸ್ತಸ್ಯ ದಂತಂ ಸಜೀವಂ .

ಮೂಲಾದುನ್ಮೂಲ್ಯ ತನ್ಮೂಲಗಮಹಿತಮಹಾಮೌಕ್ತಿಕಾನ್ಯಾತ್ಮಮಿತ್ರೇ
ಪ್ರಾದಾಸ್ತ್ವಂ ಹಾರಮೇಭಿರ್ಲಲಿತವಿರಚಿತಂ ರಾಧಿಕಾಯೈ ದಿಶೇತಿ .. 75-3..

ಗೃಹ್ಣಾನಂ ದಂತಮಂಸೇ ಯುತಮಥ ಹಲಿನಾ ರಂಗಮಂಗಾವಿಶಂತಂ
ತ್ವಾಂ ಮಂಗಲ್ಯಾಂಗಭಂಗೀರಭಸಹೃತಮನೋಲೋಚನಾ ವೀಕ್ಷ್ಯ ಲೋಕಾಃ .
ಹಂಹೋ ಧನ್ಯೋ ನು ನಂದೋ ನ ಹಿ ನ ಹಿ ಪಶುಪಾಲಾಂಗನಾ ನೋಯಶೋದಾ
ನೋ ನೋ ಧನ್ಯೇಕ್ಷಣಾಃ ಸ್ಮಸ್ತ್ರಿಜಗತಿ ವಯಮೇವೇತಿ ಸರ್ವೇ ಶಶಂಸುಃ .. 75-4..
ಪೂರ್ಣಂ ಬ್ರಹ್ಮೈವ ಸಾಕ್ಷಾನ್ನಿರವಧಿಪರಮಾನಂದಸಾಂದ್ರಪ್ರಕಾಶಂ
ಗೋಪೇಷು ತ್ವಂ ವ್ಯಲಾಸೀರ್ನ ಖಲು ಬಹುಜನೈಸ್ತಾವದಾವೇದಿತೋಽಭೂಃ .
ದೃಷ್ಟ್ವಾಥ ತ್ವಾಂ ತದೇದಂಪ್ರಥಮಮುಪಗತೇ ಪುಣ್ಯಕಾಲೇ ಜನೌಘಾಃ
ಪೂರ್ಣಾನಂದಾ ವಿಪಾಪಾಃ ಸರಸಮಭಿಜಗುಸ್ತ್ವತ್ಕೃತಾನಿ ಸ್ಮೃತಾನಿ .. 75-5..

ಚಾಣೂರೋ ಮಲ್ಲವೀರಸ್ತದನು ನೃಪಗಿರಾ ಮುಷ್ಟಿಕೋ ಮುಷ್ಟಿಶಾಲೀ
ತ್ವಾಂ ರಾಮಂ ಚಾಭಿಪೇದೇ ಝಟಝಟಿತಿಮಿಥೋ ಮುಷ್ಟಿಪಾತಾತಿರೂಕ್ಷಂ .

ಉತ್ಪಾತಾಪಾತನಾಕರ್ಷಣವಿವಿಧರಣಾನ್ಯಾಸತಾಂ ತತ್ರ ಚಿತ್ರಂ

ಮೃತ್ಯೋಃ ಪ್ರಾಗೇವಮಲ್ಲಪ್ರಭುರಗಮದಯಂಭೂರಿಶೋ ಬಂಧಮೋಕ್ಷಾನ್ .. 75-

6..

ಹಾ ಧಿಕ್ಕಷ್ಟಂ ಕುಮಾರೌ ಸುಲಲಿತವಪುಷೌ ಮಲ್ಲವೀರೌ ಕಠೋರೌ
ನ ದ್ರಕ್ಷ್ಯಾಮೋ ವ್ರಜಾಮಸ್ತ್ವರಿತಮಿತಿ ಜನೇ ಭಾಷಮಾಣೇ ತದಾನೀಂ .

ಚಾಣೂರಂ ತಂ ಕರೋದ್ಭ್ರಾಮಣವಿಗಲದಸುಂ ಪೋಥಯಾಮಾಸಿಥೋರ್ವ್ಯಾಂ
ಪಿಷ್ಟೋಽಭೂನ್ಮುಷ್ಟಿಕೋಽಪಿ ದ್ರುತಮಥ ಹಲಿನಾ ನಷ್ಟಶಿಷ್ಟೈರ್ದಧಾವೇ .. 75-7..

ಕಂಸಸ್ಸಂವಾರ್ಯ ತೂರ್ಯಂ ಖಲಮತಿರವಿದನ್ಕಾರ್ಯಮಾರ್ಯಾನ್ ಪಿತೄಂಸ್ತಾ-
ನಾಹಂತುಂ ವ್ಯಾಪ್ತಮೂರ್ತೇಸ್ತವ ಚ ಸಮಶಿಷದ್ದೂರಮುತ್ಸಾರಣಾಯ .

ರುಷ್ಟೋ ದುಷ್ಟೋಕ್ತಿಭಿಸ್ತ್ವಂ ಗರುಡ ಇವ ಗಿರಿಂ ಮಂಚಮಂಚನ್ನುದಂಚತ್
ಖಡ್ಗವ್ಯಾವದ್ಗದುಸ್ಸಂಗ್ರಹಮಪಿ ಚ ಹಠಾತ್ಪ್ರಾಗ್ರಹೀರೌಗ್ರಸೇನಿಂ .. 75-8..

ಸದ್ಯೋ ನಿಷ್ಪಿಷ್ಟಸಂಧಿಂ ಭುವಿ ನರಪತಿಮಾಪಾತ್ಯ ತಸ್ಯೋಪರಿಷ್ಟಾತ್
ತ್ವಯ್ಯಾಪಾತ್ಯೇ ತದೈವ ತ್ವದುಪರಿ ಪತಿತಾ ನಾಕಿನಾಂ ಪುಷ್ಪವೃಷ್ಟಿಃ .
ಕಿಂ ಕಿಂ ಬ್ರೂಮಸ್ತದಾನೀಂ ಸತತಮಪಿ ಭಿಯಾ ತ್ವದ್ಗತಾತ್ಮಾ ಸ ಭೇಜೇ
ಸಾಯುಜ್ಯಂ ತ್ವದ್ವಧೋತ್ಥಾ ಪರಮ ಪರಮಿಯಂ ವಾಸನಾ ಕಾಲನೇಮೇಃ .. 75-9..
ತದ್ಭ್ರಾತೄನಷ್ಟ ಪಿಷ್ಟ್ವಾ ದ್ರುತಮಥ ಪಿತರೌ ಸನ್ನಮನ್ನುಗ್ರಸೇನಂ
ಕೃತ್ವಾ ರಾಜಾನಮುಚ್ಚೈರ್ಯದುಕುಲಮಖಿಲಂಮೋದಯನ್ಕಾಮದಾನೈಃ .
ಭಕ್ತಾನಾಮುತ್ತಮಂ ಚೋದ್ಧವಮಮರಗುರೋರಾಪ್ತನೀತಿಂ ಸಖಾಯಂ
ಲಬ್ಧ್ವಾ ತುಷ್ಟೋ ನಗರ್ಯಾಂ ಪವನಪುರಪತೇ ರುಂಧಿ ಮೇ ಸರ್ವರೋಗಾನ್ ..

75-10..

ಇತಿ ಪಂಚಸಪ್ತತಿತಮದಶಕಂ ಸಮಾಪ್ತಂ .

ಷಟ್ಸಪ್ತತಿತಮದಶಕಂ (76)

ಉದ್ಧವದೌತ್ಯಂ .
76 - Uddhava Sent As A Messenger To the Gopikas

ಗತ್ವಾ ಸಾಂದೀಪನಿಮಥ ಚತುಷ್ಷಷ್ಟಿಮಾತ್ರೈರಹೋಭಿಃ
ಸರ್ವಜ್ಞಸ್ತ್ವಂ ಸಹ ಮುಸಲಿನಾ ಸರ್ವವಿದ್ಯಾಂ ಗೃಹೀತ್ವಾ .
ಪುತ್ರಂ ನಷ್ಟಂ ಯಮನಿಲಯನಾದಾಹೃತಂ ದಕ್ಷಿಣಾರ್ಥಂ
ದತ್ತ್ವಾ ತಸ್ಮೈ ನಿಜಪುರಮಗಾ ನಾದಯನ್ಪಾಂಚಜನ್ಯಂ .. 76-1..

ಸ್ಮೃತ್ವಾ ಸ್ಮೃತ್ವಾ ಪಶುಪಸುದೃಶಃ ಪ್ರೇಮಭಾರಪ್ರಣುನ್ನಾಃ
ಕಾರುಣ್ಯೇನ ತ್ವಮಪಿ ವಿವಶಃ ಪ್ರಹಿಣೋರುದ್ಧವಂ ತಂ .

ಕಿಂಚಾಮುಷ್ಮೈ ಪರಮಸುಹೃದೇ ಭಕ್ತವರ್ಯಾಯ ತಾಸಾಂ
ಭಕ್ತ್ಯುದ್ರೇಕಂ ಸಕಲಭುವನೇ ದುರ್ಲಭಂ ದರ್ಶಯಿಷ್ಯನ್ .. 76-2..

ತ್ವನ್ಮಾಹಾತ್ಮ್ಯಪ್ರಥಿಮಪಿಶುನಂ ಗೋಕುಲಂ ಪ್ರಾಪ್ಯ ಸಾಯಂ
ತ್ವದ್ವಾರ್ತಾಭಿರ್ಬಹು ಸ ರಮಯಾಮಾಸ ನಂದಂಯಶೋದಾಂ .

ಪ್ರಾತರ್ದೃಷ್ಟ್ವಾ ಮಣಿಮಯರಥಂ ಶಂಕಿತಾಃ ಪಂಕಜಾಕ್ಷ್ಯಃ
ಶ್ರುತ್ವಾ ಪ್ರಾಪ್ತಂ ಭವದನುಚರಂ ತ್ಯಕ್ತಕಾರ್ಯಾಃ ಸಮೀಯುಃ .. 76-3..
ದೃಷ್ಟ್ವಾ ಚೈನಂ ತ್ವದುಪಮಲಸದ್ವೇಷಭೂಷಾಭಿರಾಮಂ
ಸ್ಮೃತ್ವಾ ಸ್ಮೃತ್ವಾ ತವ ವಿಲಸಿತಾನ್ಯುಚ್ಚಕೈಸ್ತಾನಿ ತಾನಿ .

ರುದ್ಧಾಲಾಪಾಃ ಕಥಮಪಿ ಪುನರ್ಗದ್ಗದಾಂ ವಾಚಮೂಚುಃ
ಸೌಜನ್ಯಾದೀನ್ನಿಜಪರಭಿದಾಮಪ್ಯಲಂ ವಿಸ್ಮರಂತ್ಯಃ .. 76-4..
ಶ್ರೀಮನ್ ಕಿಂ ತ್ವಂ ಪಿತೃಜನಕೃತೇ ಪ್ರೇಷಿತೋ ನಿರ್ದಯೇನ
ಕ್ವಾಸೌ ಕಾಂತೋ ನಗರಸುದೃಶಾಂ ಹಾ ಹರೇ ನಾಥ ಪಾಯಾಃ .
ಆಶ್ಲೇಷಾಣಾಮಮೃತವಪುಷೋ ಹಂತ ತೇ ಚುಂಬನಾನಾ-
ಮುನ್ಮಾದಾನಾಂ ಕುಹಕವಚಸಾಂ ವಿಸ್ಮರೇತ್ಕಾಂತ ಕಾ ವಾ .. 76-5..

ರಾಸಕ್ರೀಡಾಲುಲಿತಲಲಿತಂ ವಿಶ್ಲಥತ್ಕೇಶಪಾಶಂ
ಮಂದೋದ್ಭಿನ್ನಶ್ರಮಜಲಕಣಂ ಲೋಭನೀಯಂ ತ್ವದಂಗಂ .

ಕಾರುಣ್ಯಾಬ್ಧೇ ಸಕೃದಪಿ ಸಮಾಲಿಂಗಿತುಂ ದರ್ಶಯೇತಿ
ಪ್ರೇಮೋನ್ಮಾದಾದ್ಭುವನಮದನ ತ್ವತ್ಪ್ರಿಯಾಸ್ತ್ವಾಂ ವಿಲೇಪುಃ .. 76-6..
ಏವಂ ಪ್ರಾಯೈರ್ವಿವಶವಚನೈರಾಕುಲಾ ಗೋಪಿಕಾಸ್ತಾಃ
ತ್ವತ್ಸಂದೇಶೈಃ ಪ್ರಕೃತಿಮನಯತ್ಸೋಽಥ ವಿಜ್ಞಾನಗರ್ಭೈಃ .
ಭೂಯಸ್ತಾಭಿರ್ಮುದಿತಮತಿಭಿಸ್ತ್ವನ್ಮಯೀಭಿರ್ವಧೂಭಿ-

ಸ್ತತ್ತದ್ವಾರ್ತಾಸರಸಮನಯತ್ಕಾನಿಚಿದ್ವಾಸರಾಣಿ .. 76-7..

ತ್ವತ್ಪ್ರೋದ್ಗಾನೈಃ ಸಹಿತಮನಿಶಂ ಸರ್ವತೋ ಗೇಹಕೃತ್ಯಂ
ತ್ವದ್ವಾರ್ತೈವ ಪ್ರಸರತಿ ಮಿಥಃ ಸೈವ ಚೋತ್ಸ್ವಾಪಲಾಪಾಃ .
ಚೇಷ್ಟಾಃ ಪ್ರಾಯಸ್ತ್ವದನುಕೃತಯಸ್ತ್ವನ್ಮಯಂ ಸರ್ವಮೇವಂ
ದೃಷ್ಟ್ವಾ ತತ್ರ ವ್ಯಮುಹದಧಿಕಂ ವಿಸ್ಮಯಾದುದ್ಧವೋಽಯಂ .. 76-8..

ರಾಧಾಯಾ ಮೇ ಪ್ರಿಯತಮಮಿದಂ ಮತ್ಪ್ರಿಯೈವಂ ಬ್ರವೀತಿ
ತ್ವಂ ಕಿಂ ಮೌನಂ ಕಲಯಸಿ ಸಖೇ ಮಾನಿನೀ ಮತ್ಪ್ರಿಯೇವ .

ಇತ್ಯಾದ್ಯೇವ ಪ್ರವದತಿ ಸಖಿ ತ್ವತ್ಪ್ರಿಯೋ ನಿರ್ಜನೇ ಮಾ-

ಮಿತ್ಥಂವಾದೈರರಮಯದಯಂ ತ್ವತ್ಪ್ರಿಯಾಮುತ್ಪಲಾಕ್ಷೀಂ .. 76-9..

ಏಷ್ಯಾಮಿ ದ್ರಾಗನುಪಗಮನಂ ಕೇವಲಂ ಕಾರ್ಯಭಾರಾದ್-

ವಿಶ್ಲೇಷೇಽಪಿ ಸ್ಮರಣದೃಢತಾಸಂಭವಾನ್ಮಾಸ್ತು ಖೇದಃ .
ಬ್ರಹ್ಮಾನಂದೇ ಮಿಲತಿ ನಚಿರಾತ್ಸಂಗಮೋ ವಾ ವಿಯೋಗ-
ಸ್ತುಲ್ಯೋ ವಃ ಸ್ಯಾದಿತಿ ತವ ಗಿರಾ ಸೋಽಕರೋನ್ನಿರ್ವ್ಯಥಾಸ್ತಾಃ .. 76-10..
ಏವಂ ಭಕ್ತಿಃ ಸಕಲಭುವನೇ ನೇಕ್ಷಿತಾ ನ ಶ್ರುತಾ ವಾ
ಕಿಂ ಶಾಸ್ತ್ರೌಘೈಃ ಕಿಮಿಹ ತಪಸಾ ಗೋಪಿಕಾಭ್ಯೋ ನಮೋಽಸ್ತು .
ಇತ್ಯಾನಂದಾಕುಲಮುಪಗತಂ ಗೋಕುಲಾದುದ್ಧವಂ ತಂ
ದೃಷ್ಟ್ವಾ ಹೃಷ್ಟೋ ಗುರುಪುರಪತೇ ಪಾಹಿ ಮಾಮಾಮಯೌಘಾತ್ .. 76-11..

ಇತಿ ಷಟ್ಸಪ್ತತಿತಮದಶಕಂ ಸಮಾಪ್ತಂ

ಸಪ್ತಸಪ್ತತಿತಮದಶಕಂ (77)

ಜರಾಸಂಧಾದಿಭಿಃ ಸಹಯುದ್ಧಂ .
77 - Fight Against Jarasandha And Others

ಸೈರಂಧ್ರ್ಯಾಸ್ತದನು ಚಿರಂ ಸ್ಮರಾತುರಾಯಾ
ಯಾತೋಽಭೂಃ ಸಲಲಿತಮುದ್ಧವೇನ ಸಾರ್ಧಂ .

ಆವಾಸಂ ತ್ವದುಪಗಮೋತ್ಸವಂ ಸದೈವ
ಧ್ಯಾಯಂತ್ಯಾಃ ಪ್ರತಿದಿನವಾಸಸಜ್ಜಿಕಾಯಾಃ .. 77-1..
ಉಪಗತೇ ತ್ವಯಿ ಪೂರ್ಣಮನೋರಥಾಂ
ಪ್ರಮದಸಂಭ್ರಮಕಂಪ್ರಪಯೋಧರಾಂ .

ವಿವಿಧಮಾನನಮಾದಧತೀಂ ಮುದಾ
ರಹಸಿ ತಾಂ ರಮಯಾಂಚಕೃಷೇ ಸುಖಂ .. 77-2..

ಪೃಷ್ಟಾ ವರಂ ಪುನರಸಾವವೃಣೋದ್ವರಾಕೀ
ಭೂಯಸ್ತ್ವಯಾ ಸುರತಮೇವ ನಿಶಾಂತರೇಷು .
ಸಾಯುಜ್ಯಮಸ್ತ್ವಿತಿ ವದೇದ್ಬುಧ ಏವ ಕಾಮಂ
ಸಾಮೀಪ್ಯಮಸ್ತ್ವನಿಶಮಿತ್ಯಪಿ ನಾಬ್ರವೀತ್ಕಿಂ .. 77-3..

ತತೋ ಭವಾಂದೇವ ನಿಶಾಸು ಕಾಸುಚಿನ್ಮೃಗೀದೃಶಂ ತಾಂ ನಿಭೃತಂ ವಿನೋದಯನ್
.

ಅದಾದುಪಶ್ಲೋಕ ಇತಿ ಶ್ರುತಂ ಸುತಂ ಸ ನಾರದಾತ್ಸಾತ್ತ್ವತತಂತ್ರವಿದ್ಬಭೌ .. 77-4..

ಅಕ್ರೂರಮಂದಿರಮಿತೋಽಥ ಬಲೋದ್ಧವಾಭ್ಯಾ-
ಮಭ್ಯರ್ಚಿತೋ ಬಹು ನುತೋ ಮುದಿತೇನ ತೇನ .

ಏನಂ ವಿಸೃಜ್ಯ ವಿಪಿನಾಗತಪಾಂಡವೇಯ-

ವೃತ್ತಂ ವಿವೇದಿಥ ತಥಾ ಧೃತರಾಷ್ಟ್ರಚೇಷ್ಟಾಂ .. 77-5..

ವಿಘಾತಾಜ್ಜಾಮಾತುಃ ಪರಮಸುಹೃದೋ ಭೋಜನೃಪತೇ-
ರ್ಜರಾಸಂಧೇ ರುಂಧತ್ಯನವಧಿರುಷಾಂಧೇಽಥ ಮಥುರಾಂ .

ರಥಾದ್ಯೈರ್ದ್ಯೋರ್ಲಬ್ಧೈಃ ಕತಿಪಯಬಲಸ್ತ್ವಂ ಬಲಯುತ-
ಸ್ತ್ರಯೋವಿಂಶತ್ಯಕ್ಷೌಹಿಣಿ ತದುಪನೀತಂ ಸಮಹೃಥಾಃ .. 77-6..
ಬದ್ಧಂ ಬಲಾದಥ ಬಲೇನ ಬಲೋತ್ತರಂ ತ್ವಂ
ಭೂಯೋ ಬಲೋದ್ಯಮರಸೇನ ಮುಮೋಚಿಥೈನಂ .

ನಿಶ್ಶೇಷದಿಗ್ಜಯಸಮಾಹೃತವಿಶ್ವಸೈನ್ಯಾತ್
ಕೋಽನ್ಯಸ್ತತೋ ಹಿ ಬಲಪೌರುಷವಾಂಸ್ತದಾನೀಂ .. 77-7..

ಭಗ್ನಸ್ಸ ಲಗ್ನಹೃದಯೋಽಪಿ ನೃಪೈಃ ಪ್ರಣುನ್ನೋ
ಯುದ್ಧಂ ತ್ವಯಾ ವ್ಯಧಿತ ಷೋಡಶಕೃತ್ವ ಏವಂ .

ಅಕ್ಷೌಹಿಣೀಃ ಶಿವ ಶಿವಾಸ್ಯ ಜಘಂಥ ವಿಷ್ಣೋ
ಸಂಭೂಯ ಸೈಕನವತಿತ್ರಿಶತಂ ತದಾನೀಂ .. 77-8..

ಅಷ್ಟಾದಶೇಽಸ್ಯ ಸಮರೇ ಸಮುಪೇಯುಷಿ ತ್ವಂ
ದೃಷ್ಟ್ವಾ ಪುರೋಽಥಯವನಂಯವನತ್ರಿಕೋಟ್ಯಾ .
ತ್ವಷ್ಟ್ರಾ ವಿಧಾಪ್ಯ ಪುರಮಾಶು ಪಯೋಧಿಮಧ್ಯೇ
ತತ್ರಾಥಯೋಗಬಲತಃ ಸ್ವಜನಾನನೈಷೀಃ .. 77-9..
ಪದ್ಭ್ಯಾಂ ತ್ವಂ ಪದ್ಮಮಾಲೀ ಚಕಿತ ಇವ ಪುರಾನ್ನಿರ್ಗತೋ ಧಾವಮಾನೋ
ಮ್ಲೇಚ್ಛೇಶೇನಾನುಯಾತೋ ವಧಸುಕೃತವಿಹೀನೇನ ಶೈಲೇ ನ್ಯಲೈಷೀಃ .
ಸುಪ್ತೇನಾಂಘ್ರ್ಯಾಹತೇನ ದ್ರುತಮಥಮುಚುಕುಂದೇನ ಭಸ್ಮೀಕೃತೇಽಸ್ಮಿನ್
ಭೂಪಾಯಾಸ್ಮೈ ಗುಹಾಂತೇ ಸುಲಲಿತವಪುಷಾ ತಸ್ಥಿಷೇ ಭಕ್ತಿಭಾಜೇ .. 77-10..

ಐಕ್ಷ್ವಾಕೋಽಹಂ ವಿರಕ್ತೋಽಸ್ಮ್ಯಖಿಲನೃಪಸುಖೇ ತ್ವತ್ಪ್ರಸಾದೈಕಕಾಂಕ್ಷೀ
ಹಾ ದೇವೇತಿ ಸ್ತುವಂತಂ ವರವಿತತಿಷು ತಂ ನಿಸ್ಪೃಹಂ ವೀಕ್ಷ್ಯ ಹೃಷ್ಯನ್ .

ಮುಕ್ತೇಸ್ತುಲ್ಯಾಂ ಚ ಭಕ್ತಿಂ ಧುತಸಕಲಮಲಂಮೋಕ್ಷಮಪ್ಯಾಶು ದತ್ತ್ವಾ
ಕಾರ್ಯಂ ಹಿಂಸಾವಿಶುದ್ಧ್ಯೈ ತಪ ಇತಿ ಚ ತದಾ ಪ್ರಾಸ್ಥ ಲೋಕಪ್ರತೀತ್ಯೈ .. 77-11..

ತದನು ಮಥುರಾಂ ಗತ್ವಾ ಹತ್ವಾ ಚಮೂಂಯವನಾಹೃತಾಂ
ಮಗಧಪತಿನಾ ಮಾರ್ಗೇ ಸೈನ್ಯೈಃ ಪುರೇವ ನಿವಾರಿತಃ .
ಚರಮವಿಜಯಂ ದರ್ಪಾಯಾಸ್ಮೈ ಪ್ರದಾಯ ಪಲಾಯಿತೋ

ಜಲಧಿನಗರೀಂ ಯಾತೋ ವಾತಾಲಯೇಶ್ವರ ಪಾಹಿ ಮಾಂ .. 77-12..

ಇತಿ ಸಪ್ತಸಪ್ತತಿತಮದಶಕಂ ಸಮಾಪ್ತಂ

ಅಷ್ಟಸಪ್ತತಿತಮದಶಕಂ (78)

ದ್ವಾರಕಾವಾಸಃ ತಥಾ ರುಕ್ಮಿಣೀಸಂದೇಶಪ್ರಾಪ್ತಿಃ .
78 - Rukmini Swayamvaram

ತ್ರಿದಶವರ್ಧಕಿವರ್ಧಿತಕೌಶಲಂ ತ್ರಿದಶದತ್ತಸಮಸ್ತವಿಭೂತಿಮತ್ .

ಜಲಧಿಮಧ್ಯಗತಂ ತ್ವಮಭೂಷಯೋ ನವಪುರಂ ವಪುರಂಚಿತರೋಚಿಷಾ .. 78-1..

ದದುಷಿ ರೇವತಭೂಭೃತಿ ರೇವತೀಂ ಹಲಭೃತೇ ತನಯಾಂ ವಿಧಿಶಾಸನಾತ್ .

ಮಹಿತಮುತ್ಸವಘೋಷಮಪೂಪುಷಃ ಸಮುದಿತೈರ್ಮುದಿತೈಃ ಸಹ ಯಾದವೈಃ ..

78-2..

ಅಥ ವಿದರ್ಭಸುತಾಂ ಖಲು ರುಕ್ಮಿಣೀಂ ಪ್ರಣಯಿನೀಂ ತ್ವಯಿ ದೇವ ಸಹೋದರಃ .
ಸ್ವಯಮದಿತ್ಸತ ಚೇದಿಮಹೀಭುಜೇ ಸ್ವತಮಸಾ ತಮಸಾಧುಮುಪಾಶ್ರಯನ್ .. 78-

3..

ಚಿರಧೃತಪ್ರಣಯಾ ತ್ವಯಿ ಬಾಲಿಕಾ ಸಪದಿ ಕಾಂಕ್ಷಿತಭಂಗಸಮಾಕುಲಾ .

ತವ ನಿವೇದಯಿತುಂ ದ್ವಿಜಮಾದಿಶತ್ಸ್ವಕದನಂ ಕದನಂಗವಿನಿರ್ಮಿತಂ .. 78-4..

ದ್ವಿಜಸುತೋಽಪಿ ಚ ತೂರ್ಣಮುಪಾಯಯೌ ತವ ಪುರಂ ಹಿ ದುರಾಶದುರಾಸದಂ .

ಮುದಮವಾಪ ಚ ಸಾದರಪೂಜಿತಃ ಸ ಭವತಾ ಭವತಾಪಹೃತಾ ಸ್ವಯಂ .. 78-5..

ಸ ಚ ಭವಂತಮವೋಚತ ಕುಂಡಿನೇ ನೃಪಸುತಾ ಖಲು ರಾಜತಿ ರುಕ್ಮಿಣೀ .

ತ್ವಯಿ ಸಮುತ್ಸುಕಯಾ ನಿಜಧೀರತಾರಹಿತಯಾ ಹಿ ತಯಾ ಪ್ರಹಿತೋಽಸ್ಮ್ಯಹಂ ..

78-6..

ತವ ಹೃತಾಸ್ಮಿ ಪುರೈವ ಗುಣೈರಹಂ ಹರತಿ ಮಾಂ ಕಿಲ ಚೇದಿನೃಪೋಽಧುನಾ .

ಅಯಿ ಕೃಪಾಲಯ ಪಾಲಯಮಾಮಿತಿ ಪ್ರಜಗದೇ ಜಗದೇಕಪತೇ ತಯಾ .. 78-7..

ಅಶರಣಾಂ ಯದಿಮಾಂ ತ್ವಮುಪೇಕ್ಷಸೇ ಸಪದಿ ಜೀವಿತಮೇವ ಜಹಾಮ್ಯಹಂ .

ಇತಿ ಗಿರಾ ಸುತನೋರತನೋದ್ಭೃಶಂ ಸುಹೃದಯಂಹೃದಯಂ ತವ ಕಾತರಂ .. 78-8..

ಅಕಥಯಸ್ತ್ವಮಥೈನಮಯೇ ಸಖೇ ತದಧಿಕಾ ಮಮಮನ್ಮಥವೇದನಾ .

ನೃಪಸಮಕ್ಷಮುಪೇತ್ಯ ಹರಾಮ್ಯಹಂ ತದಯಿತಾಂ ದಯಿತಾಮಸಿತೇಕ್ಷಣಾಂ .. 78-9..

ಪ್ರಮುದಿತೇನ ಚ ತೇನ ಸಮಂ ತದಾ ರಥಗತೋ ಲಘು ಕುಂಡಿನಮೇಯಿವಾನ್ .

ಗುರುಮರುತ್ಪುರನಾಯಕ ಮೇ ಭವಾನ್ವಿತನುತಾಂ ತನುತಾಮಖಿಲಾಪದಾಂ .. 78-

10..

ಇತಿ ಅಷ್ಟಸಪ್ತತಿತಮದಶಕಂ ಸಮಾಪ್ತಂ .

ಏಕೋನಾಶೀತಿತಮ ದಶಕಂ (79)

ರುಕ್ಮಿಣೀಹರಣಂ-ವಿವಾಹಂ .
79 - Rukmini Haranam and Kalyanam

ಬಲಸಮೇತಬಲಾನುಗತೋ ಭವಾನ್ ಪುರಮಗಾಹತ ಭೀಷ್ಮಕಮಾನಿತಃ .
ದ್ವಿಜಸುತಂ ತ್ವದುಪಾಗಮವಾದಿನಂ ಧೃತರಸಾ ತರಸಾ ಪ್ರಣನಾಮ ಸಾ .. 79-1..

ಭುವನಕಾಂತಮವೇಕ್ಷ್ಯ ಭವದ್ವಪುರ್ನೃಪಸುತಸ್ಯ ನಿಶಮ್ಯ ಚ ಚೇಷ್ಟಿತಂ .

ವಿಪುಲಖೇದಜುಷಾಂ ಪುರವಾಸಿನಾಂ ಸರುದಿತೈರುದಿತೈರಗಮನ್ನಿಶಾ .. 79-2..

ತದನು ವಂದಿತುಮಿಂದುಮುಖೀ ಶಿವಾಂ ವಿಹಿತಮಂಗಲಭೂಷಣಭಾಸುರಾ .

ನಿರಗಮದ್ಭವದರ್ಪಿತಜೀವಿತಾ ಸ್ವಪುರತಃ ಪುರತಃ ಸುಭಟಾವೃತಾ .. 79-3..

ಕುಲವಧೂಭಿರುಪೇತ್ಯ ಕುಮಾರಿಕಾ ಗಿರಿಸುತಾಂ ಪರಿಪೂಜ್ಯ ಚ ಸಾದರಂ .

ಮುಹುರಯಾಚತ ತತ್ಪದಪಂಕಜೇ ನಿಪತಿತಾ ಪತಿತಾಂ ತವ ಕೇವಲಂ .. 79-4..

ಸಮವಲೋಕಕುತುಹಲಸಂಕುಲೇ ನೃಪಕುಲೇ ನಿಭೃತಂ ತ್ವಯಿ ಚ ಸ್ಥಿತೇ .

ನೃಪಸುತಾ ನಿರಗಾದ್ಗಿರಿಜಾಲಯಾತ್ಸುರುಚಿರಂ ರುಚಿರಂಜಿತದಿಙ್ಮುಖಾ .. 79-5..

ಭುವನಮೋಹನರೂಪರುಚಾ ತದಾ ವಿವಶಿತಾಖಿಲರಾಜಕದಂಬಯಾ .

ತ್ವಮಪಿ ದೇವ ಕಟಾಕ್ಷವಿಮೋಕ್ಷಣೈಃ ಪ್ರಮದಯಾ ಮದಯಾಂಚಕೃಷೇ ಮನಾಕ್ ..

79-6..

ಕ್ವ ನು ಗಮಿಷ್ಯಸಿ ಚಂದ್ರಮುಖೀತಿ ತಾಂ ಸರಸಮೇತ್ಯ ಕರೇಣ ಹರನ್ ಕ್ಷಣಾತ್ .

ಸಮಧಿರೋಪ್ಯ ರಥಂ ತ್ವಮಪಾಹೃಥಾ ಭುವಿ ತತೋ ವಿತತೋ ನಿನದೋ ದ್ವಿಷಾಂ ..

79-7..

ಕ್ವ ನು ಗತಃ ಪಶುಪಾಲ ಇತಿ ಕ್ರುಧಾ ಕೃತರಣಾ ಯದುಭಿಶ್ಚ ಜಿತಾ ನೃಪಾಃ .
ನ ತು ಭವಾನುದಚಾಲ್ಯತ ತೈರಹೋ ಪಿಶುನಕೈಃ ಶುನಕೈರಿವ ಕೇಸರೀ .. 79-8..

ತದನು ರುಕ್ಮಿಣಮಾಗತಮಾಹವೇ ವಧಮುಪೇಕ್ಷ್ಯ ನಿಬಧ್ಯ ವಿರೂಪಯನ್ .

ಹೃತಮದಂ ಪರಿಮುಚ್ಯ ಬಲೋಕ್ತಿಭಿಃ ಪುರಮಯಾ ರಮಯಾ ಸಹ ಕಾಂತಯಾ ..

79-9..

ನವಸಮಾಗಮಲಜ್ಜಿತಮಾನಸಾಂ ಪ್ರಣಯಕೌತುಕಜೃಂಭಿತಮನ್ಮಥಾಂ .

ಅರಮಯಃ ಖಲು ನಾಥ ಯಥಾಸುಖಂ ರಹಸಿ ತಾಂ ಹಸಿತಾಂಶುಲಸನ್ಮುಖೀಂ ..

79-10..

ವಿವಿಧನರ್ಮಭಿರೇವಮಹರ್ನಿಶಂ ಪ್ರಮದಮಾಕಲಯನ್ಪುನರೇಕದಾ .

ಋಜುಮತೇಃ ಕಿಲ ವಕ್ರಾಗಿರಾ ಭವಾನ್ ವರತನೋರತನೋದತಿಲೋಲತಾಂ .. 79-

11..

ತದಧಿಕೈರಥ ಲಾಲನಕೌಶಲೈಃ ಪ್ರಣಯಿನೀಮಧಿಕಂ ರಮಯನ್ನಿಮಾಂ .

ಅಯಿಮುಕುಂದ ಭವಚ್ಚರಿತಾನಿ ನಃ ಪ್ರಗದತಾಂ ಗದತಾಂತಿಮಪಾಕುರು .. 79-12..
ಇತಿ ಏಕೋನಾಶೀತಿತಮದಶಕಂ ಸಮಾಪ್ತಂ

ಅಶೀತಿತಮದಶಕಂ (80)

ಸ್ಯಮಂತಕೋಪಾಖ್ಯಾನಂ .
80 - Story of the Syamantaka Jewel

ಸತ್ರಾಜಿತಸ್ತ್ವಮಥ ಲುಬ್ಧವದರ್ಕಲಬ್ಧಂ
ದಿವ್ಯಂ ಸ್ಯಮಂತಕಮಣಿಂ ಭಗವನ್ನಯಾಚೀಃ .
ತತ್ಕಾರಣಂ ಬಹುವಿಧಂ ಮಮ ಭಾತಿ ನೂನಂ
ತಸ್ಯಾತ್ಮಜಾಂ ತ್ವಯಿ ರತಾಂ ಛಲತೋ ವಿವೋಢುಂ .. 80-1..

ಅದತ್ತಂ ತಂ ತುಭ್ಯಂ ಮಣಿವರಮನೇನಾಲ್ಪಮನಸಾ
ಪ್ರಸೇನಸ್ತದ್ಭ್ರಾತಾ ಗಲಭುವಿ ವಹನ್ಪ್ರಾಪ ಮೃಗಯಾಂ .

ಅಹನ್ನೇನಂ ಸಿಂಹೋ ಮಣಿಮಹಸಿಮಾಂಸಭ್ರಮವಶಾತ್
ಕಪೀಂದ್ರಸ್ತಂ ಹತ್ವಾ ಮಣಿಮಪಿ ಚ ಬಾಲಾಯ ದದಿವಾನ್ .. 80-2..

ಶಶಂಸುಃ ಸತ್ರಾಜಿದ್ಗಿರಮನು ಜನಾಸ್ತ್ವಾಂ ಮಣಿಹರಂ
ಜನಾನಾಂ ಪೀಯೂಷಂ ಭವತಿ ಗುಣಿನಾಂ ದೋಷಕಣಿಕಾ .

ತತಃ ಸರ್ವಜ್ಞೋಽಪಿ ಸ್ವಜನಸಹಿತೋ ಮಾರ್ಗಣಪರಃ
ಪ್ರಸೇನಂ ತಂ ದೃಷ್ಟ್ವಾ ಹರಿಮಪಿ ಗತೋಽಭೂಃ ಕಪಿಗುಹಾಂ .. 80-3..

ಭವಂತಮವಿತರ್ಕಯನ್ನತಿವಯಾಃ ಸ್ವಯಂ ಜಾಂಬವಾನ್
ಮುಕುಂದಶರಣಂ ಹಿ ಮಾಂ ಕ ಇಹ ರೋದ್ಧುಮಿತ್ಯಾಲಪನ್ .

ವಿಭೋ ರಘುಪತೇ ಹರೇ ಜಯ ಜಯೇತ್ಯಲಂ ಮುಷ್ಟಿಭಿ-

ಶ್ಚಿರಂ ತವ ಸಮರ್ಚನಂ ವ್ಯಧಿತ ಭಕ್ತಚೂಡಾಮಣಿಃ .. 80-4..
ಬುದ್ಧ್ವಾಥ ತೇನ ದತ್ತಾಂ ನವರಮಣೀಂ ವರಮಣಿಂ ಚ ಪರಿಗೃಹ್ಣನ್ .

ಅನುಗೃಹ್ಣನ್ನಮುಮಾಗಾಃ ಸಪದಿ ಚ ಸತ್ರಾಜಿತೇ ಮಣಿಂ ಪ್ರಾದಾಃ .. 80-5..
ತದನು ಸ ಖಲು ವ್ರೀಡಾಲೋಲೋ ವಿಲೋಲವಿಲೋಚನಾಂ
ದುಹಿತರಮಹೋ ಧೀಮಾನ್ಭಾಮಾಂ ಗಿರೈವ ಪರಾರ್ಪಿತಾಂ .

ಅದಿತಮಣಿನಾ ತುಭ್ಯಂ ಲಭ್ಯಂ ಸಮೇತ್ಯ ಭವಾನಪಿ
ಪ್ರಮುದಿತಮನಾಸ್ತಸ್ಯೈವಾದಾನ್ಮಣಿಂ ಗಹನಾಶಯಃ .. 80-6..
ವ್ರೀಲಾಕುಲಾಂ ರಮಯತಿ ತ್ವಯಿ ಸತ್ಯಭಾಮಾಂ
ಕೌಂತೇಯದಾಹಕಥಯಾಥ ಕುರೂನ್ಪ್ರಯಾತೇ .

ಹಾ ಗಾಂದಿನೇಯಕೃತವರ್ಮಗಿರಾ ನಿಪಾತ್ಯ
ಸತ್ರಾಜಿತಂ ಶತಧನುರ್ಮಣಿಮಾಜಹಾರ .. 80-7..

ಶೋಕಾತ್ಕುರೂನುಪಗತಾಮವಲೋಕ್ಯ ಕಾಂತಾಂ
ಹತ್ವಾ ದ್ರುತಂ ಶತಧುನಂ ಸಮಹರ್ಷಯಸ್ತಾಂ .

ರತ್ನೇ ಸಶಂಕ ಇವ ಮೈಥಿಲಗೇಹಮೇತ್ಯ
ರಾಮೋ ಗದಾಂ ಸಮಶಿಶಿಕ್ಷತ ಧಾರ್ತರಾಷ್ಟ್ರಂ .. 80-8..

ಅಕ್ರೂರ ಏಷ ಭಗವನ್ ಭವದಿಚ್ಛಯೈವ
ಸತ್ರಾಜಿತಃ ಕುಚರಿತಸ್ಯ ಯುಯೋಜ ಹಿಂಸಾಂ .

ಅಕ್ರೂರತೋ ಮಣಿಮನಾಹೃತವಾನ್ಪುನಸ್ತ್ವಂ
ತಸ್ಯೈವ ಭೂತಿಮುಪಧಾತುಮಿತಿ ಬ್ರುವಂತಿ .. 80-9..

ಭಕ್ತಸ್ತ್ವಯಿ ಸ್ಥಿರತರಃ ಸ ಹಿ ಗಾಂದಿನೇಯ-

ಸ್ತಸ್ಯೈವ ಕಾಪಥಮತಿಃ ಕಥಮೀಶ ಜಾತಾ .

ವಿಜ್ಞಾನವಾನ್ಪ್ರಶಮವಾನಹಮಿತ್ಯುದೀರ್ಣಂ
ಗರ್ವಂ ಧ್ರುವಂ ಶಮಯಿತುಂ ಭವತಾ ಕೃತೈವ .. 80-10..

ಯಾತಂ ಭಯೇನ ಕೃತವರ್ಮಯುತಂ ಪುನಸ್ತ-
ಮಾಹೂಯ ತದ್ವಿನಿಹಿತಂ ಚ ಮಣಿಂ ಪ್ರಕಾಶ್ಯ .
ತತ್ರೈವ ಸುವ್ರತಧರೇ ವಿನಿಧಾಯ ತುಷ್ಯನ್
ಭಾಮಾಕುಚಾಂತರಶಯಃ ಪವನೇಶ ಪಾಯಾಃ .. 80-11..
ಇತಿ ಅಶೀತಿತಮದಶಕಂ ಸಮಾಪ್ತಂ .

ಏಕಾಶೀತಿತಮದಶಕಂ (81)

ನರಕಾಸುರವಧಂ ತಥಾ ಸುಭದ್ರಾಹರಣಂ .

81 - Slaying of Narakasura And Abduction of Subhadra

ಸ್ನಿಗ್ಧಾಂ ಮುಗ್ಧಾಂ ಸತತಮಪಿ ತಾಂ ಲಾಲಯನ್ ಸತ್ಯಭಾಮಾಂ
ಯಾತೋ ಭೂಯಃ ಸಹ ಖಲು ತಯಾಯಾಜ್ಞಸೇನೀವಿವಾಹಂ .

ಪಾರ್ಥಪ್ರೀತ್ಯೈ ಪುನರಪಿ ಮನಾಗಾಸ್ಥಿತೋ ಹಸ್ತಿಪುರ್ಯಾಂ
ಶಕ್ರಪ್ರಸ್ಥಂ ಪುರಮಪಿ ವಿಭೋ ಸಂವಿಧಾಯಾಗತೋಽಭೂಃ .. 81-1..
ಭದ್ರಾಂ ಭದ್ರಾಂ ಭವದವರಜಾಂ ಕೌರವೇಣಾರ್ಥ್ಯಮಾನಾಂ
ತ್ವದ್ವಾಚಾ ತಾಮಹೃತ ಕುಹನಾಮಸ್ಕರೀ ಶಕ್ರಸೂನುಃ .
ತತ್ರ ಕ್ರುದ್ಧಂ ಬಲಮನುನಯನ್ ಪ್ರತ್ಯಗಾಸ್ತೇನ ಸಾರ್ಧಂ
ಶಕ್ರಪ್ರಸ್ಥಂ ಪ್ರಿಯಸಖಮುದೇ ಸತ್ಯಭಾಮಾಸಹಾಯಃ .. 81-2..
ತತ್ರ ಕ್ರೀಡನ್ನಪಿ ಚಯಮುನಾಕೂಲದೃಷ್ಟಾಂ ಗೃಹೀತ್ವಾ
ತಾಂ ಕಾಲಿಂದೀಂ ನಗರಮಗಮಃ ಖಾಂಡವಪ್ರೀಣಿತಾಗ್ನಿಃ .
ಭ್ರಾತೃತ್ರಸ್ತಾಂ ಪ್ರಣಯವಿವಶಾಂ ದೇವ ಪೈತೃಷ್ವಸೇಯೀಂ
ರಾಜ್ಞಾಂ ಮಧ್ಯೇ ಸಪದಿ ಜಹೃಷೇ ಮಿತ್ರವಿಂದಾಮವಂತೀಂ .. 81-3..

ಸತ್ಯಾಂ ಗತ್ವಾ ಪುನರುದವಹೋ ನಗ್ನಜಿನ್ನಂದನಾಂ ತಾಂ
ಬಧ್ವಾ ಸಪ್ತಾಪಿ ಚ ವೃಷವರಾನ್ಸಪ್ತಮೂರ್ತಿರ್ನಿಮೇಷಾತ್ .

ಭದ್ರಾಂ ನಾಮ ಪ್ರದದುರಥ ತೇ ದೇವ ಸಂತರ್ದ್ದನಾದ್ಯಾ-
ಸ್ತತ್ಸೋದರ್ಯಾಂ ವರದ ಭವತಃ ಸಾಪಿ ಪೈತೃಷ್ವಸೇಯೀ .. 81-4..

ಪಾರ್ಥಾದ್ಯೈರಪ್ಯಕೃತಲವನಂ ತೋಯಮಾತ್ರಾಭಿಲಕ್ಷ್ಯಂ
ಲಕ್ಷಂ ಛಿತ್ವಾ ಶಫರಮವೃಥಾ ಲಕ್ಷಣಾಂ ಮದ್ರಕನ್ಯಾಂ .

ಅಷ್ಟಾವೇವಂ ತವ ಸಮಭವನ್ ವಲ್ಲಭಾಸ್ತತ್ರ ಮಧ್ಯೇ
ಶುಶ್ರೋಥ ತ್ವಂ ಸುರಪತಿಗಿರಾ ಭೌಮದುಶ್ಚೇಷ್ಟಿತಾನಿ .. 81-5..

ಸ್ಮೃತಾಯಾತಂ ಪಕ್ಷಿಪ್ರವರಮಧಿರೂಢಸ್ತ್ವಮಗಮೋ
ವಹನ್ನಂಕೇ ಭಾಮಾಮುಪವನಮಿವಾರಾತಿಭವನಂ .

ವಿಭಿಂದನ್ ದುರ್ಗಾಣಿ ತ್ರುಟಿತಪೃತನಾಶೋನಿತರಸೈಃ
ಪುರಂ ತಾವತ್ಪ್ರಾಗ್ಜ್ಯೋತಿಷಮಕುರುಥಾಶ್ಶೋಣಿತಪುರಂ .. 81-6..

ಮುರಸ್ತ್ವಾಂ ಪಂಚಾಸ್ಯೋ ಜಲಧಿವನಮಧ್ಯಾದುದಪತತ್
ಸ ಚಕ್ರೇ ಚಕ್ರೇಣ ಪ್ರದಲಿತಶಿರಾ ಮಂಕ್ಷು ಭವತಾ .

ಚತುರ್ದಂತೈರ್ದಂತಾವಲಪತಿಭಿರಿಂಧಾನಸಮರಂ
ರಥಾಂಕೇನಚ್ಛಿತ್ವಾ ನರಕಮಕರೋಸ್ತೀರ್ಣರಕಂ .. 81-7..

ಸ್ತುತೋ ಭೂಮ್ಯಾ ರಾಜ್ಯಂ ಸಪದಿ ಭಗದತ್ತೇಽಸ್ಯ ತನಯೇ
ಗಜಂಚೈಕಂ ದತ್ತ್ವಾ ಪ್ರಜಿಘಾಯಿಥ ನಾಗಾನ್ನಿಜಪುರೀಂ .

ಖಲೇನಾಬದ್ಧಾನಾಂ ಸ್ವಗತಮನಸಾಂ ಷೋಡಶ ಪುನಃ
ಸಹಸ್ರಾಣಿ ಸ್ತ್ರೀಣಾಮಪಿ ಚ ಧನರಾಶಿಂ ಚ ವಿಪುಲಂ .. 81-8..

ಭೌಮಾಪಾಹೃತಕುಂಡಲಂ ತದದಿತೇರ್ದಾತುಂ ಪ್ರಯಾತೋ ದಿವಂ
ಶಕ್ರಾದ್ಯೈರ್ಮಹಿತಃ ಸಮಂ ದಯಿತಯಾ ದ್ಯುಸ್ತ್ರೀಷು ದತ್ತಹ್ರಿಯಾ .

ಹೃತ್ವಾ ಕಲ್ಪತರುಂ ರುಷಾಭಿಪತಿತಂ ಜಿತ್ವೇಂದ್ರಮಭ್ಯಾಗಮ-

ಸ್ತತ್ತು ಶ್ರೀಮದದೋಷ ಈದೃಶ ಇತಿ ವ್ಯಾಖ್ಯಾತುಮೇವಾಕೃಥಾಃ .. 81-9..
ಕಲ್ಪದ್ರುಂ ಸತ್ಯಭಾಮಾಭವನಭುವಿ ಸೃಜಂದ್ವ್ಯಷ್ಟಸಾಹಸ್ರಯೋಷಾಃ
ಸ್ವೀಕೃತ್ಯ ಪ್ರತ್ಯಗಾರಂ ವಿಹಿತಬಹುವಪುರ್ಲಾಲಯನ್ಕೇಲಿಭೇದೈಃ .
ಆಶ್ಚರ್ಯಾನ್ನಾರದಾಲೋಕಿತವಿವಿಧಗತಿಸ್ತತ್ರ ತತ್ರಾಪಿ ಗೇಹೇ
ಭೂಯಃ ಸರ್ವಾಸು ಕುರ್ವನ್ ದಶ ದಶ ತನಯಾನ್ ಪಾಹಿ ವಾತಾಲಯೇಶ .. 81-

10..

ಇತಿ ಏಕಾಶೀತಿತಮದಶಕಂ ಸಮಾಪ್ತಂ .

ದ್ವ್ಯಶೀತಿತಮದಶಕಂ (82)

ಬಾಣಾಸುರಯುದ್ಧಂ ತಥಾ ನೃಗಶಾಪಮೋಕ್ಷಂ .
82 - Fight With Bana - Deliverence of Nriga

ಪ್ರದ್ಯುಮ್ನೋ ರೌಕ್ಮಿಣೇಯಃ ಸ ಖಲು ತವ ಕಲಾ ಶಂಬರೇಣಾಹೃತಸ್ತಂ
ಹತ್ವಾ ರತ್ಯಾ ಸಹಾಪ್ತೋ ನಿಜಪುರಮಹರದ್ರುಕ್ಮಿಕನ್ಯಾಂ ಚ ಧನ್ಯಾಂ .

ತತ್ಪುತ್ರೋಽಥಾನಿರುದ್ಧೋ ಗುಣನಿಧಿರವಹದ್ರೋಚನಾಂ ರುಕ್ಮಿಪೌತ್ರೀಂ
ತತ್ರೋದ್ವಾಹೇ ಗತಸ್ತ್ವಂ ನ್ಯವಧಿ ಮುಸಲಿನಾ ರುಕ್ಮ್ಯಪಿ ದ್ಯೂತವೈರಾತ್ .. 82-1..

ಬಾಣಸ್ಯ ಸಾ ಬಲಿಸುತಸ್ಯ ಸಹಸ್ರಬಾಹೋ-
ರ್ಮಾಹೇಶ್ವರಸ್ಯ ಮಹಿತಾ ದುಹಿತಾ ಕಿಲೋಷಾ .

ತ್ವತ್ಪೌತ್ರಮೇನಮನಿರುದ್ಧಮದೃಷ್ಟಪೂರ್ವಂ
ಸ್ವಪ್ನೇಽನುಭೂಯ ಭಗವನ್ ವಿರಹಾತುರಾಽಭೂತ್ .. 82-2..

ಯೋಗಿನ್ಯತೀವ ಕುಶಲಾ ಖಲು ಚಿತ್ರಲೇಖಾ
ತಸ್ಯಾಃ ಸಖೀ ವಿಲಿಖತೀ ತರುಣಾನಶೇಷಾನ್ .

ತತ್ರಾನಿರುದ್ಧಮುಷಯಾ ವಿದಿತಂ ನಿಶಾಯಾ-
ಮಾನೇಷ್ಟಯೋಗಬಲತೋ ಭವತೋ ನಿಕೇತಾತ್ .. 82-3..

ಕನ್ಯಾಪುರೇ ದಯಿತಯಾ ಸುಖಮಾರಮಂತಂ

ಚೈನಂ ಕಥಂಚನ ಬಬಂಧುಷಿ ಶರ್ವಬಂಧೌ .

ಶ್ರೀನಾರದೋಕ್ತತದುದಂತದುರಂತರೋಷೈ-
ಸ್ತ್ವಂ ತಸ್ಯ ಶೋಣಿತಪುರಂ ಯದುಭಿರ್ನ್ಯರುಂಧಾಃ .. 82-4..
ಪುರೀಪಾಲಃ ಶೈಲಪ್ರಿಯದುಹಿತೃನಾಥೋಽಸ್ಯ ಭಗವಾನ್
ಸಮಂ ಭೂತವ್ರಾತೈರ್ಯದುಬಲಮಶಂಕಂ ನಿರುರುಧೇ .

ಮಹಾಪ್ರಾಣೋ ಬಾಣೋಝಟಿತಿಯುಯುಧಾನೇನಯುಯುಧೇ
ಗುಹಃ ಪ್ರದ್ಯುಮ್ನೇನ ತ್ವಮಪಿ ಪುರಹಂತ್ರಾ ಜಘಟಿಷೇ .. 82-5..

ನಿರುದ್ಧಾಶೇಷಾಸ್ತ್ರೇ ಮುಮುಹುಷಿ ತವಾಸ್ತ್ರೇಣ ಗಿರಿಶೇ
ದ್ರುತಾ ಭೂತಾ ಭೀತಾಃ ಪ್ರಮಥಕುಲವೀರಾಃ ಪ್ರಮಥಿತಾಃ .
ಪರಾಸ್ಕಂದತ್ಸ್ಕಂದಃ ಕುಸುಮಶರಬಾಣೈಶ್ಚ ಸಚಿವಃ
ಸ ಕುಂಭಾಂಡೋ ಭಾಂಡಂ ನವಮಿವ ಬಲೇನಾಶು ಬಿಭಿದೇ .. 82-6..

ಚಾಪಾನಾಂ ಪಂಚಶತ್ಯಾ ಪ್ರಸಭಮುಪಗತೇ ಛಿನ್ನಚಾಪೇಽಥ ಬಾಣೇ
ವ್ಯರ್ಥೇ ಯಾತೇ ಸಮೇತೋ ಜ್ವರಪತಿರಶನೈರಜ್ವರಿ ತ್ವಜ್ಜ್ವರೇಣ .

ಜ್ಞಾನೀ ಸ್ತುತ್ವಾಥ ದತ್ತ್ವಾ ತವ ಚರಿತಜುಷಾಂ ವಿಜ್ವರಂ ಸಜ್ವರೋಽಗಾತ್
ಪ್ರಾಯೋಽನ್ತರ್ಜ್ಞಾನವಂತೋಽಪಿ ಚ ಬಹುತಮಸಾ ರೌದ್ರಚೇಷ್ಟಾ ಹಿ ರೌದ್ರಾಃ .. 82-
7..

ಬಾಣಂ ನಾನಾಯುಧೋಗ್ರಂ ಪುನರಭಿಪತಿತಂ ದರ್ಪದೋಷಾದ್ವಿತನ್ವನ್
ನಿರ್ಲೂನಾಶೇಷದೋಷಂ ಸಪದಿ ಬುಬುಧುಷಾ ಶಂಕರೇಣೋಪಗೀತಃ .
ತದ್ವಾಚಾ ಶಿಷ್ಟಬಾಹುದ್ವಿತಯಮುಭಯತೋ ನಿರ್ಭಯಂ ತತ್ಪ್ರಿಯಂ ತಂ
ಮುಕ್ತ್ವಾ ತದ್ದತ್ತಮಾನೋ ನಿಜಪುರಮಗಮಃ ಸಾನಿರುದ್ಧಃ ಸಹೋಷಃ .. 82-8..
ಮುಹುಸ್ತಾವಚ್ಛಕ್ರಂ ವರುಣಮಜಯೋ ನಂದಹರಣೇ
ಯಮಂ ಬಾಲಾನೀತೌ ದವದಹನಪಾನೇಽನಿಲಸಖಂ .

ವಿಧಿಂ ವತ್ಸಸ್ತೇಯೇ ಗಿರಿಶಮಿಹ ಬಾಣಸ್ಯ ಸಮರೇ
ವಿಭೋ ವಿಶ್ವೋತ್ಕರ್ಷೀ ತದಯಮವತಾರೋ ಜಯತಿ ತೇ .. 82-9..

ದ್ವಿಜರುಷಾ ಕೃಕಲಾಸವಪುರ್ಧರಂ ನೃಗನೃಪಂ ತ್ರಿದಿವಾಲಯಮಾಪಯನ್ .

ನಿಜಜನೇ ದ್ವಿಜಭಕ್ತಿಮನುತ್ತಮಾಮುಪದಿಶನ್ ಪವನೇಶ್ವರ ಪಾಹಿ ಮಾಂ .. 82-10..

ಇತಿ ದ್ವ್ಯಶೀತಿತಮದಶಕಂ ಸಮಾಪ್ತಂ

ತ್ರ್ಯಶೀತಿತಮದಶಕಂ (83)

112 sanskritdocuments.org



ನಾರಾಯಣೀಯಂ

ಪೌಂಡ್ರಕವಧಂ -ದ್ನಿನಿದವಧಂ .
83 - Slaying of Paundraka and Dvivida

ರಾಮೇಽಥಗೋಕುಲಗತೇ ಪ್ರಮದಾಪ್ರಸಕ್ತೇ
ಹೂತಾನುಪೇತಯಮುನಾದಮನೇ ಮದಾಂಧೇ .

ಸ್ವೈರಂ ಸಮಾರಮತಿ ಸೇವಕವಾದಮೂಢೋ
ದೂತಂ ನ್ಯಯುಂಕ್ತ ತವ ಪೌಂಡ್ರಕವಾಸುದೇವಃ .. 83-1..
ನಾರಾಯಣೋಽಹಮವತೀರ್ಣ ಇಹಾಸ್ಮಿ ಭೂಮೌ
ಧತ್ಸೇ ಕಿಲ ತ್ವಮಪಿಮಾಮಕಲಕ್ಷಣಾನಿ .

ಉತ್ಸೃಜ್ಯ ತಾನಿ ಶರಣಂ ವ್ರಜ ಮಾಮಿತಿ ತ್ವಾಂ
ದೂತೋ ಜಗಾದ ಸಕಲೈರ್ಹಸಿತಃ ಸಭಾಯಾಂ .. 83-2..

ದೂತೇಽಥಯಾತವತಿಯಾದವಸೈನಿಕಸ್ತ್ವಂ
ಯಾತೋ ದದರ್ಶಿಥ ವಪುಃ ಕಿಲ ಪೌಂಡ್ರಕೀಯಂ .

ತಾಪೇನ ವಕ್ಷಸಿ ಕೃತಾಂಕಮನಲ್ಪಮೂಲ್ಯ-
ಶ್ರೀಕೌಸ್ತುಭಂ ಮಕರಕುಂಡಲಪೀತಚೇಲಂ .. 83-3..

ಕಾಲಾಯಸಂ ನಿಜಸುದರ್ಶನಮಸ್ಯತೋಽಸ್ಯ
ಕಾಲಾನಲೋತ್ಕರಕಿರೇಣ ಸುದರ್ಶನೇನ .

ಶೀರ್ಷಂ ಚಕರ್ತಿಥ ಮಮರ್ದಿಥ ಚಾಸ್ಯ ಸೇನಾಂ
ತನ್ಮಿತ್ರಕಾಶಿಪಶಿರೋಽಪಿ ಚಕರ್ಥ ಕಾಶ್ಯಾಂ .. 83-4..

ಜಾಡ್ಯೇನ ಬಾಲಕಗಿರಾಽಪಿ ಕಿಲಾಹಮೇವ
ಶ್ರೀವಾಸುದೇವ ಇತಿ ರೂಢಮತಿಶ್ಚಿರಂ ಸಃ .
ಸಾಯುಜ್ಯಮೇವ ಭವದೈಕ್ಯಧಿಯಾ ಗತೋಽಭೂತ್
ಕೋ ನಾಮ ಕಸ್ಯ ಸುಕೃತಂ ಕಥಮಿತ್ಯವೇಯಾತ್ .. 83-5..

ಕಾಶೀಶ್ವರಸ್ಯ ತನಯೋಽಥ ಸುದಕ್ಷಿಣಾಖ್ಯಃ
ಶರ್ವಂ ಪ್ರಪೂಜ್ಯ ಭವತೇ ವಿಹಿತಾಭಿಚಾರಃ .
ಕೃತ್ಯಾನಲಂ ಕಮಪಿ ಬಾಣರಣಾತಿಭೀತೈ-
ರ್ಭೂತೈಃ ಕಥಂಚನ ವೃತೈಃ ಸಮಮಭ್ಯಮುಂಚತ್ .. 83-6..

ತಾಲಪ್ರಮಾಣಚರಣಾಮಖಿಲಂ ದಹಂತೀಂ
ಕೃತ್ಯಾಂ ವಿಲೋಕ್ಯ ಚಕಿತೈಃ ಕಥಿತೋಽಪಿ ಪೌರೈಃ .
ದ್ಯೂತೋತ್ಸವೇ ಕಮಪಿ ನೋ ಚಲಿತೋ ವಿಭೋ ತ್ವಂ
ಪಾರ್ಶ್ವಸ್ಥಮಾಶು ವಿಸಸರ್ಜಿಥ ಕಾಲಚಕ್ರಂ .. 83-7..

ಅಭ್ಯಾಪತತ್ಯಮಿತಧಾಮ್ನಿ ಭವನ್ಮಹಾಸ್ತ್ರೇ

ಹಾ ಹೇತಿ ವಿದ್ರುತವತೀ ಖಲು ಘೋರಕೃತ್ಯಾ .
ರೋಷಾತ್ಸುದಕ್ಷಿಣಮದಕ್ಷಿಣಚೇಷ್ಟಿತಂ ತಂ
ಪುಪ್ಲೋಷ ಚಕ್ರಮಪಿ ಕಾಶಿಪುರಾಮಧಾಕ್ಷೀತ್ .. 83-8..

ಸ ಖಲು ವಿವಿದೋ ರಕ್ಷೋಘಾತೇ ಕೃತೋಪಕೃತಿಃ ಪುರಾ
ತವ ತು ಕಲಯಾ ಮೃತ್ಯುಂ ಪ್ರಾಪ್ತುಂ ತದಾ ಖಲತಾಂ ಗತಃ .
ನರಕಸಚಿವೋ ದೇಶಕ್ಲೇಶಂ ಸೃಜನ್ ನಗರಾಂತಿಕೇ
ಝಟಿತಿ ಹಲಿನಾಯುಧ್ಯನ್ನದ್ಧಾ ಪಪಾತ ತಲಾಹತಃ .. 83-9..
ಸಾಂಬಂ ಕೌರವ್ಯಪುತ್ರೀಹರಣನಿಯಮಿತಂ ಸಾಂತ್ವನಾರ್ಥೀ ಕುರೂಣಾಂ
ಯಾತಸ್ತದ್ವಾಕ್ಯರೋಷೋದ್ಧೃತಕರಿನಗರೋಮೋಚಯಾಮಾಸ ರಾಮಃ .
ತೇ ಘಾತ್ಯಾಃ ಪಾಂಡವೇಯೈರಿತಿಯದುಪೃತನಾಂ ನಾಮುಚಸ್ತ್ವಂ ತದಾನೀಂ
ತಂ ತ್ವಾಂ ದುರ್ಬೋಧಲೀಲಂ ಪವನಪುರಪತೇ ತಾಪಶಾಂತ್ಯೈ ನಿಷೇವೇ .. 83-10..

ಇತಿ ತ್ರ್ಯಶೀತಿತಮದಶಕಂ ಸಮಾಪ್ತಂ .

ಚತುರಶೀತಿತಮದಶಕಂ (84)

ಸಮಂತಪಂಚಕತೀರ್ಥಯಾತ್ರಾ . -ಬಂಧುಮಿತ್ರಾದಿ ಸಮಾಗಮಂ .
84 - Pilgrimage To Samantapanchaka - Meeting with Relatives and Friends.

ಕ್ವಚಿದಥ ತಪನೋಪರಾಗಕಾಲೇ ಪುರಿ ನಿದಧತ್ಕೃತವರ್ಮಕಾಮಸೂನೂ .

ಯದುಕುಲಮಹಿಲಾವೃತಃ ಸುತೀರ್ಥಂ ಸಮುಪಗತೋಽಸಿ ಸಮಂತಪಂಚಕಾಖ್ಯಂ ..

84-1..

ಬಹುತರಜನತಾಹಿತಾಯ ತತ್ರ ತ್ವಮಪಿ ಪುನರ್ವಿನಿಮಜ್ಜ್ಯ ತೀರ್ಥತೋಯಂ .

ದ್ವಿಜಗಣಪರಿಮುಕ್ತವಿತ್ತರಾಶಿಃ ಸಮಮಿಲಥಾಃ ಕುರುಪಾಂಡವಾದಿಮಿತ್ರೈಃ .. 84-2..
ತವ ಖಲು ದಯಿತಾಜನೈಃ ಸಮೇತಾ ದ್ರುಪದಸುತಾ ತ್ವಯಿ ಗಾಢಭಕ್ತಿಭಾರಾ .

ತದುದಿತಭವದಾಹೃತಿಪ್ರಕಾರೈರತಿಮುಮುದೇ ಸಮಮನ್ಯಭಾಮಿನೀಭಿಃ .. 84-3..
ತದನು ಚ ಭಗವನ್ ನಿರೀಕ್ಷ್ಯ ಗೋಪಾನತಿಕುತುಕಾದುಪಗಮ್ಯ ಮಾನಯಿತ್ವಾ .
ಚಿರತರವಿರಹಾತುರಾಂಗರೇಖಾಃ ಪಶುಪವಧೂಃ ಸರಸಂ ತ್ವಮನ್ವಯಾಸೀಃ .. 84-4..
ಸಪದಿ ಚ ಭವದೀಕ್ಷಣೋತ್ಸವೇನ ಪ್ರಮುಷಿತಮಾನಹೃದಾಂ ನಿತಂಬಿನೀನಾಂ .

ಅತಿರಸಪರಿಮುಕ್ತಕಂಚುಲೀಕೇ ಪರಿಚಯಹೃದ್ಯತರೇ ಕುಚೇ ನ್ಯಲೈಷೀಃ .. 84-5..
ರಿಪುಜನಕಲಹೈಃ ಪುನಃ ಪುನರ್ಮೇ ಸಮುಪಗತೈರಿಯತೀ ವಿಲಂಬನಾಭೂತ್ .

ಇತಿ ಕೃತಪರಿರಂಭಣೇ ತ್ವಯಿ ದ್ರಾಗತಿವಿವಶಾ ಖಲು ರಾಧಿಕಾ ನಿಲಿಲ್ಯೇ .. 84-6..

ಅಪಗತವಿರಹವ್ಯಥಾಸ್ತದಾ ತಾ ರಹಸಿ ವಿಧಾಯ ದದಾಥ ತತ್ತ್ವಬೋಧಂ .

ಪರಮಸುಖಚಿದಾತ್ಮಕೋಽಹಮಾತ್ಮೇತ್ಯುದಯತು ವಃ ಸ್ಫುಟಮೇವ ಚೇತಸೀತಿ ..

84-7..

ಸುಖರಸಪರಿಮಿಶ್ರಿತೋ ವಿಯೋಗಃ ಕಿಮಪಿ ಪುರಾಭವದುದ್ಧವೋಪದೇಶೈಃ .
ಸಮಭವದಮುತಃ ಪರಂ ತು ತಾಸಾಂ ಪರಮಸುಖೈಕ್ಯಮಯೀಭವದ್ವಿಚಿಂತಾ .. 84-
8..

ಮುನಿವರನಿವಹೈಸ್ತವಾಥ ಪಿತ್ರಾ ದುರಿತಶಮಾಯ ಶುಭಾನಿ ಪೃಚ್ಛ್ಯಮಾನೈಃ .
ತ್ವಯಿ ಸತಿ ಕಿಮಿದಂ ಶುಭಾಂತರೈರಿತ್ಯುರುಹಸಿತೈರಪಿಯಾಜಿತಸ್ತದಾಸೌ .. 84-9..

ಸುಮಹತಿಯಜನೇ ವಿತಾಯಮಾನೇ ಪ್ರಮುದಿತಮಿತ್ರಜನೇ ಸಹೈವ ಗೋಪಾಃ .
ಯದುಜನಮಹಿತಾಸ್ತ್ರಿಮಾಸಮಾತ್ರಂ ಭವದನುಷಂಗರಸಂ ಪುರೇವ ಭೇಜುಃ .. 84-
10..

ವ್ಯಪಗಮಸಮಯೇ ಸಮೇತ್ಯ ರಾಧಾಂ ದೃಢಮುಪಗೂಹ್ಯ ನಿರೀಕ್ಷ್ಯ ವೀತಖೇದಾಂ
.

ಪ್ರಮುದಿತಹೃದಯಃ ಪುರಂ ಪ್ರಯಾತಃ ಪವನಪುರೇಶ್ವರ ಪಾಹಿ ಮಾಂ ಗದೇಭ್ಯಃ ..
11..

ಇತಿ ಚತುರಶೀತಿತಮದಶಕಂ ಸಮಾಪ್ತಂ

ಪಂಚಾಶೀತಿತಮದಶಕಂ (85)

ಜರಾಸಂಧವಧಂ - ಶಿಶುಪಾಲವಧಂ .
85 - Slaying of Jarasandha And Shishupala

ತತೋ ಮಗಧಭೂಮೃತಾ ಚಿರನಿರೋಧಸಂಕ್ಲೇಶಿತಂ
ಶತಾಷ್ಟಕಯುತಾಯುತದ್ವಿತಯಮೀಶ ಭೂಮೀಭೃತಾಂ .

ಅನಾಥಶರಣಾಯ ತೇ ಕಮಪಿ ಪೂರುಷಂ ಪ್ರಾಹಿಣೋ-
ದಯಾಚತ ಸ ಮಾಗಧಕ್ಷಪಣಮೇವ ಕಿಂ ಭೂಯಸಾ .. 85-1..

ಯಿಯಾಸುರಭಿಮಾಗಧಂ ತದನು ನಾರದೋದೀರಿತಾ-
ದ್ಯುಧಿಷ್ಠಿರಮಖೋದ್ಯಮಾದುಭಯಕಾರ್ಯಪರ್ಯಾಕುಲಃ .
ವಿರುದ್ಧಜಯಿನೋಽಧ್ವರಾದುಭಯಸಿದ್ಧಿರಿತ್ಯುದ್ಧವೇ
ಶಶಂಸುಷಿ ನಿಜೈಃ ಸಮಂ ಪುರಮಿಯೇಥಯೌಧಿಷ್ಠಿರೀಂ .. 85-2..

ಅಶೇಷದಯಿತಾಯುತೇ ತ್ವಯಿ ಸಮಾಗತೇ ಧರ್ಮಜೋ
ವಿಜಿತ್ಯ ಸಹಜೈರ್ಮಹೀಂ ಭವದಪಾಂಗಸಂವರ್ಧಿತೈಃ .
ಶ್ರಿಯಂ ನಿರುಪಮಾಂ ವಹನ್ನಹಹ ಭಕ್ತದಾಸಾಯಿತಂ
ಭವಂತಮಯಿಮಾಗಧೇ ಪ್ರಹಿತವಾನ್ಸಭೀಮಾರ್ಜುನಂ .. 85-3..

ಗಿರಿವ್ರಜಪುರಂ ಗತಾಸ್ತದನು ದೇವಯೂಯಂ ತ್ರಯೋ
ಯಯಾಚ ಸಮರೋತ್ಸವಂ ದ್ವಿಜಮಿಷೇಣ ತಂ ಮಾಗಧಂ .

ಅಪೂರ್ಣಸುಕೃತಂ ತ್ವಮುಂ ಪವನಜೇನ ಸಂಗ್ರಾಮಯನ್
ನಿರೀಕ್ಷ್ಯ ಸಹ ಜಿಷ್ಣುನಾ ತ್ವಮಪಿ ರಾಜಯುಧ್ವಾ ಸ್ಥಿತಃ .. 85-4..
ಅಶಾಂತಸಮರೋದ್ಧತಂ ವಿಟಪಪಾಟನಾಸಂಜ್ಞಯಾ
ನಿಪಾತ್ಯ ಜರಸಸ್ಸುತಂ ಪವನಜೇನ ನಿಷ್ಪಾಟಿತಂ .

ವಿಮುಚ್ಯ ನೃಪತೀನ್ಮುದಾ ಸಮನುಗೃಹ್ಯ ಭಕ್ತಿಂ ಪರಾಂ
ದಿದೇಶಿಥ ಗತಸ್ಪೃಹಾನಪಿ ಚ ಧರ್ಮಗುಪ್ತ್ಯೈ ಭುವಃ .. 85-5..
ಪ್ರಚಕ್ರುಷಿ ಯುಧಿಷ್ಠಿರೇ ತದನು ರಾಜಸೂಯಾಧ್ವರಂ
ಪ್ರಸನ್ನಭೃತಕೀಭವತ್ಸಕಲರಾಜಕವ್ಯಾಕುಲಂ .

ತ್ವಮಪ್ಯಯಿ ಜಗತ್ಪತೇ ದ್ವಿಜಪದಾವನೇಜಾದಿಕಂ
ಚಕರ್ಥ ಕಿಮು ಕಥ್ಯತೇ ನೃಪವರಸ್ಯ ಭಾಗ್ಯೋನ್ನತಿಃ .. 85-6..
ತತಸ್ಸವನಕರ್ಮಣಿ ಪ್ರವರಮಗ್ರ್ಯಪೂಜಾವಿಧಿಂ
ವಿಚಾರ್ಯ ಸಹದೇವವಾಗನುಗತಸ್ಸ ಧರ್ಮಾತ್ಮಜಃ .
ವ್ಯಧತ್ತ ಭವತೇ ಮುದಾ ಸದಸಿ ವಿಶ್ವಭೂತಾತ್ಮನೇ
ತದಾ ಸಸುರಮಾನುಷಂ ಭುವನಮೇವ ತೃಪ್ತಿಂ ದಧೌ .. 85-7..

ತತಸ್ಸಪದಿ ಚೇದಿಪೋ ಮುನಿನೃಪೇಷು ತಿಷ್ಠತ್ಸ್ವಹೋ
ಸಭಾಜಯತಿ ಕೋ ಜಡಃ ಪಶುಪದುರ್ದುರೂಟಂ ವಟುಂ .

ಇತಿ ತ್ವಯಿ ಸ ದುರ್ವಚೋವಿತತಿಮುದ್ವಮನ್ನಾಸನಾ-
ದುದಾಪತದುದಾಯುಧಃ ಸಮಪತನ್ನಮುಂ ಪಾಂಡವಾಃ .. 85-8..
ನಿವಾರ್ಯ ನಿಜಪಕ್ಷಗಾನಭಿಮುಖಸ್ಯ ವಿದ್ವೇಷಿಣ-

ಸ್ತ್ವಮೇವ ಜಹೃಷೇ ಶಿರೋ ದನುಜದಾರಿಣಾ ಸ್ವಾರಿಣಾ .

ಜನುಸ್ತ್ರಿತಯಲಬ್ಧಯಾ ಸತತಚಿಂತಯಾ ಶುದ್ಧಧೀ-
ಸ್ತ್ವಯಾ ಸ ಪರಮೇಕತಾಮಧೃತಯೋಗಿನಾಂ ದುರ್ಲಭಾಂ .. 85-9..

ತತಸ್ಸುಮಹಿತೋ ತ್ವಯಾ ಕ್ರತುವರೇ ನಿರೂಢೇ ಜನೋ
ಯಯೌ ಜಯತಿ ಧರ್ಮಜೋ ಜಯತಿ ಕೃಷ್ಣ ಇತ್ಯಾಲಪನ್ .

ಖಲಃ ಸ ತು ಸುಯೋಧನೋ ಧುತಮನಾಸ್ಸಪತ್ನಶ್ರಿಯಾ

ಮಯಾರ್ಪಿತಸಭಾಮುಖೇ ಸ್ಥಲಜಲಭ್ರಮಾದಭ್ರಮೀತ್ .. 85-10..

ತದಾ ಹಸಿತಮುತ್ಥಿತಂ ದ್ರುಪದಂದನಾಭೀಮಯೋ-
ರಪಾಂಗಕಲಯಾ ವಿಭೋ ಕಿಮಪಿ ತಾವದುಜ್ಜೃಂಭಯನ್ .

ಧರಾಭರನಿರಾಕೃತೌ ಸಪದಿ ನಾಮ ಬೀಜಂ ವಪನ್
ಜನಾರ್ದನ ಮರುತ್ಪುರೀನಿಲಯ ಪಾಹಿ ಮಾಮಾಮಯಾತ್ .. 85-11..

ಇತಿ ಪಂಚಾಶೀತಿತಯದಶಕಂ ಸಮಾಪ್ತಂ .

ಷಡಶೀತಿತಮದಶಕಂ (86)

ಸಾಲ್ವವಧಂ -ಮಹಾಭಾರತಯುದ್ಧಂ .
86 - Slaying of Salva - Battle of Mahabharata

ಸಾಲ್ವೋ ಭೈಷ್ಮೀವಿವಾಹೇ ಯದುಬಲವಿಜಿತಶ್ಚಂದ್ರಚೂಡಾದ್ವಿಮಾನಂ
ವಿಂದನ್ಸೌಭಂ ಸ ಮಾಯೀ ತ್ವಯಿ ವಸತಿ ಕುರೂಂಸ್ತ್ವತ್ಪುರೀಮಭ್ಯಭಾಂಕ್ಷೀತ್ .

ಪ್ರದ್ಯುಮ್ನಸ್ತಂ ನಿರುಂಧನ್ನಖಿಲಯದುಭಟೈರ್ನ್ಯಗ್ರಹೀದುಗ್ರವೀರ್ಯಂ
ತಸ್ಯಾಮಾತ್ಯಂ ದ್ಯುಮಂತಂ ವ್ಯಜನಿ ಚ ಸಮರಸ್ಸಪ್ತವಿಂಶತ್ಯಹಾಂತಃ .. 86-1..
ತಾವತ್ತ್ವಂ ರಾಮಶಾಲೀ ತ್ವರಿತಮುಪಗತಃ ಖಂಡಿತಪ್ರಾಯಸೈನ್ಯಂ
ಸೌಭೇಶಂ ತಂ ನ್ಯರುಂಧಾಃ ಸ ಚ ಕಿಲ ಗದಯಾ ಶಾರ್ಙ್ಗಮಭ್ರಂಶಯತ್ತೇ .

ಮಾಯಾತಾತಂ ವ್ಯಹಿಂಸೀದಪಿ ತವ ಪುರತಸ್ತತ್ತ್ವಯಾಪಿ ಕ್ಷಣಾರ್ಧಂ
ನಾಜ್ಞಾಯೀತ್ಯಾಹುರೇಕೇ ತದಿದಮವಮತಂ ವ್ಯಾಸ ಏವ ನ್ಯಷೇಧೀತ್ .. 86-2..

ಕ್ಷಿಪ್ತ್ವಾ ಸೌಭಂ ಗದಾಚೂರ್ಣಿತಮುದಕನಿಧೌ ಮಂಕ್ಷು ಸಾಲ್ವೇಽಪಿ ಚಕ್ರೇ-
ಣೋತ್ಕೃತ್ತೇ ದಂತವಕ್ತ್ರಃ ಪ್ರಸಭಮಭಿಪತನ್ನಭ್ಯಮುಂಚದ್ಗದಾಂ ತೇ .

ಕೌಮೋದಕ್ಯಾ ಹತೋಽಸಾವಪಿ ಸುಕೃತನಿಧಿಶ್ಚೈದ್ಯವತ್ಪ್ರಾಪದೈಕ್ಯಂ
ಸರ್ವೇಷಾಮೇಷಪೂರ್ವಂ ತ್ವಯಿಧೃತಮನಸಾಂಮೋಕ್ಷಣಾರ್ಥೋಽವತಾರಃ .. 86-
3..

ತ್ವಯ್ಯಾಯಾತೇಽಥ ಜಾತೇ ಕಿಲ ಕುರುಸದಸಿ ದ್ಯೂತಕೇ ಸಂಯತಾಯಾಃ
ಕ್ರಂದಂತ್ಯಾ ಯಾಜ್ಞಸೇನ್ಯಾಃ ಸಕರುಣಮಕೃಥಾಶ್ಚೇಲಮಾಲಾಮನಂತಾಂ .

ಅನ್ನಾಂತಪ್ರಾಪ್ತಶರ್ವಾಂಶಜಮುನಿಚಕಿತದ್ರೌಪದೀ ಚಿಂತಿತೋಽಥ
ಪ್ರಾಪ್ತಶ್ಶಾಕಾನ್ನಮಶ್ನನ್ ಮುನಿಗಣಮಕೃಥಾಸ್ತೃಪ್ತಿಮಂತಂ ವನಾಂತೇ .. 86-4..

ಯುದ್ಧೋದ್ಯೋಗೇಽಥ ಮಂತ್ರೇ ಮಿಲತಿ ಸತಿ ವೃತಃ ಫಲ್ಗುನೇನ ತ್ವಮೇಕಃ

ಕೌರವ್ಯೇ ದತ್ತಸೈನ್ಯಃ ಕರಿಪುರಮಗಮೋ ದೂತ್ಯಕೃತ್ಪಾಂಡವಾರ್ಥಂ .

ಭೀಷ್ಮದ್ರೋಣಾದಿಮಾನ್ಯೇ ತವ ಖಲು ವಚನೇ ಧಿಕ್ಕೃತೇ ಕೌರವೇಣ
ವ್ಯಾವೃಣ್ವನ್ವಿಶ್ವರೂಪಂಮುನಿಸದಸಿಪುರೀಂ ಕ್ಷೋಭಯಿತ್ವಾಽಽಗತೋಽಭೂಃ .. 86-5..
ಜಿಷ್ಣೋಸ್ತ್ವಂ ಕೃಷ್ಣ ಸೂತಃ ಖಲು ಸಮರಮುಖೇ ಬಂಧುಘಾತೇ ದಯಾಲುಂ
ಖಿನ್ನಂ ತಂ ವೀಕ್ಷ್ಯ ವೀರಂ ಕಿಮಿದಮಯಿ ಸಖೇ ನಿತ್ಯ ಏಕೋಽಯಮಾತ್ಮಾ .
ಕೋ ವಧ್ಯಃ ಕೋಽತ್ರ ಹಂತಾ ತದಿಹ ವಧಭಿಯಂ ಪ್ರೋಜ್ಝ್ಯ  ಮಯ್ಯರ್ಪಿತಾತ್ಮಾ
ಧರ್ಮ್ಯಂ ಯುದ್ಧಂ ಚರೇತಿ ಪ್ರಕೃತಿಮನಯಥಾ ದರ್ಶಯನ್ವಿಶ್ವರೂಪಂ .. 86-6..

ಭಕ್ತೋತ್ತಂಸೇಽಥ ಭೀಷ್ಮೇ ತವ ಧರಣಿಭರಕ್ಷೇಪಕೃತ್ಯೈಕಸಕ್ತೇ
ನಿತ್ಯಂ ನಿತ್ಯಂ ವಿಭಿಂದತ್ಯಯುತಸಮಧಿಕಂ ಪ್ರಾಪ್ತಸಾದೇ ಚ ಪಾರ್ಥೇ .

ನಿಶ್ಶಸ್ತ್ರತ್ವಪ್ರತಿಜ್ಞಾಂ ವಿಜಹದರಿವರಂ ಧಾರಯನ್ಕ್ರೋಧಶಾಲೀ-
ವಾಧಾವನ್ಪ್ರಾಂಜಲಿಂ ತಂ ನತಶಿರಸಮಥೋ ವೀಕ್ಷ್ಯಮೋದಾದಪಾಗಾಃ .. 86-7..
ಯುದ್ಧೇ ದ್ರೋಣಸ್ಯ ಹಸ್ತಿಸ್ಥಿರರಣಭಗದತ್ತೇರಿತಂ ವೈಷ್ಣವಾಸ್ತ್ರಂ
ವಕ್ಷಸ್ಯಾಧತ್ತ ಚಕ್ರಸ್ಥಗಿತರವಿಮಹಾಃ ಪ್ರಾರ್ದಯನ್ಸಿಂಧುರಾಜಂ .

ನಾಗಾಸ್ತ್ರೇ ಕರ್ಣಮುಕ್ತೇ ಕ್ಷಿತಿಮವನಮಯನ್ಕೇವಲಂ ಕೃತ್ತಮೌಲಿಂ
ತತ್ರೇ ತತ್ರಾಪಿ ಪಾರ್ಥಂ ಕಿಮಿವ ನ ಹಿ ಭವಾನ್ ಪಾಂಡವಾನಾಮಕಾರ್ಷೀತ್ .. 86-8..

ಯುದ್ಧಾದೌ ತೀರ್ಥಗಾಮೀ ಸ ಖಲು ಹಲಧರೋ ನೈಮಿಶಕ್ಷೇತ್ರಮೃಚ್ಛ-
ನ್ನಪ್ರತ್ಯುತ್ಥಾಯಿಸೂತಕ್ಷಯಕೃದಥ ಸುತಂ ತತ್ಪದೇ ಕಲ್ಪಯಿತ್ವಾ .
ಯಜ್ಞಘ್ನಂ ಬಲ್ವಲಂ ಪರ್ವಣಿ ಪರಿದಲಯನ್ ಸ್ನಾತತೀರ್ಥೋ ರಣಾಂತೇ
ಸಂಪ್ರಾಪ್ತೋ ಭೀಮದುರ್ಯೋಧನರಣಮಶಮಂ ವೀಕ್ಷ್ಯ ಯಾತಃ ಪುರೀಂ ತೇ ..

86-9..

ಸಂಸುಪ್ತದ್ರೌಪದೇಯಕ್ಷಪಣಹತಧಿಯಂ ದ್ರೌಣಿಮೇತ್ಯ ತ್ವದುಕ್ತ್ಯಾ
ತನ್ಮುಕ್ತಂ ಬ್ರಾಹ್ಮಮಸ್ತ್ರಂ ಸಮಹೃತ ವಿಜಯೋಮೌಲಿರತ್ನಂ ಚ ಜಹ್ರೇ .

ಉಚ್ಛಿತ್ತ್ಯೈ ಪಾಂಡವಾನಾಂ ಪುನರಪಿ ಚ ವಿಶತ್ಯುತ್ತರಾಗರ್ಭಮಸ್ತ್ರೇ
ರಕ್ಷನ್ನಂಗುಷ್ಠಮಾತ್ರಃ ಕಿಲ ಜಠರಮಗಾಶ್ಚಕ್ರಪಾಣಿರ್ವಿಭೋ ತ್ವಂ .. 86-10..

ಧರ್ಮೌಘಂ ಧರ್ಮಸೂನೋರಭಿದಧದಖಿಲಂ ಛಂದಮೃತ್ಯುಃ ಸ ಭೀಷ್ಮ-
ಸ್ತ್ವಾಂ ಪಶ್ಯನ್ಭಕ್ತಿಭೂಮ್ನೈವ ಹಿ ಸಪದಿಯಯೌ ನಿಷ್ಕಲಬ್ರಹ್ಮಭೂಯಂ .

ಸಂಯಾಜ್ಯಾಥಾಶ್ವಮೇಧೈಸ್ತ್ರಿಭಿರತಿಮಹಿತೈರ್ಧರ್ಮಜಂ ಪೂರ್ಣಕಾಮಂ
ಸಂಪ್ರಾಪ್ತೋ ದ್ವಾರಕಾಂ ತ್ವಂ ಪವನಪುರಪತೇ ಪಾಹಿಮಾಂ ಸರ್ವರೋಗಾತ್ .. 86-

11..

ಇತಿ ಷಡಶೀತಿತಮದಶಕಂ ಸಮಾಪ್ತಂ .

ಸಪ್ತಾಶೀತಿತಮದಶಕಂ (87)

ಕುಚೇಲೋಪಾಖ್ಯಾನಂ .
87 - Kuchela Episode

ಕುಚೇಲನಾಮಾ ಭವತಃ ಸತೀರ್ಥ್ಯತಾಂ ಗತಃ ಸ ಸಾಂದೀಪನಿಮಂದಿರೇ ದ್ವಿಜಃ .
ತ್ವದೇಕರಾಗೇಣ ಧನಾದಿನಿಃಸ್ಪೃಹೋ ದಿನಾನಿ ನಿನ್ಯೇ ಪ್ರಶಮೀ ಗೃಹಾಶ್ರಮೀ .. 87-1..
ಸಮಾನಶೀಲಾಽಪಿ ತದೀಯವಲ್ಲಭಾ ತಥೈವ ನೋ ಚಿತ್ತಜಯಂ ಸಮೇಯುಷೀ .

ಕದಾಚಿದೂಚೇ ಬತ ವೃತ್ತಿಲಬ್ಧಯೇ ರಮಾಪತಿಃ ಕಿಂ ನ ಸಖಾ ನಿಷೇವ್ಯತೇ .. 87-2..

ಇತೀರಿತೋಽಯಂ ಪ್ರಿಯಯಾ ಕ್ಷುಧಾರ್ತಯಾ ಜುಗುಪ್ಸಮಾನೋಽಪಿ ಧನೇ
ಮದಾವಹೇ .

ತದಾ ತ್ವದಾಲೋಕನಕೌತುಕಾದ್ಯಯೌ ವಹನ್ಪಟಾಂತೇ ಪೃಥುಕಾನುಪಾಯನಂ .. 87-

3..

ಗತೋಽಯಮಾಶ್ಚರ್ಯಮಯೀಂ ಭವತ್ಪೂರೀಂ ಗೃಹೇಷು ಶೈಬ್ಯಾಭವನಂ
ಸಮೇಯಿವಾನ್ .

ಪ್ರವಿಶ್ಯ ವೈಕುಂಠಮಿವಾಪ ನಿರ್ವೃತಿಂ ತವಾತಿಸಂಭಾವನಯಾ ತು ಕಿಂ ಪುನಃ .. 87-4..
ಪ್ರಪೂಜಿತಂ ತಂ ಪ್ರಿಯಯಾ ಚ ವೀಜಿತಂ ಕರೇ ಗೃಹೀತ್ವಾಽಕಥಯಃ ಪುರಾ ಕೃತಂ .

ಯದಿಂಧನಾರ್ಥಂ ಗುರುದಾರಚೋದಿತೈರಪರ್ತುವರ್ಷಂ ತದಮರ್ಷಿ ಕಾನನೇ .. 87-
5..

ತ್ರಪಾಜುಷೋಽಸ್ಮಾತ್ಪೃಥುಕಂ ಬಲಾದಥ ಪ್ರಗೃಹ್ಯ ಮುಷ್ಟೌ ಸಕೃದಾಶಿತೇ ತ್ವಯಾ .

ಕೃತಂ ಕೃತಂ ನನ್ವಿಯತೇತಿ ಸಂಭ್ರಮಾದ್ರಮಾ ಕಿಲೋಪೇತ್ಯ ಕರಂ ರುರೋಧ ತೇ ..

87-6..

ಭಕ್ತೇಷು ಭಕ್ತೇನ ಸ ಮಾನಿತಸ್ತ್ವಯಾ ಪುರೀಂ ವಸನ್ನೇಕನಿಶಾಂ ಮಹಾಸುಖಂ .

ಬತಾಪರೇದ್ಯುರ್ದ್ರವಿಣಂ ವಿನಾಯಯೌ ವಿಚಿತ್ರರೂಪಸ್ತವ ಖಲ್ವನುಗ್ರಹಃ .. 87-7..
ಯದಿ ಹ್ಯಯಾಚಿಷ್ಯಮದಾಸ್ಯದಚ್ಯುತೋ ವದಾಮಿ ಭಾರ್ಯಾಂ ಕಿಮಿತಿ ವ್ರಜನ್ನಸೌ
.

ತ್ವದುಕ್ತಿಲೀಲಾಸ್ಮಿತಮಗ್ನಧೀಃ ಪುನಃ ಕ್ರಮಾದಪಶ್ಯನ್ಮಣಿದೀಪ್ರಮಾಲಯಂ .. 87-8..

ಕಿಂ ಮಾರ್ಗವಿಭ್ರಂಶ ಇತಿ ಭ್ರಮನ್ಕ್ಷಣಂ ಗೃಹಂ ಪ್ರವಿಷ್ಟಃ ಸ ದದರ್ಶ ವಲ್ಲಭಾಂ .

ಸಖೀಪರೀತಾಂ ಮಣಿಹೇಮಭೂಷಿತಾಂ ಬುಬೋಧ ಚ ತ್ವತ್ಕರುಣಾಂ
ಮಹಾದ್ಭುತಾಂ .. 87-9..

ಸ ರತ್ನಶಾಲಾಸು ವಸನ್ನಪಿ ಸ್ವಯಂ ಸಮುನ್ನಮದ್ಭಕ್ತಿಭರೋಽಮೃತಂ ಯಯೌ .

ತ್ವಮೇವಮಾಪೂರಿತಭಕ್ತವಾಂಛಿತೋಮರುತ್ಪುರಾಧೀಶಹರಸ್ವಮೇ ಗದಾನ್ .. 87-

10..

ಇತಿ ಷಡಶೀತಿತಮದಶಕಂ ಸಮಾಪ್ತಂ

ಸಪ್ತಾಶೀತಿತಮದಶಕಂ (88)

ಸಂತಾನಗೋಪಾಲಂ .
88 - Episode of Santana Gopalam

ಪ್ರಾಗೇವಾಚಾರ್ಯಪುತ್ರಾಹೃತಿನಿಶಮನಯಾ ಸ್ವೀಯಷಟ್ಸೂನುವೀಕ್ಷಾಂ
ಕಾಂಕ್ಷಂತ್ಯಾ ಮಾತುರುಕ್ತ್ಯಾ ಸುತಲಭುವಿ ಬಲಿಂ ಪ್ರಾಪ್ಯ ತೇನಾರ್ಚಿತಸ್ತ್ವಂ .

ಧಾತುಶ್ಶಾಪಾದ್ಧಿರಣ್ಯಾನ್ವಿತಕಶಿಪುಭವಾನ್ಶೌರಿಜಾನ್ ಕಂಸಭಗ್ನಾ-
ನಾನೀಯೈನಾನ್ ಪ್ರದರ್ಶ್ಯ ಸ್ವಪದಮನಯಥಾಃ ಪೂರ್ವಪುತ್ರಾನ್ಮರೀಚೇಃ .. 88-1..
ಶ್ರುತದೇವ ಇತಿ ಶ್ರುತಂ ದ್ವಿಜೇಂದ್ರಂ ಬಹುಲಾಶ್ವಂ ನೃಪತಿಂ ಚ ಭಕ್ತಿಪೂರ್ಣಂ .

ಯುಗಪತ್ತ್ವಮನುಗ್ರಹೀತುಕಾಮೋ ಮಿಥಿಲಾಂ ಪ್ರಾಪಿಥ ತಾಪಸೈಃ ಸಮೇತಃ .. 88-
2..

ಗಚ್ಛಂದ್ವಿಮೂರ್ತಿರುಭಯೋರ್ಯುಗಪನ್ನಿಕೇತ-
ಮೇಕೇನ ಭೂರಿವಿಭವೈರ್ವಿಹಿತೋಪಚಾರಃ .
ಅನ್ಯೇನ ತದ್ದಿನಭೃತೈಶ್ಚ ಫಲೌದನಾದ್ಯೈ-
ಸ್ತುಲ್ಯಂ ಪ್ರಸೇದಿಥ ದದಾಥ ಚ ಮುಕ್ತಿಮಾಭ್ಯಾಂ .. 88-3..

ಭೂಯೋಽಥ ದ್ವಾರವತ್ಯಾಂ ದ್ವಿಜತನಯಮೃತಿಂ ತತ್ಪ್ರಲಾಪಾನಪಿ ತ್ವಂ
ಕೋ ವಾ ದೈವಂ ನಿರುಂಧ್ಯಾದಿತಿ ಕಿಲ ಕಥಯನ್ವಿಶ್ವವೋಢಾಽಪ್ಯಸೋಢಾಃ .
ಜಿಷ್ಣೋರ್ಗರ್ವಂ ವಿನೇತುಂ ತ್ವಯಿಮನುಜಧಿಯಾ ಕುಂಠಿತಾಂ ಚಾಸ್ಯ ಬುದ್ಧಿಂ
ತತ್ತ್ವಾರೂಢಾಂ ವಿಧಾತುಂ ಪರಮತಮಪದಪ್ರೇಕ್ಷಣೇನೇತಿ ಮನ್ಯೇ .. 88-4..

ನಷ್ಟಾ ಅಷ್ಟಾಸ್ಯ ಪುತ್ರಾಃ ಪುನರಪಿ ತವ ತೂಪೇಕ್ಷಯಾ ಕಷ್ಟವಾದಃ
ಸ್ಪಷ್ಟೋ ಜಾತೋ ಜನಾನಾಮಥ ತದವಸರೇ ದ್ವಾರಕಾಮಾಪ ಪಾರ್ಥಃ .
ಮೈತ್ರ್ಯಾ ತತ್ರೋಷಿತೋಽಸೌ ನವಮಸುತಮೃತೌ ವಿಪ್ರವರ್ಯಪ್ರರೋದಂ
ಶ್ರುತ್ವಾ ಚಕ್ರೇ ಪ್ರತಿಜ್ಞಾಮನುಪಹೃತಸುತಸ್ಸನ್ನಿವೇಕ್ಷ್ಯೇ ಕೃಶಾನುಂ .. 88-5..

ಮಾನೀ ಸ ತ್ವಾಮಪೃಷ್ಟ್ವಾ ದ್ವಿಜನಿಲಯಗತೋ ಬಾಣಜಾಲೈರ್ಮಹಾಸ್ತ್ರೈ
ರುಂಧಾನಃ ಸೂತಿಗೇಹಂ ಪುನರಪಿ ಸಹಸಾ ದೃಷ್ಟನಷ್ಟೇ ಕುಮಾರೇ .

ಯಾಮ್ಯಾಮೈಂದ್ರೀಂ ತಥಾನ್ಯಾಸ್ಸುರವರನಗರೀರ್ವಿದ್ಯಯಾಽಽಸಾದ್ಯ ಸದ್ಯೋ
ಮೋಘೋದ್ಯೋಗಃ ಪತಿಷ್ಯನ್ಹುತಭುಜಿ ಭವತಾ ಸಸ್ಮಿತಂ ವಾರಿತೋಽಭೂತ್ .. 88-

6..

ಸಾರ್ಧಂ ತೇನ ಪ್ರತೀಚೀಂ ದಿಶಮತಿಜವಿನಾ ಸ್ಯಂದನೇನಾಭಿಯಾತೋ
ಲೋಕಾಲೋಕಂ ವ್ಯತೀತಸ್ತಿಮಿರಭರಮಥೋ ಚಕ್ರಧಾಮ್ನಾ ನಿರುಂಧನ್ .

ಚಕ್ರಾಂಶುಕ್ಲಿಷ್ಟದೃಷ್ಟಿಂ ಸ್ಥಿತಮಥ ವಿಜಯಂ ಪಶ್ಯ ಪಶ್ಯೇತಿ ವಾರಾಂ
ಪಾರೇ ತ್ವಂ ಪ್ರಾದದರ್ಶಃ ಕಿಮಪಿ ಹಿ ತಮಸಾಂ ದೂರದೂರಂ ಪದಂ ತೇ .. 88-7..

ತತ್ರಾಸೀನಂ ಭುಜಂಗಾಧಿಪಶಯನತಲೇ ದಿವ್ಯಭೂಷಾಯುಧಾದ್ಯೈ-
ರಾವೀತಂ ಪೀತಚೇಲಂ ಪ್ರತಿನವಜಲದಶ್ಯಾಮಲಂ ಶ್ರೀಮದಂಗಂ .

ಮೂರ್ತೀನಾಮೀಶಿತಾರಂ ಪರಮಿಹ ತಿಸೃಣಾಮೇಕಮರ್ಥಂ ಶ್ರುತೀನಾಂ
ತ್ವಾಮೇವ ತ್ವಂ ಪರಾತ್ಮನ್ ಪ್ರಿಯಸಖಸಹಿತೋ ನೇಮಿಥ ಕ್ಷೇಮರೂಪಂ .. 88-8..

ಯುವಾಂ ಮಾಮೇವದ್ವಾವಧಿಕವಿವೃತಾಂತರ್ಹಿತತಯಾ
ವಿಭಿನ್ನೌ ಸುಂದ್ರಷ್ಟುಂ ಸ್ವಯಮಹಮಹಾರ್ಷಂ ದ್ವಿಜಸುತಾನ್ .

ನಯೇತಂ ದ್ರಾಗೇನಾನಿತಿ ಖಲು ವಿತೀರ್ಣಾನ್ಪುನರಮೂನ್
ದ್ವಿಜಾಯಾದಾಯಾದಾಃ ಪ್ರಣುತಮಹಿಮಾ ಪಾಂಡುಜನುಷಾ .. 88-9..

ಏವಂ ನಾನಾವಿಹಾರೈರ್ಜಗದಭಿರಮಯನ್ವೃಷ್ಣಿವಂಶಂ ಪ್ರಪುಷ್ಣ-
ನ್ನೀಜಾನೋ ಯಜ್ಞಭೇದೈರತುಲವಿಹೃತಿಭಿಃ ಪ್ರೀಣಯನ್ನೇಣನೇತ್ರಾಃ .
ಭೂಭಾರಕ್ಷೇಪದಂಭಾತ್ಪದಕಮಲಜುಷಾಂಮೋಕ್ಷಣಾಯಾವತೀರ್ಣಃ
ಪೂರ್ಣಂ ಬ್ರಹ್ಮೈವ ಸಾಕ್ಷಾದ್ಯದುಷು ಮನುಜತಾರೂಷಿತಸ್ತ್ವಂ ವ್ಯಲಾಸೀಃ .. 88-10..
ಪ್ರಾಯೇಣ ದ್ವಾರವತ್ಯಾಮವೃತದಯಿ ತದಾ ನಾರದಸ್ತ್ವದ್ರಸಾರ್ದ್ರ-
ಸ್ತಸ್ಮಾಲ್ಲೇಭೇ ಕದಾಚಿತ್ಖಲು ಸುಕೃತನಿಧಿಸ್ತ್ವತ್ಪಿತಾ ತತ್ತ್ವಬೋಧಂ .

ಭಕ್ತಾನಾಮಗ್ರಯಾಯೀ ಸ ಚ ಖಲು ಮತಿಮಾನುದ್ಧವಸ್ತ್ವತ್ತ ಏವ
ಪ್ರಾಪ್ತೋ ವಿಜ್ಞಾನಸಾರಂ ಸ ಕಿಲ ಜನಹಿತಾಯಾಧುನಾಽಸ್ತೇ ಬದರ್ಯಾಂ .. 88-11..

ಸೋಽಯಂ ಕೃಷ್ಣಾವತಾರೋ ಜಯತಿ ತವ ವಿಭೋಯತ್ರ ಸೌಹಾರ್ದಭೀತಿ-
ಸ್ನೇಹದ್ವೇಷಾನುರಾಗಪ್ರಭೃತಿಭಿರತುಲೈರಶ್ರಮೈರ್ಯೋಗಭೇದೈಃ .
ಆರ್ತಿಂ ತೀರ್ವಾ ಸಮಸ್ತಾಮಮೃತಪದಮಗುಸ್ಸರ್ವತಃ ಸರ್ವಲೋಕಾಃ
ಸ ತ್ವಂ ವಿಶ್ವಾರ್ತಿಶಾಂತ್ಯೈ ಪವನಪುರಪತೇ ಭಕ್ತಿಪೂರ್ತ್ಯೈ ಚ ಭೂಯಾಃ .. 88-12..
ಇತಿ ಅಷ್ಟಾಶೀತಿತಮದಶಕಂ ಸಮಾಪ್ತಂ .

ಏಕೋನನವತಿತಮದಶಕಂ (89)

ವೃಕಾಸುರವಧಂ -ಭೃಗುಪರೀಕ್ಷಣಂ .
89 - Slaying of Vrikasura - Test by Bhrigu

ರಮಾಜಾನೇ ಜಾನೇ ಯದಿಹ ತವ ಭಕ್ತೇಷು ವಿಭವೋ
ನ ಸದ್ಯಃ ಸಂಪದ್ಯಸ್ತದಿಹ ಮದಕೃತ್ತ್ವಾದಶಮಿನಾಂ .

ಪ್ರಶಾಂತಿಂ ಕೃತ್ವೈವ ಪ್ರದಿಶಸಿ ತತಃ ಕಾಮಮಖಿಲಂ
ಪ್ರಶಾಂತೇಷು ಕ್ಷಿಪ್ರಂ ನ ಖಲು ಭವದೀಯೇ ಚ್ಯುತಿಕಥಾ .. 89-1..

ಸದ್ಯಃಪ್ರಸಾದರುಷಿತಾನ್ವಿಧಿಶಂಕರಾದೀನ್
ಕೇಚಿದ್ವಿಭೋ ನಿಜಗುಣಾನುಗುಣಂ ಭಜಂತಃ .
ಭ್ರಷ್ಟಾ ಭವಂತಿ ಬತ ಕಷ್ಟಮದೀರ್ಘದೃಷ್ಟ್ಯಾ
ಸ್ಪಷ್ಟಂ ವೃಕಾಸರ ಉದಾಹರಣಂ ಕಿಲಾಸ್ಮಿನ್ .. 89-2..

ಶಕುನಿಜಃ ಸ ತು ನಾರದಮೇಕದಾ ತ್ವರಿತತೋಷಮಪೃಚ್ಛದಧೀಶ್ವರಂ .

ಸ ಚ ದಿದೇಶ ಗಿರೀಶಮುಪಾಸಿತುಂ ನ ತು ಭವಂತಮಬಂಧುಮಸಾಧುಷು .. 89-3..
ತಪಸ್ತಪ್ತ್ವಾ ಘೋರಂ ಸ ಖಲು ಕುಪಿತಃ ಸಪ್ತಮದಿನೇ
ಶಿರಶ್ಛಿತ್ತ್ವಾ ಸದ್ಯಃ ಪುರಹರಮುಪಸ್ಥಾಪ್ಯ ಪುರತಃ .
ಅತಿಕ್ಷುದ್ರಂ ರೌದ್ರಂ ಶಿರಸಿ ಕರದಾನೇನ ನಿಧನಂ
ಜಗನ್ನಾಥಾದ್ವವ್ರೇ ಭವತಿ ವಿಮುಖಾನಾಂ ಕ್ವ ಶುಭಧೀಃ .. 89-4..
ಮೋಕ್ತಾರಂ ಬಂಧಮುಕ್ತೋ ಹರಿಣಪತಿರಿವ ಪ್ರಾದ್ರವತ್ಸೋಽಥ ರುದ್ರಂ
ದೈತ್ಯಾದ್ಭೀತ್ಯಾ ಸ್ಮ ದೇವೋ ದಿಶಿ ದಿಶಿ ವಲತೇ ಪೃಷ್ಠತೋ ದತ್ತದೃಷ್ಟಿಃ .
ತೂಷ್ಣೀಕೇ ಸರ್ವಲೋಕೇ ತವ ಪದಮಧಿರೋಕ್ಷ್ಯಂತಮುದ್ವೀಕ್ಷ್ಯ ಶರ್ವಂ
ದೂರಾದೇವಾಗ್ರತಸ್ತ್ವಂ ಪಟುವಟುವಪುಷಾ ತಸ್ಥಿಷೇ ದಾನವಾಯ .. 89-5..

ಭದ್ರಂ ತೇ ಶಾಕುನೇಯ ಭ್ರಮಸಿ ಕಿಮಧುನಾ ತ್ವಂ ಪಿಶಾಚಸ್ಯ ವಾಚಾ
ಸಂದೇಹಶ್ಚೇನ್ಮದುಕ್ತೌ ತವ ಕಿಮು ನ ಕರೋಷ್ಯಂಗುಲೀಮಂಗ ಮೌಲೌ .

ಇತ್ಥಂ ತ್ವದ್ವಾಕ್ಯಮೂಢಃ ಶಿರಸಿ ಕೃತಕರಃ ಸೋಽಪತಚ್ಛಿನ್ನಪಾತಂ
ಭ್ರಂಶೋ ಹ್ಯೇವಂ ಪರೋಪಾಸಿತುರಪಿ ಚ ಗತಿಃ ಶೂಲಿನೋಽಪಿ ತ್ವಮೇವ .. 89-6..

ಭೃಗುಂ ಕಿಲ ಸರಸ್ವತೀನಿಕಟವಾಸಿನಸ್ತಾಪಸಾ-
ಸ್ತ್ರಿಮುರ್ತಿಷು ಸಮಾದಿಶನ್ನಧಿಕಸತ್ತ್ವತಾಂ ವೇದಿತುಂ .

ಅಯಂ ಪುನರನಾದರಾದುದಿತರುದ್ಧರೋಷೇ ವಿಧೌ
ಹರೇಽಪಿ ಚ ಜಿಹಿಂಸಿಷೌ ಗಿರಿಜಯಾ ಧೃತೇ ತ್ವಾಮಗಾತ್ .. 89-7..

ಸುಪ್ತಂ ರಮಾಂಕಭುವಿ ಪಂಕಜಲೋಚನಂ ತ್ವಾಂ
ವಿಪ್ರೇ ವಿನಿಘ್ನತಿ ಪದೇನ ಮುದೋತ್ಥಿತಸ್ತ್ವಂ .

ಸರ್ವಂ ಕ್ಷಮಸ್ವ ಮುನಿವರ್ಯ ಭವೇತ್ಸದಾ ಮೇ
ತ್ವತ್ಪಾದಚಿಹ್ನಮಿಹ ಭೂಷಣಮಿತ್ಯವಾದೀಃ .. 89-8..
ನಿಶ್ಚಿತ್ಯ ತೇ ಚ ಸುದೃಢಂ ತ್ವಯಿ ಬದ್ಧಭಾವಾಃ
ಸಾರಸ್ವತಾ ಮುನಿವರಾ ದಧಿರೇ ವಿಮೋಕ್ಷಂ .

ತ್ವಾಮೇವಮಚ್ಯುತ ಪುನಶ್ಚ್ಯುತಿದೋಷಹೀನಂ
ಸತ್ತ್ವೋಚ್ಚಯೈಕತನುಮೇವ ವಯಂ ಭಜಾಮಃ .. 89-9..
ಜಗತ್ಸೃಷ್ಟ್ಯಾದೌ ತ್ವಾಂ ನಿಗಮನಿವಹೈರ್ವಂದಿಭಿರಿವ
ಸ್ತುತಂ ವಿಷ್ಣೋ ಸಚ್ಚಿತ್ಪರಮರಸನಿರ್ದ್ವೈತವಪುಷಂ .

ಪರಾತ್ಮಾನಂ ಭೂಮನ್ ಪಶುಪವನಿತಾಭಾಗ್ಯನಿವಹಂ
ಪರೀತಪಶ್ರಾಂತ್ಯೈ ಪವನಪುರವಾಸಿನ್ ಪರಿಭಜೇ .. 89-10..

ಇತಿ ಏಕೋನನವತಿತಮದಶಕಂ ಸಮಾಪ್ತಂ

ನವತಿತಮದಶಕಂ (90)

ವಿಷ್ಣುಮಹತ್ತತ್ತ್ವಸ್ಥಾಪನಂ .
90 - Establishment of Greatness of Vishnu

ವೃಕಭೃಗುಸುನಿಮೋಹಿನ್ಯಂಬರೀಷಾದಿವೃತ್ತೇ-
ಷ್ವಯಿ ತವ ಹಿಮಹತ್ತ್ವಂ ಸರ್ವಶರ್ವಾದಿಜೈತ್ರಂ .

ಸ್ಥಿತಮಿಹ ಪರಮಾತ್ಮನ್ ನಿಷ್ಕಲಾರ್ವಾಗಭಿನ್ನಂ
ಕಿಮಪಿಯದವಭಾತಂ ತದ್ಧಿ ರೂಪಂ ತವೈವ .. 90-1..

ಮೂರ್ತಿತ್ರಯೇಶ್ವರಸದಾಶಿವಪಂಚಕಂಯತ್
ಪ್ರಾಹುಃ ಪರಾತ್ಮವಪುರೇವ ಸದಾಶಿವೋಽಸ್ಮಿನ್ .

ತತ್ರೇಶ್ವರಸ್ತು ಸ ವಿಕುಂಠಪದಸ್ತ್ವಮೇವ
ತ್ರಿತ್ವಂ ಪುನರ್ಭಜಸಿ ಸತ್ಯಪದೇ ತ್ರಿಭಾಗೇ .. 90-2..

ತತ್ರಾಪಿ ಸಾತ್ತ್ವಿಕತನುಂ ತವ ವಿಷ್ಣುಮಾಹು-
ರ್ಧಾತಾ ತು ಸತ್ತ್ವವಿರಲೋ ರಜಸೈವ ಪೂರ್ಣಃ .
ಸತ್ವೋತ್ಕಟತ್ವಮಪಿ ಚಾಸ್ತಿ ತಮೋವಿಕಾರ-

ಚೇಷ್ಟಾದಿಕಂ ಚ ತವ ಶಂಕರನಾಮ್ನಿ ಮೂರ್ತೌ .. 90-3..

ತಂ ಚ ತ್ರಿಮೂರ್ತ್ಯತಿಗತಂ ಪುರಪೂರುಷಂ ತ್ವಾಂ
ಶರ್ವಾತ್ಮನಾಪಿ ಖಲು ಸರ್ವಮಯತ್ವಹೇತೋಃ .
ಶಂಸಂತ್ಯುಪಾಸನಾವಿಧೌ ತದಪಿ ಸ್ವತಸ್ತು
ತ್ವದ್ರೂಪಮಿತ್ಯತಿದೃಢಂ ಬಹು ನಃ ಪ್ರಮಾಣಂ .. 90-4..

ಶ್ರೀಶಂಕರೋಽಪಿ ಭಗವಾನ್ಸಕಲೇಷು ತಾವತ್
ತ್ವಾಮೇವ ಮಾನಯತಿಯೋ ನ ಹಿ ಪಕ್ಷಪಾತೀ .

ತ್ವನ್ನಿಷ್ಠಮೇವ ಸ ಹಿ ನಾಮಸಹಸ್ರಕಾದಿ
ವ್ಯಾಖ್ಯದ್ಭವತ್ಸ್ತುತಿಪರಶ್ಚ ಗತಿಂ ಗತೋಽನ್ತೇ .. 90-5..

ಮೂರ್ತಿತ್ರಯಾತಿಗಮುವಾಚ ಚ ಮಂತ್ರಶಾಸ್ತ್ರ-
ಸ್ಯಾದೌ ಕಲಾಯಸುಷಮಂ ಸಕಲೇಶ್ವರಂ ತ್ವಾಂ .

ಧ್ಯಾನಂ ಚ ನಿಷ್ಕಲಮಸೌ ಪ್ರಣವೇ ಖಲೂಕ್ತ್ವಾ
ತ್ವಾಮೇವ ತತ್ರ ಸಕಲಂ ನಿಜಗಾದ ನಾನ್ಯಂ .. 90-6..

ಸಮಸ್ತಸಾರೇ ಚ ಪುರಾಣಸಂಗ್ರಹೇ ವಿಸಂಶಯಂ ತ್ವನ್ಮಹಿಮೈವ ವರ್ಣ್ಯತೇ .

ತ್ರಿಮೂರ್ತಿಯುಕ್ಸತ್ಯಪದತ್ರಿಭಾಗತಃ ಪರಂ ಪದಂ ತೇ ಕಥಿತಂ ನ ಶೂಲಿನಃ .. 90-7..
ಯದ್ಬ್ರಾಹ್ಮಕಲ್ಪ ಇಹ ಭಾಗವತದ್ವಿತೀಯ-

ಸ್ಕಂಧೋದಿತಂ ವಪುರನಾವೃತಮೀಶ ಧಾತ್ರೇ .

ತಸ್ಯೈವ ನಾಮ ಹರಿಶರ್ವಮುಖಂ ಜಗಾದ
ಶ್ರೀಮಾಧವಃ ಶಿವಪರೋಽಪಿ ಪುರಾಣಸಾರೇ .. 90-8..

ಯೇ ಸ್ವಪ್ರಕೃತ್ಯನುಗುಣಾ ಗಿರಿಶಂ ಭಜಂತೇ
ತೇಷಾಂ ಫಲಂ ಹಿ ದೃಢಯೈವ ತದೀಯಭಕ್ತ್ಯಾ .
ವ್ಯಾಸೋ ಹಿ ತೇನ ಕೃತವಾನಧಿಕಾರಿಹೇತೋಃ
ಸ್ಕಾಂದಾದಿಕೇಷು ತವ ಹಾನಿವಚೋಽರ್ಥವಾದೈಃ .. 90-9..
ಭೂತಾರ್ಥಕೀರ್ತಿರನುವಾದವಿರುದ್ಧವಾದೌ
ತ್ರೇಧಾರ್ಥವಾದಗತಯಃ ಖಲು ರೋಚನಾರ್ಥಾಃ .
ಸ್ಕಾಂದಾದಿಕೇಷು ಬಹವೋಽತ್ರ ವಿರುದ್ಧವಾದಾ-
ಸ್ತ್ವತ್ತಾಮಸತ್ವಪರಿಭೂತ್ಯುಪಶಿಕ್ಷಣಾದ್ಯಾಃ .. 90-10..
ಯತ್ಕಿಂಚಿದಪ್ಯವಿದುಷಾಪಿ ವಿಭೋ ಮಯೋಕ್ತಂ
ತನ್ಮಂತ್ರಶಾಸ್ತ್ರವಚನಾದ್ಯಭಿದೃಷ್ಟಮೇವ .

ವ್ಯಾಸೋಕ್ತಿಸಾರಮಯಭಾಗವತೋಪಗೀತ
ಕ್ಲೇಶಾನ್ವಿಧೂಯ ಕುರು ಭಕ್ತಿಭರಂ ಪರಾತ್ಮನ್ .. 90-11..

ಇತಿ ನವತಿತಮದಶಕಂ ಸಮಾಪ್ತಂ .

ಇತಿ ದಶಮಸ್ಕಂಧಂ ಸಮಾಪ್ತಂ .

ಏಕಾದಶಸ್ಕಂಧಂ .

ಏಕನವತಿತಮದಶಕಂ (91)

ಭಕ್ತಿಮಹತ್ತ್ವಂ .
91 - Greatness of Devotion

ಶ್ರೀಕೃಷ್ಣ ತ್ವತ್ಪದೋಪಾಸನಮಭಯತಮಂ ಬದ್ಧಮಿಥ್ಯಾರ್ಥದೃಷ್ಟೇ-
ರ್ಮರ್ತ್ಯಸ್ಯಾರ್ತಸ್ಯ ಮನ್ಯೇ ವ್ಯಪಸರತಿ ಭಯಂಯೇನ ಸರ್ವಾತ್ಮನೈವ .

ಯತ್ತಾವತ್ತ್ವತ್ಪ್ರಣೀತಾನಿಹ ಭಜನವಿಧೀನಾಸ್ಥಿತೋಮೋಹಮಾರ್ಗೇ
ಧಾವನ್ನಪ್ಯಾವೃತಾಕ್ಷಃ ಸ್ಖಲತಿ ನ ಕುಹಚಿದ್ದೇವದೇವಾಖಿಲಾತ್ಮನ್ .. 91-1..

ಭೂಮನ್ ಕಾಯೇನ ವಾಚಾ ಮುಹುರಪಿ ಮನಸಾ ತ್ವದ್ಬಲಪ್ರೇರಿತಾತ್ಮಾ
ಯದ್ಯತ್ಕುರ್ವೇ ಸಮಸ್ತಂ ತದಿಹ ಪರತರೇ ತ್ವಯ್ಯಸಾವರ್ಪಯಾಮಿ .

ಜಾತ್ಯಾಪೀಹ ಶ್ವಪಾಕಸ್ತ್ವಯಿ ನಿಹಿತಮನಃ ಕರ್ಮವಾಗಿಂದ್ರಿಯಾರ್ಥ-
ಪ್ರಾಣೋ ವಿಶ್ವಂ ಪುನೀತೇ ನ ತು ವಿಮುಖಮನಾಸ್ತ್ವತ್ಪದಾದ್ವಿಪ್ರವರ್ಯಃ .. 91-2..
ಭೀತಿರ್ನಾಮ ದ್ವಿತೀಯಾದ್ಭವತಿ ನನು ಮನಃಕಲ್ಪಿತಂ ಚ ದ್ವಿತೀಯಂ
ತೇನೈಕ್ಯಾಭ್ಯಾಸಶೀಲೋ ಹೃದಯಮಿಹಯಥಾಶಕ್ತಿ ಬುದ್ಧ್ಯಾ ನಿರುಂಧ್ಯಾಂ .

ಮಾಯಾವಿದ್ಧೇ ತು ತಸ್ಮಿನ್ಪುನರಪಿ ನ ತಥಾ ಭಾತಿ ಮಾಯಾಧಿನಾಥಂ
ತಂ ತ್ವಾಂ ಭಕ್ತ್ಯಾ ಮಹತ್ಯಾ ಸತತಮನುಭಜನ್ನೀಶ ಭೀತಿಂ ವಿಜಹ್ಯಾಂ .. 91-3..

ಭಕ್ತೇರುತ್ಪತ್ತಿವೃದ್ಧೀ ತವ ಚರಣಜುಷಂ ಸಂಗಮೇನೈವ ಪುಂಸಾ-
ಮಾಸಾದ್ಯೇ ಪುಣ್ಯಭಾಜಾಂ ಶ್ರಿಯ ಇವ ಜಗತಿ ಶ್ರೀಮತಾಂ ಸಂಗಮೇನ .

ತತ್ಸಂಗೋ ದೇವ ಭೂಯಾನ್ಮಮ ಖಲು ಸತತಂ ತನ್ಮುಖಾದುನ್ಮಿಷದ್ಭಿ-
ಸ್ತ್ವನ್ಮಾಹಾತ್ಮ್ಯಪ್ರಕಾರೈರ್ಭವತಿ ಚ ಸುದೃಢಾ ಭಕ್ತಿರುದ್ಧೂತಪಾಪಾ .. 91-4..

ಶ್ರೇಯೋಮಾರ್ಗೇಷು ಭಕ್ತಾವಧಿಕಬಹುಮತಿರ್ಜನ್ಮಕರ್ಮಾಣಿ ಭೂಯೋ
ಗಾಯನ್ಕ್ಷೇಮಾಣಿ ನಾಮಾನ್ಯಪಿ ತದುಭಯತಃ ಪ್ರದ್ರುತಂ ಪ್ರದ್ರುತಾತ್ಮಾ .
ಉದ್ಯದ್ಧಾಸಃ ಕದಚಿತ್ಕುಹಾಚಿದಪಿ ರುದನ್ಕ್ವಾಪಿ ಗರ್ಜನ್ಪ್ರಗಾಯ-

ನ್ನುನ್ಮಾದೀವ ಪ್ರನೃತ್ಯನ್ನಯಿ ಕುರು ಕರುಣಾಂ ಲೋಕಬಾಹ್ಯಶ್ಚರೇಯಂ .. 91-5..

ಭೂತಾನ್ಯೇತಾನಿ ಭೂತಾತ್ಮಕಮಪಿ ಸಕಲಂ ಪಕ್ಷಿಮತ್ಸ್ಯಾನ್ಮೃಗಾದೀನ್
ಮರ್ತ್ಯಾನ್ಮಿತ್ರಾಣಿ ಶತ್ರೂನಪಿಯಮಿತಮತಿಸ್ತ್ವನ್ಮಯಾನ್ಯಾನಮಾನಿ .

ತ್ವತ್ಸೇವಾಯಾಂ ಹಿ ಸಿಧ್ಯೇನ್ಮಮ ತವ ಕೃಪಯಾ ಭಕ್ತಿದಾರ್ಢ್ಯಂ ವಿರಾಗ-
ಸ್ತ್ವತ್ತತ್ತ್ವಸ್ಯಾವಬೋಧೋಽಪಿ ಚ ಭುವನಪತೇ ಯತ್ನಭೇದಂ ವಿನೈವ .. 91-6..

ನೋ ಮುಹ್ಯನ್ಕ್ಷುತ್ತೃಡಾದ್ಯೈರ್ಭವಸರಣಿಭವೈಸ್ತ್ವನ್ನಿಲೀನಾಶಯತ್ವಾ-
ಚ್ಚಿಂತಾಸಾತತ್ಯಶಾಲೀ ನಿಮಿಷಲವಮಪಿ ತ್ವತ್ಪದಾದಪ್ರಕಂಪಃ .
ಇಷ್ಟಾನಿಷ್ಟೇಷು ತುಷ್ಟಿವ್ಯಸನವಿರಹಿತೋ ಮಾಯಿಕತ್ವಾವಬೋಧಾ-
ಜ್ಜ್ಯೋತ್ಸ್ನಾಭಿಸ್ತ್ವನ್ನಖೇಂದೋರಧಿಕಶಿಶಿರಿತೇನಾತ್ಮನಾ ಸಂಚರೇಯಂ .. 91-7..

ಭೂತೇಷ್ವೇಷು ತ್ವದೈಕ್ಯಸ್ಮೃತಿಸಮಧಿಗತೌ ನಾಧಿಕಾರೋಽಧುನಾ ಚೇತ್
ತ್ವತ್ಪ್ರೇಮ ತ್ವತ್ಕಮೈತ್ರೀ ಜಡಮತಿಷು ಕೃಪಾ ದ್ವಿಟ್ಸು ಭೂಯಾದುಪೇಕ್ಷಾ .

ಅರ್ಚಾಯಾಂ ವಾ ಸಮರ್ಚಾಕುತುಕಮುರುತರಶ್ರದ್ಧಯಾ ವರ್ಧತಾಂ ಮೇ
ತ್ವತ್ಸಂಸೇವೀ ತಥಾಪಿ ದ್ರುತಮುಪಲಭತೇ ಭಕ್ತಲೋಕೋತ್ತಮತ್ವಂ .. 91-8..

ಆವೃತ್ಯ ತ್ವತ್ಸ್ವರೂಪಂ ಕ್ಷಿತಿಜಲಮರುದಾದ್ಯಾತ್ಮನಾ ವಿಕ್ಷಿಪಂತೀ
ಜೀವಾನ್ಭೂಯಿಷ್ಠಕರ್ಮಾವಲಿವಿವಶಗತೀನ್ ದುಃಖಜಾಲೇ ಕ್ಷಿಪಂತೀ .

ತ್ವನ್ಮಾಯಾ ಮಾಭಿಭೂಯಾನ್ಮಯಿ ಭುವನಪತೇ ಕಲ್ಪತೇ ತತ್ಪ್ರಶಾಂತ್ಯೈ
ತ್ವತ್ಪಾದೇ ಭಕ್ತಿರೇವೇತ್ಯವದದಯಿ ವಿಭೋ ಸಿದ್ಧಯೋಗೀ ಪ್ರಬುದ್ಧಃ .. 91-9..
ದುಃಖಾನ್ಯಾಲೋಕ್ಯ ಜಂತುಷ್ವಲಮುದಿತವಿವೇಕೋಽಹಮಾಚಾರ್ಯವರ್ಯಾ-
ಲ್ಲಬ್ಧ್ವಾ ತ್ವದ್ರೂಪತತ್ತ್ವಂ ಗುಣಚರಿತಕಥಾದ್ಯುದ್ಭವದ್ಭಕ್ತಿಭೂಮಾ .

ಮಾಯಾಮೇನಾಂ ತರಿತ್ವಾ ಪರಮಸುಖಮಯೇ ತ್ವತ್ಪದೇಮೋದಿತಾಹೇ
ತಸ್ಯಾಯಂ ಪೂರ್ವರಂಗಃ ಪವನಪುರಪತೇ ನಾಶಯಾಶೇಷರೋಗಾನ್ .. 91-10..

ಇತಿ ಏಕನವತಿತಮದಶಕಂ ಸಮಾಪ್ತಂ .

ದ್ವಿನವತಿತಮದಶಕಂ (92)

ಕರ್ಮಮಿಶ್ರಭಕ್ತಿಃ .
92 - Bhakti Combined With Karma

ವೈದೈಸ್ಸರ್ವಾಣಿ ಕರ್ಮಾಣ್ಯಫಲಪರತಯಾ ವರ್ಣಿತಾನೀತಿ ಬುದ್ಧ್ವಾ
ತಾನಿ ತ್ವಯ್ಯರ್ಪಿತಾನ್ಯೇವ ಹಿ ಸಮನುಚರನ್ಯಾನಿ ನೈಷ್ಕರ್ಮ್ಯಮೀಶ .

ಮಾ ಭೂದ್ವೇದೈರ್ನಿಷಿದ್ಧೇ ಕುಹಚಿದಪಿ ಮನಃಕರ್ಮವಾಚಾಂ ಪ್ರವೃತ್ತಿ-
ರ್ದುರ್ವರ್ಜಂಚೇದವಾಪ್ತಂ ತದಪಿ ಖಲು ಭವತ್ಯರ್ಪಯೇ ಚಿತ್ಪ್ರಕಾಶೇ .. 92-1..

ಯಸ್ತ್ವನ್ಯಃ ಕರ್ಮಯೋಗಸ್ತವ ಭಜನಮಯಸ್ತತ್ರ ಚಾಭೀಷ್ಟಮೂರ್ತಿಂ

ಹೃದ್ಯಾಂ ಸತ್ತ್ವೈಕರೂಪಾಂ ದೃಷದಿ ಹೃದಿ ಮೃದಿ ಕ್ವಾಪಿ ವಾ ಭಾವಯಿತ್ವಾ .
ಪುಷ್ಪೈರ್ಗಂಧೈರ್ನಿವೇದ್ಯೈರಪಿ ಚ ವಿರಚಿತೈಃ ಶಕ್ತಿತೋ ಭಕ್ತಿಪೂತೈ-
ರ್ನಿತ್ಯಂ ವರ್ಯಾಂ ಸಪರ್ಯಾಂ ವಿದಧದಯಿ ವಿಭೋ ತ್ವತ್ಪ್ರಸಾದಂ ಭಜೇಯಂ ..

92-2..

ಸ್ತ್ರೀಶೂದ್ರಾಸ್ತ್ವತ್ಕಥಾದಿಶ್ರವಣವಿರಹಿತಾ ಆಸತಾಂ ತೇ ದಯಾರ್ಹಾ-
ಸ್ತ್ವತ್ಪಾದಾಸನ್ನಯಾತಾಂದ್ವಿಜಕುಲಜನುಷೋ ಹಂತ ಶೋಚಾಮ್ಯಶಾಂತಾನ್ .

ವೃತ್ತ್ಯರ್ಥಂ ತೇ ಯಜಂತೋ ಬಹುಕಥಿತಮಪಿ ತ್ವಾಮನಾಕರ್ಣಯಂತೋ
ದೃಪ್ತಾ ವಿದ್ಯಾಭಿಜಾತ್ಯೈಃ ಕಿಮು ನ ವಿದಧತೇ ತಾದೃಶಂ ಮಾ ಕೃಥಾ ಮಾಂ .. 92-3..

ಪಪೋಽಯಂ ಕೃಷ್ಣರಾಮೇತ್ಯಭಿಲಪತಿ ನಿಜಂ ಗೂಹಿತುಂ ದುಶ್ಚಾರಿತ್ರಂ
ನಿರ್ಲಜ್ಜಸ್ಯಾಸ್ಯ ವಾಚಾ ಬಹುತರಕಥನೀಯಾನಿ ಮೇ ವಿಘ್ನಿತಾನಿ .

ಭ್ರಾತಾ ಮೇ ವಂಧ್ಯಶೀಲೋ ಭಜತಿ ಕಿಲ ಸದಾ ವಿಷ್ಣುಮಿತ್ಥಂ ಬುಧಾಂಸ್ತೇ
ನಿಂದಂತ್ಯುಚ್ಚೈರ್ಹಸಂತಿ ತ್ವಯಿ ನಿಹಿತರತೀಂಸ್ತಾದೃಶಂ ಮಾ ಕೃಥಾ ಮಾಂ .. 92-4..

ಶ್ವೇತಚ್ಛಾಯಂ ಕೃತೇ ತ್ವಾಂ ಮುನಿವರವಪುಷಂ ಪ್ರೀಣಯಂತೇ ತಪೋಭಿ-

ಸ್ತ್ರೇತಾಯಾಂ ಸ್ರುಕ್ಸ್ರುವಾದ್ಯಂಕಿತಮರುಣತನುಂ ಯಜ್ಞರೂಪಂಯಜಂತೇ .

ಸೇವಂತೇ ತಂತ್ರಮಾರ್ಗೈರ್ವಿಲಸದರಿಗದಂ ದ್ವಾಪರೇ ಶ್ಯಾಮಲಾಂಗಂ
ನೀಲಂ ಸಂಕೀರ್ತನಾದ್ಯೈರಿಹ ಕಲಿಸಮಯೇಮಾನುಷಾಸ್ತ್ವಾಂ ಭಜಂತೇ .. 92-5..

ಸೋಽಯಂ ಕಾಲೇಯಕಾಲೋ ಜಯತಿಮುರರಿಪೋ ಯತ್ರ ಸಂಕೀರ್ತನಾದ್ಯೈ-
ರ್ನಿರ್ಯತ್ನೈರೇವ ಮಾರ್ಗೈರಖಿಲದ ನಚಿರಾತ್ತ್ವತ್ಪ್ರಸಾದಂ ಭಜಂತೇ .

ಜಾತಾಸ್ತ್ರೇತಾಕೃತಾದಾವಪಿ ಹಿ ಕಿಲ ಕಲೌ ಸಂಭವಂ ಕಾಮಯಂತೇ
ದೈವಾತ್ತತ್ರೈವ ಜಾತಾನ್ವಿಷಯವಿಷರಸೈರ್ಮಾ ವಿಭೋ ವಂಚಯಾಸ್ಮಾನ್ .. 92-6..

ಭಕ್ತಾಸ್ತಾವತ್ಕಲೌ ಸ್ಯುರ್ದ್ರಮಿಲಭುವಿ ತತೋ ಭೂರಿಶಸ್ತತ್ರ ಚೋಚ್ಚೈಃ
ಕಾವೇರೀಂ ತಾಮ್ರಪರ್ಣೀಮನು ಕಿಲ ಕೃತಮಾಲಾಂಚ ಪುಣ್ಯಾಂ ಪ್ರತೀಚೀಂ .

ಹಾ ಮಾಮಪ್ಯೇತದಂತರ್ಭವಮಪಿ ಚ ವಿಭೋ ಕಿಂಚಿದಂಚಿದ್ರಸಂ ತ್ವ-
ಯ್ಯಾಶಾಪಾಶೈರ್ನಿಬಧ್ಯ ಭ್ರಮಯ ನ ಭಗವನ್ ಪೂರಯ ತ್ವನ್ನಿಷೇವಾಂ .. 92-7..

ದೃಷ್ಟ್ವಾ ಧರ್ಮದ್ರುಹಂ ತಂ ಕಲಿಮಪಕರುಣಂ ಪ್ರಾಙ್ಮಹೀಕ್ಷಿತ್ಪರೀಕ್ಷಿ-
ದ್ಧಂತುಂ ವ್ಯಾಕೃಷ್ಟಖಡ್ಗೋಽಪಿ ನ ವಿನಿಹತವಾನ್ ಸಾರವೇದೀ ಗುಣಾಂಶಾತ್ .

ತ್ವತ್ಸೇವಾದ್ಯಾಶು ಸಿಧ್ಯೇದಸದಿಹ ನ ತಥಾ ತ್ವತ್ಪರೇ ಚೈಷ ಭೀರು-
ರ್ಯತ್ತು ಪ್ರಾಗೇವ ರೋಗಾದಿಭಿರಪಹರತೇ ತತ್ರ ಹಾ ಶಿಕ್ಷಯೈನಂ .. 92-8..

ಗಂಗಾ ಗೀತಾ ಚ ಗಾಯತ್ರ್ಯಪಿ ಚ ತುಲಸಿಕಾ ಗೋಪಿಕಾಚಂದನಂ ತತ್
ಸಾಲಗ್ರಾಮಾಭಿಪೂಜಾ ಪರಪುರುಷ ತಥೈಕಾದಶೀ ನಾಮವರ್ಣಾಃ .
ಏತಾನ್ಯಷ್ಟಾಪ್ಯಯತ್ನಾನ್ಯಯಿ ಕಲಿಸಮಯೇ ತ್ವತ್ಪ್ರಸಾದಪ್ರವೃದ್ಧ್ಯಾ

ಕ್ಷಿಪ್ರಂ ಮುಕ್ತಿಪ್ರದಾನೀತ್ಯಭಿದಧುರೃಷಯಸ್ತೇಷು ಮಾಂ ಸಜ್ಜಯೇಥಾಃ .. 92-9..
ದೇವರ್ಷೀಣಾಂ ಪಿತೄಣಾಮಪಿ ನ ಪುನರೃಣೀ ಕಿಂಗರೋ ವಾ ಸ ಭೂಮನ್
ಯೋಽಸೌ ಸರ್ವಾತ್ಮನಾ ತ್ವಾಂ ಶರಣಮುಪಗತಃ ಸರ್ವಕೃತ್ಯಾನಿ ಹಿತ್ವಾ .
ತಸ್ಯೋತ್ಪನ್ನಂ ವಿಕರ್ಮಾಪ್ಯಖಿಲಮಪನುದಸ್ಯೇವ ಚಿತ್ತಸ್ಥಿತಸ್ತ್ವಂ
ತನ್ಮೇ ಪಾಪೋತ್ಥತಾಪಾನ್ಪವನಪುರಪತೇ ರುಂಧಿ ಭಕ್ತಿಂ ಪ್ರಣೀಯಾಃ .. 92-10..
ಇತಿ ದ್ವಿನವತಿತಮದಶಕಂ ಸಮಾಪ್ತಂ

ತ್ರಿನವತಿತಮದಶಕಂ (93)

ಪಂಚವಿಂಶತಿ ಗುರವಃ .
93 - Lessons from 25 Gurus

ಬಂಧುಸ್ನೇಹಂ ವಿಜಹ್ಯಾಂ ತವ ಹಿ ಕರುಣಯಾ ತ್ವಯ್ಯುಪಾವೇಶಿತಾತ್ಮಾ
ಸರ್ವಂ ತ್ಯಕ್ತ್ವಾ ಚರೇಯಂ ಸಕಲಮಪಿ ಜಗದ್ವೀಕ್ಷ್ಯ ಮಾಯಾವಿಲಾಸಂ .

ನಾನಾತ್ವಾದ್ಭ್ರಾಂತಿಜನ್ಯಾತ್ಸತಿ ಖಲು ಗುಣದೋಷಾವಬೋಧೇ ವಿಧಿರ್ವಾ
ವ್ಯಾಸೇಧೋ ವಾ ಕಥಂ ತೌ ತ್ವಯಿ ನಿಹಿತಮತೇರ್ವೀತವೈಷಮ್ಯಬುದ್ಧೇಃ .. 93-1..
ಕ್ಷುತ್ತೃಷ್ಣಾಲೋಪಮಾತ್ರೇ ಸತತಕೃತಧಿಯೋ ಜಂತವಸ್ಸಂತ್ಯನಂತಾ-
ಸ್ತೇಭ್ಯೋ ವಿಜ್ಞಾನವತ್ತ್ವಾತ್ಪುರುಷ ಇಹ ವರಸ್ತಜ್ಜನಿರ್ದುರ್ಲಭೈವ .

ತತ್ರಾಪ್ಯಾತ್ಮಾಽಽತ್ಮನಃ ಸ್ಯಾತ್ಸುಹೃದಪಿ ಚ ರಿಪುರ್ಯಸ್ತ್ವಯಿ ನ್ಯಸ್ತಚೇತಾ-
ಸ್ತಾಪೋಚ್ಛಿತ್ತೇರುಪಾಯಂ ಸ್ಮರತಿ ಸ ಹಿ ಸುಹೃತ್ಸ್ವಾತ್ಮವೈರೀ ತತೋಽನ್ಯಃ .. 93-2..
ತ್ವತ್ಕಾರುಣ್ಯೇ ಪ್ರವೃತ್ತೇ ಕ ಇವ ನ ಹಿ ಗುರುರ್ಲೋಕವೃತ್ತೇಽಪಿ ಭೂಮನ್
ಸರ್ವಾಕ್ರಾಂತಾಪಿ ಭೂಮಿರ್ನ ಹಿ ಚಲತಿ ತತಃ ಸತ್ಕ್ಷಮಾಂ ಶಿಕ್ಷಯೇಯಂ .

ಗೃಹ್ಣೀಯಾಮೀಶ ತತ್ತದ್ವಿಷಯಪರಿಚಯೇಽಪ್ಯಪ್ರಸಕ್ತಿಂ ಸಮೀರಾ-
ದ್ವ್ಯಾಪ್ತತ್ವಂಚಾತ್ಮನೋ ಮೇ ಗಗನಗುರುವಶಾದ್ಭಾತು ನಿರ್ಲೇಪತಾ ಚ .. 93-3..

ಸ್ವಚ್ಛಃ ಸ್ಯಾಂ ಪಾವನೋಽಹಂ ಮಧುರ ಉದಕವದ್ವಹ್ನಿವನ್ಮಾ ಸ್ಮ ಗೃಹ್ಣಾಂ
ಸರ್ವಾನ್ನೀನೋಽಪಿ ದೋಷಂ ತರುಷು ತಮಿವಮಾಂ ಸರ್ವಭೂತೇಷ್ವವೇಯಾಂ .

ಪುಷ್ಟಿರ್ನಷ್ಟಿಃ ಕಲಾನಾಂ ಶಶಿನ ಇವ ತನೋರ್ನಾತ್ಮನೋಽಸ್ತೀತಿ ವಿದ್ಯಾಂ
ತೋಯಾದಿವ್ಯಸ್ತಮಾರ್ತಾಂಡವದಪಿ ಚ ತನುಷ್ವೇಕತಾಂ ತ್ವತ್ಪ್ರಸಾದಾತ್ .. 93-4..

ಸ್ನೇಹಾದ್ವ್ಯಾಧಾಸ್ತಪುತ್ರಪ್ರಣಯಮೃತಕಪೋತಾಯಿತೋ ಮಾ ಸ್ಮ ಭೂವಂ
ಪ್ರಾಪ್ತಂ ಪ್ರಾಶ್ನನ್ಸಹೇಯ ಕ್ಷುಧಮಪಿ ಶಯುವತ್ಸಿಂಧುವತ್ಸ್ಯಾಮಗಾಧಃ .

ಮಾ ಪಪ್ತಂಯೋಷಿದಾದೌ ಶಿಖಿನಿ ಶಲಭವದ್ಭೃಂಗವತ್ಸಾರಭಾಗೀ
ಭೂಯಾಸಂ ಕಿಂತು ತದ್ವದ್ಧನಚಯನವಶಾನ್ಮಾಹಮೀಶ ಪ್ರಣೇಶಂ .. 93-5..

ಮಾ ಬಧ್ಯಾಸಂ ತರುಣ್ಯಾ ಗಜ ಇವ ವಶಯಾ ನಾರ್ಜಯೇಯಂ ಧನೌಘಂ
ಹರ್ತಾನ್ಯಸ್ತಂ ಹಿ ಮಾಧ್ವೀಹರ ಇವ ಮೃಗವನ್ಮಾ ಮುಹಂ ಗ್ರಾಮ್ಯಗೀತೈಃ .
ನಾತ್ಯಾಸಜ್ಜೇಯ ಭೋಜ್ಯೇ ಝಷ ಇವ ಬಡಿಶೇ ಪಿಂಗಲಾವನ್ನಿರಾಶಃ
ಸುಪ್ಯಾಂ ಭರ್ತವ್ಯಯೋಗಾತ್ಕುರರ ಇವವಿಭೋ ಸಾಮಿಷೋಽನ್ಯೈರ್ನ ಹನ್ಯೈ .. 93-

6..

ವರ್ತೇಯ ತ್ಯಕ್ತಮಾನಃ ಸುಖಮತಿಶಿಶುವನ್ನಿಸ್ಸಹಾಯಶ್ಚರೇಯಂ
ಕನ್ಯಾಯಾ ಏಕಶೇಷೋ ವಲಯ ಇವ ವಿಭೋ ವರ್ಜಿತಾನ್ಯೋನ್ಯಘೋಷಃ .
ತ್ವಚ್ಚಿತ್ತೋ ನಾವಬುಧ್ಯೈ ಪರಮಿಷುಕೃದಿವ ಕ್ಷ್ಮಾಭೃದಾಯಾನಘೋಷಂ
ಗೇಹೇಷ್ವನ್ಯಪ್ರಣೀತೇಷ್ವಹಿರಿವ ನಿವಸಾನ್ಯುಂದುರೋರ್ಮಂದಿರೇಷು .. 93-7..
ತ್ವಯ್ಯೇವ ತ್ವತ್ಕೃತಂ ತ್ವಂ ಕ್ಷಪಯಸಿ ಜಗದಿತ್ಯೂರ್ಣನಾಭಾತ್ಪ್ರತೀಯಾಂ
ತ್ವಚ್ಚಿಂತಾ ತ್ವತ್ಸ್ವರೂಪಂ ಕುರುತ ಇತಿ ದೃಢಂ ಶಿಕ್ಷೇಯೇ ಪೇಶಕಾರಾತ್ .

ವಿಡ್ಭಸ್ಮಾತ್ಮಾ ಚ ದೇಹಿ ಭವತಿ ಗುರುವರೋಯೋ ವಿವೇಕಂ ವಿರಕ್ತಿಂ
ಧತ್ತೇ ಸಂಚಿಂತ್ಯಮಾನೋ ಮಮ ತು ಬಹುರುಜಾಪೀಡಿತೋಽಯಂ ವಿಶೇಷಾತ್ ..

93-8..

ಹೀ ಹೀ ಮೇ ದೇಹಮೋಹಂ ತ್ಯಜ ಪವನಪುರಾಧೀಶ ಯತ್ಪ್ರೇಮಹೇತೋ-
ರ್ಗೇಹೇ ವಿತ್ತೇ ಕಲತ್ರಾದಿಷು ಚ ವಿವಶಿತಾಸ್ತ್ವತ್ಪದಂ ವಿಸ್ಮರಂತಿ .

ಸೋಽಯಂ ವಹ್ನೇಃ ಶುನೋ ವಾ ಪರಮಿಹ ಪರತಃ ಸಾಂಪ್ರತಂಚಾಕ್ಷಿಕರ್ಣ-
ತ್ವಗ್ಜಿಹ್ವಾದ್ಯಾ ವಿಕರ್ಷಂತ್ಯವಶಮತ ಇತಃ ಕೋಽಪಿ ನ ತ್ವತ್ಪದಾಬ್ಜೇ .. 93-9..

ದುರ್ವಾರೋ ದೇಹಮೋಹೋಯದಿ ಪುನರಧುನಾ ತರ್ಹಿ ನಿಶ್ಶೇಷರೋಗಾನ್
ಹೃತ್ವಾ ಭಕ್ತಿಂ ದ್ರಢಿಷ್ಠಾಂ ಕುರು ತವ ಪದಪಂಕೇರುಹೇ ಪಂಕಜಾಕ್ಷ .

ನೂನಂ ನಾನಾಭವಾಂತೇ ಸಮಧಿಗತಮಿಮಂಮುಕ್ತಿದಂ ವಿಪ್ರದೇಹಂ
ಕ್ಷುದ್ರೇ ಹಾ ಹಂತ ಮಾಮಾ ಕ್ಷಿಪ ವಿಷಯರಸೇ ಪಾಹಿಮಾಂ ಮಾರುತೇಶ .. 93-10..

ಇತಿ ತ್ರಿನವತಿತಮದಶಕಂ ಸಮಾಪ್ತಂ .

ಚತುರ್ನವತಿತಮದಶಕಂ (94)

ತತ್ತ್ವಜ್ಞಾನೋತ್ಪತ್ತಿಃ .
94 - Means of Enlightenment

ಶುದ್ಧಾ ನಿಷ್ಕಾಮಧರ್ಮೈಃ ಪ್ರವರಗುರುಗಿರಾ ತತ್ಸ್ವರೂಪಂ ಪರಂ ತೇ
ಶುದ್ಧಂ ದೇಹೇಂದ್ರಿಯಾದಿವ್ಯಪಗತಮಖಿಲವ್ಯಾಪ್ತಮಾವೇದಯಂತೇ .

ನಾನಾತ್ವಸ್ಥೌಲ್ಯಕಾರ್ಶ್ಯಾದಿ ತು ಗುಣಜವಪುಸ್ಸಂಗತೋಽಧ್ಯಾಸಿತಂ ತೇ
ವಹ್ನೇರ್ದಾರುಪ್ರಭೇದೇಷ್ವಿವ ಮಹದಣುತಾದೀಪ್ತತಾಶಾಂತತಾದಿ .. 94-1..

ಆಚಾರ್ಯಾಖ್ಯಾಧರಸ್ಥಾರಣಿಸಮನುಮಿಲಚ್ಛಿಷ್ಯರೂಪೋತ್ತರಾರ-
ಣ್ಯಾವೇಧೋದ್ಭಾಸಿತೇನ ಸ್ಫುಟತರಪರಿಬೋಧಾಗ್ನಿನಾ ದಹ್ಯಮಾನೇ .

ಕರ್ಮಾಲೀವಾಸನಾತತ್ಕೃತತನುಭುವನಭ್ರಾಂತಿಕಾಂತಾರಪೂರೇ
ದಾಹ್ಯಾಭಾವೇನ ವಿದ್ಯಾಶಿಖಿನಿ ಚ ವಿರತೇ ತ್ವನ್ಮಯೀ ಖಲ್ವವಸ್ಥಾ .. 94-2..
ಏವಂ ತ್ವತ್ಪ್ರಾಪ್ತಿತೋಽನ್ಯೋ ನಹಿ ಖಲು ನಿಖಿಲಕ್ಲೇಶಹಾನೇರುಪಾಯೋ
ನೈಕಾಂತಾತ್ಯಂತಿಕಾಸ್ತೇ ಕೃಷಿವದಗದಷಾಡ್ಗುಣ್ಯಷಟ್ಕರ್ಮಯೋಗಾಃ .
ದುರ್ವೈಕಲ್ಯೈರಕಲ್ಯಾ ಅಪಿ ನಿಗಮಪಥಾಸ್ತತ್ಫಲಾನ್ಯಪ್ಯವಾಪ್ತಾ
ಮತ್ತಾಸ್ತ್ವಾಂ ವಿಸ್ಮರಂತಃ ಪ್ರಸಜತಿ ಪತನೇ ಯಾಂತ್ಯನಂತಾನ್ವಿಷಾದಾನ್ .. 94-3..

ತ್ವಲ್ಲೋಕಾದನ್ಯಲೋಕಃ ಕ್ವನು ಭಯರಹಿತೋ ಯತ್ಪರಾರ್ಧದ್ವಯಾಂತೇ
ತ್ವದ್ಭೀತಸ್ಸತ್ಯಲೋಕೇಽಪಿ ನ ಸುಖವಸತಿಃ ಪದ್ಮಭೂಃ ಪದ್ಮನಾಭ .

ಏವಂಭಾವೇ ತ್ವಧರ್ಮಾರ್ಜಿತಬಹುತಮಸಾಂ ಕಾ ಕಥಾ ನಾರಕಾಣಾಂ
ತನ್ಮೇ ತ್ವಂ ಛಿಂಧಿ ಬಂಧಂ ವರದ ಕೃಪಣಬಂಧೋ ಕೃಪಾಪೂರಸಿಂಧೋ .. 94-4..

ಯಾಥಾರ್ಥ್ಯಾತ್ತ್ವನ್ಮಯಸ್ಯೈವ ಹಿ ಮಮ ನ ವಿಭೋ ವಸ್ತುತೋ ಬಂಧಮೋಕ್ಷೌ
ಮಾಯಾವಿದ್ಯಾತನುಭ್ಯಾಂ ತವ ತು ವಿರಚಿತೌ ಸ್ವಪ್ನಬೋಧೋಪಮೌ ತೌ .

ಬದ್ಧೇ ಜೀವದ್ವಿಮುಕ್ತಿಂ ಗತವತಿ ಚ ಭಿದಾ ತಾವತೀ ತಾವದೇಕೋ
ಭುಂಕ್ತೇ ದೇಹದ್ರುಮಸ್ಥೋ ವಿಷಯಫಲರಸಾನ್ನಾಪರೋ ನಿರ್ವ್ಯಥಾತ್ಮಾ .. 94-5..
ಜೀವನ್ಮುಕ್ತತ್ವಮೇವಂವಿಧಮಿತಿ ವಚಸಾ ಕಿಂ ಫಲಂ ದೂರದೂರೇ
ತನ್ನಾಮಾಶುದ್ಧಬುದ್ಧೇರ್ನ ಚ ಲಘು ಮನಸಃ ಶೋಧನಂ ಭಕ್ತಿತೋಽನ್ಯತ್ .

ತನ್ಮೇ ವಿಷ್ಣೋ ಕೃಷೀಷ್ಠಾಸ್ತ್ವಯಿ ಕೃತಸಕಲಪ್ರಾರ್ಪಣಂ ಭಕ್ತಿಭಾರಂ
ಯೇನ ಸ್ಯಾಂ ಮಂಕ್ಷು ಕಿಂಚಿದ್ಗುರುವಚನಮಿಲತ್ತ್ವತ್ಪ್ರಬೋಧಸ್ತ್ವದಾತ್ಮಾ .. 94-6..
ಶಬ್ದಬ್ರಹ್ಮಣ್ಯಪೀಹ ಪ್ರಯತಿತಮನಸಸ್ತ್ವಾಂ ನ ಜಾನಂತಿ ಕೇಚಿತ್
ಕಷ್ಟಂ ವಂಧ್ಯಶ್ರಮಾಸ್ತೇ ಚಿರತರಮಿಹ ಗಾಂ ಬಿಭ್ರತೇ ನಿಷ್ಪ್ರಸೂತಿಂ .

ಯಸ್ಯಾಂ ವಿಶ್ವಾಭಿರಾಮಾಸ್ಸಸಕಲಮಲಾಹರಾ ದಿವ್ಯಲೀಲಾವತಾರಾಃ
ಸಚ್ಚಿತ್ಸಾಂದ್ರಂ ಚ ರೂಪಂ ತವ ನ ನಿಗದಿತಂ ತಾಂ ನ ವಾಚಂ ಭ್ರಿಯಾಸಂ .. 94-7..

ಯೋಯಾವಾನ್ಯಾದೃಶೋ ವಾ ತ್ವಮಿತಿ ಕಿಮಪಿ ನೈವಾವಗಚ್ಛಾಮಿ ಭೂಮ-

ನ್ನೇವಂಚಾನನ್ಯಭಾವಸ್ತ್ವದನುಭಜನಮೇವಾದ್ರಿಯೇ ಚೈದ್ಯವೈರಿನ್ .

ತ್ವಲ್ಲಿಂಗಾನಾಂ ತ್ವದಂಘ್ರಿಪ್ರಿಯಜನಸದಸಾಂ ದರ್ಶನಸ್ಪರ್ಶನಾದಿ-

ರ್ಭೂಯಾನ್ಮೇ ತ್ವತ್ಪ್ರಪೂಜಾನತಿನುತಿಗುಣಕರ್ಮಾನುಕೀರ್ತ್ಯಾದರೋಽಪಿ .. 94-8..

ಯದ್ಯಲ್ಲಭ್ಯೇತ ತತ್ತತ್ತವ ಸಮುಪಹೃತಂ ದೇವ ದಾಸೋಽಸ್ಮಿ ತೇಽಹಂ
ತ್ವದ್ಗೇಹೋನ್ಮಾರ್ಜನಾದ್ಯಂ ಭವತು ಮಮಮುಹುಃ ಕರ್ಮ ನಿರ್ಮಾಯಮೇವ .

ಸೂರ್ಯಾಗ್ನಿಬ್ರಾಹ್ಮಣಾತ್ಮಾದಿಷು ಲಸಿತಚತುರ್ಬಾಹುಮಾರಾಧಯೇ ತ್ವಾಂ
ತ್ವತ್ಪ್ರೇಮಾರ್ದ್ರತ್ವರೂಪೋ ಮಮ ಸತತಮಭಿಷ್ಯಂದತಾಂ ಭಕ್ತಿಯೋಗಃ .. 94-9..
ಐಕ್ಯಂ ತೇ ದಾನೋಹೋಮವ್ರತನಿಯಮತಪಸ್ಸಾಂಖ್ಯಯೋಗೈರ್ದುರಾಪಂ
ತ್ವತ್ಸಂಗೇನೈವ ಗೋಪ್ಯಃ ಕಿಲ ಸುಕೃತಿತಮಾಃ ಪ್ರಾಪುರಾನಂದಸಾಂದ್ರಂ .

ಭಕ್ತೇಷ್ವನ್ಯೇಷು ಭೂಯಸ್ಸ್ವಪಿ ಬಹುಮನುಷೇ ಭಕ್ತಿಮೇವ ತ್ವಮಾಸಾಂ
ತನ್ಮೇ ತ್ವದ್ಭಕ್ತಿಮೇವ ದೃಢಯ ಹರ ಗದಾನ್ಕೃಷ್ಣ ವಾತಾಲಯೇಶ .. 94-10..

ಇತಿ ಚತುರ್ನವತಿತಮದಶಕಂ ಸಮಾಪ್ತಂ .

ಪಂಚನವತಿತಮದಶಕಂ (95)

ಧ್ಯಾನಯೋಗಃ -ಮೋಕ್ಷಪ್ರಾಪ್ತಿಮಾರ್ಗಃ
95 - Yoga of Meditation - Means of Liberation

ಆದೌ ಹೈರಣ್ಯಗರ್ಭೀಂ ತನುಮವಿಕಲಜೀವಾತ್ಮಿಕಾಮಾಸ್ಥಿತಸ್ತ್ವಂ
ಜೀವತ್ವಂ ಪ್ರಾಪ್ಯ ಮಾಯಾಗುಣಗಣಖಚಿತೋ ವರ್ತಸೇ ವಿಶ್ವಯೋನೇ .

ತತ್ರೋದ್ವೃದ್ಧೇನ ಸತ್ತ್ವೇನ ತು ಗಣಯುಗಲಂ ಭಕ್ತಿಭಾವಂ ಗತೇನ-

ಛಿತ್ವಾ ಸತ್ತ್ವಂ ಚ ಹಿತ್ವಾ ಪುನರನುಪಹಿತೋ ವರ್ತಿತಾಹೇ ತ್ವಮೇವ .. 95-1..

ಸತ್ತ್ವೋನ್ಮೇಷಾತ್ಕದಾಚಿತ್ಖಲು ವಿಷಯರಸೇ ದೋಷಬೋಧೇಽಪಿ ಭೂಮನ್
ಭೂಯೋಽಪ್ಯೇಷು ಪ್ರವೃತ್ತಿಃ ಸತಮಸಿ ರಜಸಿ ಪ್ರೋದ್ಧತೇ ದುರ್ನಿವಾರಾ .

ಚಿತ್ತಂ ತಾವದ್ಗುಣಾಶ್ಚ ಗ್ರಥಿತಮಿಹಮಿಥಸ್ತಾನಿ ಸರ್ವಾಣಿ ರೋದ್ಧುಂ
ತುರ್ಯೇ ತ್ವಯ್ಯೇಕಭಕ್ತಿಃ ಶರಣಮಿತಿ ಭವಾನ್ಹಂಸರೂಪೀ ನ್ಯಗಾದೀತ್ .. 95-2..

ಸಂತಿ ಶ್ರೇಯಾಂಸಿ ಭೂಯಾಂಸ್ಯಪಿ ರುಚಿಭಿದಯಾ ಕರ್ಮಿಣಾಂ ನಿರ್ಮಿತಾನಿ
ಕ್ಷುದ್ರಾನಂದಾಶ್ಚ ಸಾಂತಾ ಬಹುವಿಧಗತಯಃ ಕೃಷ್ಣ ತೇಭ್ಯೋ ಭವೇಯುಃ .
ತ್ವಂಚಾಚಖ್ಯಾಥ ಸಖ್ಯೇ ನನು ಮಹಿತತಮಾಂ ಶ್ರೇಯಸಾಂ ಭಕ್ತಿಮೇಕಾಂ
ತ್ವದ್ಭಕ್ತ್ಯಾನಂದತುಲ್ಯಃ ಖಲು ವಿಷಯಜುಷಾಂ ಸಮ್ಮದಃ ಕೇನ ವಾ ಸ್ಯಾತ್ .. 95-3..

ತ್ವದ್ಭಕ್ತ್ಯಾ ತುಷ್ಟಬುದ್ಧೇಃ ಸುಖಮಿಹ ಚರತೋ ವಿಚ್ಯುತಾಶಸ್ಯ ಚಾಶಾಃ
ಸರ್ವಾಸ್ಸ್ಯುಃ ಸೌಖ್ಯಮಯ್ಯಃ ಸಲಿಲಕುಹರಗಸ್ಯೇವ ತೋಯೈಕಮಯ್ಯಃ .

ಸೋಽಯಂ ಖಲ್ವಿಂದ್ರಲೋಕಂ ಕಮಲಜಭವನಂಯೋಗಸಿದ್ಧೀಶ್ಚ ಹೃದ್ಯಾ
ನಾಕಾಂಕ್ಷತ್ಯೇತದಾಸ್ತಾಂ ಸ್ವಯಮನುಪತಿತೇಮೋಕ್ಷಸೌಖ್ಯೇಽಪ್ಯನೀಹಃ .. 95-4..
ತ್ವದ್ಭಕ್ತೋ ಬಾಧ್ಯಮಾನೋಽಪಿ ಚ ವಿಷಯರಸೈರಿಂದ್ರಿಯಾಶಾಂತಿಹೇತೋ-
ರ್ಭಕ್ತ್ಯೈವಾಕ್ರಮ್ಯಮಾಣೈಃ ಪುನರಪಿ ಖಲು ತೈರ್ದುರ್ಬಲೈರ್ನಾಭಿಜಯ್ಯಃ .
ಸಪ್ತಾರ್ಚಿರ್ದೀಪಿತಾರ್ಚಿರ್ದಹತಿ ಕಿಲಯಥಾ ಭೂರಿದಾರುಪ್ರಪಂಚಂ
ತ್ವದ್ಭಕ್ತ್ಯೌಘೇ ತಥೈವ ಪ್ರದಹತಿ ದುರಿತಂ ದುರ್ಮದಃ ಕ್ವೇಂದ್ರಿಯಾಣಾಂ .. 95-5..

ಚಿತ್ತಾರ್ದ್ರೀಭಾವವಮುಚ್ಚೈರ್ವಪುಷಿ ಚ ಪುಲಕಂ ಹರ್ಷಬಾಷ್ಪಂಚ ಹಿತ್ವಾ
ಚಿತ್ತಂ ಶುದ್ಧ್ಯೇತ್ಕಥಂ ವಾ ಕಿಮು ಬಹುತಪಸಾ ವಿದ್ಯಯಾ ವೀತಭಕ್ತೇಃ .
ತ್ವದ್ಗಾಥಾಸ್ವಾದಸಿದ್ಧಾಂಜನಸತತಮರೀಮೃಜ್ಯಮಾನೋಽಯಮಾತ್ಮಾ
ಚಕ್ಷುರ್ವತ್ತತ್ತ್ವಸೂಕ್ಷ್ಮಂ ಭಜತಿ ನ ತು ತಥಾಭ್ಯಸ್ತಯಾ ತರ್ಕಕೋಟ್ಯಾ .. 95-6..
ಧ್ಯಾನಂ ತೇ ಶೀಲಯೇಯಂ ಸಮತನುಸುಖಬದ್ಧಾಸನೋ ನಾಸಿಕಾಗ್ರ-
ನ್ಯಸ್ತಾಕ್ಷಃ ಪೂರಕಾದ್ಯೈರ್ಜಿತಪವನಪಥಶ್ಚಿತ್ತಪದ್ಮಂತ್ವವಾಂಚಂ .

ಊರ್ಧ್ವಾಗ್ರಂ ಭಾವಯಿತ್ವಾ ರವಿವಿಧುಶಿಖಿನಸ್ಸಂವಿಚಿಂತ್ಯೋಪರಿಷ್ಟಾತ್
ತತ್ರಸ್ಥಂ ಭಾವಯೇ ತ್ವಾಂ ಸಜಲಜಲಧರಶ್ಯಾಮಲಂ ಕೋಮಲಾಂಗಂ .. 95-7..

ಆನೀಲಶ್ಲಕ್ಷ್ಣಕೇಶಂ ಜ್ವಲಿತಮಕರಸತ್ಕುಂಡಲಂ ಮಂದಹಾಸ-

ಸ್ಯಂದಾರ್ದ್ರಂ ಕೌಸ್ತುಭಶ್ರೀಪರಿಗತವನಮಾಲೋರುಹಾರಾಭಿರಾಮಂ .

ಶ್ರೀವತ್ಸಾಂಕಂ ಸುಬಾಹುಂ ಮೃದುಲಸದುದರಂ ಕಾಂಚನಚ್ಛಾಯಚೇಲಂ
ಚಾರುಸ್ನಿಗ್ಧೋರುಮಂಭೋರುಹಲಲಿತಪದಂ ಭಾವಯೇಽಹಂ ಭವಂತಂ .. 95-8..

ಸರ್ವಾಂಗೇಷ್ವಂಗ ರಂಗತ್ಕುತುಕಮತಿಮುಹುರ್ಧಾರಯನ್ನೀಶ ಚಿತ್ತಂ
ತತ್ರಾಪ್ಯೇಕತ್ರ ಯುಂಜೇ ವದನಸರಸಿಜೇ ಸುಂದರೇ ಮಂದಹಾಸೇ .

ತತ್ರಾಲೀನಂತು ಚೇತಃ ಪರಮಸುಖಚಿದದ್ವೈತರೂಪೇ ವಿತನ್ವ-
ನ್ನನ್ಯನ್ನೋ ಚಿಂತಯೇಯಂ ಮುಹುರಿತಿ ಸಮುಪಾರೂಢಯೋಗೋ ಭವೇಯಂ ..

95-9..

ಇತ್ಥಂ ತ್ವದ್ಧ್ಯಾನಯೋಗೇ ಸತಿ ಪುನರಣಿಮಾದ್ಯಷ್ಟಸಂಸಿದ್ಧಯಸ್ತಾ
ದೂರಶ್ರುತ್ಯಾದಯೋಽಪಿ ಹ್ಯಹಮಹಮಿಕಯಾ ಸಂಪತೇಯುರ್ಮುರಾರೇ .

ತ್ವತ್ಸಂಪ್ರಾಪ್ತೌ ವಿಲಂಬಾವಹಮಖಿಲಮಿದಂ ನಾದ್ರಿಯೇ ಕಾಮಯೇಽಹಂ
ತ್ವಾಮೇವಾನಂದಪೂರ್ಣಂ ಪವನಪುರಪತೇ ಪಾಹಿಮಾಂ ಸರ್ವತಾಪಾತ್ .. 95-10..

ಇತಿ ಪಂಚನವತಿತಮದಶಕಂ ಸಮಾಪ್ತಂ .

ಷಣ್ಣವತಿತಮದಶಕಂ (96)

ಭಗವದ್ವಿಭೂತಯಃ ತಥಾ ಜ್ಞಾನಕರ್ಮಭಕ್ತಿಯೋಗಾಃ .
96 - Glories of the Lord and JnAna-Karma-Bhakti Yogas

ತ್ವಂ ಹಿ ಬ್ರಹ್ಮೈವ ಸಾಕ್ಷಾತ್ ಪರಮುರುಮಹಿಮನ್ನಕ್ಷರಾಣಾಮಕಾರ-
ಸ್ತಾರೋ ಮಂತ್ರೇಷು ರಾಜ್ಞಾಂ ಮನುರಸಿ ಮುನಿಷು ತ್ವಂ ಭೃಗುರ್ನಾರದೋಽಪಿ .

ಪ್ರಹ್ಲಾದೋ ದಾನವಾನಾಂ ಪಶುಷು ಚ ಸುರಭಿಃ ಪಕ್ಷಿಣಾಂ ವೈನತೇಯೋ
ನಾಗಾನಾಮಸ್ಯನಂತಃ ಸುರಸರಿದಪಿ ಚ ಸ್ರೋತಸಾಂ ವಿಶ್ವಮೂರ್ತೇ .. 96-1..

ಬ್ರಹ್ಮಣ್ಯಾನಾಂ ಬಲಿಸ್ತ್ವಂ ಕ್ರತುಷು ಚ ಜಪಯಜ್ಞೋಽಸಿ ವೀರೇಷು ಪಾರ್ಥೋ
ಭಕ್ತಾನಾಮುದ್ಧವಸ್ತ್ವಂ ಬಲಮಸಿ ಬಲಿನಾಂ ಧಾಮ ತೇಜಸ್ವಿನಾಂ ತ್ವಂ .

ನಾಸ್ತ್ಯಂತಸ್ತ್ವದ್ವಿಭೂತೇರ್ವಿಕಸದತಿಶಯಂ ವಸ್ತು ಸರ್ವಂ ತ್ವಮೇವ
ತ್ವಂ ಜೀವಸ್ತ್ವಂ ಪ್ರಧಾನಂ ಯದಿಹ ಭವದೃತೇ ತನ್ನ ಕಿಂಚಿತ್ಪ್ರಪಂಚೇ .. 96-2..

ಧರ್ಮಂ ವರ್ಣಾಶ್ರಮಾಣಾಂ ಶ್ರುತಿಪಥವಿಹಿತಂ ತ್ವತ್ಪರತ್ವೇನ ಭಕ್ತ್ಯಾ
ಕುರ್ವಂತೋಽನ್ತರ್ವಿರಾಗೇ ವಿಕಸತಿ ಶನಕೈಸ್ಸಂತ್ಯಜಂತೋ ಲಭಂತೇ .

ಸತ್ತಾಸ್ಫೂರ್ತಿಪ್ರಿಯತ್ವಾತ್ಮಕಮಖಿಲಪದಾರ್ಥೇಷು ಭಿನ್ನೇಷ್ವಭಿನ್ನಂ
ನಿರ್ಮೂಲಂ ವಿಶ್ವಮೂಲಂ ಪರಮಮಹಮಿತಿ ತ್ವದ್ವಿಬೋಧಂ ವಿಶುದ್ಧಂ .. 96-3..

ಜ್ಞಾನಂ ಕರ್ಮಾಪಿ ಭಕ್ತಿಸ್ತ್ರಿತಯಮಿಹ ಭವತ್ಪ್ರಾಪಕಂ ತತ್ರ ತಾವ-

ನ್ನಿರ್ವಿಣ್ಣಾನಾಮಶೇಷೇ ವಿಷಯ ಇಹ ಭವೇತ್ ಜ್ಞಾನಯೋಗೇಽಧಿಕಾರಃ .
ಸಕ್ತಾನಾಂ ಕರ್ಮಯೋಗಸ್ತ್ವಯಿ ಹಿ ವಿನಿಹಿತೋ ಯೇ ತು ನಾತ್ಯಂತಸಕ್ತಾ
ನಾಪ್ಯತ್ಯಂತಂ ವಿರಕ್ತಾಸ್ತ್ವಯಿ ಚ ಧೃತರಸಾ ಭಕ್ತಿಯೋಗೋ ಹ್ಯಮೀಷಾಂ .. 96-4..

ಜ್ಞಾನಂ ತ್ವದ್ಭಕ್ತತಾಂ ವಾ ಲಘು ಸುಕೃತವಶಾನ್ಮರ್ತ್ಯಲೋಕೇ ಲಭಂತೇ
ತಸ್ಮಾತ್ತತ್ರೈವ ಜನ್ಮ ಸ್ಪೃಹಯತಿ ಭಗವನ್ ನಾಕಗೋ ನಾರಕೋ ವಾ .

ಆವಿಷ್ಟಂ ಮಾಂ ತು ದೈವಾದ್ಭವಜಲನಿಧಿಪೋತಾಯಿತೇ ಮರ್ತ್ಯದೇಹೇ
ತ್ವಂ ಕೃತ್ವಾ ಕರ್ಣಧಾರಂ ಗುರುಮನುಗುಣವಾತಾಯಿತಸ್ತಾರಯೇಥಾಃ .. 96-5..
ಅವ್ಯಕ್ತಂ ಮಾರ್ಗಯಂತಃ ಶ್ರುತಿಭಿರಪಿ ನಯೈಃ ಕೇವಲಜ್ಞಾನಲುಬ್ಧಾಃ
ಕ್ಲಿಶ್ಯಂತೇಽತೀವ ಸಿದ್ಧಿಂ ಬಹುತರಜನುಷಾಮಂತ ಏವಾಪ್ನುವಂತಿ .

ದೂರಸ್ಥಃ ಕರ್ಮಯೋಗೋಽಪಿ ಚ ಪರಮಫಲೇ ನನ್ವಯಂ ಭಕ್ತಿಯೋಗ-
ಸ್ತ್ವಾಮೂಲಾದೇವ ಹೃದ್ಯಸ್ತ್ವರಿತಮಯಿ ಭವತ್ಪ್ರಾಪಕೋ ವರ್ಧತಾಂ ಮೇ .. 96-6..

ಜ್ಞಾನಾಯೈವಾತಿಯತ್ನಂ ಮುನಿರಪವದತೇ ಬ್ರಹ್ಮತತ್ತ್ವಂ ತು ಶ್ರುಣ್ವನ್
ಗಾಢಂ ತ್ವತ್ಪಾದಭಕ್ತಿಂ ಶರಣಮಯತಿಯಸ್ತಸ್ಯ ಮುಕ್ತಿಃ ಕರಾಗ್ರೇ .

ತ್ವದ್ಧ್ಯಾನೇಽಪೀಹ ತುಲ್ಯಾ ಪುನರಸುಕರತಾ ಚಿತ್ತಚಾಂಚಲ್ಯಹೇತೋ-
ರಭ್ಯಾಸಾದಾಶು ಶಕ್ಯಂ ತದಪಿ ವಶಯಿತುಂ ತ್ವತ್ಕೃಪಾಚಾರುತಾಭ್ಯಾಂ .. 96-7..

ನಿರ್ವಿಣ್ಣಃ ಕರ್ಮಮಾರ್ಗೇ ಖಲು ವಿಷಮತಮೇ ತ್ವತ್ಕಥಾದೌ ಚ ಗಾಢಂ
ಜಾತಶ್ರದ್ಧೋಽಪಿ ಕಾಮಾನಯಿ ಭುವನಪತೇ ನೈವ ಶಕ್ನೋಮಿ ಹಾತುಂ .

ತದ್ಭೂಯೋ ನಿಶ್ಚಯೇನ ತ್ವಯಿ ನಿಹಿತಮನಾ ದೋಷಬುದ್ಧ್ಯಾ ಭಜಂಸ್ತಾನ್
ಪುಷ್ಣೀಯಾಂ ಭಕ್ತಿಮೇವ ತ್ವಯಿ ಹೃದಯಗತೇ ಮಂಕ್ಷು ನಂಕ್ಷ್ಯಂತಿ ಸಂಗಾಃ .. 96-8..
ಕಶ್ಚಿತ್ಕ್ಲೇಶಾರ್ಜಿತಾರ್ಥಕ್ಷಯವಿಮಲಮತಿರ್ನುದ್ಯಮಾನೋ ಜನೌಘೈಃ
ಪ್ರಾಗೇವಂ ಪ್ರಾಹ ವಿಪ್ರೋ ನ ಖಲು ಮಮ ಜನಃ ಕಾಲಕರ್ಮಗ್ರಹಾ ವಾ .

ಚೇತೋ ಮೇ ದುಃಖಹೇತುಸ್ತದಿಹ ಗುಣಗಣಂ ಭಾವಯತ್ಸರ್ವಕಾರೀ-
ತ್ಯುಕ್ತ್ವಾ ಶಾಂತೋ ಗತಸ್ತ್ವಾಂ ಮಮ ಚ ಕುರು ವಿಭೋ ತಾದೃಶೀಂ ಚಿತ್ತಶಾಂತಿಂ ..

96-9..

ಐಲಃ ಪ್ರಾಗುರ್ವಶೀಂ ಪ್ರತ್ಯತಿವಿವಶಮನಾಃ ಸೇವಮಾನಶ್ಚಿರಂ ತಾಂ
ಗಾಢಂ ನಿರ್ವಿದ್ಯ ಭೂಯೋಯುವತಿಸುಖಮಿದಂ ಕ್ಷುದ್ರಮೇವೇತಿ ಗಾಯನ್ .

ತ್ವದ್ಭಕ್ತಿಂ ಪ್ರಾಪ್ಯ ಪೂರ್ಣಃ ಸುಖತರಮಚರತ್ತದ್ವದುದ್ಧೂಯ ಸಂಗಂ
ಭಕ್ತೋತ್ತಂಸಂ ಕ್ರಿಯಾಮಾಂ ಪವನಪುರಪತೇ ಹಂತಮೇ ರುಂಧಿರೋಗಾನ್ .. 96-

10..

ಇತಿ ಷಣ್ಣವತಿತಮದಶಕಂ ಸಮಾಪ್ತಂ

ಸಪ್ತನವತಿತಮದಶಕಂ (97)

ಉತ್ತಮಭಕ್ತಿಪ್ರಾರ್ಥನಾ .
97 - Prayer For Supreme Devotion

ತ್ರೈಗುಣ್ಯಾದ್ಭಿನ್ನರೂಪಂ ಭವತಿ ಹಿ ಭುವನೇ ಹೀನಮಧ್ಯೋತ್ತಮಂಯತ್-

ಜ್ಞಾನಂ ಶ್ರದ್ಧಾ ಚ ಕರ್ತಾ ವಸತಿರಪಿ ಸುಖಂ ಕರ್ಮ ಚಾಹಾರಭೇದಾಃ .
ತ್ವತ್ಕ್ಷೇತ್ರತ್ವನ್ನಿಷೇವಾದಿ ತು ಯದಿಹ ಪುನಸ್ತ್ವತ್ಪರಂ ತತ್ತು ಸರ್ವಂ
ಪ್ರಾಹುರ್ನೈರ್ಗುಣ್ಯನಿಷ್ಠಂ ತದನುಭಜನತೋ ಮಂಕ್ಷು ಸಿದ್ಧೋ ಭವೇಯಂ .. 97-1..

ತ್ವಯ್ಯೇವ ನ್ಯಸ್ತಚಿತ್ತಃ ಸುಖಮಯಿವಿಚರನ್ಸರ್ವಚೇಷ್ಟಾಸ್ತ್ವದರ್ಥಂ
ತ್ವದ್ಭಕ್ತೈಸ್ಸೇವ್ಯಮಾನಾನಪಿ ಚರಿತಚರಾನಾಶ್ರಯನ್ ಪುಣ್ಯದೇಶಾನ್ .

ದಸ್ಯೌ ವಿಪ್ರೇ ಮೃಗಾದಿಷ್ವಪಿ ಚ ಸಮಮತಿರ್ಮುಚ್ಯಮಾನಾವಮಾನ-

ಸ್ಪರ್ಧಾಸೂಯಾದಿದೋಷಃ ಸತತಮಖಿಲಭೂತೇಷು ಸಂಪೂಜಯೇ ತ್ವಾಂ .. 97-2..

ತ್ವದ್ಭಾವೋ ಯಾವದೇಷು ಸ್ಫುರತಿ ನ ವಿಶದಂ ತಾವದೇವಂ ಹ್ಯುಪಾಸ್ತಿಂ
ಕುರ್ವನ್ನೈಕಾತ್ಮ್ಯಬೋಧೇ ಝಟಿತಿ ವಿಕಸತಿ ತ್ವನ್ಮಯೋಽಹಂ ಚರೇಯಂ .

ತ್ವದ್ಧರ್ಮಸ್ಯಾಸ್ಯ ತಾವತ್ಕಿಮಪಿ ನ ಭಗವನ್ ಪ್ರಸ್ತುತಸ್ಯ ಪ್ರಣಾಶ-
ಸ್ತಸ್ಮಾತ್ಸರ್ವಾತ್ಮನೈವ ಪ್ರದಿಶ ಮಮ ವಿಭೋ ಭಕ್ತಿಮಾರ್ಗಂ ಮನೋಜ್ಞಂ .. 97-3..

ತಂಚೈನಂ ಭಕ್ತಿಯೋಗಂ ದ್ರಢಯಿತುಮಯಿಮೇ ಸಾಧ್ಯಮಾರೋಗ್ಯಮಾಯು-
ರ್ದಿಷ್ಟ್ಯಾ ತತ್ರಾಪಿ ಸೇವ್ಯಂ ತವ ಚರಣಮಹೋ ಭೇಷಜಾಯೇವ ದುಗ್ಧಂ .

ಮಾರ್ಕಂಡೇಯೋ ಹಿ ಪೂರ್ವಂ ಗಣಕನಿಗದಿತದ್ವಾದಶಾಬ್ದಾಯುರುಚ್ಚೈಃ
ಸೇವಿತ್ವಾ ವತ್ಸರಂ ತ್ವಾಂ ತವ ಭಟನಿವಹೈರ್ದ್ರಾವಯಾಮಾಸ ಮೃತ್ಯುಂ .. 97-4..

ಮಾರ್ಕಂಡೇಯಶ್ಚಿರಾಯುಸ್ಸ ಖಲು ಪುನರಪಿ ತ್ವತ್ಪರಃ ಪುಷ್ಪಭದ್ರಾ-
ತೀರೇ ನಿನ್ಯೇ ತಪಸ್ಯನ್ನತುಲಸುಖರತಿಃ ಷಟ್ ತು ಮನ್ವಂತರಾಣಿ .

ದೇವೇಂದ್ರಸ್ಸಪ್ತಮಸ್ತಂ ಸುರಯುವತಿಮರುನ್ಮನ್ಮಥೈರ್ಮೋಹಯಿಷ್ಯನ್
ಯೋಗೋಷ್ಮಪ್ಲುಷ್ಯಮಾಣೈರ್ನ ತು ಪುನರಶಕತ್ತ್ವಜ್ಜನಂ ನಿರ್ಜಯೇತ್ಕಃ .. 97-5..
ಪ್ರೀತ್ಯಾ ನಾರಾಯಣಾಖ್ಯಸ್ತ್ವಮಥ ನರಸಖಃ ಪ್ರಾಪ್ತವಾನಸ್ಯ ಪಾರ್ಶ್ವಂ
ತುಷ್ಟ್ಯಾ ತೋಷ್ಟೂಯಮಾನಃ ಸ ತು ವಿವಿಧವರೈರ್ಲೋಭಿತೋ ನಾನುಮೇನೇ .

ದ್ರಷ್ಟುಂ ಮಾಯಾಂ ತ್ವದೀಯಾಂ ಕಿಲ ಪುನರವೃಣೋದ್ಭಕ್ತಿತೃಪ್ತಾಂತರಾತ್ಮಾ
ಮಾಯಾದುಃಖಾನಭಿಜ್ಞಸ್ತದಪಿ ಮೃಗಯತೇ ನೂನಮಾಶ್ಚರ್ಯಹೇತೋಃ .. 97-6..
ಯಾತೇ ತ್ವಯ್ಯಾಶು ವಾತಾಕುಲಜಲದಗಲತ್ತೋಯಪೂರ್ಣಾತಿಘೂರ್ಣ-
ತ್ಸಪ್ತಾರ್ಣೋರಾಶಿಮಗ್ನೇ ಜಗತಿ ಸ ತು ಜಲೇ ಸಂಭ್ರಮನ್ವರ್ಷಕೋಟೀಃ .
ದೀನಃ ಪ್ರೈಕ್ಷಿಷ್ಟ ದೂರೇ ವಟದಲಶಯನಂ ಕಂಚಿದಾಶ್ಚರ್ಯಬಾಲಂ
ತ್ವಾಮೇವ ಶ್ಯಾಮಲಾಂಗಂ ವದನಸರಸಿಜನ್ಯಸ್ತಪಾದಾಂಗುಲೀಕಂ .. 97-7..

ದೃಷ್ಟ್ವಾ ತ್ವಾಂ ಹೃಷ್ಟರೋಮಾ ತ್ವರಿತಮಭಿಗತಃ ಸ್ಪ್ರಷ್ಟುಕಾಮೋ ಮುನೀಂದ್ರಃ
ಶ್ವಾಸೇನಾಂತರ್ನಿವಿಷ್ಟಃ ಪುನರಿಹ ಸಕಲಂ ದೃಷ್ಟವಾನ್ ವಿಷ್ಟಪೌಘಂ .

ಭೂಯೋಽಪಿ ಶ್ವಾಸವಾತೈರ್ಬಹಿರನುಪತಿತೋ ವೀಕ್ಷಿತಸ್ತ್ವತ್ಕಟಾಕ್ಷೈ-
ರ್ಮೋದಾದಾಶ್ಲೇಷ್ಟುಕಾಮಸ್ತ್ವಯಿ ಪಿಹಿತತನೌ ಸ್ವಾಶ್ರಮೇ ಪ್ರಾಗ್ವದಾಸೀತ್ .. 97-8..

ಗೌರ್ಯಾ ಸಾರ್ಧಂ ತದಗ್ರೇ ಪುರಭಿದಥ ಗತಸ್ತ್ವತ್ಪ್ರಿಯಪ್ರೇಕ್ಷಣಾರ್ಥೀ
ಸಿದ್ಧಾನೇವಾಸ್ಯ ದತ್ತ್ವಾ ಸ್ವಯಮಯಮಜರಾಮೃತ್ಯುತಾದೀನ್ ಗತೋಽಭೂತ್ .

ಏವಂ ತ್ವತ್ಸೇವಯೈವ ಸ್ಮರರಿಪುರಪಿ ಸ ಪ್ರೀಯತೇಯೇನ ತಸ್ಮಾ-
ನ್ಮೂರ್ತಿತ್ರಯ್ಯಾತ್ಮಕಸ್ತ್ವಂ ನನು ಸಕಲನಿಯಂತೇತಿ ಸುವ್ಯಕ್ತಮಾಸೀತ್ .. 97-9..

ತ್ರ್ಯಂಶೇಽಸ್ಮಿನ್ಸತ್ಯಲೋಕೇ ವಿಧಿಹರಿಪುರಭಿನ್ಮಂದಿರಾಣ್ಯೂರ್ಧ್ವಮೂರ್ಧ್ವಂ
ತೇಭ್ಯೋಽಪ್ಯೂರ್ಧ್ವಂ ತು ಮಾಯಾವಿಕೃತಿವಿರಹಿತೋ ಭಾತಿ ವೈಕುಂಠಲೋಕಃ .

ತತ್ರ ತ್ವಂ ಕಾರಣಾಂಭಸ್ಯಪಿ ಪಶುಪಕುಲೇ ಶುದ್ಧಸತ್ತ್ವೈಕರೂಪೀ
ಸಚ್ಚಿದ್ಬ್ರಹ್ಮಾದ್ವಯಾತ್ಮಾ ಪವನಪುರಪತೇ ಪಾಹಿ ಮಾಂ ಸರ್ವರೋಗಾತ್ .. 97-10..

ಇತಿ ಸಪ್ತನವತಿತಮದಶಕಂ ಸಮಾಪ್ತಂ .

ಇತಿ ಏಕಾದಶಸ್ಕಂಧಂ ಸಮಾಪ್ತಂ .

ದ್ವಾದಶಸ್ಕಂಧಂ .

ಅಷ್ಟನವತಿತಮದಶಕಂ (98)

ನಿಷ್ಕಲಬ್ರಹ್ಮೋಪಾಸನಂ .
98 - Meditation On Nirguna Brahman

ಯಸ್ಮಿನ್ನೇತದ್ವಿಭಾತಂ ಯತ ಇದಮಭವದ್ಯೇನ ಚೇದಂಯ ಏತ-
ದ್ಯೋಽಸ್ಮಾದುತ್ತೀರ್ಣರೂಪಃ ಖಲು ಸಕಲಮಿದಂ ಭಾಸಿತಂಯಸ್ಯ ಭಾಸಾ .

ಯೋ ವಾಚಾಂ ದೂರದೂರೇ ಪುನರಪಿ ಮನಸಾಂ ಯಸ್ಯ ದೇವಾ ಮುನೀಂದ್ರಾ
ನೋ ವಿದ್ಯುಸ್ತತ್ತ್ವರೂಪಂ ಕಿಮು ಪುನರಪರೇ ಕೃಷ್ಣ ತಸ್ಮೈ ನಮಸ್ತೇ .. 98-1..

ಜನ್ಮಾಥೋ ಕರ್ಮ ನಾಮ ಸ್ಫುಟಮಿಹ ಗುಣದೋಷಾದಿಕಂ ವಾ ನಯಸ್ಮಿನ್
ಲೋಕಾನಾಮೂತೇಯಯಃ ಸ್ವಯಮನುಭಜತೇ ತಾನಿ ಮಾಯಾನುಸಾರೀ .

ಬಿಭ್ರಚ್ಛಕ್ತೀರರೂಪೋಽಪಿ ಚ ಬಹುತರರೂಪೋಽವಭಾತ್ಯದ್ಭುತಾತ್ಮಾ
ತಸ್ಮೈ ಕೈವಲ್ಯಧಾಮ್ನೇ ಪರರಸಪರಿಪೂರ್ಣಾಯ ವಿಷ್ಣೋ ನಮಸ್ತೇ .. 98-2..

ನೋ ತಿರ್ಯಂಚನ್ನ ಮರ್ತ್ಯಂ ನ ಚ ಸುರಮಸುರಂ ನ ಸ್ತ್ರಿಯಂ ನೋ ಪುಮಾಂಸಂ
ನ ದ್ರವ್ಯಂ ಕರ್ಮ ಜಾತಿಂ ಗುಣಮಪಿ ಸದಸದ್ವಾಪಿ ತೇ ರೂಪಮಾಹುಃ .
ಶಿಷ್ಟಂ ಯತ್ಸ್ಯಾನ್ನಿಷೇಧೇ ಸತಿ ನಿಗಮಶತೈರ್ಲಕ್ಷಣಾವೃತ್ತಿತಸ್ತತ್
ಕೃಚ್ಛ್ರೇಣಾವೇದ್ಯಮಾನಂ ಪರಮಸುಖಮಯಂ ಭಾತಿ ತಸ್ಮೈ ನಮಸ್ತೇ .. 98-3..

ಮಾಯಾಯಾಂ ಬಿಂಬಿತಸ್ತ್ವಂ ಸೃಜಸಿ ಮಹದಹಂಕಾರತನ್ಮಾತ್ರಭೇದೈ-
ರ್ಭೂತಗ್ರಾಮೇಂದ್ರಿಯಾದ್ಯೈರಪಿ ಸಕಲಜಗತ್ಸ್ವಪ್ನಸಂಕಲ್ಪಕಲ್ಪಂ .

ಭೂಯಃ ಸಂಹೃತ್ಯ ಸರ್ವಂ ಕಮಠ ಇವ ಪದಾನ್ಯಾತ್ಮನಾ ಕಾಲಶಕ್ತ್ಯಾ
ಗಂಭೀರೇ ಜಾಯಮಾನೇ ತಮಸಿ ವಿತಿಮಿರೋ ಭಾಸಿ ತಸ್ಮೈ ನಮಸ್ತೇ .. 98-4..

ಶಬ್ದಬ್ರಹ್ಮೇತಿ ಕರ್ಮೇತ್ಯಣುರಿತಿ ಭಗವನ್ ಕಾಲ ಇತ್ಯಾಲಪಂತಿ
ತ್ವಾಮೇಕಂ ವಿಶ್ವಹೇತುಂ ಸಕಲಮಯತಯಾ ಸರ್ವಥಾ ಕಲ್ಪ್ಯಮಾನಂ .

ವೇದಾಂತೈರ್ಯತ್ತು ಗೀತಂ ಪುರುಷಪರಚಿದಾತ್ಮಾಭಿಧಂ ತತ್ತು ತತ್ತ್ವಂ

ಪ್ರೇಕ್ಷಾಮಾತ್ರೇಣ ಮೂಲಪ್ರಕೃತಿವಿಕೃತಿಕೃತ್ಕೃಷ್ಣ ತಸ್ಮೈ ನಮಸ್ತೇ .. 98-5..

ಸತ್ತ್ವೇನಾಸತ್ತಯಾ ವಾ ನ ಚ ಖಲು ಸದಸತ್ತ್ವೇನ ನಿರ್ವಾಚ್ಯರೂಪಾ
ಧತ್ತೇ ಯಾಸಾವವಿದ್ಯಾ ಗುಣಫಣಿಮತಿವದ್ವಿಶ್ವದೃಶ್ಯಾವಭಾಸಂ .

ವಿದ್ಯಾತ್ವಂ ಸೈವಯಾತಾ ಶ್ರುತಿವಚನಲವೈರ್ಯತ್ಕೃಪಾಸ್ಯಂದಲಾಭೇ
ಸಂಸಾರಾರಣ್ಯಸದ್ಯಸ್ತ್ರುಟನಪರಶುತಾಮೇತಿ ತಸ್ಮೈ ನಮಸ್ತೇ .. 98-6..

ಭೂಷಾಸು ಸ್ವರ್ಣವದ್ವಾ ಜಗತಿ ಘಟಶರಾವಾದಿಕೇ ಮೃತ್ತಿಕಾವತ್
ತತ್ತ್ವೇ ಸಂಚಿಂತ್ಯಮಾನೇ ಸ್ಫುರತಿ ತದಧುನಾಪ್ಯದ್ವಿತೀಯಂ ವಪುಸ್ತೇ .

ಸ್ವಪ್ನದ್ರಷ್ಟುಃ ಪ್ರಬೋಧೇ ತಿಮಿರಲಯವಿಧೌ ಜೀರ್ಣರಜ್ಜೋಶ್ಚ ಯದ್ವದ್-

ವಿದ್ಯಾಲಾಭೇ ತಥೈವ ಸ್ಫುಟಮಪಿ ವಿಕಸೇತ್ಕೃಷ್ಣ ತಸ್ಮೈ ನಮಸ್ತೇ .. 98-7..

ಯದ್ಭೀತ್ಯೋದೇತಿ ಸೂರ್ಯೋ ದಹತಿ ಚ ದಹನೋ ವಾತಿ ವಾಯುಸ್ತಥಾನ್ಯೇ
ಯದ್ಭೀತಾಃ ಪದ್ಮಜಾದ್ಯಾಃ ಪುನರುಚಿತಬಲೀನಾಹರಂತೇಽನುಕಾಲಂ .

ಯೇನೈವಾರೋಪಿತಾಃ ಪ್ರಾಙ್ನಿಜಪದಮಪಿ ತೇ ಚ್ಯಾವಿತಾರಶ್ಚ ಪಶ್ಚಾತ್
ತಸ್ಮೈ ವಿಶ್ವಂ ನಿಯಂತ್ರೇ ವಯಮಪಿ ಭವತೇ ಕೃಷ್ಣ ಕುರ್ಮಃ ಪ್ರಣಾಮಂ .. 98-8..

ತ್ರೈಲೋಕ್ಯಂ ಭಾವಯಂತಂ ತ್ರಿಗುಣಮಯಮಿದಂ ತ್ರ್ಯಕ್ಷರಸ್ಯೈಕವಾಚ್ಯಂ
ತ್ರೀಶಾನಾಮೈಕ್ಯರೂಪಂ ತ್ರಿಭಿರಪಿ ನಿಗಮೈರ್ಗೀಯಮಾನಸ್ವರೂಪಂ .

ತಿಸ್ರೋಽವಸ್ಥಾ ವಿದಂತಂ ತ್ರಿಯುಗಜನಿಜುಷಂ ತ್ರಿಕ್ರಮಾಕ್ರಾಂತವಿಶ್ವಂ
ತ್ರೈಕಾಲ್ಯೇ ಭೇದಹೀನಂ ತ್ರಿಭಿರಹಮನಿಶಂಯೋಗಭೇದೈರ್ಭಜೇ ತ್ವಾಂ .. 98-9..

ಸತ್ಯಂ ಶುದ್ಧಂ ವಿಬುದ್ಧಂ ಜಯತಿ ತವ ವಪುರ್ನಿತ್ಯಮುಕ್ತಂ ನಿರೀಹಂ
ನಿರ್ದ್ವಂದ್ವಂ ನಿರ್ವಿಕಾರಂ ನಿಖಿಲಗುಣಗಣವ್ಯಂಜನಾಧಾರಭೂತಂ .

ನಿರ್ಮೂಲಂ ನಿರ್ಮಲಂ ತನ್ನಿರವಧಿಮಹಿಮೋಲ್ಲಾಸಿ ನಿರ್ಲೀನಮಂತ-
ರ್ನಿಸ್ಸಂಗಾನಾಂ ಮುನೀನಾಂ ನಿರುಪಮಪರಮಾನಂದಸಾಂದ್ರಪ್ರಕಾಶಂ .. 98-10..

ದುರ್ವಾರಂ ದ್ವಾದಶಾರಂ ತ್ರಿಶತಪರಿಮಿಲತ್ಷಷ್ಟಿಪರ್ವಾಭಿವೀತಂ
ಸಂಭ್ರಾಮ್ಯತ್ಕ್ರೂರವೇಗಂ ಕ್ಷಣಮನು ಜಗದಾಚ್ಛಿದ್ಯ ಸಂಧಾವಮಾನಂ .

ಚಕ್ರಂ ತೇ ಕಾಲರೂಪಂ ವ್ಯಥಯತು ನ ತು ಮಾಂ ತ್ವತ್ಪದೈಕಾವಲಂಬಂ
ವಿಷ್ಣೋ ಕಾರುಣ್ಯಸಿಂಧೋ ಪವನಪುರಪತೇ ಪಾಹಿ ಸರ್ವಾಮಯೌಘಾತ್ .. 98-11..

ಇತಿ ಅಷ್ಟನವತಿತಮದಶಕಂ ಸಮಾಪ್ತಂ

ನವನವತಿತಮದಶಕಂ (99)

ವೇದಮಂತ್ರಮೂಲಾತ್ಮಕಾ ವಿಷ್ಣುಸ್ತುತಿಃ .
99 - Praise of the Glory of the Lord

ವಿಷ್ಣೋರ್ವೀರ್ಯಾಣಿ ಕೋ ವಾ ಕಥಯತು ಧರಣೇಃ ಕಶ್ಚ ರೇಣೂನ್ಮಿಮೀತೇ
ಯಸ್ಯೈವಾಂಘ್ರಿತ್ರಯೇಣ ತ್ರಿಜಗದಭಿಮಿತಂಮೋದತೇ ಪೂರ್ಣಸಂಪತ್ .

ಯೋಽಸೌ ವಿಶ್ವಾನಿ ಧತ್ತೇ ಪ್ರಿಯಮಿಹ ಪರಮಂ ಧಾಮ ತಸ್ಯಾಭಿಯಾಯಾಂ
ತದ್ಭಕ್ತಾ ಯತ್ರ ಮಾದ್ಯಂತ್ಯಮೃತರಸಮರಂದಸ್ಯ ಯತ್ರ ಪ್ರವಾಹಃ .. 99-1..
ಆದ್ಯಾಯಾಶೇಷಕರ್ತ್ರೇ ಪ್ರತಿನಿಮಿಷನವೀನಾಯ ಭರ್ತ್ರೇ ವಿಭೂತೇ-
ರ್ಭಕ್ತಾತ್ಮಾ ವಿಷ್ಣವೇ ಯಃ ಪ್ರದಿಶತಿ ಹವಿರಾದೀನಿಯಜ್ಞಾರ್ಚನಾದೌ .

ಕೃಷ್ಣಾದ್ಯಂ ಜನ್ಮಯೋ ವಾ ಮಹದಿಹಮಹತೋ ವರ್ಣಯೇತ್ಸೋಽಯಮೇವ
ಪ್ರೀತಃ ಪೂರ್ಣೋ ಯಶೋಭಿಸ್ತ್ವರಿತಮಭಿಸರೇತ್ಪ್ರಾಪ್ಯಮಂತೇ ಪದಂ ತೇ .. 99-2..

ಹೇ ಸ್ತೋತಾರಃ ಕವೀಂದ್ರಾಸ್ತಮಿಹ ಖಲು ಯಥಾ ಚೇತಯದ್ಧ್ವೇ ತಥೈವ
ವ್ಯಕ್ತಂ ವೇದಸ್ಯ ಸಾರಂ ಪ್ರಣುವತ ಜನನೋಪಾತ್ತಲೀಲಾಕಥಾಭಿಃ .
ಜಾನಂತಶ್ಚಾಸ್ಯ ನಾಮಾನ್ಯಖಿಲಸುಖಕರಾಣೀತಿ ಸಂಕೀರ್ತಯಧ್ವಂ
ಹೇ ವಿಷ್ಣೋ ಕೀರ್ತನಾದ್ಯೈಸ್ತವ ಖಲು ಮಹತಸ್ತತ್ತ್ವಬೋಧಂ ಭಜೇಯಂ .. 99-3..

ವಿಷ್ಣೋಃ ಕರ್ಮಾಣಿ ಸಂಪಶ್ಯತ ಮನಸಿ ಸದಾಯೈಃ ಸ ಧರ್ಮಾನಬಧ್ನಾ-
ದ್ಯಾನೀಂದ್ರಸ್ಯೈಷ ಭೃತ್ಯಃ ಪ್ರಿಯಸಖ ಇವ ಚ ವ್ಯಾತನೋತ್ಕ್ಷೇಮಕಾರೀ .

ವೀಕ್ಷಂತೇಯೋಗಸಿದ್ಧಾಃ ಪರಪದಮನಿಶಂಯಸ್ಯ ಸಮ್ಯಕ್ಪ್ರಕಾಶಂ
ವಿಪ್ರೇಂದ್ರಾ ಜಾಗರೂಕಾಃ ಕೃತಬಹುನುತಯೋಯಚ್ಚ ನಿರ್ಭಾಸಯಂತೇ .. 99-4..

ನೋ ಜಾತೋ ಜಾಯಮಾನೋಽಪಿ ಚ ಸಮಧಿಗತಸ್ತ್ವನ್ಮಹಿಮ್ನೋಽವಸಾನಂ
ದೇವ ಶ್ರೇಯಾಂಸಿ ವಿದ್ವಾನ್ಪ್ರತಿಮುಹುರಪಿ ತೇ ನಾಮ ಶಂಸಾಮಿ ವಿಷ್ಣೋ .

ತಂ ತ್ವಾಂ ಸಂಸ್ತೌಮಿ ನಾನಾವಿಧನುತಿವಚನೈರಸ್ಯ ಲೋಕತ್ರಯಸ್ಯಾ-
ಪ್ಯೂರ್ಧ್ವಂ ವಿಭ್ರಾಜಮಾನೇ ವಿರಚಿತವಸತಿಂ ತತ್ರ ವೈಕುಂಠಲೋಕೇ .. 99-5..

ಆಪಃ ಸೃಷ್ಟ್ಯಾದಿಜನ್ಯಾಃ ಪ್ರಥಮಮಯಿವಿಭೋ ಗರ್ಭದೇಶೇ ದಧುಸ್ತ್ವಾಂ
ಯತ್ರ ತ್ವಯ್ಯೇವ ಜೀವಾ ಜಲಶಯನ ಹರೇ ಸಂಗತಾ ಐಕ್ಯಮಾಪನ್ .

ತಸ್ಯಾಜಸ್ಯ ಪ್ರಭೋ ತೇ ವಿನಿಹಿತಮಭವತ್ಪದ್ಮಮೇಕಂ ಹಿ ನಾಭೌ
ದಿಕ್ಪತ್ರಂ ಯತ್ಕಿಲಾಹುಃ ಕನಕಧರಣಿಭೃತ್ ಕರ್ಣಿಕಂ ಲೋಕರೂಪಂ .. 99-6..

ಹೇ ಲೋಕಾ ವಿಷ್ಣುರೇತದ್ಭುವನಮಜನಯತ್ತನ್ನ ಜಾನೀಥಯೂಯಂ
ಯುಷ್ಮಾಕಂ ಹ್ಯಂತರಸ್ಥಂ ಕಿಮಪಿ ತದಪರಂ ವಿದ್ಯತೇ ವಿಷ್ಣುರೂಪಂ .

ನೀಹಾರಪ್ರಖ್ಯಮಾಯಾಪರಿವೃತಮನಸೋಮೋಹಿತಾ ನಾಮರೂಪೈಃ
ಪ್ರಾಣಪ್ರೀತ್ಯೈಕತೃಪ್ತಾಶ್ಚರಥ ಮಖಪರಾ ಹಂತ ನೇಚ್ಛಾ ಮುಕುಂದೇ .. 99-7..

ಮೂರ್ಧ್ನಾಮಕ್ಷ್ಣಾಂ ಪದಾನಾಂ ವಹಸಿ ಖಲು ಸಹಸ್ರಾಣಿ ಸಂಪೂರ್ಯ ವಿಶ್ವಂ

ತತ್ಪ್ರೋತ್ಕ್ರಮ್ಯಾಪಿ ತಿಷ್ಠನ್ಪರಿಮಿತವಿವರೇ ಭಾಸಿ ಚಿತ್ತಾಂತರೇಽಪಿ .

ಭೂತಂ ಭವ್ಯಂ ಚ ಸರ್ವಂ ಪರಪುರುಷ ಭವಾನ್ ಕಿಂಚ ದೇಹೇಂದ್ರಿಯಾದಿ-

ಷ್ವಾವಿಷ್ಟೋಽಪ್ಯುದ್ಗತತ್ವಾದಮೃತಸುಖರಸಂ ಚಾನುಭುಂಕ್ಷೇ ತ್ವಮೇವ .. 99-8..

ಯತ್ತು ತ್ರೈಲೋಕ್ಯರೂಪಂ ದಧದಪಿ ಚ ತತೋ ನಿರ್ಗತೋಽನಂತಶುದ್ಧ-
ಜ್ಞಾನಾತ್ಮಾ ವರ್ತಸೇ ತ್ವಂ ತವ ಖಲು ಮಹಿಮಾ ಸೋಽಪಿ ತಾವಾನ್ಕಿಮನ್ಯತ್ .

ಸ್ತೋಕಸ್ತೇ ಭಾಗ ಏವಾಖಿಲಭುವನತಯಾ ದೃಶ್ಯತೇ ತ್ರ್ಯಂಶಕಲ್ಪಂ
ಭೂಯಿಷ್ಠಂ ಸಾಂದ್ರಮೋದಾತ್ಮಕಮುಪರಿ ತತೋ ಭಾತಿ ತಸ್ಮೈ ನಮಸ್ತೇ .. 99-9..

ಅವ್ಯಕ್ತಂ ತೇ ಸ್ವರೂಪಂ ದುರಧಿಗಮತಮಂ ತತ್ತು ಶುದ್ಧೈಕಸತ್ತ್ವಂ
ವ್ಯಕ್ತಂಚಾಪ್ಯೇತದೇವ ಸ್ಫುಟಮಮೃತರಸಾಂಭೋಧಿಕಲ್ಲೋಲತುಲ್ಯಂ .

ಸರ್ವೋತ್ಕೃಷ್ಟಾಮಭೀಷ್ಟಾಂ ತದಿಹ ಗುಣರಸೇನೈವ ಚಿತ್ತಂ ಹರಂತೀಂ
ಮೂರ್ತಿಂ ತೇ ಸಂಶ್ರಯೇಽಹಂ ಪವನಪುರಪತೇ ಪಾಹಿ ಮಾಂ ಕೃಷ್ಣ ರೋಗಾತ್ ..

99-10..

ಇತಿ ನವನವತಿತಮದಶಕಂ ಸಮಾಪ್ತಂ .

ಶತತಮದಶಕಂ (100)

ಭಗವತಃ ಕೇಶಾದಿಪಾದವರ್ಣನಂ .
100 - Description of the Vision of the Lord

ಅಗ್ರೇ ಪಶ್ಯಾಮಿ ತೇಜೋ ನಿಬಿಡತರಕಲಾಯಾವಲೀಲೋಭನೀಯಂ
ಪೀಯೂಷಾಪ್ಲಾವಿತೋಽಹಂ ತದನು ತದುದರೇ ದಿವ್ಯಕೈಶೋರವೇಷಂ .

ತಾರುಣ್ಯಾರಂಭರಮ್ಯಂ ಪರಮಸುಖರಸಾಸ್ವಾದರೋಮಾಂಚಿತಾಂಗೈ-
ರಾವೀತಂ ನಾರದಾದ್ಯೈವಿಲಸದುಪನಿಷತ್ಸುಂದರೀಮಂಡಲೈಶ್ಚ .. 100-1..
ನೀಲಾಭಂ ಕುಂಚಿತಾಗ್ರಂ ಘನಮಮಲತರಂ ಸಂಯತಂ ಚಾರುಭಂಗ್ಯಾ
ರತ್ನೋತ್ತಂಸಾಭಿರಾಮಂ ವಲಯಿತಮುದಯಚ್ಚಂದ್ರಕೈಃ ಪಿಂಛಜಾಲೈಃ .
ಮಂದಾರಸ್ರಙ್ನಿವೀತಂ ತವ ಪೃಥುಕಬರೀಭಾರಮಾಲೋಕಯೇಽಹಂ
ಸ್ನಿಗ್ಧಶ್ವೇತೋರ್ಧ್ವಪುಂಡ್ರಾಮಪಿ ಚ ಸುಲಲಿತಾಂ ಭಾಲಬಾಲೇಂದುವೀಥೀಂ .. 100-2..

ಹೃದ್ಯಂ ಪೂರ್ಣಾನುಕಂಪಾರ್ಣವಮೃದುಲಹರೀಚಂಚಲಭ್ರೂವಿಲಾಸೈ-
ರಾನೀಲಸ್ನಿಗ್ಧಪಕ್ಷ್ಮಾವಲಿಪರಿಲಸಿತಂ ನೇತ್ರಯುಗ್ಮಂ ವಿಭೋ ತೇ .

ಸಾಂದ್ರಚ್ಛಾಯಂ ವಿಶಾಲಾರುಣಕಮಲದಲಾಕಾರಮಾಮುಗ್ಧತಾರಂ

ಕಾರುಣ್ಯಾಲೋಕಲೀಲಾಶಿಶಿರಿತಭುವನಂ ಕ್ಷಿಪ್ಯತಾಂ ಮಯ್ಯನಾಥೇ .. 100-3..

ಉತ್ತುಂಗೋಲ್ಲಾಸಿನಾಸಂ ಹರಿಮಣಿಮುಕುರಪ್ರೋಲ್ಲಸದ್ಗಂಡಪಾಲೀ-
ವ್ಯಾಲೋಲತ್ಕರ್ಣಪಾಶಾಂಚಿತಮಕರಮಣೀಕುಂಡಲದ್ವಂದ್ವದೀಪ್ರಂ .

ಉನ್ಮೀಲದ್ದಂತಪಂಕ್ತಿಸ್ಫುರದರುಣತರಚ್ಛಾಯಬಿಂಬಾಧರಾಂತಃ-
ಪ್ರೀತಿಪ್ರಸ್ಯಂದಿಮಂದಸ್ಮಿತಮಧುರತರಂ ವಕ್ತ್ರಮುದ್ಭಾಸತಾಂ ಮೇ .. 100-4..

ಬಾಹುದ್ವಂದ್ವೇನ ರತ್ನೋಜ್ಜ್ವಲವಲಯಭೃತಾ ಶೋಣಪಾಣಿಪ್ರವಾಲೇ-
ನೋಪಾತ್ತಾಂ ವೇಣುನಾಲೀಂ ಪ್ರಸೃತನಖಮಯೂಖಾಂಗುಲೀಸಂಗಶಾರಾಂ .

ಕೃತ್ವಾ ವಕ್ತ್ರಾರವಿಂದ್ರೇ ಸುಮಧುರವಿಕಸದ್ರಾಗಮುದ್ಭಾವ್ಯಮಾನೈಃ
ಶಬ್ದಬ್ರಹ್ಮಾಮೃತೈಸ್ತ್ವಂ ಶಿಶಿರಿತಭುವನೈಸ್ಸಿಂಚ ಮೇ ಕರ್ಣವೀಥೀಂ .. 100-5..

ಉತ್ಸರ್ಪತ್ಕೌಸ್ತುಭಶ್ರೀತತಿಭಿರರುಣಿತಂ ಕೋಮಲಂ ಕಂಠದೇಶಂ
ವಕ್ಷಃ ಶ್ರೀವತ್ಸರಮ್ಯಂ ತರಲತರಸಮುದ್ದೀಪ್ರಹಾರಪ್ರತಾನಂ .

ನಾನಾವರ್ಣಪ್ರಸೂನಾವಲಿಕಿಸಲಯಿನೀಂ ವನ್ಯಮಾಲಾಂ ವಿಲೋಲ-

ಲ್ಲೋಲಂಬಾಂ ಲಂಬಮಾನಾಮುರಸಿ ತವ ತಥಾ ಭಾವಯೇ ರತ್ನಮಾಲಾಂ .. 100-6..

ಅಂಗೇ ಪಂಚಾಂಗರಾಗೈರತಿಶಯವಿಕಸತ್ಸೌರಭಾಕೃಷ್ಟಲೋಕಂ
ಲೀನಾನೇಕತ್ರಿಲೋಕೀವಿತತಿಮಪಿ ಕೃಶಾಂ ಬಿಭ್ರತಂ ಮಧ್ಯವಲ್ಲೀಂ .

ಶಕ್ರಾಶ್ಮನ್ಯಸ್ತತಪ್ತೋಜ್ವಲಕನಕನಿಭಂ ಪೀತಚೇಲಂ ದಧಾನಂ
ಧ್ಯಾಯಾಮೋ ದೀಪ್ತರಶ್ಮಿಸ್ಫುಟಮಣಿರಶನಾಕಿಂಗಿಣೀಮಂಡಿತಂ ತ್ವಾಂ .. 100-7..

ಊರೂ ಚಾರೂ ತವೋರೂ ಘನಮಸೃಣರುಚೌ ಚಿತ್ತಚೋರೌ ರಮಾಯಾ
ವಿಶ್ವಕ್ಷೋಭಂ ವಿಶಂಕ್ಯ ಧ್ರುವಮನಿಶಮುಭೌ ಪೀತಚೇಲಾವೃತಾಂಗೌ .

ಆನಮ್ರಾಣಾಂ ಪುರಸ್ತಾನ್ನ್ಯಸನಧೃತಸಮಸ್ತಾರ್ಥಪಾಲೀಸಮುದ್ಗ-
ಚ್ಛಾಯಾಂ ಜಾನುದ್ವಯಂ ಚ ಕ್ರಮಪೃಥುಲಮನೋಜ್ಞೇ ಚ ಜಂಘೇ ನಿಷೇವೇ .. 100-
8..

ಮಂಜೀರಂ ಮಂಜುನಾದೈರಿವ ಪದಭಜನಂ ಶ್ರೇಯ ಇತ್ಯಾಲಪಂತಂ
ಪಾದಾಗ್ರಂ ಭ್ರಾಂತಿಮಜ್ಜತ್ಪ್ರಣತಜನಮನೋಮಂದರೋದ್ಧಾರಕೂರ್ಮಂ .

ಉತ್ತುಂಗಾತಾಮ್ರರಾಜನ್ನಖರಹಿಮಕರಜ್ಯೋತ್ಸ್ನಯಾ ಚಾಽಶ್ರಿತಾನಾಂ
ಸಂತಾಪಧ್ವಾಂತಹಂತ್ರೀಂ ತತಿಮನುಕಲಯೇ ಮಂಗಲಾಮಂಗುಲೀನಾಂ .. 100-9..

ಯೋಗೀಂದ್ರಾಣಾಂ ತ್ವದಂಗೇಷ್ವಧಿಕಸುಮಧುರಂ ಮುಕ್ತಿಭಾಜಾಂ ನಿವಾಸೋ
ಭಕ್ತಾನಾಂ ಕಾಮವರ್ಷದ್ಯುತರುಕಿಸಲಯಂ ನಾಥ ತೇ ಪಾದಮೂಲಂ .

ನಿತ್ಯಂ ಚಿತ್ತಸ್ಥಿತಂ ಮೇ ಪವನಪುರಪತೇ ಕೃಷ್ಣ ಕಾರುಣ್ಯಸಿಂಧೋ
ಹೃತ್ವಾ ನಿಃಶೇಷತಾಪಾನ್ಪ್ರದಿಶತು ಪರಮಾನಂದಸಂದೋಹಲಕ್ಷ್ಮೀಂ .. 100-10..

ಅಜ್ಞಾತ್ವಾ ತೇ ಮಹತ್ತ್ವಂ ಯದಿಹ ನಿಗದಿತಂ ವಿಶ್ವನಾಥ ಕ್ಷಮೇಥಾಃ

ಸ್ತೋತ್ರಂ ಚೈತತ್ಸಹಸ್ರೋತ್ತರಮಧಿಕತರಂ ತ್ವತ್ಪ್ರಸಾದಾಯ ಭೂಯಾತ್ .

ದ್ವೇಧಾ ನಾರಾಯಣೀಯಂ ಶ್ರುತಿಷು ಚ ಜನುಷಾ ಸ್ತುತ್ಯತಾವರ್ಣನೇನ
ಸ್ಫೀತಂ ಲೀಲಾವತಾರೈರಿದಮಿಹ ಕುರುತಾಮಾಯುರಾರೋಗ್ಯಸೌಖ್ಯಂ .. 100-11..

ಇತಿ ಮೇಲ್ಪತ್ತೂರ್ ಶ್ರೀನಾರಾಯಣಭಟ್ಟತಿರಿವರ್ಯವಿರಚಿತಂ
ನಾರಾಯಣೀಯಂ ಸ್ತೋತ್ರಂ ಸಮಾಪ್ತಂ ..

ಅನುಬಂಧಂ
ಶ್ರೀಕೃಷ್ಣಪಾದಾಂಬುಜಂ
ಮಂಗಳಂಮಂಜುಲಂ ಕೃಷ್ಣಪಾದಾಂಬುಜಂಮಂಗಲ್ಯದಾಯಕಂ ಕೃಷ್ಣಪಾದಾಂಬುಜಂ
.

ಸಂಕಟನಾಶನಂ ಕೃಷ್ಣಪಾದಾಂಬುಜಂ ಸಂತೋಷದಾಯಕಂ ಕೃಷ್ಣಪಾದಾಂಬುಜಂ ..

ದುಷ್ಟವಿನಾಶನಂ ಕೃಷ್ಣಪಾದಾಂಬುಜಂ ಶಿಷ್ಟಜನಪ್ರಿಯಂ ಕೃಷ್ಣಪಾದಾಂಬುಜಂ .

ಮುಕ್ತಿಪ್ರದಾಯಕಂ ಕೃಷ್ಣಪಾದಾಂಬುಜಂ ಶಕ್ತಿಪ್ರದಾಯಕಂ ಕೃಷ್ಣಪಾದಾಂಬುಜಂ ..

